
	ТЭМЦЛИЙН ШУУРГАН ДУНД - 3

	(роман)

	“Улсын Хэвлэлийн газар” Улаанбаатар хотноо 1975 онд эрхлэн хэвлүүлсэн “МИХАИЛ КОЛЕСНИКОВ : ТЭМЦЛИЙН ШУУРГАН ДУНД” номоос

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ШУУРХАЙ АЖИЛ ДЭЭР

	Нүдгүй цасан шуурга өнгөрсөн жилийн өвсийг газарт налан бөхийлгөж талыг гөлчийтөл цэвэрлэнэ. Хуйлран эргэлдэх цасан долгио эрчилдэн хуйларч, цахилгаан утас хар салхинд исгэрэн шуугина. Цасан шуурганы цагаавтар хий үзэгдэл утасны шон долоон шавж гар нь сарваганан цовхчино. Сүргээсээ тасарч хоцорсон чоно цасан шуургатай амь өрсөлдөн тал дундуур тэнэж, хязгаар төгсгөлгүй тал цэлийнэ. Тэр нутгийн хот тосгодын нэр ч цэлгэр тал, цасан шуурганаасаа гарсан бололтой: Бугульма, Бебелей, Бугуруслан, Бузулук, Бугульчан, Урбах гэх мэт нэртэй ажээ.

	Цасан шуурганы дундаас хуягт галт тэрэг зугуухан урагшилна. Галт тэрэг уухилан чарлаж хөлдүү төмөр зам жингэнэн доргино. Төмөр хуягт вагон түрчигнэн өнгөрөхөд цас хуйлран хийсэх, хүйтэн салхи, цахилгаан утасны улихаас өөр юу ч үгүй... 

	Энэ цасан шуургат талын дунд муу ёрын аллага болжээ. Орлово - Куриловын хороонд үймээн дэгдээсэн эсер, нударганчууд хорооныхоо дарга, комиссар хоёрыг буудан алжээ. Тэгээд Петроград дахь Октябрийн дайралтын баатар хорьхон настай шинэ комиссар Чистяковыг ирэхэд эсер, нударганчуудын толгойлогчид сэлмээр толгойг нь авчээ. Үймээн дэгдээгчидтэй хуягт галт тэрэгнийхэн нэгджээ. Үймээн дэгдээгчид гэнэт халдаж Бүх Оросын Төвийн Гүйцэтгэх хорооны гишүүн Майоров, ахмад ажилчин хэвлэгч Мяги, армийн хувьсгалт зөвлөлийн гишүүн Линдов нарын сууж явсан вагоныг эзлэн авч хуягт галт тэрэгтэй холбож Орлово - Куриловын хороо байрлаж байсан газар луу хөдөлжээ. Линдов, Майоров, Мяги нар явдал дунд нь вагоноос цас руу үсэрсэн боловч тэднийг пулемётоор шүршжээ. Орлово - Куриловын дараа Туркмений хороо босжээ. Уул хороо маш чухал чиглэлд байсан учир Дорнод фронтын Дөрөвдүгээр армид занал учруулжээ.

	Армийн штаб сандралд орж цаашид хэрхэхээ хэн ч мэдэхгүй байлаа. Үймээн дэгдээгчид Уралын цагаан хасгуудтай холбоо барьж болох байсан бөгөөд Ново - Узенск мужийн нударганчууд тэднийг дэмжиж байв.

	Фрунзе, Новицкий нар бүр Москвад байхдаа хоёр хорооны бослогын талаар мэдэж Самар хот руу нэн даруй явлаа. Иваново - Вознесенскийн коммунист отряд байгуулагдсаар байлаа. Фрунзе, Волков, Батурин, Фурманов нарт яаравчлан явуулахыг даалгалаа.

	— Бидний байдал захирагчийнхаас дор байна. Хаанаас ийм цэцэн үг гардаг байна вэ гэж ойлгож чадахгүй захирагч Сазановыг ширтэж байснаа санаж байна. Одоо «Улаан захирагч» болоод л ойлгож эхэллээ. Гэтэл эсерүүд толгойгоо өндийлгөжээ. Довтолгоонд бэлтгэх, ажил хэрэгч байдалтай байх, байлдааны ажиллагааг боловсруулахыг бодож байсан шүү... Харин үймээн дэгдээгчдийг дарахаас эхлэх нь шив дээ. Эсер анархистуудын мэргэжилтэн болох нь ээ гэж Фрунзе Новицкийд хэллээ.

	— Ер нь тэд яагаад боссон юм бол оо?

	— Боссон шалтгаан нь бүр ангийн шинж чанартай юм шиг надад санагдах юм. Цэргийн ангийг бүрдүүлэн байгуулахдаа ангийн зарчмыг дагаагүй учраас армид нударганчууд болон бусад олон дайсагнагч этгээд шургалан орж, коммунистууд цөөн байснаас улс төрийн ажил сул байжээ.

	— Бүх хэрэг ханган нийлүүлэлт, хувцаслалтад байсан юм шиг надад санагдах юм.

	— Цэргийн бусад ангиуд илүү ч хангагдаагүй байх аа, харин тэнд талх элбэг байгаа. Фрунзе сэтгэлээ нууж чаддаг ажээ. Федор Федорович армийн шинэ командлагчийг түгшүүртэй муу бодолд автсаныг таасангүй. Тулах цэг олж, байдлыг өөрчилж чаддаг бол уу? гэсэн хамгийн энгийн санаа бодолтой байжээ. Үүнээс өмнө бол цаад хүмүүс нь түүнийг итгэдэг, мэддэг, өөрөө ч тэднийг мэддэг, тэдэнд тулгуурладаг байжээ. Фрунзе тэднийг хэдэн жилээр бэлтгэж бүх амьдралаа зориулсан хүмүүс байлаа. Тэгвэл фронтод хүмүүжүүлэх тийм элбэг цаг хаанаас олдох бил ээ. Тэгэхэд штабаар барахгүй маш олон аппаратыг командалж шууд шийдвэр гаргах хэрэгтэй ажээ. Хүмүүжил, сахилга бат, хангамж, байлдааны бэлтгэл, байлдааны төлөвлөгөө боловсруулах, өдөр тутмын байлдаан, хүн амтай холбоо барих гээд тоолж баршгүй олон асуудал байлаа. Түүний мэдэж байгаагаар бол Дорнод фронтын баруун жигүүрт буй Дөрөвдүгээр армийн байдал маш бат биш байлаа. Армийн хүний тоо арван долоон мянгаас хэтрэхгүй авч фронт нь бараг гурван зуун тавин километр үргэлжилж байжээ. Уралын талын хэсэгт байгаа, нэг ч окоп, суваг шуудуу, төмөр утсан саад зэрэг бэхлэлт байхгүй хэсгийг фронт гэж ойлгож болох уу даа? Энэ фронтын шугам байнга өөрчлөгдөнө. Тосгон, гацаа өдөр бүр гараас гар дамжина. Цагаан хасгийн морин отряд, талыг дүйвээж, бараг өөрийн нөөц морин цэрэггүй улаан цэргийн байрлал руу зоригтой дайралт хийж байлаа. Бэлтгэл нөөцгүй арми... арми гэж үү? Морин цэргийн тактикийн үндсийг тавигч агуу их македончууд Энгельсийн хэлснээр бүх үеийн морин цэргийн дарга нарын дотор, бэлтгэл нөөцийг бий болгогч шилдэг хүний нэг байжээ!.. Суут Генрих дела Тур-д Овернь Тюрень дайны үед нутгийн хүнсний зүйлийг дэлгүүрийн хангалтын системтэй уран хосолдог байжээ. Бүх үеийн агуу их жанжид Ганнибал, Цезарь, Помпей, Напольончуудын үед одоогийн энэ дайн шиг дайн байгаагүй ажээ. Байж ч болохгүй байлаа. Нямбай байдалд дассан Клаузевиц Фош нар ч гэсэн хэрвээ бэлтгэл нөөцгүйгээр барахгүй их буу, сумгүй, нүцгэн шалдан шахуу цэрэгтэйгээр байлдах хэрэгтэй болбол ямар ч арчаагүй гараа л зангах байсан байх аа. Харин тэгэхэд дайсны цэргийн талаас илүү нь морин цэрэг бөгөөд английн их буу хувцас хунартай, францын нисдэг тэрэгтэй, америкийн доллар, английн фунт, стерлингээр баян, Антантын оронд байдаг бүх баялаг хүнс тэжээлтэй, малгай, дээл, эсгий гутлаар хувцаслажээ.

	Гэвч Дөрөвдүгээр армийн анги нэгтгэлүүдэд сул сахилга баттай байсан явдал гол гай нь байлаа. Тэр арми саяхан улаан гвардичууд, партизаны отрядаас бүрдэн зохион байгуулагджээ. Тийм ч учраас партизан маягийн сэтгэлгээ энд хүчтэй байлаа. Дээд тушаалд захирагдахгүй байх явдал ердийн үзэгдэл болсон байлаа. Тэгэхээр тэр дур зоригоороо аашлагчидтай ширүүн дайн зарлаж, тэр эх захгүй задгай олон түмэнд дуртай, эмх замбараагүй байдлыг өөгшүүлэгч армийн дарга нартай тулах хэрэгтэй байлаа... 

	Арми битгий хэл хороо командалж байгаагүй, саяхан улс төрийн хоригдол байсан хүн хэтэрхий их зориг гаргасан хэрэг биш байгаа даа?.. Түүнд итгэж арми өгснөөс хойш тэр байдаг зангаараа байхаа болив.

	Бүх талаас нь салхи сэнгэнэсэн хуучин муу тусгай вагон хяхтнан чичиргэнэж нүд алдам цасан дунд умбаж, Фрунзийн туслах Сергей Сиротинский зүүрмэглэнэ. Михаил Васильевич, Новицкий хоёр шатар тоглон хүүрнэнэ. Самарт дөхөж байгаа бол уу?.. Сэтгэл улам улам түгшинэ... 

	Тэднийг Самарт цэргийн мэргэжилтэн хуучин армийн дарга, штабын ажилтан нар галт тэрэгний буудал дээр угтлаа. Тэд Уралд болж байгаа аймшигт явдал 25 дугаар дивиз, Николаевын дивизийн штабын хооронд жинхэнэ дайн болж байгаа тухай ам өрсөлдөн ярьж гарлаа. Николаевын дивиз гэдэг нь өнөөх үймээн гарсан дивиз байжээ. Байдал маш аюултай, армийн штаб цэргээсээ тасарсан байв. Хуучин армийн командлагч цэргүүдтэйгээ нэг ч удаа уулзаагүй, гагцхүү бичиг захидал, цахилгаанаар захирахыг оролддог байжээ. Үнэн хэрэг дээрээ арми штабтаа захирагдахгүй байлаа. Штаб гэгдэж байгаа тэр хэсэг хүмүүс харах эзэнгүй өнчин юм шиг харагдаж байв. 

	— Бурхан өршөө, Урал руу явахыг битгий бодоорой. Алчихна шүү... Байдал тэнд баттай биш, хот хэзээ хэзээгүй цагаан хасгуудын гарт орж магадгүй гэж цэргийн мэргэжилтнүүд урьдчилан сануулав.

	Фрунзе ямар нэгэн хотод очоод Зөвлөлт засгийг биеэрээ дүрсэлж байгаа хүмүүс, намын байгууллагатай холбоо тогтоохыг юуны өмнө хичээв. Михаил Васильевичийг бүр Москвад байхад Бубнов: «Самарт очоод Куйбышевтай шууд холбоо бариарай. Би түүнийг сайн мэднэ, туслах хүн байгаа юм» гэж захижээ.

	Мужийн гүйцэтгэх хорооны дарга Валериан Куйбышев гуч орчим насны, нуруу өндөр, бие том, үс буржгардуу, толгой дэнхгэр, эрүүн дээрээ хонхорхойтой содон царайтай, чийрэг эр байлаа. Ийм хүнийг хараад л насан турш мартахгүй. Үнэхээр ч халзарч яваа том түнхгэр дух, огцом тахийсан баруун хөмсөг, том хамрыг нь мартахын аргагүй, нүүрний нь бүх төрх ил тод ажээ. Бас тэгээд инээмсэглэл нь амьдралын үүрдийн эзний инээмсэглэл мэт сэтгэл булаасан цагаан, тэнэгэр инээмсэглэлтэй ажээ. Тэр инээмсэглэлд нь бие, сэтгэл санааны нь хүч орших буюу. Тэгээд ч ямар нэг юм сэтгэлийнхээ гүнд нуух биш илэн далангүй аж. Тэр яруу найрагч хүн, гэхдээ жинхэнэ шүлэгч, яруу найрагч бил ээ. Биеийн байцаалтдаа: «Сэтгүүлч байсан, яруу найраг, нийтлэл бага зэрэг оролдоно» гэж бичдэг аж. Үдэшлэг дээр ажилчид, улаан армийнхны өмнө шүлгээ уншина. Үүний дараа «Приволжская правда» сонинд: «нөхөр Куйбышевийн «Амьдралын далай» шүлгээ жүжигчин шиг аялгуулан уншсаныг онцлон тэмдэглэх хэрэгтэй» гэж бичжээ. Магадгүй тэгээд ч яруу найрагчдад цөмд нь байдаг уран зөөлөн арга, дүрлэгэр том нүдэнд нь ямар нэгэн униар байдаг байж ч болох юм аа.

	Оюун ухааны их чадвартай хүмүүс бие биеэ түргэн таньж, хурдан ойртдог бил ээ.

	Тэр хоёр шууд л нөхөрсөг байдалтай болжээ.

	— Верхоленск хошуунд цөллөгт байсан тэр Фрунзе та биш биз?

	— Яг тэр чинь.

	— Яагаад би асууж байна вэ гэвэл ховор нэртэй, бас тэгээд Манзурскийн хошуунд таны байгуулсан улс төрийн цөлөгдөгчдийн байгууллага тэгэхэд их шуугиан дэгдээсэн юм даг. Би ч гэсэн Верхоленскийн хошууны Тутурад цөлөгдөж байсан юм.

	— Би Тутурад бас очиж байсан.

	— Та наймдугаар сарын арван таванд оргосон байсан, намайг Тутурад есдүгээр сарын хуучаар байрлуулсан юм. Сараар зөржээ. Би дөрвөн сарын дараа оргосон. Качугийг дайрч явахдаа Жиделевтэй тэнд уулзсан юм даг.

	— Та чинь Жиделевийг таньдаг юм уу?

	— Бага зэрэг мэднэ. Тэр намайг Эрхүү орох жинчдэд нийлүүлж өгсөн юм. Харин Тутурад бид таны «дүрмээр» ажилладаг байсан. Харилцан туслах нууц касс, гуанз, клуб байгуулсан. Тэр ч байтугай улс төр утга зохиолын бичмэл сэтгүүл гаргадаг, өөрийнхөө ч юмыг гаргадаг байлаа... 

	— Та яруу найрагч уу, үргэлжилсэн үгийн зохиолч уу?

	— Аль алины нь бага сага оролддог. Голдуу шүлэг бичдэг. Тэр ч байтугай Томскийн шоронд бичсэн нэг шүлэг санаанд байна гээд

	 

	Чимээгүй байгаа миний бардам ханыг юу ч мохоохгүй 

	Чин сэтгэлээсээ шившигт өршөөл гуйхыг шаардахгүй 

	Шаналалт жилүүд ч, хана туурга ч, гав гинж ч 

	Шударга эрх чөлөө, амьдралын тухай цурхиран уйлахгүй цурхиран уйлахгүй!

	 

	гэж уншлаа.

	— Муугүй болжээ. Би ч шоронд байхдаа саваагүйтэж шүлэг бичдэг байлаа. Яагаад ч юм бэ улс төрийн бүх хоригдол Огаревыг дуурайдаг юм.

	— Шударга байна. Лерментовыг ч бас адил.

	— Энэ бүгд гуравхан жилийн өмнө байсныг бодоод үзээч! Самарт та яаж ирсэн юм бэ?

	— Би Петроград хүрэх гэж яваад замдаа Самарт буудаллаж, Бубновын гарт орчихсон юм.

	— Андрей Сергеевич үү?

	— Та түүнийг мэдэх юм уу?

	— Түүнийг мэддэгт гайхах хэрэггүй, бид таван онд Иваново - Вознесенскт хамт ажиллаж эхэлсэн юм.

	— Ухаан хүрэхгүй юм. Энд хүн хэрэгтэй, явуулахгүй гээд Андрей намайг Самарт саатуулсан юм. Би замд хэрэглэх мөнгө гуйтал өгсөнгүй. «Жинхэнэ паспорт» олтол гэрийн хорионд байгаа юм шиг тэднийд суугаад л байлаа. Харин би «жинхэнэ паспорт» олно гэхээс л айдаг юм. Бүр найман онд хачин жигтэй хэрэг болж бил ээ. Тэгэхэд би Каины цөллөгөөс оргож явлаа. Челябинскт Андрей Степанович Соколов нэртэй «Жинхэнэ паспорт» олж авлаа. Питерт ирээд Стрелкийн гудамжаар явж байтал Петропавловскт нэг байгууллагад хамт байсан нөхөртэйгөө гэнэт тааралдлаа. Тэгэхэд бид бие биеийнхээ жинхэнэ нэрийг мэддэггүй байжээ. Уулзаад тэврэлдэн үнсэлдлээ. «За одоо чамайг хэн гэж байна?» хэмээн асуухад нь «Андрей» гэвэл — «Ямар хачин юм бэ би ч бас Андрей! Чиний овгийг хэн гэдэг вэ?» — «Степаныч», — «Энэ ч бүр хачин байна, намайг бас Степаныч гэдэг. Таны эцгийн эцэг хэн бэ?» — «Соколов» «Минийх бас Соколов. Чи миний паспортыг хаанаас аваа вэ?» гэлээ. Тэгээд Питерээс яаруу явах хэрэгтэй болсон юм.

	— «Жинхэнэ паспорттай» надад ч бас бараг л иймэрхүү юм тохиолдож байсан юм. Читид байхдаа Петербургийн политехникийн дээд сургуульд байхдаа мэддэг байсан Василенко гэгчийн овгоор овоглож байлаа. Бид хоёр хоёулаа эдийн засагч. Тэр Читийн хүн гэдгийг би мэдэж байлаа. Тэгээд газар дээр нь бүгдийг тодруулж «жинхэнэ паспорт» олмогцоо болов. Тэгсэн чинь тэр Василенког байгалийн чанадах бараг бүх хүмүүс таньдгаар барахгүй төрөл садан нь ч байж бил ээ.

	— Ингэхээр та эдийн засагч юм уу? Би ч бас ямар нэг хэмжээгээр эдийн засагч байсан болохоор энэ чинь бүр гайхалтай байна. Би «Гейслер», «Треугольник» үйлдвэрийн больницын кассын нарийн бичгийн дарга, бас шоронгийн Спасскийн хэсэгт нөхдөдөө улс төрийн эдийн засгийн ухаан заадаг байсан юм.

	— Ардын аж ахуйн зөвлөлийг удирдаж байсан уу?

	— Удирдаж байсан.

	— Би ч бас удирдаж байсан. Цэргийн хэргийг санамсаргүй сонирхоогүй биз?

	Куйбышев хөхөрч:

	— Кадетын корпуст долоон жил, долоон жил цэргийн хатуу сургууль туулсан хүн. Энэ чинь Омскт байсан Оросын кадетын гучин корпусын нэг нь байсан юм. Корпусын гол санаа бол ирээдүйн дарга нарт дунд боловсрол олгох ёстой байлаа. Харин бидэнд боловсрол олгоогүй хэрцгийлэн тамладаг байв. Энэ үеэс л ингэхэд миний намтар эхэлж байгаа юм. Цэргийн анагаах ухааны академиас шоронд орохгүйн тулд оргох болсон бил ээ гэв.

	Фрунзе нүдээ улам онийлгож, зальжнаар сахлаа илээд:

	Валериан Владимирович, бусдыг нь би Бобновоос сонсож мэдсэн. Та Дөрөвдүгээр армийн хувьсгалт цэргийн зөвлөлийн гишүүн байсан авч Троцкий яагаад ч юм таныг огцруулсан. Лав «энх цагийн» ажилд шилжсэнтэй холбосон бололтой. Би таныг цэргийн хувьсгалт зөвлөлийн гишүүнээр дахин томилох гуйлтыг сэргээсэн. Хамт ажиллах болно доо гэхэд Куйбышев босож:

	— Михаил Васильевич тантай ажиллахдаа хэзээ ч баяртай байна. Колчак багалзуурдах гэж байна... Харин Дөрөвдүгээр арми миний мэдэж байгаагаар бол одоо дайчин, чадваргүй байна. Би Төв Хороонд бичсэн гэв.

	— За яах вэ, дайчин чадвартай болгоно доо. Өөр зам алга. Маргааш Уральск руу явъя.

	— Тийшээ явах нь маш аюултай гэж хэлж болох байсан авч таны оронд би байсан бол бас л ингэх байсан. Та чононы аманд толгойгоо хийж байна. Николаевын ба 25 дугаар дивизийн хоорондох зөрчилтэй байдлыг ашиглан цагаан хасгууд хэдэн өдрийн өмнө Уральск руу хоёр удаа гэнэт дайрсан байна лээ. Манай хороод их хохирол үзжээ. Цөм л хорсож мэгдэж байгаа юм.

	— За ингэж тохирох шив дээ. Та ойлгож байгаа байх, таныг албан ёсоор батлахыг хүлээх цаг алга. Чухам яах хэрэгтэй нь та бид хоёрт тодорхой байна. Ажилчдын дундаас Самарын хороо байгуулах ажлыг та хариул. Армийг эрүүлжүүлж шинэ хүчээр сэлбэх хэрэгтэй байна. Энэ хооронд Ивановын коммунист отряд хүрэлцэн ирнэ.

	Тэд дөнгөж танилцсан боловч бүхий л амьдралын турш их анд болно гэдгээ шууд ойлгожээ. Тэр хоёр бие биеийнхээ бат бэх анд нөхөд болохыг тааж мэджээ. Хэрвээ тэд чармайлтаа нэгтгэвэл уулыг ч эргүүлж чадах ажээ. Тэгэхээр уулыг маш богино хугацаанд эргүүлэх хэрэгтэй байлаа.

	Уральский, тэр цагаан цасан хязгаарт ёстой муу ёрын цусан зангилгаа бий болсон байлаа. Фрунзе уул байдалд гүн орохын хэрээр уг явдал болж байгаа газар луу төдий чинээн хурдан очмоор санагджээ. Хэргийн зангилааг тайлж учрыг яаж олох бил ээ? Юу ч бүтээхгүйгээр толгойгоо ч алдаж болох ажээ... 

	Амьдралд янз янзын юм тохиолдолгүй яах вэ, гэвч бүхэл армийн эзэн болж түүнийгээ захирч чадахгүй байх явдал гарч байгаагүй бөлгөө. Коммунист отряд л түргэн ирээсэй... Отрядыг шууд Уральск руу хөдөлгөх юм шүү... Эсвэл хэрэггүй байж болох юм. 25 дугаар дивизийн байлдагчдад түшиглэж болно. Алдартай дивиз шүү. Саяхан энэ дивизийн Кутяковын бригад Уральскийг авахад онцгойрч байжээ. Гэвч фронтын хувьсгалт цэргийн зөвлөл энэ дивизийн хоёр бригадыг хөрш Нэгдүгээр армид шилжүүлэн өгч Уральскт ганцхан Кутяковын бригад үлдсэнд л хамаг гай нь байв. Кутяков хүнд шархдаад бүрэн эдгэрээгүй байгаа учир бригадыг Плясунков гэгч командалж байгаа ажээ. Уральск хотыг ийнхүү Николаевын итгэлгүй дивиз эзэлж байгаа бөлгөө.

	Армийн штабт дулаан, тохилог ажээ. Өндөр, чулуун хашаагаар хүрээлэгдсэн жаран тасалгаатай хээнцэр харшийн гантиг чулуун шатаар өгсвөл армийн командлагчийн өрөө байдаг хоёрдугаар давхарт гарна. Гадаа хүйтэн тачигнаж пулемётын бүхээгийн ус мөстөх ажээ.

	... Ингэхэд үймээн дэгдээсэн хороодыг яах вэ? гэж удаан бодлогоширсны эцэст Николаевын буудлагын дивизийн штабт: «Зөвлөлт засгийн өмнө үйлдсэн гэмт хэргээ цусаараа цагаатга» гэсэн тушаал явуулжээ. Гагцхүү ингэснээр үймээн дэгдээсэн гэм буруутныг шийтгэхгүй ажээ. Уг хэргийн байдал түүнийг үргэлж хянамгай сэтгэл зүйч байхыг шаардаж байлаа. Олон түмний сэтгэц байдгаар барахгүй, аль нэгэн тодорхой байдлаар илэрч гарсан ухаалаг сэтгэл санаа байдаг шиг түүнд санагджээ. Фрунзе үргэлж голыг нь олдог байлаа. Одоо ч гэсэн бүгдийг цэгнэн үзэж ялна гэж итгэлтэй хэлж болох байв. Үймээн дэгдээсэн хүн тэднийг мэхэлжээ. Мэхлэгдэгсэд түүний нь түдэлгүй ойлгосон боловч цааш нь чухам яахаа мэдэхгүй байлаа. Тэгэхээр Фрунзе тэдэнд гэмээ наманчлах бололцоо олгожээ. Тэд ч энэ бололцоог баяртайяа шүүрэн авах нь лав ажээ.

	Туслагч, Новицкий хоёрыг дуудаж:

	— Уральск руу явцгаая! гэлээ.

	Зайдан чарганд сууцгааж, хөлөө ямааны арьсаар хучиж, цасан шуурга тавьсан хязгааргүй уудам талаар мэдэхгүй газар луу жирийлгэв. Самараас Уральск хүртэл чарганы замаар шууд явбал бараг гурван зуун бээр газар гэх боловч үнэндээ дөрвөн зуун бээр ажээ. Одоохондоо Уральск хот тэргүүний шугам болж, бараг л гараа сунгаад хүрэх Шипово өртөөн дээр цагаан хасгууд суурьшжээ. Тэр их хуйларсан цасан дунд цагааныхны эзэлсэн тосгонд санамсаргүй орчхож болох аж. Фронтын тодорхой шугам байхгүй байгаа шүү дээ. Улаан цэргийн ар талд дээрэмчид тонон сүйтгэж байлаа. Тэгэхэд армийн командлагч замдаа ямар ч харгалзагч үгүй, чарганд суугаад л жирийлгэжээ. Армийн штабт түүнийг талийгаачийн тоонд урьдчилан тооцжээ.

	Хунгарт умбасан талын хот Уральск армийн командлагчийг бүхий л төрлийн буугаар буудаж угтав. Тэд цагаан хасгуудын дайралтаас айж болгоомжлохдоо зүгээр л тэгж буудсан ажээ. Новицкий эгдүүцэж:

	— Хоногт хоёр сая гаруй сум үрж байна гэвэл

	— Нэгмөсөн биш ээ. Сумаа гамнаж суръя.

	Фрунзе шууд Николаевын дивизийн штаб руу явлаа. Давжаахан биетэй, ер нь дарга гэмээргүй хүн орж ирээд сахалдаа хөлдсөн мөсийг унагааж жижүүрт өөрийгөө танилцуулав. Жижүүр утсан харилцуурын бариулыг галзуурсан мэт эргүүлнэ. Хүмүүс гүйлдэж, дивизийн дарга давхиж ирлээ. Түүний гар уруул чичирнэ. Тун их санамсаргүй юм болжээ. Тэр армийг бий болсноос хойш нэг ч том дарга фронт дээр ирж байгаагүй ажээ. Троцкий нэг удаа ирсэн боловч батальоноор шахуу хүчтэй хамгаалуулсан байсан учир улаан цэргүүд болон дарга нар: «Дээрэмчид шиг л биднээс айж байх шив» гэж ярилцаж байжээ. Тэгтэл ямар ч харуул хамгаалалтгүй иржээ. Армийн командлагч пийшингийн дэргэд сууж дулаацан, аяга халуун цай ууж, зочид буудалд буусан, түр штаб энд байрлана гээд саяхны болсон эмгэнэлт явдлын тухай нэг ч үг дуугарсангүй. Маргааш гарнизоны дайчдын үзлэг явуулж, жагсаалыг Николаевын дивизийн дарга Дементьев командлах болно гэжээ.

	Дивизийн дарга зориг орлоо. Армийн командлагчийн үгэнд өнгөндөө айлган сүрдүүлэх юм огт байсангүй. Тэр ч байтугай жагсаал командлах итгэл хүлээлгэжээ.

	Гэвч дивизийн дарга армийн командлагчийн итгэлийг өөрийнхөөрөө ухаарч: бригадын дарга Плясунков хамраа шантайлгахгүй байг! Тэд бол дайчин, баатрууд гэж үзэв. Харин армийн дарга ямар ч байсан Николаевын дивизийг дээрд үзэж байв. Дементьев аль эртний Плясунковтой тооцоо хийх болсон байжээ. Тэгэхээр тэр шаарыг доромжлох аятайхан бололцоо олдох шиг болжээ.

	Дайсан ч унтаж байсангүй. Уральск даяар өөдгүй муу цуурхал дараа дараагаар тарна. Тухайлбал Фрунзе герман хүн хаант засгийн генерал, цэргийн дунд хатуу ширүүн дэглэм тогтоож бүх ардын дундаас гаралтай, дарга комиссаруудыг баллах гэж байна гэсэн цуурхал таржээ.

	Цуурхал Уральскийн гарнизоныг үймүүлж дөнгөжээ. Тэд цуурхалд итгэжээ. Нэгдүгээрт, армийн командлагч яагаад үймээн дэгдээгчид жагсаал командлахыг даалгав аа? Хоёрдугаарт, яагаад Уральскийг авахад оролцоогүй Николаевын дивиз рүү шууд очиж, Кутяковын алдарт нэгдүгээр бригад дээр очсонгүй вэ? Ёслолын жагсаал хийхээр шийдсэн бол ширүүн сургалт болох нь ээ! Нэгдүгээр бригадын даргын үүргийг түр гүйцэтгэж байсан Плясунков бүр ч хорсон уурсаж байлаа.

	— Хаант засгийн генералыг дахиад наашаа хошуугаа цухуйлгахаасаа айх болтол нь хашраах хэрэгтэй!

	Бүх зүйл өөрийн нь эсрэг болж байгаад Фрунзе сэжиглэсэнгүй. Ёслолын жагсаал командлагч Дементьев 25 дугаар дивизийн нэгдүгээр бригадыг ямар ч байсан доромжлохоор шийдэж цэргийнхээ ачааны ард оруулжээ. Энэ нь уур хорслыг нь улам дүрэлзүүлэв. Плясунков үзлэг дуусахыг хүлээлгүй.

	— Өвлийнхөө байр байранд тараад марш! гэж бригадаа командалжээ.

	Цэргүүд харсан зүг рүүгээ таржээ.

	Илтээр дагахгүй байгаа ажээ.

	Цэргүүд эмх замбараагүйтэж, хэн ч байлдааны бэлтгэлээр хичээллэхгүй, сахилга бат гэж дур зоригоороо болсон байгааг Фрунзе харлаа. Эвдэрнэ, эвдэрнэ гэхэд эцэстээ хүрчээ. Тэр зөвлөгөөн дээр өөрсдийн нь өөдгүй царайг дарга, комиссаруудад харууллаа. Дур зоригоороо загнах явдлыг эцэс болгох цаг болжээ!

	Зөвлөгөөн тарахад цөм л уруу царайтай гуньж гутсан, баргар амьтад явцгаалаа. Ялангуяа Плясунков бүр ч ууртай байв. Герман гаралтай хаант засгийн генерал шүү юм Василий Иванович Чапаевын хүмүүжүүлсэн дайчин улаан дарга Плясунковд анхааруулж зүрхэлж байдаг аа! Плясунков Самар мужийн тариачдаас бүрдсэн улаан гвардийн отрядыг өнгөрсөн жил хэний ч хэлээгүй байхад байгуулаагүй гэж үү? Чапаевын хажууд хороо командалж явсан. Уральск хотыг авч хоёр ч удаа хүнд шархадсан. Харин тэгэхэд нэг юм ирээд... 

	Тэгээд Плясунков армийн командлагчийг шүүе гэж дарга нарыг ятгаж гарлаа. Нэгдүгээр бригадын штабт дуудчихъя, тэгээд тэнд тодорхой болно. Хэрвээ хамгаалалттай ирвэл жижүүрийн хэсгийг босгож Фрунзийг баривчилъя.

	Плясунков армийн командлагчид: «Ёслолын жагсаалын талаар бидэнд сануулга өгсөн тухайгаа комиссар, дарга нарын хурал дээр оройн зургаан цагт ирж тайлбарлахыг шаардаж байна» гэсэн тулган шаардах бичиг морин дагуулаар явуулжээ. Михаил Васильевич Плясунковын анархи байдалд туйлгүй зэвүүцэж хариулах шаардлагагүй гэж үзлээ. Эмх замбараагаа алдсан даргатай цуугиан дэгдээж байхаас ил чухал ажил гол нь унгарчуудаас бүрдсэн интернационал батальоныг зааварлах ажил байлаа. Унгарчууд сайн сахилга баттай, онцгой бэлтгэлтэй байлаа. Тэднийг Плясунков мэтийн хүмүүст жишээ болгож хамгийн эмзэг газар ашиглаж болох байлаа. Гэвч Плясунков бууж өгсөнгүй. Тэр Фрунзийг хулчийж байна гэж бодон «Хурал дээр ирэх ирэхгүйгээ даруй хариулахыг шаардаж байна» гэж дахин тулган шаардах бичигтэй морин дагуул явуулсанд:

	— Яруу найргийн авьяастай хүн байна гэж Михаил Васильевич дивизийн даргад хэлээд, — Үргэлж л толгой холбон ярьж бичих юм. Очихоос л биш дээ. Яруу найрагчидтай би ярьж чадна гэлээ.

	Дивизийн дарга армийн командлагчийг өрсөлдөгчтэйгөө муудалцуулж чадсандаа баярлаж байлаа. Тэглээ ч гэсэн ямар нэг юм болчих бий дээ гэж айж байсан учир

	— Явсны хэрэггүй. Уурын тулам уурлаж л байг. Толгойгоо алдаж болно шүү. Тэр Плясунков чинь хэн юм? Хүүхэд шүү дээ! Хорин хоёрхон настай, Кутяковийг орлож гуравхан өдөр байхдаа л өөрийгөө бригадын дарга гэж үзсэн хүн. Нэг үгээр хэлбэл Чапаевын хайртай хүн нь. Түрүүчийн командлагч аргагүйн эрхэнд тэр Чапаевыг өөрөөсөө холдуулахын тулд Москва руу явуулсан юм гэж ятгаж гарлаа.

	— Чапаев түүнд юугаараа таалагдаагүй юм бэ?

	— Зөрүүд, бас жолоогүй амьтан. Дивизийн дарга Захаров аргагүйн эрхэнд түүнийг бригадаас нь халах болсныг цөмөөрөө санаж байгаа. Чапаев юу хийсэн гэж та бодож байна? Тэр Плясунков Кутяков хоёрыг Захаровын тушаалыг битгий биелүүл, минийхийг, Чапаевын тушаалыг биелүүл гэсэн байгаа юм. Ингэж л анархи байдал гарч байгаа юм даа.

	Фрунзе маш сонирхон сонслоо. Чапаев! Хэрвээ Плясунков Чапаевын хайрладаг хүн байсан бол бусдаас нь юу ч хүлээх вэ дээ?

	— Би Плясунков руу очно.

	— Хамгаалуулах суман ч болсон ав л даа.

	— Хамгаалалтгүй болно оо!

	Фрунзе сэтгэл хөөрч, ууртаа амьсгаа нь давхцаж байлаа. Тэгээд бригадын штаб хүртэл явахдаа биеэ барихыг хичээлээ. Хилэн нь бадрах явдал цөөхөн байдаг боловч нэг бадарвал аймшигтай байдгийг мэднэ. Харин одоо тэр Плясунковыг буудчихмаар тийм байдалтай байлаа. Гэвч тэгвэл бүх хэрэг балрах байлаа. Биеэ барих, гагцхүү биеэ барих хэрэгтэй ажээ. Тэр хэн нэгэн буюу ямар нэг зүйлээс айхааргүй, хэтэрхий бүрэн эрхтэй байлаа. Тэр хатуу чанга гараар анархи байдлын аливаа үзэгдлийг үүрд дарахгүй бол армиа өөр хүнд өгөхөөс өөр аргагүй болох байлаа. Нэгэн хашаанд явж орлоо. Хорсохдоо, нүд нь харанхуйлж, шүдээ зуусаар бригадын дарга нарын цугларсан, тамхины утаа униар болсон тасалгаанд орлоо. Хэн ч босож, угтаж ирсэнгүй.

	Өрвийчихсөн Плясунков цамцныхаа захыг задгай тавьж ширээний ард эзний маягтай сууна. Түүний өмнө хуйтай гар буу хэвтэнэ. Фрунзе Плясунковын сэвхтэй шантгар хамар, халуун уурт цохиулсан мэт улаан царайг хараад өөрийн эрхгүй инээмсэглэв. Тэр биеэ барьж чаджээ. Мэндлээд вандан дээр суулаа. «Нээрээ эд чинь цөмөөрөө хүүхдээрээ юм. Цөм л өөрийгөө насанд хүрсэн гэж боддоггүй, дайнд тоглож яваа улс байна. Хэчнээн нь Чапаевын хайрладаг хүмүүс байгаа бол оо?»

	Хувийн давуу талын энэ бодол л бүгдийг байранд нь тавьжээ.

	«Хаант засгийн генералыг» шүүх гэж байгааг тэр тааварласангүй. Гэвч түдэлгүй цөм тодорхой болжээ.

	Кубань малгай хазгай духдуулан өмссөн, сахалгүй нэг хүн мухар сандал дээр гарч сэлмээ сугалаад:

	— Бид цусаа асгаруулж байхад ямар нэг герман генерал армийн командлагчаар ихэмсэг дүртэй ирж сануулж, донгодож, маршлахад сургаж, генералын ёслолын жагсаал хийж байдаг. Та нарыг бид муу хашраажээ... Майоров Линдов хоёрыг мартаа юу? Хаант засгийн генералууд сөнөтүгэй! гэж хашхирлаа.

	Фрунзе өөрийгөө заналхийлж байгаа тэр бүгдийг тайван сонслоо. Тэгээд тачаал дээд цэгтээ хүрэхэд Фрунзе босож:

	— Та нараас уран илтгэгч гарахгүй нь ээ. Энэ эрчим хүчээ эрүүл саруул хэрэгт зориулбал таарна. Юуны өмнө би одоо энд армийн командлагч биш гэдгээ хэлье. Армийн командлагч ийм хурал дээр байж ч болохгүй, байх ч ёсгүй. Би энд коммунист намын гишүүн хүн. Тэгэхээр намайг армид явуулсан тэр намын нэрийн өмнөөс Бүгд найрамдах улсынхаа өмнө хариуцлага хүлээх ёстой дарга, комиссар нь та нар болох танай анги дээр миний ажигласан тэр дутагдлын талаарх сургамж сануулгаа би дахин баталж байна. Та нарын заналхийлэл маш инээдэмтэй байна, намайг ч айлгасангүй. Та нар хэн юм бэ: Улаан Орос орны хөвгүүд, улаан дарга нар уу эсвэл хогийн шаарнууд уу? Та нар миний нүүрэн дээр буу сэлмээр гайхуулж байна. Яасан зоригтон бэ! Тэгвэл нударганчууд хорьхон настай хүү Чистяковыг тамлаж байхад та нар хаана байсан бэ? Үүний дараа та нар аливаа шударга хүний жигшлийг хүлээгээгүй гэж үү! Чингэхээр та нар хэнийг айлгах гэж бодоо вэ? Большевикийг үү? Намайг генерал гэж нэрлэж байна. Тийм ээ, би генерал. Тэгэхдээ цөллөгөөс, хувьсгалаас төрж гарсан генерал. Дахиад ийм замбараагүй явдал гаргах юм бол буудан алах хүртэл хамгийн хайр найргүй залхаан цээрлүүлэх арга хэмжээ авна гэдгийг баттай хэлэх гэсэн юм. Аливаа хувьсгалын эсэргүү шаарнууд, эмх журамгүй явдлыг хачиг хувалз мэт няц дарах болно! гэлээ.

	Плясунковын царай хэрхэн цонхийхыг Фрунзе ажиглав. Цөм босож жагсаалд байгаа мэт цэх зогслоо.

	Фрунзе гарахаар үүд чиглэхэд нэг нь үйлчлэмтгий байртай хаалга онгойлгож, Плясунков явдал дундаа цамцныхаа захыг товчилж бүсээ засаад армийн командлагчаа моринд нь мордуулж өгөхөөр гадаа гүйн гарлаа. Армийн командлагч доголж явна... 

	Фрунзе замын турш хөхрөн явлаа. Хамаг уур нь салхинд хийсчих шиг болжээ. Жаал нь ч жаалууд юм аа. Харин Плясунков ёстой сайн эр юм даа!

	— Аймшиггүй чөтгөр юм гэж тэр Сиротинскийд хэлээд, — Энэ залуугийн эрчим хүчийг зөв замд нь оруулах хэрэгтэй. Бие биеэ ойлгох шиг боллоо гэв.

	Плясунковыг үнэхээр ихэд сонирхжээ. Тэр онцгой туйлбартай чанартай, түүний үгийг үг дуугүй сонсдог нь маргаангүй ажээ.

	Маргааш нь Иван Плясунков дуудаагүй байхад зочид буудалд ирж Фрунзед сэлмээ өглөө. Тэр уруу царайтай бөгөөд ичихдээ нүд далдиран:

	— Би хувьсгалт нэр төрөө зөрчсөн болохоор командлах тийм нэр хүнд надад алга... гэжээ.

	Фрунзе Плясунковын талаар олон зүйл асууж мэдсэн байлаа. Тэр батальон хороо командалж байжээ. Тэгээд байлдаанд ахыгаа алагдахад:

	— Та нар ахын минь аллаа, гэвч бид та нарыг цөмийг нь устгана! гэжээ.

	Шархадсан боловч хороогоо сөрөх дайралтад оруулж, дайсныг тосгоноос хөөн гаргажээ. командлалаасаа хэд хэдэн удаа талархал хүлээжээ. Плясунковын зөвлөгөөг Хорин тавдугаар дивизийн дарга Гаспар Восканов хүртэл сонсдог ажээ. Жишээлбэл, Уральск руу дайрах дайралтыг армийн тушаалд зааснаар нэгдүгээр сарын хорин таванд биш хорин дөрвөнд эхлэхийг Плясунков Воскановт зөвлөжээ. Восканов зөвшөөрч дайралтыг эхлэн Уральскийг авчээ.

	Одоо Фрунзе:

	— Сэлмээ авч бай. Танай бригад одоохондоо миний бэлтгэлд байх болно. Лбишенск, Сломихинскийг авах шийдвэрлэх тулалдаанд бэлтгэж бай гэв.

	Фронт дээр хамгийн аймшигтай зүйл бол зогсонги байдал гэдгийг Фрунзе мэдэж байсан учир давшилтад бэлтгэх нь чухал байлаа... 

	Манлайн бэхлэлт Щаповын төлөө байлдаан фронтын хувь заяаг шийдвэрлэхгүй, харин цагаан хасгуудын гол хүч Чаганский, Владимирскийн манлайн бэхлэлтэд бүгсэн байлаа. Гэвч одоо Николаевын дивизийг номой байдлаас нь гаргаж түүний дарга Дементьевийн юу хийж чаддагийг тодруулах явдал чухал байлаа. Түүнээс гадна амжилт олбол цааш нь хөгжөөж дайсныг Сломихинскийн өртөөнөөс гаргаж болох байлаа.

	Фрунзе тэргүүний анги руу явлаа. Армийн командлагч өөрийгөө гаргуунд гаргах эрх байхгүй гэж Дементьев баталж ятгасан авч тус болсонгүй. Фрунзе дарга нарыг цуглуулж, шөнө дайралтад орох бодлоо тайлбарлаж ярилаа. Дайсан их буугаар гурав дахин давуу ажээ. Манлайн бэхлэлтийг халз дайран авч чадахгүй, гагцхүү баруун талаар нь тойрч жигүүрийн хүчтэй цохилт өгөх явдал амжилтыг хангах байлаа.

	— Бид ийм шалгармал тоглоомд сураагүй улс гэж Дементьев хэлээд, — Тойрно гэдэг чинь хунгар цасанд их буу, агт морь, хүмүүсээ шигтгэнэ гэсэн үг гэхэд Фрунзе түүн рүү ширүүн харснаа:

	— Би газрын байдлыг цэгнэж үзсэн. Цасанд суухгүй. Сууна гэж айж байгаа хүн байвал сэлж сураг гэв.

	Армийн командлагч тэргүүний шугам дээр ирсэн явдал улаан армийнхан ба дарга нарт үзэгдээгүй хачин зүйл байлаа. Тэгвэл Фрунзе бас дайчдаа чухам ямар байгааг харахыг хүссэнээс гадна, өөрийнхөө байгаа явдлаар тэднийг зоригжуулж, арми даяарх өөрчлөлтийн эхийг тавих өөр зорилготой байлаа. Хүний мөн чанарыг сайн мэддэг Фрунзе байлдааны гол хөдлөх хүч, шатах материал бага болсон тийм салбар ангид командлагч харагдахгүй байх ёсгүй гэж үзжээ. Шинэ тактикийг цэргүүд зохион бүтээдгээс биш, дарга нар зохиодоггүй нь тодорхой шүү дээ. Хоёр хороонд үймээн гарсны дараа штабынхан болон яг тэргүүний шугам дээр байгаа хүмүүсийн хооронд их тасархай байдал бий болсныг тэр ажиглаж амжжээ. Штабынхан тэргүүний шугам руу явахаасаа айдаг болжээ. Ийм хэвийн биш байдлыг эцэс болгох хэрэгтэй байлаа. Үймээнийг санаачлагчид нуугдаж амжсан нь мэдээж болохоор өдөөн хатгалгад автсан тэр олон түмэнд итгэл хүлээлгэхгүй бол хорооны задралыг зогсоож чадахгүй байлаа.

	Дементьев наазгай муу дарга байлаа. Дөнгөж өглөө болоход давшилтад орлоо. Цасан шуурга босож нүүр нүдгүй балбав. Цаг алджээ. Фрунзе давшиж буй хүмүүсийн дунд яваа тухай мэдээ бригад даяар тарлаа. Тэнд нүүрээрээ газар унаж болохгүй байлаа. Армийн командлагч винтов бариад жирийн улаан цэрэг шиг явж байхыг хаана харав аа?

	Хэдэн арван бээр газар бүх юм харагддаг битүү цасан нүцгэн талын зүгээс шөнө цохилт өгөх юм бол цагаан хасгуудад ёстой эвэртэй туулай харсан мэт санамсаргүй зүйл болох байлаа. Тэд өөрсдийгөө энэ нутгийн бүрэн эзэн гэж үзэж, хэрвээ дайрвал гагцхүү зам дагаж ирнэ гэж хүлээж байжээ. Байлдаан үргэлж замын дагуу магнайн бэхлэлтэд болж байсан шүү дээ. Цагаан хасгийн отрядын жигүүрээ далдлаагүй тэгээд ч битүү сэвсгэр цастай гуу жалгыг гарч чадахгүй гэж үзэж байжээ.

	Гэвч нөгөө саяхан үймээн гарсан Орлово - Куриловын хороо маш удаан тэлснээс өөрийгөө илрүүлжээ. Цагаан хасгууд түргэн сэхээ авч Николаевын дивизийг хуучин байранд нь шахаж оруулав.

	Энэ золгүй явдал олон зүйлийг гэрчлэх ажээ. Юуны өмнө Николаевын дивиз сахилга батгүй, түүний дарга Дементьев дивиз командлах чадваргүйгээ гэрчиллээ. Тэгэхээр Николаевын дивизийн дайчдыг биш даргыг нь ноомой байдлаас гаргах хэрэгтэй ажээ! Тэр гадна талаас нь харвал маш намбатай, аажуухан хөдөлгөөнтэй, өсгийгөө товхийтэл нийлүүлэн цэх зогсож гүн утгатай цэцэн үг хааяа нэг хавчуулж чаддаг хүн ажээ. Тэгээд тэр намбатай байдал нь бүхнийг хуурч: сандруу биш тайван, уурлаж загнадаггүй ийм хүнд итгэж болно гэсэн сэтгэгдэл төрүүлдэг байлаа. Харин агдуу биш тайван байдаг нь залуу мунгинуу бөгөөд Плясунковт байдаг хувьсгалч санаачилга оргилоогүй учраас тэр ажээ. Ямар ч амжилт алгаа. Гэвч богино хугацаанд армийг идэж байгаа шархыг илрүүлж амжжээ. Одоо ч анагаана даа... 

	Баруун жигүүрийнхээ дайчдад яаралтай хүч сэлбэхийг Фрунзе дивизийн даргад тушаахад Дементьев бодсон ч үгүй мартжээ. Цагаантнууд түүний дивизийг Хоёрдугаар Железнов болон Чернухин гацаанаас шахан гаргаж Деркул - Шпово орох төмөр замыг таслан хаажээ. Тэгснээрээ дайсан армийн фронтын гол чухал их замыг эзлэн авчээ. Чухамхүү энэ замаар хүмүүсийн сэлбэг, Урбах, Покровск, Ершов, Красны Кут, Александров - Тайгаас цэргийн хувцас хунар, талх тариатай цуваа ирж явжээ.

	— Энэ болхи амьтныг хэн дивизийн даргаар томилов оо? гэж Фрунзе эгдүүцээд, — Тэр Плясунковын чигчийнд нь ч хүрэхгүй! гэв.

	Дементьевийг командлалаас нь огцруулж Плясунковыг Бүх Уралын ангийн дайчдын даргаар томилж, одоо Плясунковт Николаевын дивиз ч захирагдах болжээ.

	Плясунков дарга нарва цуглуулж:

	— Нөхөр Фрунзе манай Чапай шиг стратегийг нь боловсруулна. Харин та нар намайг мэдэхгүй биш, хувьсгалт сахилга батыг би өөрөө тогтооно. Армийн командлагч биднийг Лбищенск рүү явахыг уриалж байна. Бид түүний хамгийн анхны тушаалаар Каспийн тэнгис хүртэл явсан ч бэлэн байна! гэж товч тодорхой ярьжээ.

	Яг энэ үеэр тэргүүний шугам дээр Плясунков руу эхнэр нь хүрч иржээ.

	— Түй! Мөн цагаа олж ирэв ээ. Тэргүүний шугам дээр чавганц байх нь Пермийн сүйрлээс ч дор хэрэг. Одоохон буцаад яв гэжээ.

	— Наашаа ч ирлээ, харин эндээс гарч болохгүй гэхэд

	— Эндээс гарахыг би даая гэлээ.

	Плясунков ам цагаан цаас авч: «Эрхэм хүндэт нөхөр Фрунзе! Улаан дарга эхнэрээ хажуудаа авч байх нь зүй зохисгүй тул та авч яваад Самарт хүргэж өгнө үү» гэж бичээд

	— Зай май. Командлагч Уральск руу яваад өгсөн ч түүнийг штабаас юм уу зочид буудлаас олж ав. Тэр чамайг аваад явна. Манайхны, их сайн, анхаарал халамжтай хүн байгаа юм гэлээ.

	Армийн командлагч тэргүүний шугамаар ороод, Самарт штаб руугаа явчихсан гэж цөм бодож байжээ. Тэр «зүй зохисгүй» хэмээгдсэн Плясунковын эхнэр, арван найман настай охиныг анхны чаргаар явуулж, өөрөө Уральскаас явах янзгүй байлаа. Тэр хажуудаа өөрийнхөө штаб — Федор Федорович Новицкий, туслах нартайгаа үлджээ.

	Михаил Васильевич Самартай утсаар яривал Иваново - Вознесенскийн ажилчны отряд ирсэн ажээ. Армийн командлагч Уральск руу Фурманов, Игнатий Волков, Андреев, Шарапов нарыг дуудлаа. Самарын хороо байгуулагдсан хоёр өдрийн дараа Уральск руу явуулна гэж Куйбышев мэдэгдлээ.

	... Фрунзе анги нэгтгэлээ яаралтай өөрчлөн байгуулж гарлаа. Москва руу, Төв хооронд цахилгаан явуулж: «Тусгай том өөрчлөлт хийх явдал шаардлагатай байна. Зөвхөн үймээн дэгдээсэн ангиудын үйл ажиллагааг төдийгүй армийн бүх удирдах хүмүүсийг нарийн мөрдөх нь чухал байна» гэжээ. Фрунзе Иваново - Вознесенскийн Отрядаас 220 дугаар хороог байгуулж 25 дугаар буудлагын дивизтэй нийлүүллээ.

	Иваново - Вознесенскийн хорооны комиссараар Дмитрий Фурмановыг томилов. Фурманов фронтод бүх гэр бүлээрээ: эхнэр Анна, охин дүү Софья, ах Сергей нартайгаа явжээ. Ер нь бусад хүмүүс ч гэр бүлээрээ ах, эгч, дүүтэйгээ, өвгөн нэхмэлчид хөвгүүдтэйгээ явцгаажээ.

	Игнатий Волков бригадын комиссар, Уральскийн цэргийн шүүхийн дарга болжээ. Куйбышевын саналаар армийн хэлтсийн даргаар саяхан Самарт гэгээрлийн комиссар байсан, большевик Тронин Владимир Аркадьевичийг томилжээ.

	Эсерүүдийн үймээний үед Ярославт Фрунзийн баруун гар болж байсан Иван Ильич Андреев онцгой штабт байсан бол одоо 22 дугаар дивизийн комиссараар батлагдаж, хуучин нууц ажилтан Иван Яковлевич Мякишев алдарт Пугачевын хорооны комиссар болжээ.

	Томилолт бүрийн дараа цуугиан дэгдэнэ. Авксентьевскийг эдүгээ хүртэл фронтод авчирч чадахгүй байлаа. Михаил Васильевич төвд гуйж, хүсэж шаарджээ. Авксентьевский Ярославын цэргийн тойргийн комиссарын үүргээ маш сайн биелүүлж байлаа. Одоо тийм мэргэжилтэн энд армид хэрэгтэй байв. Авксентьевский Ивановоос уйлан хайлан гуйсан захиа бичнэ. Хэн нэг нь тэнд Москвад Фрунзийн эхлэлт болгоныг эсэргүүцнэ. «Чи тэнд юугаа цуугиулаад байна вэ? Төв зөвшөөрөхгүй байна!» гэж Троцкий цахилгаанаар заналхийлнэ. Гэлээ ч гэсэн энэ бүгдийн эсрэг ажил үйлс аажмаар ая замдаа орсоор байлаа.

	Михаил Васильевич алхам бүрдээ Чапаев гэдэг нэрийг сонсоно. Чапаевын тухай үлгэр домгийн баатар шиг л ярилцана. Гэхдээ янз бүрийн л юм ярьж байлаа. Чуваш тосгоны тариачны хүү ажээ. Дэлхийн нэгдүгээр дайны үед тагнуулд явж бага дарга болтлоо алба хаажээ. Самарын тариачдын дунд эхлээд сайн большевик ухуулагч гэж цуунд гарчээ. 1917 оны есдүгээр сарын 28-нд большевик намд элсэж мужийн хороо толгойлж байжээ. Октябрийн хувьсгалын дараа Николаевын гарнизоны даргаар томилж, тэндээ Самарын хошуунд 138 дугаар бэлтгэл явган хорооны даргаар сонгожээ. Уул хороо үндсэндээ нударганчуудын хөвгүүдээс бүрдсэн байсан тул Чапаев уул хороог тарааж улаан гвардийн отряд байгуулжээ. Тэгээд эсер, меньшевик болон цагааны дарга нар фронтоос эргэж ирээд Николаевскт Зөвлөлт засгийн эсрэг бослого дэгдээхэд Чапаев отрядынхаа хүчээр үймээнийг даржээ. Чингээд нударган эсерчүүдийн үймээн хаана л гарна Чапаев түүнийг дарж байжээ. Чапаев нударганчуудын талх тариа, хувцас хунарыг авч тэдэнд мөнгөн төлөөс оногдуулж авсан бүх зүйлээ өлсөж байгаа хошууд, Питр, Москва руу явуулдаг ажээ. Тэр улаан гвардийн отрядуудаас бригад байгуулж түүндээ Степан, Разин, Пугачев нарын нэрэмжит хороодыг оруулж, бригадын даргаар Василий Ивановичийг сонголоо. Энэ бригад Дорнод фронтын дөрөвдүгээр армитай нэгджээ. Энэ армийг цагаантнууд ханган нийлүүлэх баазаас нь тасалсан байхад чухамхүү Чапаев л бараг гарзгүйгээр армиа бут цохигдохоос аварчээ. Дараа нь цагаан чехүүд, Самарын «зохион байгуулах хурлын» армитай янз янзын л юм болжээ. Николаевын хоёрдугаар дивизийн даргаар томилжээ. Тэр дивизийг хүчний хувьд арав дахин их цагаан хасаг, цагаан чехүүдийн эсрэг оруулжээ. Тэгээд дивиз бүслэлтийн байдалд ороход Чапаевт хэн ч туслахаар ирсэнгүй. Тэр армийн штаб, ерөнхий командлагч Бүгд найрамдах улсын хувьсгалт цэргийн зөвлөлд цахилгаан утас явуулсан авч хэрэг болсонгүй. Энэ нь урвалт мэт байлаа. Гэвч Чапаев дайсны бүслэлтийг сэтэлж чадсанаар барахгүй шахаж чаджээ. Одоо Чапаевыг Москвад цэргийн академид явуулжээ... 

	Энэхүү ярианы хэсгээс үзвэл гоц түргэн сэтгэдэг, аймшиггүй зоригтой, туйлбартай даргын дүр төрх тодорно. Штабын бичиг хэрэг дотроос армийн хувьсгалт зөвлөлийн дарга Линдовын нэр дээр Чапаевын бичсэн захиаг Михаил Васильевич олжээ. Уул захидалд: «Намайг дөрөвдүгээр армийн штабт ямар нэг албан тушаалд дуртай хорооныхоо комиссар юм уу даргаар татан авахыг хүсье... Би хэвтэж байх биш, ажиллаж баймаар байна... Өршөөгөөрэй, намайг энэ чулуун хананаас гаргаж өгөөч. Ханан дотор шал дэмий шаналж байхыг би хүсэхгүй байна. Энэ чинь надад шорон юм. Хэрэв дуудаж авахгүй бол намайг чөлөөлөх доктор дээр очлоо шүү» гэж бичжээ. Гэвч Линдов алагдаж Чапаевыг Москвагаас хэн ч дуудаагүй ажээ. 

	— Түүнийг дуудах хэрэгтэй байна гэж Фрунзе Новицкийд хэлээд, — түүний хийсэн байлдааны ажиллагаа, тулалдааныг би судалж үзлээ. Энэ бол төрөлхийн авьяаслаг жанжин байна. Байлдаж дуусмагц академид явуулъя. Эх нутаг нь хамар дор нь шатаж байхад түүнийг зориуд явуулсан бололтой. Араншин нь л таалагдаагүй бололтой доо гэв.

	Дуудах ч хэрэг гарсангүй.

	— Чапаев эргээд ирж! Академиас оргоод ирж... гэсэн яриа цахилгаан мэт тархлаа.

	— Чапаев хүлээн авахыг гуйж байна гэж армийн командлагчид штабын жижүүр илтгэлээ.

	Михаил Васильевич, Новицкий нар бие биеэ ширтсэнээ:

	— Сайн хүн санаагаараа гэгч болжээ. Одоо ч нөгөөх өөрийнхөө хүмүүжүүлсэн Плясунков шигээ сэлмээрээ даллаад биднийг харааж эхэлнэ дээ. За яах вэ, орог! гэв.

	Гадна тал нь үстэй гадартай савхин гуталтай, цоо шинэ дөрвөн халаастай цэрэг цамцтай, үсээ гөлчийтөл самнасан, сахлаа хуссан, дунд зэргийн нуруутай, туранхайвтар хүн ичингүйрсэн маягтай удаан орж ирлээ.

	Энэ чинь Чапаев л юм байгаа даа? Жижүүр арай будилчхаагүй байгаа? Гэвч орж ирсэн хүн цэх зогсож бүхий л ирсэн тухайгаа ёсоор нь илтгэхэд л эргэлзээгүй боллоо. Чапаев гэдэг чинь ийм хүн байжээ!..

	— Сайн байна уу, Василий Иванович! Суу л даа! Томилогдож ирэв үү?

	— Нөхөр армийн командлагч оргоод ирлээ. Энд цус урсгаж байхад би ар талд суугаад дайны тухай ном уншиж байдаг. Сэтгэл түгших боллоо... 

	Түүний дуу бүдэг, зөөлөн ажээ. Гагцхүү үе үе буух ширүүн хөмсөг, бас жигд биш татваганах сахал нь сэтгэл хөдөлж байгааг нь илчилнэ Тэр шантаршгүй, хүчтэй араншинтай болох нь харахад илт ажээ.

	— Та тэгэхэд яагаад дивизийн дарга Захаровын тушаалыг өөрчилж, командлалыг өөртөө аваад хожим нь огцорсныг би мэдэж байна! гэж Фрунзе хэллээ.

	Чапаев хөмсөг зангидаж, сахлаа имэрч нэг ч үг дуугарсангүй сонслоо.

	— Таны сэтгэл тэвчиж чадахгүй байна гэж би бодож байна. Дивизийн даргын тушаал үнэхээр алдаатай байжээ. Та түүнийг хараад их барьсан ч өмхий бага барьсан ч өмхий гэгчээр шийджээ. Тэгээд ч тулалдаанд ялжээ. Хэрвээ ялаагүй, Николаевскийг чөлөөлөөгүй бол яах байсан бэ? Таныг чухам юу хүлээж байсныг та мэдэж байсан уу? гэв.

	Чапаевын нүд дүрэлзэнэ. Энэ хатангир бяцхан хүн хэчнээн их гал цогтойг Фрунзе тэр дороо ойлголоо.

	— Мэдэж байсан. Харин Николаевскийг авах хэрэгтэй байсан шүү дээ! Захаров Кутяковийг халз дайралтад орж, Плясунковыг Давыдовка тосгон руу ухрахыг тушаасан юм. Уучлаарай, энэ бол ёстой бодож боловсруулаагүй тушаал байсан юм. Бүх хүнээ тавьсан ч, хотыг авахгүй байсан юм. Би Разиныхныг чехүүдийн ар талаар тойрохыг тушаасан юм. За тэгээд Пугачевынхантай хамт дайсны их бууны галыг өөр дээрээ татав. Тэгээд Разинчууд араас нь цохиж эхэлмэгц би Пугачевынхныг халз тулаанд оруулсан... Николаевскийг авахгүй байх тийм эрх бидэнд байгаагүй юм!

	— Сайхан ажиллагаа болжээ! Би нөхөр Плясунковын яриа, баримт бичгээр танилцсан юм.

	Чапаев биеэ барихаа байж, тэд болсон тулалдаан, хийсэн ялалт, ялагдлын талаар, армийг өөрчлөн байгуулсан тухай ярьцгаалаа. Василий Иванович ийм юм болгоныг анхаарч ойлгодог армийн командлагчтай анх удаа учирч байгаа ажээ. Харин Фрунзе түүнийг тасралтгүй сэмээрхэн ажиглаж, судалж байлаа. Тэгээд дахиад л нээлт хийсэндээ баяртай байв. Үгүй, хүнийг ажил үйлсээр нь биш ам хэлээр нь шүүж дассан тэр хүмүүсийг хэрхэн дүрслэхийг хичээдэг тийм Чапаев биш байлаа. Өөрийгөө илчилсэн ширүүн үг сонсоход хэнд таатай байх бил ээ дээ? Чапаев долигонон бялдуучлах, хуурамч зангүй ажээ. Тэр хувьсгалд хэргэм тушаал горьдож ирээгүй бөлгөө. Чапаев дарга нарт биш харин хувьсгалд хүчин зүтгэж байгаа ажээ. Хэрвээ өөлшгүй нэр хүнд, өндөр дээд дарга гэж биеэ тоосон хэн хүн хортой буруу тушаал өгвөл Чапаев эхлээд буруу гэдгийг батлахыг оролдоод бүтэлгүй болбол тэрсэлдэг байна. Тэр хамгийн дээд зэргийн сахилга баттай ажээ. Гэвч өөр хүний хорон санаанд хэзээ ч автахгүй бөлгөө. Тэр ангийн хэтэрхий их сонортой учир өөрийн нь бодлоор хувьсгалд муу зүтгэж байгаа тэр хүмүүстэй заримдаа шууд зөрчилд ордог байна. Залхуурал, ноомой байдал, эмх замбараагүй явдлыг тэр үзэн яддаг бил ээ. Тэр империалист дайны ширүүн сургуулийг туулан өнгөрүүлж, «бүхнийг мэддэг» гэж сайрхагч генерал юм уу дарга нарын хайнгууд зан хэн хүнийг баллаж ямар ч утга санаагүй үй олон амийг бусниулж байгааг харж байлаа. Чапаев армид 1908 онд анх оржээ. Хожим Неман дээр үзэлцэж гурван ч удаа шархаджээ. Цэрэг хүний хамгийн дээд шагнал — Георгиевскийн бүч дүүрэн дөрвөн загалмай одон, медалийн хамт авчээ. Степан Разин, Емельян Пугачев зэрэг тариачдын удирдагчид дуртай баатруудаа шагшран магтахдаа цуцдаггүй, Гарибальдийн аян дайныг сайн мэддэг гэж тооцогддог ажээ. Төрөлхийн авьяастай нь авьяастай авч маш сайн тактикийн бэлтгэлтэй бөлгөө. Ер нь төрөлхийн авьяас гэдэг чинь юу юм бэ! Бусад хүмүүс сургууль, академид цэргийн эрдэм ухааны мэдээжийн юмыг цээжилж цээжилж ашиг бага байдаг шүү дээ. Тэгээд эцсийн дүнд хамгийн гол нь ямар нэгэн үнэнийг ёс төдий эзэмшихдээ биш, харин биеэ дааж бодож, хамгийн зөв шийдвэрийг олж чаддаг байх ёстой. Чухамхүү фронтын цэргийн тагнуулын хувьд Чапаев тухай бүр биеэ дааж, хурц нарийн бодох хэрэгтэй болдог байжээ. Түүний ухаан тэгэхэд л бүр туйлдаа хүртэл хурцадсан байдаг. Зөвхөн тактикийн зүйлийг мэдээд зогсохгүй стратегийн байдлыг мэдэж, баримт материал хуримтлуулах хэрэгтэй болдог. Сумангийн тэргүүн том дарга биш зөвхөн анги салбарынхаа хамгийн ухаантай, эрүүл саруул хүн - бага дарга бил ээ.

	Чапаев Фрунзийн адил бүр төрөлхийн цэргийн авьяастай бөгөөд түүний эх булаг нь дайсныг бут цохиж устгах, дайтаж чаддаг, эрүүл саруул практик бодолдоо байдаг байв. Харин үзэл суртлын хувьд: шимэгчид, хөлсний капитал, хэмжээгүй эрхт хаант засаг, эх орноосоо урвагчид, аймхайчууд, хулчгаруудад үхэл өгөх үзэл цусанд нь шингэсэн ажээ. Хөдөлмөрийн үйл хэргийг ялгуулж байна! Түүнийг жадныхаа хүч чадлаар тогтоогтун! Бүхний амьдрал жинхэнэ утга агуулгаараа элбэг баян байхын тулд хэн нэг нь цусаараа төлөх ёстой. Бүх дэлхий улаан, цагаан гэж задарчээ. Бүхнийг гартаа авахыг оролдож байгаа ягаан ч бас байна. Гэвч тэдэнтэй онцгой яриатай бил ээ... Хувьсгалын улаан биен дээр ягаан үлдвэл тийм амархан ч ялгарахгүй.

	Өөрийн нь ойлгож, талархаж байгаа явдал одоо Чапаевт гайхалтай бөлгөө! Тэгэхдээ өөрийгөө талархуулахдаа биш, сэтгэлдээ нуугдсан тэр зүйлийг ойлгуулахад байлаа. Армийн командлагч Василий Ивановичийг үргэлж зовоож байдаг тэр санаа, ярьж байдаг тэр үгийг хэлжээ. Ямар ч дутуу дулимаг зүйлгүй, цөм пролетари ёсоор, намын ёсоор цэвэр шулуун ажээ.

	— Василий Иванович, би тантай танилцсандаа баяртай байна гэж Фрунзе хэлээд, — Александро - Гайн хэсгийг командлахаар явж болно. Үнэндээ энэ нь дивизээс бага, гэхдээ бригадаас их юм шүү. Бид танд комиссар сонгож олно. Манай энд Дмитрий Фурманов гэгч онцгой хүн бий гэвэл

	— Энэ хүн! Миний сэтгэлийг мэддэг хувьсгалч, ухаалаг хүн гэж Чапаев Плясунковт хэлэхэд

	— Стратегич! гэж Плясунков дуу алдаад, — Миний үгэнд итгэ, тэр таныг хэсэг дээр удаан барихгүй. Дивиз өгнө. Армиа ч өөд нь татна!.. гэлээ.

	
«ЦЭРГИЙН ОНЦГОЙ АВЬЯАС БИЛИГ»

	Фрунзе фронтод ирээд гурван сар болж байлаа. Гэвч юм болгонд л үргэлж тэнд байгаа юм шиг сэтгэгдэл төрнө. Тэр өсөж, дадаж, арми хэмээх асар том байгууллагын тэргүүн болжээ. Очоогүй анги нэгтгэл бараг байхгүй байлаа. Штабын дарга Федор Новицкий, байнгын туслагч Сергей Сиротинский нар түүнээс салахгүй, үргэлж хамт явна. Армийн командлагчийн штаб албан ёсоор Самарт байх авч үнэн хэрэг дээрээ галт тэрэг, замгүй цасан хунгар дундуур цуцалтгүй давхиж явдаг авто машин дотор явдаг байлаа. Самарын зочид буудлын нэг өрөөнд Фрунзийн байр байх бөгөөд Софья Алексеевна нөхрөө тун цөөн харна. Фрунзе цаг гаруй гэртээ байгаад л галт тэрэг рүү юм уу штаб руугаа гүйнэ.

	Фрунзе эсер, меньшевикуудыг штабын бүх командлах албан тушаалаас шахан гаргаж, шалгарсан коммунистуудаар сольжээ. Тэгтэл Дорнод фронтын командлагч Сергей Сергеевич Каменевыг түших хэрэгтэй боллоо.

	Хуучин армийн хурандаа, ерөнхий штабын ажилтан Каменев Зөвлөлт засагт хязгааргүй үнэнч хүн байлаа. Каменев нутгийн хүч хэрэгсэл дээр тулгуурлан зөвлөлт засгийн анхны тогтмол фронт — Дорнод фронтыг бий болгожээ. Гэвч нутгийн хүч, хөрөнгө барагдаж зайлшгүй хэрэгтэй батжилыг олж чадахгүйд Сергей Сергеевич ямар арга хэмжээ авахаа мэдэхгүй байлаа. Тэгтэл Фрунзе гарч иржээ. Фрунзийн хүч чадал Самараар барахгүй, бас Саратов, Покровск, Александров - Тай, Вольск, Сызрань, тэр ч байтугай Пензад хүртэл шинэ шинэ хотод таран түгэх болжээ. Тэдгээрт Фрунзийн шийдвэрээр ажилчин ядуучуудаас бүрдсэн хороод байгуулагдаж эхэлжээ. Тэр дайчин штаб бий болгож, цэргийн мэргэжилтнүүдийн итгэх сэтгэлгээг хөгжөөжээ. Байлдааны хогшил цуглуулж зэвсэглэл, галт хэрэгсэл тээж авчирчээ. Тэгээд хамгийн гол нь армидаа морин цэргийн ангийг зохион байгуулж эхэлжээ.

	— Морин цэрэггүй бол баларна! Колчакийн давуу тал морин цэрэгтээ л байгаа юм. Одоогийн чинь дайн бол маневрлах дайн шүү дээ гэдэг байв.

	Армийн командлагч Фрунзе өөрийгөө тойруулан, Колчакийг бут цохих хүчирхэг нударгыг хатуу эрэмбэтэй, шургуу байгуулж байгааг Каменев харж байв.

	Фрунзед өөрт нь бол боссон олон түмний стратеги, тактикийг боловсруулах, тэднийг тодорхой зохион байгуулах, дайчлах, байгуулах ажил нь Ярославын цэргийн тойрог, Минск, Шуй, Иваново - Вознесенскт хийж байсан тэр ажлаа хийж байгаа мэт санагдана. Хүмүүс хүн хэвээрээ үлдэж, харин ёс суртахууны болон бие бялдрынхаа бололцоог илрүүлэх хэрэгтэй болдог тэр байдал л өөрчлөгдөж байдаг шүү дээ. Хувьсгалын шат бүрээр дэвшигдэж байгаа зорилтын хэмжээнд хүртэл хамгийн өргөн олон түмнийг татаж хүмүүсийг хүмүүжүүлэх явдал хамгийн гол нь байдаг. Иймээс ч Фрунзе ангиудын улс төр - хүмүүжлийн ажилд анхаарч, анги бүрийн улс төрийн ажилтан, дайчид, коммунистуудын тоог өсгөхийг хичээж байлаа.

	Чухал ажил, халамжийн дунд фронт дээрх байдлыг уйгагүй судлах явдал бас байлаа. Фронт гэгч юу юм бэ? Энэ бол цаг үргэлж байх ёстой зүйл биш ээ. Дорнод фронт нь хоёр мянга гаруй километр өргөн, Печор, жигтэй Чердыни, Пермээс аваад Актюбинск, Арал далай хүртэл асар уудам нутаг эзлэх ажээ. Энэ чинь Орос орны дорнод хэсэг гэсэн үг. Хоёр мянгаас гурван зуун тавин километр нь Дөрөвдүгээр армид хамаарна. Баруун жигүүрийн хамгийн өмнөд хэсэг юм. Фронтын штаб Симбирскт байдаг, тэнд Каменев ч байлаа. Бүх фронтод зуун арван нэгэн мянган улаан цэрэг хурсныг Фрунзе мэднэ. Бүгд зуун арван нэгэн мянган цэрэг шүү! Тэр ч байтугай Дорнод фронт илүү, дутуугүй яг гурван зуун далан дөрвөн их буутай гэдэг нь ч тодорхой ажээ. Галт хэрэгсэл маш бага бөгөөд хаанаас ч олдохгүй байлаа. Тэгэхэд тагнуулын мэдээгээр Колчакад зэр зэвсгийг ярилгүйгээр морин цэрэг л хоёр дахин илүү ажээ. Энэ бол амьд хүчний давуу бил ээ... 

	Шөнө ганцаархнаа байх нь ховор цаг бил ээ. Михаил Васильевич тасалгаа дотроо явж, тайван, зүгээр бодож болно. Гэхдээ заавал армийн тухай биш шүү. Хүн хэчнээн их ажил үйлстэй байлаа ч гэсэн ямар нэгэн өөр зүйл бодож болох бил ээ.

	Фрунзе амьдралынхаа байдал, алхам бүрийд уулзаж байдаг шинэ хүмүүсийнхээ тухай бодно. Наад зах нь л цэргийн мэргэжилтнүүдтэй харилцах харилцааг аваад үзье л дээ. Нэг л хүйтэн уулзана. «Морь, морьтны холбоо» гэж Фрунзе Новицкий хоёрын бат холбоог шоолон шивгэнэлдэнэ. Эсвэл цэргийн мэргэжилтэн тэргээ чирч, командлагч гагцхүү тушаалд гарын үсэг зурна гэлцэнэ... Харин Фрунзе командалж сурсан, гэхдээ хүчний харьцаа, маневрлах хэлбэр, төлөвлөх хугацаа зэрэг хамгийн жирийн зүйлийг цэргийн мэргэжилтнүүдээс ичихгүй асууж, ил хийдэг байлаа. Фрунзе өөрийгөө «морьтон биш» сурагч гэж үзэж байв. Гэвч түүнтэй ярилцсан цэргийн мэргэжилтнүүд өрөөнөөс нь гарахдаа нэлээд мэгдсэн гардаг ажээ. «Сурагч» ер нь сургуулийн сурагч биш ажээ. Тэр цэргийн талаар мэдлэгтэй учир асуусан асуултад нь цэргийн мэргэжилтнүүд цөмд нь хариулж чаддаггүй байлаа. Тэр өргөн сэтгэдэг аж. Тэр хүмүүс Фрунзетэй уулзсаныхаа дараа сэтгэл сэргэн хөөрч баярладаг. Энэ нь Фрунзийн тааварлаж байгаагаар бол ганц нэг хүнд биш бүх шинэ хүн төрөлхтөнд хамаатай, тухайн үед уул сэтгэлгээг илэрхийлэгч Фрунзе мэтийн хүмүүстэй уулзаж, шинэ маягийн сэтгэлгээтэй учрахаар ийнхүү баярладаг ажээ. Фрунзе байнга сурч байлаа. Тэгтэл цэргийн мэргэжилтнүүд аажмаар түүнийг гүнээ хүндэтгэх болжээ. Учир нь түүний тэднээс мэдсэн бүх зүйл ганц зорилготой биш, биеэ дааж дүгнэлт хийх бааз, зайлшгүй чухал багаж зэвсэг, дутагдаж буй салаа салбар нь болж байлаа. Тэд захирагдаж, хэлсэн үг бүрий нь сонсдог боллоо. Харин Фрунзе гэмшингүй инээмсэглэж:

	— Федор Федорович, би таныг зовоож гүйцэх шиг боллоо. Тан шиг хүний тухай киргизүүд: Эрхийн эм, долооврын дом гэж ярьдаг юм. Бас гарын хүчтэй хүн ганц хүн дийлнэ. Эрдмийн хүчтэй хүн мянган хүн дийлнэ гэж байдаг... За унтъя, унтъя!.. гэж Новицкийд хэлэв.

	Фрунзе халамж, тасралтгүй сэтгэл хөдлөлтийн дунд гүн ухаанаар сэтгэх чадвараа алдаагүй ажээ. Зөвлөлт засаг жил дөрвөн сар тэсэн тогтож байв. Тэгэхдээ дайсны бүслэлтэд оршиж байлаа. Дорно зүгт Колчак, Гайд, Каппель, Ханжин, Белов нарын армитай хамт, өмнөдөд Деникин, баруун талд Польшийн панууд, баруун умарт талд Юденич, Умардад Миллер, Англи, Америк, Франц, цагаан финийн интервенцүүд байлаа. Гадаадын довтлогчид Цагаан, Хар, Каспийн тэнгист байв. Улаан Орос орон газар зүйн хувьд толбо шиг л байлаа. Гэлээ ч гэсэн тогтож байв. Тогтох ч болно... Хуучин ёс дэглэм эргэж ирнэ гэж хэний ч толгойд орохгүй байв. Улаан Бүгд найрамдах улсын өвөрмөц ахуй амьдрал бүр бий болжээ. «Улаан хошуу» Зөвлөлт амьдралаар бялхаж байлаа. Саяхан Иваново - Вознесенскийн мужийн зөвлөлийн их хурлын төлөөлөгчдөөс: «Улаан хошууны» удирдагчид ба цогцлон байгуулагчдын тэргүүний эгнээнд таныг дахин үзнэ гэдэг итгэлээ илэрхийлье» гэсэн цахилгаан утас иржээ. Михаил Васильевич бараг өдөр бүр ажилчдаас, Жиделевээс фронтод явахыг хүссэн боловч явуулахгүй байгаа хошууны гүйцэтгэх хорооны дарга Любимовоос, Зайцеваас, хувьсгалт хөдөлгөөний ахмад зүтгэлтэн Иваново - Вознесенскийн хошууны намын хорооны нарийн бичгийн дарга Ольга Афанасьевна Варенцовагаас захиа авдаг байлаа. Үйлдвэрүүдэд хөвөнгийн асуудал хуучин хэвээр муу байлаа. Туркмен рүү чухам хэзээ явах вэ?..

	Туркменд хийх аяны тухай Михаил Васильевич ч мөрөөдөл болж байв. Тэнд өөрийнхөө улаан арми байгуулжээ. Гэвч тэр арми мөн л бүслэлтэд байлаа. Тэндээс хэд хэдэн хороо сэтэлж иржээ. Михаил Васильевич тэднээр Туркмений армийг байгуулах санал гаргажээ. Бүр саяхан энэ арми түүнд захирагдаж байсан бөгөөд тэр Өмнөд бүлгийн командлагч болжээ. Уул бүлэг цагаан хасгийн армийг устгах ажлыг дуусгаж, Уральск, Оренбургийн мужийг бүрэн цэвэрлэж Туркмен рүү хөдлөх ёстой байлаа.

	Фрунзе Туркменд байдаг ээж Мавра Ефимовнаг цаг үргэлж санадаг байлаа. Тэнд бас эгч дүү нар нь байдаг. Хөөрхий, хөөрхий муу ээж... Фрунзе арван таван жилийн өмнө Верныйгээс Петербург рүү явсан тэр цагаас хойш тэд уулзаагүй ажээ. Тэгэхэд Фрунзе арван есхөнтэй байсан бол одоо гучин дөрөвтэй. Өвгөн болжээ. Үс нь ч бууралтаж эхэлжээ... Бие биеэ хараагүй, уулзаагүй уджээ... Мөн ч ширүүн цаг байжээ. Гурван хувьсгал, шорон гяндан, цөллөг, орголт бусгалт, фронт гээд л агшин зуур амсхийх завгүй байлаа. Арван таван жилийн турш ямар нэг тамд орсон мэт байлаа... 

	Ээж минь уучлаарай, хүүгээ уучлаарай. Амьдрал хэтэрхий хатуу ширүүн байжээ... Гэлээ ч гэсэн хэчнээн цаг хугацаа өнгөрлөө ч хэнд ч нэг л ээж байдаг шүү дээ. Зүсэрсэн борооны дор ч, гав гинжтэй байхдаа ч ер хаана ч явсан эхийгээ үргэлж сэтгэлдээ бодож байдаг.

	Фрунзе Туркмений Төв гүйцэтгэх хороонд дараах радиограммыг явуулжээ. Үүнд: 

	 

	«Оросын Бүгд Найрамдах улсын Ажилчин Тариачны засгийн газрын тааллаар туркмений цэрэг хамааран орж байгаа Дорнод фронтын Өмнөд бүлгийн армийн командлагчаар би томилогдлоо. Эдүгээ хүртэл. дайсны галзуурсан дайралтыг няцааж, гал улаан тугаа намируулан байгаа Туркмений дайчин баатруудад туслахаар тун удахгүй цэрэг очно. Та нөхдөөр дамжуулан Туркмений бүх үндэстэн ястны хөдөлмөрчин олон түмэнд баяр хүргэе. Миний онцгой мэндчилгээг төрсөн хот Пишпек, унаган нутаг Семиречийн хөдөлмөрийн хүн амд дамжуулна уу. Туркмен нутгийн хүний хувьд та бүхний хүсэн хүлээж байгаа тусламжийг аль болох түргэн очуулах талаар бүхий л чармайлтаа гаргана. 

	Социалист мэндчилгээ дэвшүүлсэн Фрунзе!» 

	 

	гэжээ.

	Мөрөөдөл амархан биелэгдмээр ажээ. Фрунзе давшилтын төлөвлөгөөг нарийн сайн боловсруулахад фронтын командлагч сайшаалаа. Михаил Васильевич Чапаевт их итгэл хүлээлгэж байлаа.

	Өмнөд бүлгийг Фрунзе давшилтад оруулав.

	— Туркмен улс руу!

	Сайн зохион байгуулагдсан, амарсан цэргүүд Уральск Оренбургийн талд цутган орж дайсныг сандралд оруулж зугтахад хүргэв. Дайсан хэдхэн өдрийн дотор Уральскаас урагш зуун хориод километр газар таягдлаа. Чапаев Сломихинск өртөөг авав. Асар олон их буу, пулемёт дайснаас булаан авчээ... Энэ бол догшин хуй салхи байлаа. Тийнхүү цагаан хасгийн армийн штаб Лбищенскийг авлаа.

	Фрунзе үргэлж магнайд нь явна. Түүний зориг гэтэлшгүй шавар, нойтон цасанд суусан их буу, хороод, эскадрон, олон түмнийг хөдөлгөж байлаа. «Танай армийн ажил үйлс одоогийн фронтын .цорын ганц саруул хуудас болж бүх найдварыг давлаа» гэсэн цахилгаан Каменев илгээж, гавьяа байгуулсан хүмүүсийг шагнах Улаан Тугийн одон явуулсан байлаа. Фрунзе өөрөө Плясунковын энгэр дээр одон зүүж өгөв.

	Хэдэн өдрийн дараа фронтын командлагч Фрунзийг шууд утсан дээр дуудаж:

	— Давшилтаа зогсоогоод нэн даруй фронтын штабт ир! гэжээ.

	Михаил Васильевич чухам юу болсныг мэдэж байлаа. Бүр гуравдугаар сарын эхэнд Колчак бүх армиа давшилтад оруулжээ. Генерал Гайдын Сибирийн арми манай Гурав, Тавдугаар армийг умар зүг шахжээ. Тэд Вятка руу ухарч байв. Үнэхээр ингэж үйлс муугаар эргэлээ гэж үү?

	Яагаад энд фронтын баруун жигүүрт давшилтыг зогсоох хэрэгтэй болов оо?

	Михаил Васильевич Симбирскт, Каменев руу очлоо.

	... Симбирскийн энэ модон байшингуудын нэгэнд Ленин төржээ. Чухам аль байшинд бол?.. Стрелецийн гудамж дахь нүүрэн талдаа таван цонхтой хоёр давхар байшинг Фрунзед заалаа. Жигүүрийн байшинтай, жирийн төмөр дээвэртэй байшин байлаа... 

	Михаил Васильевич Венц дээр Ижил мөрний эгц эрэг дээр зогсоно. Васильевийн сүмийн цаг цохино. Харин холын тэртээх талд хаврын хүдэн униартана.

	Эндээс Ильичийн амьдралын зам эхэлжээ. Эндээс Михаил Фрунзийн амьдралд ч агуу их ер бишийн зүйл эхэлнэ... 

	Фрунзе хувь тавилангийнхаа өөрчлөлтөд дассан ч гэсэн хагас цагийн өмнө фронтын штабт болсон явдал цочоожээ.

	Сергей Сергеевич Каменев олон шөнө нойргүй хоносноос царай шаргалтаж нүд нь улайн, хонгор үс нь сэгсийжээ.

	Цэргийн мэргэжилтэн, холбоочид, штабын ажилтан нар тасралтгүй гүйлдэнэ. Ширээн дээр нь бөөн мэдээ, цахилгаан овоолжээ. Каменев ядарсан байртай:

	— Куйбышевыг Өмнөд бүлгийн цэргийн хувьсгалт зөвлөлийн гишүүнээр томилж бидний бүх хүсэлтийг хангасан байна. Авксентьевский, Любимов хоёрыг Иваново - Вознесенскээс нааш нь дуудуулсан. Байдлыг та мэдэж байна уу? гэв.

	— Мэдэж байна. Тавдугаар арми Уфаг өгчээ. Өмнөд бүлгийн байлдааны шуурхай зорилт өөрчлөгдсөн эсэхийг би одоо болтол мэдэхгүй л байна. Туркменд уу, Ижил дээр үү, хаана бид түшиглэх болж байна?

	— Харин та юу гэж бодож байна?

	— Та тушаал гаргаж давшилтыг зогсоосноороо энэ асуудлыг бүр шийдчихсэн юм шиг надад санагдаж байна. Өмнөд бүлэг Колчакийн цэргийн гол бүлэглэлийн эсрэг байлдаж Тавдугаар армид туслах үүрэгтэй.

	— Тийм ээ, Колчак сул газар шиншиж олжээ. Тавдугаар арми онцгой хүнд байдалд байна. Онцгой хүнд шүү! Уфа, Стерлитамак, Белебей, Бугульма цөмийг өгчээ. Генерал Ханжин тавин мянган жад, сэлэмтэй байхад манай арван мянга тэсвэрлэж чадсангүйд цэцэрхэх юм алгаа... Ханжин Самар луу тэмүүлж байна. Троцкий амьд хүчээ хайрлах зорилготой төлөвлөгөө боловсруулжээ. Манай фронтын цэргийг Ижил мөрний цаана аваачих хэрэгтэй.

	Михаил Васильевич чихэндээ итгэсэнгүй.

	— Самар, Оренбург, Казань хотыг өгөх гэж үү дээ? Талх тариа, усан замын хамгийн том шугамаа өгөх гэж үү?

	— Тэгж л таарч байна даа.

	— Энэ чинь урвалт, шууд урвалт байна! Самарыг бид дайсанд өгч болохгүй, өгөх эрх ч байхгүй. Колчак биднийг түрлээ гээд юу болох юм бэ? Яагаад бид эргэж харахгүй зугтах ёстой юм бэ? Ингэх л юм бол Колчакт ялагдана гэсэн үг. Колчак Дундад Ижилийн зааг дээр гарч ирнэ гэдэг чинь Дорнод фронтын стратегийн сэтлэлт болно гэсэн хэрэг. Дайсан долоон төмөр замын гол шугамаар Бүгд найрамдах улсын гүнд нэвтрэн орох аятай байдал бий болно. Эсвэл бид Москвагийн хаалгыг Колчакт өөрсдөө нээж өгөхийг Троцкий хүсээ юү? Бусад армийн тухайд бол хэлэх юм алга, харин Өмнөд бүлгийн тухайд бол хамгаалаад ч зогсохгүй давшихад бэлэн байна.

	— Үүнийг ч би мэдэж байна. Бас тэгээд зөвшөөрч ч байна. Гэвч таны нэрлэснээс гадна ямар нотолгоо бид Троцкийн төлөвлөгөөний эсрэг дэвшүүлж чадах вэ! Троцкий Вацетисийг шахаж, Вацетис аргагүйн эрхэнд түүнийг зөвшөөрчээ. Би ингэж бодож байна. Ийнхүү ЗСБНХОУ-ын зэвсэгт хүчний ерөнхий командлагч, Бүгд найрамдах улсын цэргийн хувьсгалт зөвлөлийн дарга бидний эсрэг болж байна гэлээ.

	Михаил Васильевич Каменев рүү ширтэн харж:

	— Сергей Сергеевич, та Троцкийд итгэдэг үү? Нуулгүй хэлээч гэж асуулаа.

	Каменев мөрөө хавчисхийж:

	— Троцкий надад дургүй гэдгийг л би мэдэж байна. Тэгээд ч яалаа гэж тэр надад дуртай байх вэ дээ? Хаант засгийн армийн хурандаа улс төрийн бодлогод хутгалдахын хэрэггүй гэж уулзах болгондоо надад сануулж, танаас ганцхан командлахыг л шаардана гэдэг байв. Вацетис ч гэсэн хуучин армийн дарга хүн, харин түүнд Бүгд найрамдах улсын зэвсэгт хүчнийг итгэн өгчээ. Өөрөөр хэлбэл тийм өндөр албан тушаалд байхдаа дуртай ч дургүй ч байсан улс төрийн бодлогоор оролцох үүрэгтэй болдог. Фронтын алхам бүрд улс төрийн асуудалтай салшгүй холбоотой байхад би яаж түүнээс хөндийрөх юм бэ? Би ямар Зөвлөлт засагт хөлслөгдөж байгаа биш чин шударга үнэнээр хүчин зүтгэхээр тангарагласан шүү дээ. Намайг ч тэр Колчак баяртайяа дүүжлэх байсан байх аа, яагаад гэвэл фронт командалж байгаад биш, зөвлөлт засагт хүчин зүтгэж энэ засгийн нэг эс нь болсны хувьд шүү дээ. За тэгэхээр та ахмад большевик хүн, ийм үед яаж ажиллах ёстойг хэлээд өгөхгүй юү? Троцкийд би итгэдэггүй гэдгээ хэлье. Ижил мөрөн рүү цэргээ ухруулах явдлыг ямар ч бодлоор цагаатгаж болохгүй. Би чинь цэргийн хүн болохоор бага сага юм мэднэ шүү дээ... 

	— Би яг л ийм хариу хүлээж байсан юм. Өнөөдөр Владимир Ильичид цахилгаан утас явуулж байдлаа танилцуулъя. Ленин Ижил мөрөн рүү ухрахыг хориглоно гэдэгт итгэж байна. Троцкийн ялагдал хүлээлгэх төлөвлөгөөний эсрэг би нотолгоо гаргах биш харин өөрсдийн нарийн сайн боловсруулсан төлөвлөгөөгөө тавих ёстой. Надад ч нэлээд бодсон зүйл бий. Бидний төлөвлөгөө сайн ч бай, муу ч бай бид яасан ч Ижил рүү ухрахгүй!

	Фрунзе газрын зураг руу очлоо.

	— Зам муугаар биднийг айлгаж байна. Энэ чинь ганцхан бидэнд байгаа зүйл биш тэр Ханжинд ч бас адил шүү дээ. Түүний арми цорын ганц төмөр замын дагуу явж байгаа болохоор маш урт сунжирсан нь мэдээж хэрэг. Яг энэ л бидэнд хэрэгтэй байна. Бид тэднийг хэсэг хэсгээр нь цохиж болно. Колчак хүчээ цаг үргэлж атгадаа барьж байж чадахгүй, түүний ангиудын харилцан ажиллагаа зайлшгүй эвдэрнэ гэж би тэртэй тэргүй боддог юм. Ханжины армийн зүүн жигүүр гол бүлэглэлээсээ хоцорч байгааг бид одоо ч харж байна. Хэрэв бид цохих хүчтэй бүлэг байгуулах юм бол доо... Ийм бүлгийг гагцхүү фронтын баруун жигүүрт байгуулж болохыг байдал хэлж байна. Энд манай цэрэг Колчакийн цэргийн тал руу бат хошуу бий болгожээ. Энд бид Самар луу явж байгаа түүний гол хүчинд заналхийлнэ... Тийм бүлэг байгуулах амаргүй гэдгийг ойлгож байна. Гэвч өөр зам алгаа. Хүчирхэг нударга хэрэгтэй. Жигүүр лүү нь эрчимтэй дайрч, цагааныхны гол бүлэглэлийн ар талыг устгаж дорно зүг ухрах замыг нь таслах ёстой! Оренбург, Уральскийн чиглэлд хязгаарлагдмал хүчээр хамгаалах ажиллагаа явуулж болно. Бас л тухайн үеийн байдлын хэлж байгаагаар гол цохилтыг Бузулукийн районоос эхлэн хойш жигүүр болон ар талд өгөх нь дээр байна... Энэ бол мэдээж урьдчилсан бодол бил ээ.

	Фрунзе дуугүй болов. Каменев ч дуугарсангүй. Тэр хэдэн хурмын төдий гүн бодолд дарагдан байснаа босож Михаил Васильевич рүү түргэн алхсаар очоод

	— Хүүшээ, энд чинь зөв санаа байна шүү!.. Фронтыг хоёр шуурхай бүлэг болгон хуваая... Бузулукийн районоос хойш Баруун армийн гол бүлэглэлийн ар тал болон жигүүрт цохилт өгөх чинь зөв санаа байна... гэлээ.

	Түүний бодол хэдэн арав дахин хурдан ажиллаж байгаа нь энэ бүгдээс тодорхой байлаа. Гагцхүү жаахан түлхэн хөдөлгөх явдал хэрэгтэй ажээ.

	Тэгтэл Каменев өөрөө өөрийгөө итгүүлэх мэт өнгөөр:

	— Колчак салааны нэг садруулан цохиж байгааг би одоо харж байна. Тэр гол цохилтынхоо яг чигийг тогтоож чадаагүй байна. Би түүний цаад санааг таасан бололтой. Сибирийн армийг Вятка, Волгод руу давшуулж, умардад байгаа харийн довтлогчид болон Миллертэй нэгдэхийг эрмэлзэж байна. Баруун армиа Деникинтэй нэгтгэхийн тулд Дундад Ижил рүү гаргах гэж байна. Нэг сумаар хоёр туулай буудна гэдэг л болж байна. Колчакийн төлөвлөгөөний хамгийн эмзэг газар нь хаана байгаа нь тодорхой байна! Бид түүнийг Деникинтэй нийлүүлэхгүй саатуулах ёстой гэв.

	— Бид түүнийг устгана!

	Сергей Сергеевич нүдээ онийлгож:

	— Тийм ээ, бид түүнийг устгах ёстой. Тэгэхээр таны урьдчилан бодсон санаа, хэрвээ мэдэхийг хүсэж байвал, маш зоригтой санаа байна. Тийм ээ, маш зоригтой шүү. Ёстой суут, зоригтой бодол. Миний бодлоор бол сөрөг давших таны төлөвлөгөөний үр шим шүү. Харин таны яриад байгаа тэр хүчирхэг бүлгийг богино хугацаанд бид байгуулж чаддаг бол уу? Троцкий татгалзана гэдгийг би урьдаас харж байна.

	— Би ч гэсэн мэдэж байна. Гэхдээ гавшгай бүлгийг байгуулж чадна гэдэгт эргэлзэхгүй байна.

	— Зүйтэй. Цэргийн хувьсгалт зөвлөлийн хуралдаан дээр шүүн хэлэлцье.

	Хуралдаан дээр эсрэг бүлэг гарсангүй, сөрөг давших төлөвлөгөөний санааг сайшаалаа. Цөм үүнийг урьдчилсан төлөвлөгөө гэж үзэж байлаа. Харин Москва баталдаг бол уу? Ямар ч байсан Каменев Москвад Төв хороон дээр очиж, тэнд л Троцкийн эсрэг өөрийнхийгөө батлах нотлох ёстой байлаа. Гэтэл цаг хугацаа тэвчихгүй... Бас тэгээд гавшгай бүлгээ яах вэ? Түүнийг одоо нэн даруй байгуулах хэрэгтэй байлаа. Фрунзе гавшгай бүлгийг байгуулах болно! Түүнд Хоёр, Гурваас бусад бүх арми орж ч магадгүй.

	— Сөрөх довтолгоог бэлтгэх бүх үүргийн бүрэн эрхийг та ав. Таныг энэ шуурхай бүлгийн командлагчаар батлахыг би шаардана гэж Каменев хэлэв.

	Бүх зүйл тун санамсаргүй болжээ. Фрунзе зөвхөн л өөртөө санагдсан зүйлийг хэлсэн шүү дээ. Түүний «урьдчилсан бодол» тэнгэрээс унаагүй шүү дээ. Өдөр бүр байдлыг судлаад л үүнээс өөр дүгнэлт хийх аргагүй байжээ.

	Колчак үнэхээр ерөнхий давшилт хийж лут амжилт олж байлаа. Түүнийг Ижил мөрөн шиг их усан ч зогсоож чадна гэж үү дээ? Амьд хүч л... Фронтын зургаан армиас Каменев шаардлагатай бол, өөрөөр хэлбэл түүнд бүх фронтынхоо хувь тавиланг итгэж, хэрвээ Хоёр, Гуравдугаар арми Вятка, Кама, бараг Казань хүртэл сандран ухарсныг харгалзвал Фрунзийн мэдэлд дөрвийг нь өгсөн ч бэлэн байлаа.

	Энэ үед Михаил Васильевичид төрсөн сэтгэгдлийг айж мэгдсэн гэж хэрхэвч болохгүй байлаа. Энэ бол хувийн хариуцлагын танил мэдрэхүй, хамгийн эвгүй мэдрэхүй байлаа. Хэдхэн өдрийн өмнө гол үндэс болсон фронтыг гартаа авна гэдэг чинь юу гэсэн үг вэ. Тэгэхдээ бүр хүнд үед нь шүү. Хэн нэг хүн армийг бэлтгэлгүй, дайсны бодол санааг урьдаас тааж мэдэлгүй, ангайсаар байгаад эцэс сүүлд нь сандран мэгдэж туйлдаа хүрсэн үед нь Фрунзе бусдын лайг өөр дээрээ хураах ёстой болжээ. Энд Зөвлөлт засаг байх уу, үгүй юү? гэсэн хувь тавиланг шийдэх болно. Фрунзе өөрөө хүсээгүй ч гэсэн эхний байранд дэвшигджээ. Харин тэр төлөвлөгөөгөө батлагдана батлагдахгүй байх ёсгүй гэдгийг мэдэж байлаа. Бүх ачааг биедээ үүрч, түүний шуурхай ажиллагаа, цэргийн бодол санааны гавшгай байхаас олон зүйл шалтгаалах болно. Цагаан хасгийг Ижил рүү Саратов - Сызранийн хэсэгт нэвтрүүлэхгүй байх гэсэн эдүгээ хүртэл гүйцэтгэж ирсэн зорилт нь одоо түүнд өчүүхэн төдий юм шиг санагдана. Тэр тэднийг нэвтрүүлээгүйгээр барахгүй хөөж няц дарж байлаа.

	... Фрунзе эгц жалгын эрэг дээр зогсоход цэрэг дээлийн нь хормойг салхи хөөргөнө. Тийм ээ цэргийн хувьсгалт зөвлөлийн хуралдаан дээр тэр зөвшөөрчээ. Зөвшөөрөхөөс өөр зам ч алга байжээ. Фрунзе төлөвлөгөөний гол санааг гаргасан болохоор амьдралд хэрэгжүүлэх ёстой. Түүнээс өөр тэр төлөвлөгөөний үзэл санааг илүү сайн ойлгож, эд хэсэг бүрийг нарийн боловсруулж хэн чадах байсан бэ? Миний гарыг хэн ч хүлэх ёсгүй гэсэн хатуу болзол Фрунзе тавьжээ. Сөрөх давшилтын бэлтгэлийг чандлан нууцалж хийлээ. Тэр бүрэн итгэхийг шаардаж байлаа!.. Өмнөд бүлгийн цэргийн хувьсгалт Зөвлөлийн нөгөөх гишүүн нь Новицкий болох байв. Хорин тавдугаар дивизийн даргаар Чапаевыг, өөрийн нь комиссараар Фурмановыг нэн даруй томилох хэрэгтэй байлаа.

	Түүний бүх саналыг хүлээж авлаа.

	Сергей Сергеевич хурлын дараа:

	— Троцкий өөрийн бас нэг тагнуул нөгөөх Аваловыг явуулжээ. Дөрөвдүгээр армийн командлагчийн албан тушаалд санал болгосон байна. Таныг танилцуулъя гэж хэлэхэд Каменев туслахаа дуудаж:

	— Аваловыг оруулаадах! гэлээ.

	Авалов, Авалов... гэж Михаил Васильевич ой тойндоо тунгаан бодов. Нөгөөх Авалов биш байгаа даа?.. Минск дахь Керенскийн мужийн комиссар биш байгаа даа?.. Нэг нэртэй хүн алиныг тэр гэх вэ дээ!..

	Гэвч тэр Авалов мөн байлаа. Авалов ч Фрунзийг тэр дороо таньсан авч цонхийж цайсан ч үгүй, сэтгэл хөдөлсөн үедээ хумсаа мэрдгийн адил хэмлэсэн ч үгүй. Энэ бол өөртөө итгэсэн хувьсгалт цэргийн зөвлөлийн даргын нааш нь явуулсан хүн байлаа.

	— Танилцацгаа гэж Каменев хэллээ.

	— Энэ хүнд энд юу хэрэгтэй юм бол оо? гэж Фрунзе асуувал

	— Би энд, Цэргийн хувьсгалт Зөвлөлийн удирдлага Троцкийн саналаар ирсэн юм. Хувьдаа гэвэл танаас горьдсон юм алга. Намайг армийн командлагчаар нааш нь явуулсан юм гэв.

	Фрунзе Каменевыг ширтсэнээ гараараа зангаад:

	— Өмнөд бүлэгт бүх зүйлийг бүрэн байгуулсан. Дөрөвдүгээр армид Авксентьевскийг дуудуулсан. Надад өндөр тушаалын сул орон тоо байхгүй! гэлээ.

	— Би дивизэд очсон ч зөвшөөрнө.

	— Дивизэд Чапаевыг баталчихсан.

	— Танай бригадад орон тоо байгаа байх гэж итгэж байна. Хүнийг албан ажилд томилох явдал нарийн төвөгтэй асуудал, зөвлөж байж болно.

	Фронтын командлагч Аваловыг гарахад Фрунзе:

	— Троцкий тагнуулаа шургууллаа гэж та зүйтэй хэлжээ. Би энэ хүнийг Минскт байхдаа маш сайн мэддэг болсон юм. Миний санаагаар болдог сон бол би нэг сайн өшиглөөд гаргамаар байна.

	— Тэгэхээр яах бил ээ? Цэргийн хувьсгалт Зөвлөлийн удирдлагын шийдвэрийг би өөрчилж чадахгүй шүү дээ.

	— Дөрөвдүгээр армид нэн даруй Авксентьевскийг шилжүүлье! Харин энэ хүнээ дуртай газраа өг дөө. Түүнийг Өмнөд бүлэгт авмааргүй байна. Энэ ч яах аргагүй урвагч мөн. Ямар ч байсан хамаагүй ажил авахыг ихэд эрвийж байх шив дээ.

	— Зүйтэй. Би цэргийн хувьсгалт зөвлөлийн гишүүд болон Москватай зөвлөе.

	Аваловын эсрэг бүх нотолгоо итгэмжтэй биш байгааг Михаил Васильевич ойлгож байлаа. Хаант засгийн армийн дарга Авалов эсер бөгөөд Түр засгийн газар хүчин зүтгэж байсан хүн гэж яаж Каменевт хэлэх вэ дээ? Новицкий, Каменев болон ерөнхий жанжин Вацетис ч хуучин армид алба хааж байсан шүү дээ. Гэвч тэдэнд итгэж байгаа! Авалов ч гэсэн, тийм ээ хүчин зүтгэж байсан, тэгээд итгэлээ өөрчилж ард түмний талд орсон гэх мэтээр ярьж болох юм даа. Тэгээд энэ шаар армид шургалан орж өндөр дээд тушаалд гарч, яаж ч чадахгүй болно доо... Хүчгүй уур хилэндээ шүдээ л хавирч болно. Тэр шаарыг оролдох гээд үзвэл Фрунзе өнгөрсөн юмны төлөө тооцоо хийх гэж байна хэмээн хуцна даа! Троцкий хууль цаазын генерал Милковыг хүмүүжсэн, алдаагаа ухамсарлаж гэмшсэн, ажилчид большевикуудыг дүүжлэхээ больсон гэх мэтээр цагаатгаж, хайрлаж хүндлэхийг гуйж санал тавин амжилт олж болох юм. Харин Милков, Чапаев, Фрунзе нарыг дахин шүүхийн тулд шалтаг хайж гарна даа.

	Цэргийн хувьсгалт Зөвлөлийн хуралдаан дээр Самар хотыг нүүлгэхгүй гэж бат шийдсэн боловч бүр хуралдаанаас өмнө: Нүүлгэ! гэсэн шийдвэрийг Самарт өгсөн хүн гарч иржээ. Михаил Васильевич энэ тухай мэдээд Куйбышевтай шууд утсаар ярилцлаа.

	— Нүүхээ? Нүүх талаар бодсон ч юм алга! Сандран үймүүлэгчдийг ойшоож үзэхгүй! Цэргийн инженер Карбышевын хамт Самарын районы бэхлэлтийг үргэлжлүүлэн босгож байна гэж Валериан Владимирович тайвшруулжээ.

	Фрунзе сөрөх давшилтынхаа төлөвлөгөөг боловсруулж байлаа.

	Энэ үед Москвад уул төлөвлөгөөг батлуулахын төлөө Каменев, фронтын цэргийн хувьсгалт зөвлөлийн гишүүн Сергей Иванович Гусев нар тулалдаж байв. Ахмад большевик Гусев бүр 1906 онд Арсений тухай сонсож Стокгольмд болсон Оросын Ажилчны Социал - Демократ Намын IV их хурал дээр уулзаж байжээ. Сергей Иванович бүр Сытины хэвлэлийн газар ажиллаж байхдаа «цэргийн нэвтэрхий толийг» уншиж цэргийн хэрэгт авьяас сонирхолтой болох нь илэрчээ. Фрунзийн шуурхай, өвөрмөц санаа Сергей Ивановичийг шагшруулжээ. Нөгөөх Арсений, тэр Арсений энэ бүгд чинь ухаанд оршгүй хэрэг байна... Фрунзийн төлөвлөгөө бол маш сайн боловсорсон бүтээл, магадгүй цэргийн суут санаа ч байж болох юм. Цэргийн урлагийн түүхэнд зүйрлэх юм алга байна. Фрунзе шуурхай байлдааны сэтгэхүйн стратегич, мастерын хувьд гагцхүү дэлгэр баян харуулсан учир дэмжих хэрэгтэй байна гэж савхин дээлдээ үүртсэн Сергей Иванович эрэмбэ дараатай батална.

	Гусевийн сахалгүй, дугариг цагаан царайг харахад ширүүн ажээ. Нүднийхээ шилийг огцом огцом авч, зүүж өөр дээрээ анхаарал татахыг хичээнэ. Үгийг нь анхааралтай сонсохгүй байгаа мэт санагдахад тэр унтууцна. Анхааралгүй байдлаас болоод Фрунзийн санааны өвөрмөц гүнзгий санааг ойлголгүй өнгөрч дундаж шийдвэр гаргаж гай тарих вий гэж айж байлаа. Гэвч түүний бодож байснаас илүү их сонирхон сонсож байжээ.

	Олон жилийн турш маш шаналгаатай байсан Гусевийн зовуурьтай, хатангир байдал цөмд нь тодорхой авч гадаад ийм хүйтэн байдлын нь цаана муухай нуугдаж байдаг, Троцкийг үзэн ядах явдал үргэлж оргилон байна.

	Гусев технологийн дээд сургуулийн оюутан байхдаа 1896 онд «Ажилчин ангийг чөлөөлөх Петербургийн холбоонд» элсэн орж, Лениний хамт нам байгуулалцаж явахдаа Троцкий мэтийн хуурамч төрхийн хүмүүсийг анхныхаа харгалдаанаас алдаагүй тааж, жигшүүртэй муухайгаар дур гутан хорсол төрдөг байлаа. Троцкийг улаан нүүрэн дээр нь «хуурамч хувьсгалч» гэж нэрлэхээс зовдоггүй учир Троцкий ч хуйрагнан уурсдаг байлаа.

	— Ёстой хольцоогүй балмад явдал! Бас нэг баазхан стратегич гараад иржээ. Одоо хаврын шавар шалбаагийн үед, бас тэгээд бэлтгэл хүч өгөөгүй мөддөө өгч болохгүй байхад тэр биеэ тоосон Фрунзе сөрөх давшилтад орох гэж байдаг! Би эрүүл саруул ухаантай байхыг уриалж байна. Манай арми бут цохигдож, сахилга бат алдаж, эвдэрч, ухарч байна. Цорын ганц бололцоо бол Самар, Казанийг орхиж Ижил мөрөн дээр л бэхжин тогтох явдал мөн. Тийм ээ, өөр зам байхгүй. Төлөвлөгөөтэйгөөр ухрах хэрэгтэй. Бид цэргийн боловсролгүй хүнээр Улаан армийг тоглуулж, Колчакт тастуулж болохгүй! Бурхан их батальоныг үргэлж дагаж явдаг гэж германчуудын ярьдгаар бидэнд тэр их батальон нь алга байна... 

	Уран илтгэгч маань Орос орныг аврагч стратегич болон хувирлаа. Тэр гоё сайхан үгийн үнэ цэнийг мэддэг ажээ. Түүнээс гадна Фрунзийг судалж амжжээ. Фрунзе аймшиггүй зоригтой, мохошгүйгээрээ түүнд аюултай байжээ. Энэ бүхэн бол Троцкийн сэтгэхүйтэй огтхон ч харгалдахгүй Фрунзийн сэтгэхүйн дүрийн үр дүн байлаа. Троцкийн төлөвлөгөөний хувьд тийм хүн гэрэлт хорвоо дээр амьдран байгаа нь аюултай байжээ. Тэр ч байтугай Самарт юм уу нийслэлээс алс хол фронтод байгаа ч гэсэн Москвад байгаа Троцкий болон түүний нөхдөөс илүү нөлөөг улс төрийн бодлогод үзүүлж болох ажээ. Тэгэхээр Фрунзийг үл тоомсорлон ёжилж доромжилж, нэр хүндгүй болгож устгах хэрэгтэй байжээ.

	Троцкий нэг биш удаа цэргийн онолч болж үзлээ. Марксизмыг цэргийн шинжлэх ухаанд хэрэглэж болшгүй зүйл гэсэн өөрийн хатуу бат үзэлтэй байлаа. Ер нь тэгээд цэргийн шинжлэх ухаан гэж байхгүй, байх ч ёсгүй гэж үздэг байж. Дайн бол шинжлэх ухаан биш. Дайн бол цэргийн хэргийг зөв судалдаг тэр хүмүүсийн гар урлал юм. Фрунзе цэргийн хэргийг судлаагүй, түүний марксизм «байлдааны онол, өөрөөр хэлбэл практик. удирдлагад» ямар ч холбоо байхгүй, марксизмыг цэргийн хэрэгт хутгах хэрэггүй гэж үздэг байлаа.

	— Марксист гүн ухааны үндсэн урьдчилсан нөхцөлийн нэг нь үнэн үргэлж тодорхой байх хэрэгтэй гэдэг. Энэ нь цэргийн хэрэг түүний асуудлыг нийгэм, улс төрийн айд уусгаж болохгүй гэсэн үг. Марксизм тор сүлжүүлж сургаж чадна гэж үү дээ? Цэргийн хэрэг бол цэргийн л хэрэг байх ёстой, түүнд хошуугаа дүрэх гэж байгаа марксистууд цэргийн үнэн тодорхой гэдгийг ойлгох ёстой. Фрунзе чухам ямар марксист болохыг би мэдэхгүй байна, харин цэргийн практикийн талаар, минийхээр бол таг хүн. Бидэнд цэргийн туршлагатай мэргэжилтэн байхгүй байна гэж бодож болно.

	Цэргийн тийм мэргэжилтний нэг, хаант засгийн армийн генерал байсан Самойлог Троцкий газрын зураг руу дуудлаа.

	Генерал Африкийн Сципион шиг сүрлэг бараатай ажээ. Үрчилдсэн ов тов нүүр, гонзгой нүцгэн гавал, дэлдэн том чих, зүссэн торго шиг жимгэр уруултай ажээ. Генерал газрын зураг дээр очиж Фрунзийн сөрөх давшилтын төлөвлөгөөг ямар ч бодит үндэс байхгүй санал гэж дүгнэлээ. Гэхдээ Фрунзийг элдвийн тоомсоргүй үгээр доромжилсонгүй. Түүний хувьд бол Фрунзе гэж хүн байхгүй байлаа. Генерал үгээ харамлан нэг нэгээр нь зөөж ярина. Чин үнэнийг зарлиг болгож байгаа мэт байлаа.

	Хүчтэй цохилт асар их дэлгэмэл фронтоор хийх учраас ажил болох бололцоогүй учир төлөвлөгөөг хүлээж авшгүй ажээ. Хэрвээ Колчак Уфаг авсан шигээ Самарыг эзлэн авах юм бол Өмнөд бүлэг бүслэлтэд орж ар тал хангалт, хүнснийхээ баазаас таслагдах болно.

	Самойлогийн олон нотолгоо итгүүлэм байлаа. Генерал ч өөрийгөө цэргийн шуурхай сэтгэхүйн талаар муугүй гэж боддог байжээ. Зөвлөлт засгийн дайсан гэж өөрийгөө бага боддог учраас ч Троцкийтой ямар нэгэн хуйвалдаанд оролцохгүй байлаа. Зүгээр л хуучин дадлаараа сэтгэж сурсан ажээ. Тэгж бодох нь Троцкийд ч бүрэн тохирч байжээ... 

	Владимир Ильич түшлэгтэй модон сандал дээр тэргүүнээ бөхийлгөн сууж ямар нэг юм бичих нь Самойлог сонсож байгаа үгүйг мэдэхэд хэцүү байлаа. Гэвч Ардын Комиссар нарын Зөвлөлийн дарга, Батлан Хамгаалах Зөвлөлийн даргын хувьд Ленин энд шийдвэрлэх үг хэлэх хэрэгтэй байв. Тэгтэл Ленин тэргүүнээ өргөж хонгор сахлаа илээд ярьж гарлаа. Ильич маргаж нотолсонгүй. Тэр «Дорнод фронтын байдалтай холбогдуулан ОК(б)Н-ын Төв Хорооны сэдвийг» уншлаа. Тэгээд ч Фрунзийн төлөвлөгөөг хүлээн авсан нь бүгдэд тодорхой боллоо. Ижил мөрөн рүү ухрах тухай яриа байж болохгүй ажээ. Ильич Колчакийн санаа бодлыг цэргийн мэргэжилтнүүдээс илүү хурдан тааж мэджээ. Колчак хүчээ Умарт, Өмнөд шуурхай бүлэг болгон хувааснаараа Москваг эзлэн авах тодорхой зорилт тавьсан байлаа. Энэ бол чухамхүү Москва руу хийх аян дайн байлаа. Колчак өөрийн санааг, английн империализмын төлөөлөгч генерал Нокс, францын империализмын төлөөлөгч генерал Жанен нарын хүчин дээр дулдуйджээ. Нокс англи, америкийн довтлогчид байгаа Волгад руу Колчакийг чангааж байхад, Жанен францын хөлсний этгээд Деникинтэй нэгдэхийн тулд урагшаа Самар луу явахыг шаардаж байлаа. Тэгээд энэ хоёрыг нэгдэхэд умарт бүлэглэл Ярославлиар дайрч Москва руу эргэх өмнөд бүлэглэл нь Саратовыг дайрч бас Москва руу эргэх байжээ. Энэ бол маш өргөн төлөвлөгөө юм. Гэвч маш хэврэг байлаа. Тэгэхээр дайсныг асар их сунасан зүүн жигүүр лүү Дорнод фронтын баруун жигүүрийн армийн нэгдсэн хүчээр сөрөг цохилт өгч ард нь гарах гэсэн Фрунзийн санал маш зүйтэй байлаа. Фрунзийн төлөвлөгөө зөвхөн байлдааны болон тактикийн ямар нэг зүйлийг харгалзаад зогсоогүй тухайн байдлыг бүхэлд нь авч үзсэнээрээ зүйтэй байв. Тухайлбал: Колчакийг давшилтад орохтой зэрэг өмнө зүгт Деникин хөдөлж, Москва руу аян дайнд бэлтгэж, Донбассын хязгаар хүрэх ажээ. Өрнөдөд цагаан польш, латвийн үндэсний үзэлтнүүд сэргэж Вильнюсийг эзлэн авч, Баранович Минск рүү чиглэж, Юденич Петроградад довтлох гэж байгааг харгалзжээ. Троцкий хохирол үзнэ гэж айлгаж байв. Тийм ээ хохирол үзэхгүйгээр ч болох-гүй байлаа. Хэрэв Колчак Москваг эзлэн авч хувьсгалыг дарж нийгмийн хуучин байгууллыг эгүүлэн тогтоовол ард түмэнд учрах хохиролтой үүнийг зэрэгцүүлэхэд юу байх вэ? Фрунзийн харгалзсан зүйл энэ дээ. Тэр өөрийн санааны цэвэр байлдааны шуурхай ажиллагааны ололтыг бодоогүй бололтой. Тэр тухайн үед өөрийн нь бодлоор цорын ганц зөв шийдвэрийн санал болгосон байна. Түүний төлөвлөгөө хийсвэр цэцэрхэл биш, зайлшгүй шаардлагаар төрөн гарсан зөв санаа байжээ.

	— Хувьсгалч эрчмээ өрнүүлж, бүх хүчээ хөвчдөх хэрэгтэй, тэгвэл л Колчакийг түргэн бут цохино. Ижил мөрөн, Урал, Сибирийг хамгаалж, байлдан авах ёстой гэж Ильич хэлжээ.

	Бүгд найрамдах улсын Цэргийн хувьсгалт Зөвлөл нэн даруй Симбирскт очиж тэнд хуралдаанаараа Фрунзийг Өмнөд бүлгийн маш том бүрэлдэхүүний командлагчаар баталжээ. Бүлгийн цэргийн хувьсгалт зөвлөлийн гишүүдээр Куйбышев, Новицкий нар болжээ.

	Фрунзе Тавдугаар армийн тэргүүн болохоор саяхан ирсэн Тухачевскийтай танилцлаа. Михаил Николаевич Тухачевскийн тухай үүнээс өмнө мэддэг байжээ. Хуучин армийн дарга Тухачевский Семеновын хороонд алба хааж, империалист дайнд байлдаж яваад германд олзлогдож тэндээсээ оргожээ. Тэгээд Англи, Франц, Швейцарыг дамжин гэртээ иржээ. Цэргүүд түүнийг суман даргаар томилжээ. большевик намд элсэн орж Бүх холбоотын төвийн гүйцэтгэх хорооны цэргийн хэлтэст ажиллаж байлаа. Өнгөрсөн жил Дорнод фронтод ирж Куйбышев, Калинин нар комиссар нь байсан нэгдүгээр армийг командалж байжээ. Тэгээд Өмнөд фронтод явуулжээ. Тэгээд одоо нааш нь шилжүүлжээ. Михаил Васильевич Тухачевскийн хувийн баатарлаг зоригийн тухай Куйбышеваас олонтоо сонсжээ.

	— Түүнтэй хамт Симбирск, Самарыг авсан юм... гэж ярив.

	Одоо Фрунзийг армийн командлагчийн том цэнхэр нүд ширтэнэ. Тухачевский залуу, цэл залуугаараа, дөнгөж хорин зургаатай ажээ. Дивангарын бурхан шиг л сайхан залуу аж. Тухачевский маш сайн хөгжимчин, хийл засдаг гэж Куйбышев ярьжээ. Тухачевскийн эцэг хоосорсон тайж, эх нь Смоленск мужийн ядуу тариачин гаралтай ажээ. Бас тэгээд оюун ухааны төстэй сэтгэгдэл төрнө... Ер нь тэгээд Тухачевскийг Фрунзийн саналаар Тавдугаар армийн командлагч болгожээ. Тэр арми маш хүнд байдалд байлаа. Чухамхүү тэр армийн эсрэг Колчак гол хүчээ хаясан болохоор аргагүй шүү дээ. Тэр арми фронтын төвд, Уфагийн чиглэлд, гол газар байлаа. Энд цэргийн талаар мэдлэгтэй, уужим дотортой, шуурхай хүн хэрэгтэй байлаа. Тухачевский энэ бүх чанарыг эзэмшсэн байжээ. Хүнийг дүгнэж цэгнэхдээ болгоомжтой байдаг Михаил Васильевич яагаад ч юм бэ түүнд шууд итгэжээ.

	Фрунзе Самарт эргэж ирээд Чапаев, Фурманов хоёрыг дуудаж гэртээ урилаа. Софья Алексеевна тэдэнд үдийн хоол барьжээ. Тэр хоёр хоёулаа золбоотой байв. Василий Иванович Хорин тавдугаар дивизийн дарга, Фурманов түүний комиссар болсныг мэдмэгцээ чин зүрхнээсээ баярлажээ. Дарга, комиссар хоёр нөхөрлөж амжжээ. Эхлээд Фурмановын эхнэр Анна Никитичнаг ангид ирэхэд Василий Иванович нэлээд аягүйрхэж байлаа (Комиссар хүн бас «чавганцтайгаа» шүү! Дагинаа хойш нь хөөсөн Плесунков илүү ухамсартай байж... ) Харин Анна моринд гарамгай, эмнэлгийн ажлыг бага эмчээс дутуугүй мэддэг, нөхөр лүүгээ зүгээр ч ирээгүй улс төр, гэгээрлийн ажлыг эрхлэх томилолттой ирснийг мэдээд тайвширчээ. Ажилчны гэр бүлээс гаралтай бүсгүйд хуучин муу тэрэг ч шаардагдахгүй ажээ. Аня Стешенко империалист дайны фронтод эмнэлгийн сувилагч байхдаа Митятай танилцсан юм санжээ.

	— Танай Александра - Гайн бүлэг болон Иваново - Вознесенскийн хороо орох нь баттай байгаа дивизийг хүлээж ав даа. Танай штаб Бузулукт байрлана гэж Фрунзе хэллээ.

	Өмнөд бүлгийн өргөтгөсөн бүрэлдэхүүн дөрөвдүгээр сарын 10-нд албан ёсоор бий болжээ. Фрунзийн төлөвлөгөө ёсоор давшилт гурван долоон хоногийн дараа эхлэх ёстой байлаа. Тэр гурван долоон хоногт их ажил хийх хэрэгтэй бөлгөө.

	Нэгдүгээрт, төлөвлөж байгаа сөрөг цохилтоо нэг бүрчлэн нарийн бодох нь чухал байлаа. Хэрэв Ханжин ямар ч байсан Самарыг эзлэн авбал яах вэ? гэх зэрэг аливаа санамсаргүй явдал үнэн хэрэг дээрээ гарч болно шүү дээ. Бас тэгээд зүүн жигүүрт ухарч байгаа армиуд Өмнөд шуурхай бүлгийг хойноосоо татвал яах вэ? Иймэрхүү «хэрвээ» маш олон байлаа. Ар талаас их бэлтгэл хүч түргэн ирнэ гэж үзэхэд бэрх байсан нь лав. Тийм бэлтгэл хүч ирэх нь ч мэдээж байлаа. Гэвч хэзээ вэ? Цэрэг бөөгнөрүүлэх болон шуурхай байлдааны төлөвлөгөөг дайснаас чандлан нууж чадах бол уу? Хоёрдугаарт, анги нэгтгэлийг бүрдүүлж, хөрөнгөтөн нударганчуудын хэсгээс түүнийг цэвэрлэж, ар талын журамт цэргийг элсүүлж, намын ажилчид, хүчээ дахин хуваарилж, шийдвэрлэх чиглэлд гавшгай бүлгийг бий болгох хэрэгтэй байлаа. Эцэст нь нутаг дэвсгэрийг байлдааны бэхлэлтээр бэхжүүлэх, хүнс тэжээл, буу зэвсэг аваачих хэрэгтэй байв.

	Фрунзе, Куйбышев, Новицкий нар ядарч гүйцжээ. Тэгтэл Михаил Васильевич хүний өлбөгөр байдалтай нэг биш удаа мөргөлджээ. Ганцхан өлбөгөр байдалтай ч биш... 

	Аливаа том үйлс өөр санаа бодолтой хүмүүсийн улангассан эсэргүүцэлтэй учирдгийг бүр эрт анхаарчээ.

	Тийм өөр маягийн санаатай хүн нь Фрунзийн гайхуулж, итгэж байсан хүн - Нэгдүгээр армийн командлагч Гай Дмитриевич Бжишкянц буюу зүгээр Гай болж таарчээ. Чухамхүү Гай өнгөрсөн жилийн зун ер бишийн тэсвэр хатуужилтай учир Сөгдөшгүй Хорин дөрөвдүгээр гэж цуунд гарсан Симбирскийн дивизийг зохион байгуулжээ. Одоо Гай Оренбургийг хамгаалж байгаа Нэгдүгээр армийг командалж байлаа.

	Өмнөд бүлгийн их бүрэлдэхүүнийг түүнд биш Фрунзед итгэсэн явдалд Гай хорсжээ. Гэвч энэ тухайгаа чанга ярихгүй аж. Эхлээд цөм Гайн тусад болж байгаа юм шиг байлаа. Фрунзийн төлөвлөгөөг аргагүйн эрхэнд хүлээн авах болсон Ерөнхий командлал тэр төлөвлөгөөнд өөрийн засварыг оруулахаар шийджээ. Тухайлбал: дайсанд бүлгийн цэргээр биш, ганцхан Нэгдүгээр армийн хүчээр жигүүрийн цохилт өгөх байжээ. Гай энэ бүгдийн далд учрыг ойлголгүй, өөрийгөө ашгүй үнэлж гол хүн болгож байна гэж сэтгэжээ. Фрунзе тэр бүх засварыг нь хүчингүй болгожээ. Тэгэхэд л Гай өөрийнхөө төлөө тулалдахаар шийджээ. Фрунзийн төлөвлөгөө юу ч бүтээхгүй гэж гэнэт мэдэгдэж, Оренбургийг дайсанд өгч Ижил мөрөн рүү ухрах хэрэгтэй гэжээ. Гай Фрунзетэй шууд утсаар дуудан ярьж:

	— Оренбург гурван талаасаа бүслэгдлээ. Армиа ухруулах замаар аврах хэрэгтэй гэж би үзэж байна. Дивизийн дарга нар агшин болгонд надаас ухрах зөвшөөрөл гуйж байна. Би өөр зам олохгүй байна. Хүчирхэг арми бут ниргэгдсэний хариуцлагыг би хүлээхгүй шүү. Миний танд хэлэх зүйл бол арми маань дайчин чадвараа алдаж долоо хоногийн дараа сандран мэгдэж тарж зугтах гэж байгаа үед тийм хурдан ухарч байгаа Тавдугаар армид манай талаас ямар ч маневрын туслалцаа үзүүлж чадахгүй. Надад итгээрэй! гэжээ.

	Фрунзе Гайтай ингэж ярина гэж бодоогүй байжээ. Тэр юунд хашхирч сандрал дэгдээж байна вэ? Атаман Дутовоос айгаа юу? Оренбургт есөн мянга таван зуун жад, хуягт галт тэрэг, долоон их буу, зуу шахам пулемёттойгоос гадна хүмүүс нь туйлдаагүй цатгалан байлаа. Ямар арми одоо бараг арван мянга шахам хүнтэй гэж сайрхаж болох байна даа? Гайд байгаа хүний хагас нь ч байхгүй Тавдугаар арми л тэгж магадгүй юу?.. Чухамхүү Тавдугаар армид л хамгийн хариуцлагатай зорилт тулгараад байгаа бил ээ. Сөрөх довтолгоонд бэлтгэж байх хооронд дайсныг барих, бариад ч зогсохгүй цохилтын нударга буулгах зорилттой байлаа.

	Ямар нэг юм таамагласан Михаил Васильевич:

	— Гай Дмитриевич, ичээч ээ. Оренбургийн хамгаалалтын удирдагчдын сандарч мэгдсэн сэтгэлгээ ойлгомжгүй байгаагаар барахгүй гэмт хэрэг гэж үзэж байна. Оренбургийг өгөх тухай яриагаа бүрмөсөн цэглэж, хамгаалах арга хэмжээ авахыг танд тушааж байна! Таны дайчдыг үүрэг, тушаалыг биелүүлнэ гэж найдаж байна. Би танд болон таны хувийн эрэлхэг зоригт итгэж байна! гэлээ.

	Симбирскт хүрэлцэн ирсэн Троцкий Гайг дэмжиж байв. Түүнээс гадна өөрийгөө зөв гэж итгэсэн Гай Фрунзийн талаар Владимир Ильичид шууд гомдол гаргахаар шийджээ.

	Ленин тэр их ажилтай үед ч аргагүйн эрхэнд Оренбург дэх байдлын тухай асуух хэрэгтэй болжээ. Фрунзе цахилгаан утсаар: «Олон тооны хязгаар, Оренбургийн гомдлын бичиг урсаж байгаа нь Оренбургийн мэдэлд байгаа хөрөнгө хүчийг зөв ашиглаж чадахгүй байгаагаар нэлээд хэмжээгээр тайлбарлагдана» гэж хариулжээ

	Фрунзе Гайг халж өөр хүнээр сольж болох байлаа. Гэвч халсангүй. Энэ жирийн биш хүнд итгэж, хамгийн богино хугацаанд засарна гэдэгт найджээ. Гай Фрунзед биш Зөвлөлт засаг, хувьсгалд хүчин зүтгэж байгаа шүү дээ! Тэр дэлхийн нэгдүгээр дайны үед баатарлаг гавьяа байгуулсан учир дарга болжээ. Гэтэл яагаад байна вэ?.. Мөрөөдөж байсан ёсоор нь Гайг цэргийн гол үндсэн гавшгай бүлгийн толгойд тавиагүй, харин Сибирийн корпусын хувьсгалт хорооны дарга байсан, Туркмений армийн командлагч Зиновьевийг зүгээр тавьжээ.

	Фрунзийн хажууд Авалов цаг үргэлж сүүдэр шиг сүүтгэнэнэ. Троцкийн шургуу шаардлагаар Аваловт ямар ч байсан, бригадын дарга гэдэг том ажил өгөх болжээ. Фрунзе Аваловт итгэдэггүй байсан тул алхам бүрий нь анхааралтай ажиглаж байлаа. Тэр хүн чухамхүү бэлтгэлийн энэ үед л их аюултай байв. Тиймээс ч Михаил Васильевич Аваловыг Оренбург, Бузулук, Уральскийн алин руу ч явуулалгүй Самарт үлдээж, тэнд байрлаж байгаа 74 дүгээр бригадын даргаар томилжээ. Тийм шийдвэр гаргасанд Авалов сэтгэл дундуурхан байлаа.

	Авалов Өмнөд бүлгийн штабаар эргэлдэх дуртай бөгөөд ямар нэг зүйл харж шиншилж амжжээ. Тэр сөрөх довтолгооны талаар мэдэж байлаа. Мэдэхгүй ч байж болохгүй байв. Түүн рүү Симбирск, тэр ч байтугай Москвагаас ямар нэгэн хүмүүс үе үе ирнэ. Авалов тэдэнтэй ганцаархнаа үлдэж ямар нэг юм ярилцана.

	Нэг удаа бригадын штабт нэхий дээлтэй, улласан эсгий гуталтай эрүүндээ ширвэгэр сахалтай тариачин ирж «Зөвлөлт засгийн дарга» дээрээ оруулж өг, улаан цэрэг морийг минь хулгайлчихлаа гэж шаарджээ. Хэрэв оруулж өгөхгүй бол Ленинд бичнэ гэж сүрдүүлэв. Тариачин эр хэрүүл цуугиан, хөдөлгөөнтэй ажээ. Энэ тухай Аваловт илтгэхэд тоомжиргүйхэн:

	— Оруулчих. Биднийг хоёулхныг нь үлдээчих. Ухамсартай улаан цэрэг хөрөнгө дайчилдаг болохоос хулгай хийдэггүй гэдгийг ухаанд нь шингэтэл таниулаад өгье гэжээ.

	Тэгээд хоёулхнаа үлдмэгц «тариачин эр»:

	— Ингэж жүжиглэх хэрэгтэй байлаа. Фронт давж ирэхэд ч хэцүү биш байв. Харин Самарт илүү нарийн, өчүүхэн л сэжиглэгдвэл шүүрчхэж магадгүй байна. Манайхан таны амар мэндийг асууж байна бил ээ. Довтолгоогоо хэдний өдөр эхлэхээр тогтсон бэ? гэвэл

	— Чухам хэдний өдрийг одоохондоо би мэдэхгүй байна. Бас тэгээд дарга нарын хэн нь ч мэдэхгүй байгаа. Фрунзе цөмийг нь чандлан нууцалж байна. Чухам хаана, юу бөөгнөрүүлж байгааг нь тодорхой мэдсэнгүй. Фрунзе намайг маш сайн ажиглуулж байгаа бололтой. Самараас гаргахгүй байна. Миний бригад албан ёсоор Өмнөд бүлгийн бэлтгэл болж байгаа юм. Өмнөд бүлгийн армийн цэргүүдэд дөрвөн сарын арванд явуулсан тушаалын хуулбар энэ байна. Энд ерөнхий санааг ойлгоход олон үнэтэй зүйл байгаа боловч байдал маш түргэн өөрчлөгдөж байгаа учраас Фрунзе тэр болгоныг харгалзаж төлөвлөгөөгөө боловсронгуй болгож байна. Би тэгж ойлгож байна. Харж байгаа биз дээ, миний амжилт даруухан байгаа биз. Цаг үргэлж л өөрийгөө хараа овоон дор байна гэж бодох юм гэв.

	— Зоригтой бай. Танд хурандаа цол өгсөн. Чин сэтгэлээсээ баяр хүргэе. Шуурхай байлдааны төлөвлөгөөг хулгайлж чадах юм бол генералын хэргэм амлаж байна шүү.

	— Хулгайлж чадахгүй бол яах вэ?

	— Тэгвэл та чинь эсер шүү дээ! Хуучин сорилт давсан аргаа хэрэглэж Фрунзийг алахгүй юу.

	— Дэслэгчээ, та чинь өөдрөг үзэлтэй юм аа. Хэрэв би Фрунзийг алж чадахгүй бол яах вэ?

	— Хурандаа, та мөхөс итгэлтэй хүн юм аа. Бидэнд үгүй хаяхад довтлох тушаал л хэрэгтэй байна. Ямар ч үнээр хамаагүй олоорой. Хэрэв Кобяковыг фронт гаргаж чадахгүй бол өөрөө манай тал руу гарч очоорой бид хүлээж байна. Та яагаад Фрунзийг цааш харуулчхаж болдоггүй бил ээ?.. Тэгвэл мэдээж бүх зүйл баларна шүү дээ.

	Хойшлуулшгүй чухал хэрэгтээ дарагдсан командлагч штабын нүүдлийн бүлэгтэй байнга явж байгаад заримдаа Аваловыг бүр мартдаг байжээ. Нүүдлийн бүлэг галт тэргэнд байрладаг байв. Тэр ч байтугай Фрунзе Самарт байхдаа тийшээ өдөр бүр очдог байлаа. Тэнд төмөр авдарт хамгийн чухал шуурхай материалууд хадгалдаг байв. Тэнд бүх тэрэгний уухилах, завсрын зөөлөвчний хангиналдаан дуунд ажиллахад сайхан ажээ.

	Михаил Васильевич бодолдоо автаад буун дуу дуулсангүй. Харин зүгээр нэг юм хагарч жингэнэн дасал болоогүй дуу сонсогджээ. Фрунзе газрын зургаас нүд салгаж цонх руу харвал хөшигнөөс дээгүүр бууны сумны нүх харагджээ. Чухам юу болсныг ойлгомогц маузер буугаа авч хажуу тийшээ ухасхийсэн авч цонх руу дахиад буудсангүй. Нүүдлийн бүлгийн ажилтан нарын дунд үймээн дэгдээхгүйн тулд Михаил Васильевич амийг нь хорлох гэсэн тухайд хэнд ч яриагүй боловч нүүдлийн бүлгийг хамгаалах унгар салаанаас бүрдсэн тусгай отряд бий болгожээ. Энэ явдлаас хойш Фрунзе улам ч сэрэмжтэй байх болов. Дайсан тийм арга хэрэглэхээсээ сэжиглэсэнгүй... 

	Дайсан фронтын шугамаар ч зогсохгүй, бас ар талд хоршгүй их байгаа ажээ. Бүр саяхан Колчакийн довтолгоонд ороход Мелекеск, Ставрополь, Сенгилеев, Сызран, Самар хошуудад нударганчууд үймээн дэгдээжээ. Гуравдугаар сарын арванаас арван нэгэнд шилжих шөнө Самарт үймээн гарсныг Фрунзе, Куйбышев нар түргэн дарав. Энэ бүхэн бол далд дайсан байлаа. Тэдэнтэй тэмцэх нь ил дайсантай тэмцэхээс хялбар байгаа нь хачин жигтэй ажээ.

	Ил дайсан нь Троцкий байлаа. Тэр нөгөөх «Африкийн Сципион» генерал Самойлог дагуулж иржээ. Троцкий сөрөх довтолгоог таслах гэж ер бусын гайхалтай их чармайлт гаргаж байлаа. Тэр элдвийн зөвлөгөө өгч салахгүй байхаас гадна Фрунзийн шийдвэр бүрийг хилэгнэн зэмлэж, фронтын командлагч Каменевт ч шахалт үзүүлэхийг хичээв.

	Чухамхүү тиймээс л ар талаас хүч сэлбэг өгөхгүй байжээ. Оренбург, Уральскийг л хоослох хэрэгтэй болов. Гай туслах хүч шаардсаар байсан учир Фрунзе, Куйбышев нар Оренбург орж армийн хувьсгалт зөвлөлтэй хамтарч нутгийн ажилчдаас том гарнизон байгуулав. Оренбург тэснэ, тэсэх ч болно.

	Үнэхээр байдал маш түргэн өөрчлөгдөж байсан тул бүхнийг харгалзан үзэх маш уян хатан ухаан шаардагдаж байлаа. Бүлгийн цэргийн хувьсгалт зөвлөл болон штаб толгой өндийхгүй хөдөлмөрлөж байлаа.

	Тухайн байдал гоожих усан лугаа адил байв... Фрунзийн тархи хэзээ ч байгаагүй дээд хэмжээгээр сонор болов. Энэ бол уран бүтээл байлаа. Олон жил хав дарсан тэр бүхэн задарч тодорхой шуурхай хэлбэрээ олж байлаа. Чухамхүү фронт дээрх тогтворгүй байдал л дайсны сул газрыг хайн олж арга мэх сүвэгчлэн шинэ шинэ шийдвэр гаргахыг Фрунзээс шаардаж байв.

	Хамгийн нарийн байдлын диалектикийг тааж, түр зуурын тогтворгүй үеийг цэгнэж чадах онцгой хүмүүс төрсөн мэт байдаг. Эмзэг, хэврэг, тогтворгүй бүхэн тэдний дассан зүйл ажээ... 

	Фрунзе фронтод ирсэн үеэсээ эхлэн чадамгай, ухаалаг тагнуул бий болгохыг хичээжээ. Тэр нь одоо л үр шимээ өгөв. Чапаевын тагнуулчид Колчакийн цэргийн гурван дагуул цэрэг баривчилбал тэдэнд Уральскийн корпуст хүргэх тушаал байжээ. Энэ бүхэн бол маш үнэтэй зүйлс байлаа. Гэвч Фрунзе баримт бичгийг нарийн шинжлэн үзсэний эцэст штабынхны ажиглаагүй тийм юм олжээ. Үүнд, Уралын Гурав, Зургаадугаар корпусын хооронд тактикийн холбоо байхгүйг мэджээ. Тэд бие биеэсээ бараг тавь гаруй километр тасарчээ.

	Энэ бүгд уул хэргийг үндсээр нь өөрчилжээ. Цохилтоор корпусын хоорондох зайг улам их болгож, урагшаа явж байгаа корпусыг бут цохиж болох байлаа. Цагаантнууд аргагүйн эрхэнд хулган байлдах болно. Нэг гавшгай бүлэг биш гурван бүлэг байгуулж, үндсэн бүлгээ төлөвлөж байснаараа Бузулукийн районд, туслах бүлгээ үндэснээсээ баруун талаар, Чапаевын дивизийг Бузулукээс хойгуур тавих нь чухал байлаа.

	Фрунзе хоёрдугаар зэргийн хэсгээ хохироож, гол цохилтын чиглэл Бузулук - Заглядинод бараг тавин мянган хүн, зуун тавиад зэвсэг бөөгнөрүүлж, фронтын бусад долоон зуун километрт дөнгөж хорин гурван мянган цэргээ үлдээжээ.

	Сөрөх довтолгоонд бүх зүйл бэлэн болж, фронтын командлагчид байлдааны төлөвлөгөөг илтгэх л үлдээд байлаа.

	Тэгтэл Михаил Васильевич гэв гэнэт эсэргүүцэлтэй тулгарчээ. Гол цохилтоо нэлээд хойгуур, Бугульминск, Мензелинскийн чиглэлээр хийх хэрэгтэй, ер нь тэгээд давшилтаа яарахын хэрэггүй, зам муухай байна гэж Каменев хэлжээ.

	— Сергей Сергеевич, би таны дууг биш генерал Самойлогийн төмөр мэт дууг сонсож байна. Нэн даруй Симбирскт явъя гэлээ.

	Троцкий, Самойло нар Каменевт шахалт үзүүлснийг Фрунзе урьдчилан таажээ.

	— Хэрэв энэ хоёр бусдын хэрэгт хөндлөнгөөс оролцохоо зогсохгүй бол Троцкийн хараанаас намайг ангижруулж өгөхийг Владимир Ильич болон засгийн газарт би аргагүйн эрхэнд тавих болно. Бид удаашруулах эрх байхгүй. Хэдийгээр цагааныхан манай цэрэг рүү тасралтгүй дайрч, байдал манай талд ашигтай байгаа болохоор гол цохилтын чиглэлийг чухамхүү энэ байдлыг харгалзаж тодорхойлсон бил ээ. Харин зам муухай байгаагийн хувьд бол Колчакийнханд ч адилхан шүү дээ... 

	Фрунзийг Гусев дэмжихэд Каменев бууж өглөө.

	— Бууж өгье. Та нар итгүүллээ. Ажиллагтун! Сергей Иванович бид хоёр энд няцааж байя. Троцкийг няцаахад хэцүү боловч няцаах л болно... гэжээ.

	Фрунзе штабтаа эргэж ирээд давших тушаал өглөө. Давшилт Тавдугаар сарын 2-нд эхлэх ёстой байлаа.

	Гэвч бий болсон ялихгүй байдал - Авалов оргосон учир ерөнхий довтолгоог командлагч дөрвөн өдрийн өмнө эхэлж, 74 дүгээр бригадыг Бузулукт яаралтай буулгах хэрэгтэй болжээ. Энд Авалов Фурманов, Чапаевын хараанд байсан боловч тушаал болон бусад чухал баримт бичиг аван оргожээ. Хэрэв урвагч нөгөө талд гарч чадвал хамгийн гол зүйл — гэнэт дайрах дайралтаа алдах байлаа.

	Өмнөд бүлгийн цэрэг дөрөвдүгээр сарын 28-нд довтолгоонд оржээ.

	Хаврын муухай зам гэсэж шавхайран өвдгөөр татна. Гол, горхины мөс хөвсийн цэнхэртэж, цас наранд хайлж сиймийнэ. Ийм замыг морьтой явган аль нь ч гэтэлшгүй ажээ. Ялангуяа их буунд маш хэцүү байлаа. Тэр ч байтугай пулемётоо салган янзлах хэрэгтэй байлаа. Эртний биш зүйлд цөмд нь хүүхдийн тоглоом мэт санагдах ажээ. Гуталтай байхад ч тэсэж болмоор авч, өдөр болгон давирхай шиг нойтон шавар тавхайгаараа зуурах тэсэшгүй бөлгөө... Нийтдээ нам дор учир алхам бүр гол горхи тааралдана. Тэгвэл Бузулукээс Бугуруслан хүртэл зуун тавиад бээр газар учир одоо хуурай газар хаанаас олох вэ? Хуягт тэрэг шаварт суухад эхлээд тэмээгээр, дараа нь шараар татна.

	— Хөж, хөж! гэж шармигар улаан цэрэг шараа ташуурдан, — Энэ чинь шар гэж үү дээ? Над л ёстой бух тэрэг татдаг шар байсан сан даа гэж байлаа.

	Боровка голын дэргэд байлдаан боллоо. Чапаевын дивиз наян километр урагш гарч 6-р корпусын 11-р дивиз, 3-р корпусын хэсгийг бут цохиж, гавшгай бүлгийн цэрэг Бугурусланд хүрлээ. Дайсан 26-р буудлагын дивизийн шахалтаар хотоо орхижээ. Цагааны Зургаадугаар корпус устаж, Белебей орох зам нээгдлээ. Чапаев Бугульмийн ойролцоо Ижевск, Оренбургийн хасаг бригад, 4-р дивизийг бут цохиж мянга таван зуун цэрэг, дарга олзолжээ.

	Давшилт ийнхүү эрчимтэй, амжилттай явж байгаа яг энэ үед Троцкий Каменевыг фронтын командлагчаас халж зургаан долоо хоногийн амралт өгч гайтай муухай арга хэмжээ авчээ. Тэгээд Каменевын оронд «Африкийн сципион» генерал Самойлог тавьжээ.

	— Цаад шургалан орогчийг чинь дарах хэрэгтэй. Нэрийг нь гутааж, толгойг нь эргүүлж, Өмнөд бүлгийг өөрчлөн байгуулах хэрэгтэй. Хэрэв тэр тулалдаанд ялбал биднийг зүгээр л шилбүүрдэнэ гэсэн үг! гэж Троцкий хэлэхэд

	— Би түүнийг хазаарлана. Тэр санаагаараа бүх армийг сөнөөх гэж байна. Би л яасан ч тэгүүлэхгүй! гэжээ.

	Фрунзе штабтайгаа тэргүүний шугам дээр Чапаевын дивизэд байж байтал туслагч нь цахилгаан утас авчирч:

	— Таныг Симбирскт яаралтай дуудаж байна гэхэд нь

	— Амралт өгч чөлөөлөх гэж байна уу? Фронтын командлагчтай залгаадах гэв.

	Самойло одоо итгэл төгс байсан учир нэрэлхэх юмгүй байлаа. Тиймээс ч Тавдугаар армийг Өмнөд бүлгийн бүрэлдэхүүнээс гаргах удирдамж өглөө. Учир нь Самойло гол цохилтыг Камаас хойгуур фронтын зүүн жигүүрт өгөхөөр шийджээ.

	Энэ бүхэн ямар ч хүрээнд багтахгүй байлаа. Өмнөд бүлэг Белебейн районд бөөгнөрсөн Каппелийн корпусыг бүслэн бут цохихоор бэлтгэж байхад довтолгоог зогсоох тушаал ирж байдаг. Энэ чинь юу болж байна вэ?.. Байлдааны төлөвлөгөөг таслах гэсэн улаан цайм оролдлого болохоос гарцаагүй байлаа.

	— Тавдугаар арми, Хоёр, Хорин тавдугаар дивизийг чинь авна!.. гэж Самойло заналхийлэв.

	Фрунзе довтолгоогоо зогсоохыг бодоогүй тул Самойло командлагчийг алгасан дивиз, бригадуудад тушаалаа явуулах болжээ. Тавдугаар арми арван өдрийн дотор цохилтынхоо чиглэлийг өөрчилсөн таван удирдамж авчээ. Ёстой л холион бантан болж, учир нь олдохгүй юм болжээ. Гэлээ ч гэсэн Өмнөд бүлэг сааталгүй урагшаа давшсаар байлаа. Чапаев Бугульмагийн районоос Белебей рүү эргэж Каппелийн корпусын сонгомол ангийг бут цохижээ. Тавдугаар сарын 17-нд 31 дүгээр дивизийн хороодын нэгдсэн цохилтоор Белебейг авахад генерал Каппель Дорно зүг зугтав. Дөрөв, Зургаадугаар корпус бут цохигдож, Хоёр, Гуравдугаар нь сүрхий туйлджээ. Цагаан гвардийнхан дорно зүг зуун тавин бээр газар шидэгдлээ. Энэ бол амжилт, ялалт!..

	Тэгтэл дахиад л Самойло хошуу дүрж, Белебейг авсны нөгөөдөр:

	— Боль! Зогс! Цааш явж болохгүй! гэж тушаажээ.

	Самойло Усень голын зааг дээрх Чапаевын дивизийн довтолгоог Фрунзээр дамжуулалгүй зогсоожээ. Одоо ч гэсэн Чапаевын намтарч болсон Фурманов: «Чапаев цаг үргэлж улиглан харааж, дургүйцлээ илэрхийлэн, Усень гол дээр зогссон явдлыг гэмт хэрэг гэж үзэж гараараа ширээ шаан

	— Би эцэж цуцаагүй байна! Одоо урагшаа давших хэрэгтэй... Дайсан зугтаж байна, чингэхээр улаан мөрөөр нь мөрдөн мөшгөх хэрэгтэй, гол дээр амрах цаг биш... Харин санаа амарч гуйсан цагт л амралтаа өгөөрэй...» гэж байв хэмээн бичжээ.

	Энэ удаа Троцкий бүр шийдэмгий оролцлоо. Тэр «стратегийн» шинэ төлөвлөгөө дэвшүүлж, Дорнод фронтын давшилтыг зогсоож, хамгийн дайчин дивизүүдийг Өмнөд фронт руу Деникиний эсрэг яаралтай хаях санал дэвшүүлж, Колчактай дайтаж гүйцлээ, Деникинтэй үзэлцэх цаг болсон гэж байлаа.

	Троцкийн төлөвлөгөөг Төв Хороо мэдэж байдаг бол уу? Ильич мэдэж байдаг бол уу? Троцкий ямар ч төлөвлөгөө дэвшүүлсэн Батлан Хамгаалах Зөвлөлийн даргыг тойрон гарах ёсгүй бил ээ.

	Тийм ээ, Төв Хороо, Батлан Хамгаалах Зөвлөл мэдэж байх ёстой. Мэдэхгүй ч байж болохгүй. Гэвч Троцкий зальтай, ов мэхтэй ажээ. Фронт дээрх байдал тасралтгүй өөрчлөгдөж байгаа тул анхныхаа санааг өөрчилж засвар оруулж байна. Бугуруслан, Белебейн дайны ажиллагаа Колчакийн довтолгоог тасалж, дайсан дорно зүг шидэгдлээ. Биднийг мунгинаж суутал Деникин Өмнөд фронтын цэргийн муж, Донбасс, Украины бараг бүх зүүн эргийг эзлэн авч довтолгоог зогсоож, Донец сүүлээ өргөж, Ижил мөрөн рүү Царицыны районд гарлаа. Улаан арми умар зүг ухран зайлж байна. Чухам энд л хамаг аюул байна гэж байлаа. Энэ бүгд маш итгүүлэнгүй сонстож байсан тул болж байгаа байдлыг нарийн тунгаан учрыг олоход цаг шаардагдаж байлаа. Өмнөд, Баруун, Украины фронт гэж байлаа. Бас Умардад Зургаадугаар арми үзэлцэж байв. Фронт бүр өөрийн хойшлуулшгүй асуудал, санаа тавих зорилготой байлаа. Троцкийг зориуд санаатай ажиллаж байна хэмээн зэмлэж чадахгүй байлаа. Самойло нэр төртэй цэргийн мэргэжилтэн байсан боловч түүний гэм биш гай нь гэвэл Фрунзийн алс хэтийн санааг мэдээгүйд байлаа. Троцкий ер нь тэгээд тэнэг биш мэдлэгтэй генералыг онцгойлж өөрөө хариуцлагаас айж байжээ. Харин Самойло нэр төртэй хүний хувьд тухайн байдалд түүний саналаар ажиллах нь зүйтэй гэж үзэж байв. Гэвч Фрунзийг сөрөх довтолгоогоо туйлд нь хүргэхэд саад хийж холион бантан хутгажээ.

	... Троцкий үргэлж айлгахыг оролдож муухай нүдэлнэ. Түүнийг зүйл бүрээр нь илчлэх хэрэгтэй байлаа. Хэрэв Колчакийг бүрэн бут цохихгүй бол Дорнод фронт дээрх амжилт уналтад орж болох байв. Төв Хороо Троцкийн төлөвлөгөөг батлахгүй нь мэдээж бил ээ. Гэлээ ч гэсэн уг газраас тавьж байгаа дуу маш олон зүйлийг илтгэнэ. Чухал ч хэсэг байж болно. Троцкий хуучин хэвээр замд саад болж дээр доргүй цөмийг айлган сүрдүүлэх болно.

	— Бид тэснэ гэж их тэвчлээ. Эднийг шахах хэрэгтэй! Ильичид бичнэ. Гусев ч бас зөвлөж байна гэж Куйбышев хэлжээ.

	Тэд Төв хороонд эсэргүүцэл бичиж, ядахдаа Самойлог авч Каменевыг буцааж өгөөч гэлээ. Өмнөд бүлгийг бүхий л замаар устгахыг эрмэлзэж байгаа Самойлогийн командлалын хачин жигтэй аргын талаарх саналаа Гусев ч бичлээ. Сергей Иванович Самойлогийн авирт зэвүүцэж өөрийнхөө сэтгэл булаасан Фрунзийг цээжээрээ халхалж: «Нөхөр Фрунзед цэргийн ёстой онцгой авьяас байгааг бид олж мэдсэн бөгөөд энэ нөхөр бол маш ховор стратегийн авьяастай, гарамгай зохион байгуулах чадвартай большевик, бат хатуужилтай хүн мөн» гэж тодорхойлжээ. Троцкийн төлөвлөгөөг няцаалаа. 

	Самойлог халж Каменев эргэж ирлээ. Фрунзе, Куйбышев нар санаа амарч амьсгаа авав.

	— Фронт дээрх зөрчил аз болоход сунжирсангүй. Тэгээгүй бол байлдаж болохгүй байсан шүү гэж Михаил Васильевич хэлжээ.

	«Куйбышевийн хажууд сэгсгэр толгойгоо сэгсчиж, нойр хулжсан хар нүд дүрлийж, тэд Фрунзетэй явдал дундаа зөвлөлдөж, агшин зуур түүхэн чухал шийдвэр гаргаж фронт, ар талаар давхиж, Москва руу бөөн эрэлт, тушаал, зөвлөгөө явуулж байв» гэж Фурманов бичжээ.

	Өмнөд бүлгийн цэрэг тавдугаар сарын сүүлчээр Серлитамкийг чөлөөлжээ. Хорхой нь буцалсан Чапаев төлөвлөсөн хугацаанаас өмнө Чишма өртөөг эзлэн авав. Колчак Цагаан хэмээх голоос цаашаа гарчээ. Одоо Уфа хот өмнө нь байлаа.

	Уфа... Энэ хот цагааныхны хувьд хэрэм болж байв. Адмирал цэргээсээ үлдсэн бүх шилдэг хүчээ нааш нь татлаа. Бүх гүүр, гармыг дэлбэлжээ. Колчак Цагаан голыг минажуулахийг тушаажээ. Дорнод эрэг дээр бэхлэлт сүндэрлэсээр байлаа. Одоо Москва руу аян дайн хийх тухай биш, хар амиа аврах тухай ярих болжээ. Дорнод фронтын умард бүлгийн армийн командлагч Шорин генерал Гайдын Сибирийн армийг шахаж, Вяткаг тулалдан авлаа. Өмнөд, Умарт бүлгийн бүх байлдааны ажиллагаа Троцкийд мэдэгдэхгүйгээр зөвшилцөж байлаа.

	Гэвч Троцкий бууж өгсөнгүй. Тэр бас нэг заль зохиож, Уфагаас анхаарал сарниулж, Оренбург -Уральскийн район руу чиглүүлэхийг оролдлоо. Энд байдал үнэхээр хүнд байв. Уральск бүслэлтийн байдалд оржээ. Уральскийг хамгаалж байсан дивиз цагаан хасгийн бүхэл бүтэн армийг хазаарлаж эцсээ үзтэл тулалджээ. Энэ бол нөгөөх үймээн дэгдээж байсан Николаевын дивиз байлаа... 

	Цагаан хасгууд Ижил мөрөн рүү Өмнөд бүлгийн ар тал руу цөмөрлөө.

	— Бид хэлээгүй бил үү! Бидний үгэнд ороогүй шүү дээ!.. гэж Троцкий хөөрөн баярлаж байлаа.

	Гэвч энэ бололцоог Фрунзе харгалзжээ. Куйбышев Самар мужийн бүх эрэгтэйчүүдийг дайчилж сайн дурын отряд, цэргийн дайчин хэсгийг бий болгон зэвсэглэжээ. Уральскийн гарнизон дахиад дэмжлэг гуйсангүй, эцсээ хүртэл тулалдахаар андгайлжээ. Тус гарнизонтой радиогоор харилцаа барьж байлаа.

	— Оренбург - Уральскийн районыг хангах ангийн талаар Троцкийн зүгээс ямар шүү шал дэмий шахалтыг тэвчих хэрэгтэй болсныг та мэдэж байна уу. Троцкийн хэд хэдэн цахилгаан энд байлдааны ажиллагааг үндэстэй, тайван бэлтгэж явуулах бололцоог алдагдуулж, зөвхөн уур хүргэхээс цаашгүй байна гэж Михаил Васильевич фронтын командлагчид гоморхож байлаа.

	Хамгийн хариуцлагатай үед Владимир Ильич дахиад л дэмжлээ. «Хэрэв бид өвөл болтол Уралыг байлдан авахгүй бол хувьсгал сөнөж сүйрэх нь зайлшгүй гэж үзэж байна. Бүх хүчээ хөвчил» гэсэн цахилгаан Фрунзе хүлээн авлаа. Троцкийг Дорнод фронтын байлдааны ажиллагааг удирдах удирдлагаас огцруулахаар тэр Москва руу явлаа.

	Ингэхээр хувьсгалын хувь заяа хуучин хэвээрээ, одоо болж байгаа явдлаас шалтгаалах ажээ... 

	Адмирал Колчакийг Цагаан голын цаана сууж байх хооронд Фрунзе Уфагийн байлдааны ажиллагааны төлөвлөгөөг боловсруулж байлаа. Хавар өнгөрч байв. Дов толгодоор шаргал хэнхэгт шар хөмрөг шувуу харайлдаж, хонин бургасны цагаан «товч» алтлаг болж, түүнийг тойрон үхэр хэдгэнэ дүнгэнэлдэн, улаан чисэнцэр цэцэглэжээ. Улаан цэргүүд цэрэг цамцныхаа мөрөнд мойлны анхилам мөчир хатгасан харагдана.

	Фрунзийн хувьд жилийн дөрвөн улирал байхгүйтэй адил ажээ. Ихэд ядарч туйлдсан Фрунзе жилийн дөрвөн улирлыг зөвхөн байлдааны тактикийн үүднээс тусгаж байлаа. Шавар шавхайн цаг дууссан болохоор урагш давшихад хялбар болжээ. Бас тэгээд үхэр хэдгэнэ ч... Бүгд найрамдах улсын хувь зохиолыг хүнд хариуцуулсан байхад үхэр хэдгэнийн тухай бодохтой манатай, түүний хүч хязгааргүй хөвчилж, цорын ганц зөв шийдвэр хайн тэмүүлнэ. Ийм хүн байгаль, монос, болжморын дууг чагнан сууж яахин болох бил ээ. Энэ бүхэн бол ерөөсөө байхгүй юм шиг л ажээ.

	Павел Батурин Фрунзетэй уулзаад шөрвийсөн хар сахалтай царайн нь хатуу чанга зоригийн ул мөрөөр нь Михаил Васильевич гэж таньснаас биш танигдахгүй болсон байжээ. Үгүй, тэр ер зузаан хүн болж өөрийн хуучин андыг нүд үзүүрлэсэнгүй, харин ерийнхөө эелдэг байдлаар хөгжөөнтэй ярьж, асууж шалгааж байлаа. Гэвч оюун ухааны нь нэг талд байлдааны шуурхай төлөвлөгөө бодогдож, тархинд нь дивиз, хороод эргэлдэж, Цагаан голыг гатлах гарам барих энэ бүх гол зүйл эргэлдэж байлаа. Батурин, хэдэн зуун Ивановчууд, Чапаев, Фурманов, бригад, арми, их буу, морин цэрэг энэ бүгд үзэл санаагаа хэрэгжүүлэхэд чухал тэр гантиг чулууны зөвхөн эс, цус нь болж байлаа. Үнэндээ гэхэд Фрунзе өөрөө хувь хүний хувьд юу ч биш байлаа. Одоо тэр өөрийнхөө тулд амьдрах гэж байгаа биш тэр л үзэл санааныхаа төлөө амьдарч байгаа ажээ. Колчакийг бут цохисон цагт л чи амьд буюу алагдсан алин байх нь чухал биш.

	Тэгээд ч Павел Степанович гуншгинах хэрэггүй гэж үзжээ. Одоо тэр ямар нэгэн онцгой анхаарал халамж эрэх эрхгүй байлаа. командлагчийг тойрон өдий төдий хүн үймэлдэнэ. Зөвхөн дарга нар ч биш шүү. Башкир, татаарын тариачид, оросын сэлгэн суугчид бас байлаа. Тэд бүгд «хамгийн гол хүнтэй» уулзаж ярихдаа Зөвлөлийн толгойд суусан нударганчуудын гомдоосныг айлтгана. Мусалман шүтлэг шүтэж байгаа явдалд большевикууд шийтгэх нь үү гэдгийг Башкир, Татаарууд мэдэхийг оролдоно. Энэ бүх төлөөлөгчдийг өөр газар луу явуулж болох байлаа. Гэвч Фрунзе тэднийг явуулсангүй. Учир нь уул асуудал мөн чанартаа үл ялих юм шиг мөртөө Дутов, Каппель нар өчүүхэн бага дуулгаваргүй зан, эсэргүүцлийн төлөө зодож шийтгэж байхад Фрунзе жирийн тариачидтай ав адилхан юм шиг ярилцаж байгаадаа хамаг нь байлаа. Харин тэр жирийн хүмүүс Фрунзийн завгүй, яарч байгааг яахин ойлгох бил ээ. Фрунзе цөмтэй нь адил ярилцах авч гадна талдаа яараагүй байдалтай байлаа. Тэр ч байтугай «бүр тэндээс» фронтын шугамын цаанаас ирж зөвлөлдөнө. «Дутовын цэргийн засгийн газрын» гишүүн Богданов гэгч төлөөлөгчдийн хамт ирж командлагчид бараалхахыг гуйж байна гэж туслагч нь нэг удаа илтгэхэд Михаил Васильевич үл мэдэг бодлогоширсноо ширээ зас гэжээ. Тэнд жирийн нэг улс төрийн бодлого биш дипломат хэлэлцээр байлаа. Төлөөлөгчид маань буурал толгойтой авгайчууд байсан бөгөөд тэднийг Оренбургийн хасаг - татааруудын «засгийн газар» сонгож явуулжээ. Тэд «Пурунзо болон Койбаши» руу явуулахдаа Зөвлөлт засгийн тухай мэдэх, Зөвлөлт засгийн үед хуучнаараа шүтэн биширч, мөргөж болох эсэхийг тодруулах, цэрэг нь тонож, хүчирхийлж байгаа Дутовыг түргэн хөөхөд юу хэрэгтэй байгааг мэдэх санаатай иржээ. Михаил Васильевич Зөвлөлт засгийн бодлогын талаар авгайчуудад хоёр цаг ярьж, дараа нь татар бригад руу хүргүүлжээ.

	Москвад Ленин Фрунзийн байлдааны ажиллагааны алхам бүрийг ажиглаж, тун удахгүй Уфаг авна гэдэгт эргэлзэхгүй байлаа. Ильич зүүнд хатгасан жижигхэн улаан дарцаг гартаа барина. Энэ бол Фрунзийн штаб, Фрунзе өөрөө байгаа юм шиг санагдана. Тэгээд Фрунзе Бугурусланд, дараа нь бүр Бугульмад, Белебейд, одоо улаан цэрэг Цагаан голын хөндийд байдаг Бугульминско - Белебейн өндөрлөг рүү давшиж байлаа. Тэр хөгжүүн дарцаг Лениний газрын зураг дээгүүр алхална. Одоо газрын зураг дээрх хамгийн гол зүйл бол тэр улаан дарцаг байлаа.

	Уфа хотыг хойшлуулшгүй түргэн авах талаар Фрунзе бодож байлаа. Колчак Москваг авна гэж андгайлж байсан бол Фрунзе Уфаг авна гэж андгайлж байлаа. Гэвч Уфаг авахад хэчнээн хэцүү байгааг тэр мэдэж байлаа. Эхлээд дайсны галын дор Цагаан голыг тулалдан гатлах хэрэгтэй байв. Гэтэл гол гатлах хэрэгсэл байхгүй байсан бөгөөд хаанаас ч авах вэ дээ. Нөгөөтээгүүр ийм их усан бартааг гатлах туршлага байсангүй. Харин голыг гаталсны дараа Уфад байгаа дайсны бүлэглэлийн өмнө хойноос зэрэг дайрах, морин цэргээр ухрах замыг нь таслах сайн төлөвлөгөөтэй байжээ.

	Адмирал Колчак... Фрунзе түүнтэй хэзээ ч нүүр учирч байгаагүй ажээ. Колчакийн хувьд ямар ч сонирхол байгаагүй нь хачин жигтэй ажээ. Тэгтэл нэг удаа тагнуулчид «дарангуйлан захирагчийн» хөрөгтэй ухуулах хуудас авчирчээ. Фрунзе ухуулах хуудас руу уйтгартай хараад тэр дороо мартжээ. Тагнуулчдын нэг нь:

	— Тайга нохой шиг ширүүн дүртэй, ямар ч намбагүй, цагаанд цадсан дүртэй, бас тэгээд хаан ширээ өөд авираад байгаа, чухам ямар хүн болохыг чинь харна даа гэвэл

	— Тэр юу юм бэ. Бидэнд ямар хамаатай юм бэ? гэж нэг нь хэлэхэд 

	— Түүнийг чухам юу хатгаад байгаа нь учиртай байна. Хэрвээ чи юм харсан бол битгий сүржигнүүлээд бай, дуугүй л сууж бай. Чиний тэр адмирал чинь саваагүй нохой саранд хуцна гэгч л болох бий дээ... гэлээ.

	Тагнуулчдын тодруулсан мэдээгээр Уфагийн чиглэлд байгаа дайсан дөчин мянган жад, сэлэм, нэг зуун дөчин их буутай ажээ. Тэгэхэд Фрунзе зуухан их буутай байсан боловч бараг тавин мянган цэрэг гаргаж болох байв. Хэрэв Цагаан гол байхгүй байсан бол... 

	Зуун тавь — гурван зуун метр газар шүү дээ. Гурван зуун метр чинь юу юм бэ? Тайван цагт бол юу ч биш ээ. Дайны үед бол маш их газар. Хэрэв усан бартаа их бууны галын хамгаалалтад байгаа бол бүр ч их газар. Фрунзе Туркмений армийн цэргүүдэд: «Та нарыг одоо дахин довтолгоонд оруулахдаа, энэ довтолгоо бол эрэгчин эмэгчнээ үзэлцэж хөдөлмөр хөрөнгийн хоорондын маргааныг тууштай шийдвэрлэх юм гэдгийг сануулж байна... Колчакаас чөлөөлөх эхний шат Уфа, эцсийнх нь Сибирь мөн» гэсэн тушаал өгчээ.

	Албан газрын том дарга хүн, амьдралын агуулга болсон ажил үйлсээ биелүүлэхдээ дадаж сурсан хүн хоёр бол хоорондоо мөн чанартаа хоёр өөр хүн юм.

	Армийн өндөр дээд дарга нар болон штабт итгэлгүй болсон Чапаев өөрийгөө авахыг хулчганан гуйж байсан тэр өдрийг Михаил Васильевич сайн санаж байна. Тэгвэл одоо өмнө нь огт өөр Чапаев байлаа. Черкес хүн шиг зальжин, горзгор, хөгжөөнтэй, хорсолтой гялалзах, цэнхэр нүдтэй нар салхинд борлосон царайтай, ялалтдаа сэтгэл хөөрсөн Чапаев морин дээр байх нь идрийн цог жавхаатай харагдана. Тэр гучин хоёр настай байлаа.

	Чапаев амьдран байгаа үеийнхээ эрчмийг биедээ шингээсэн байлаа. Тэр санаачилгыг гартаа авч тэргүүн байранд гарах гайхамшигтай авьяастай бил ээ. Хэрэв Чапаевын дивиз хоёрдугаар чиглэлээр хоёрдугаар зэргийн зорилтыг биелүүлж байсан ч гэсэн эцсийн дүнд тэр бүгдээс хурдан түргэн давшиж чиглэл нь гол шийдвэрлэх чиглэл болж хувирдаг байв. Түүнд хязгааргүй их эрэмгий зориг, учиргүй их нэрээ хичээх бахархал байдаг. Түүнийг талын салхитай л зүйрлүүштэй. Гэвч энэ бол түүний хувь хүний нэг тал нь юм. Түүнд армийн нарийн эрхтэн - дивизийг итгэжээ. Чапаевын дивиз гэдэг чинь юу юм бэ? Энэ бол Уралын хот, тосгодод цөмрөн орж цагаантнуудыг хяргаж байдаг хэсэг бүлэг жирийн зоригтой залуус биш ээ. Василий Ивановичийн захирамжид Иваново - Вознесенскийн буудлагын хороог оролцуулан гурван бригад, нисэх хүчний отряд, хуягт отряд, инженер батальон, тусгай барилгын суман, тусгай уулын их бууны дивиз, холбооны батальон, морин цэргийн хоёр дивиз, их бууны анги байлаа. Ёстой л биеэ даасан нэгж байв. Байлдааны үед дивизийн хувьд маш хязгаарлагдмал байдаг бөгөөд хамгийн түргэн хугацаанд тактикийн цагаас амжилт шалтгаалдаг ажээ.

	Чапаев дивизийн толгойд байрандаа байлаа. Фрунзе Чапайг армийн толгойд байгаагаар төсөөлөн бодлоо. Залхуутай биш байгаа даа? Залхуутай биш ажээ. Гэвч Василий Ивановичийг дэвшүүлэх цаг болжээ... Хэрэв хүн өөрийнхөө байрыг эзлээд байгаа мэт боловч тодорхой хүрээгээр бололцоо нь хязгаарлагдмал байна гэсэн хэрэг. Бололцоо үргэлж бэлэн байдлаараа байдаггүй, ажил үйлс дээр илэрч байдаг шүү дээ.

	Чапаевын дивиз Цагаан голын бүр эрэг дээр Красный Яр гэдэг тосгонд, Уфагаас хойхнуур хорьхон бээрийн зайтай байлаа.

	Энд Фрунзе хүрэлцэн очлоо. Эхлээд Уфагийн өмнө талаар тойрч Туркмений армийн баруун жигүүрээр гол цохилтоо өгөхийг бодож байжээ. Гэвч баруун жигүүр амжилт байхгүй, харин Чапаев урьдын адил бусдаас түрүүлж дайсныг няцааж хоёр усан хөлгийг нь эзлэн авч нөгөө эрэг дээр байлдааны түшиц газар байрлаад байгааг итгэмэгц бүх итгэлээ зүүн жигүүрт Чапайд шилжүүлжээ.

	Зальживтар мөртөө заримдаа ёстой энгийн дүр үзүүлдэг Василий Иванович командлагчийн ирсэнд хачин их гайхсан дүр үзүүлээд тэнд баруун жигүүрт яаж байгаа, Уфаг лав тойрчихсон байгаа биз, гарам гатлалтыг түргэлэх хэрэгтэй, тэгэхгүй бол хожимдож муу юм болж магад гэж элдвийг мэдэхийг хичээв.

	Михаил Васильевич түүн рүү хараад хөхөрч:

	— Шахалт, хурдаараа Чапаевтай хэн уралдах юм бэ? Тийм улс байхгүй шүү дээ. Ганцхан танай Кутяковийг хэнтэй ч зүйрлэхгүй! Бид голын усанд сэрүүцэж суухын хэрэггүй гэж бодож байна. Кутяковоор толгойлуулсан гавшгай бүлэг байгуулъя, түүнд Иваново - Вознесенчүүд, разинчууд, Пугачевчуудыг нийлүүлж морин хороо, бүх нисэх хүчээ хуягтайгаа өгье. Тэгээд Уфа руу цохилтоо эхэлье гэжээ.

	Чапаев сүүлийн хэдэн өдөр ийм тушаал хүлээж байсан болохоор баясан инээмсэглэж:

	— Хорин дөрвөн цагийн дараа Уфад орсон байна гэлээ.

	Чапаев дивизийнхээ бололцоог арай хэт үнэлсэн ч байж болох юм. Гэвч тулалдааны өмнө үнэлэхгүй байхаасаа хэт үнэлсэн нь дээр байдаг бил ээ.

	Цагаан голыг шөнө гаталж эхлэв. Харанхуйд эсрэг талын эгц эрэг сайн харагдахгүй байлаа. Чапаевчууд тэнд өчүүхэн бага газар эзэлж, цаашаа дайсны төмөр утсан тор, окоптой өндөр хясаа сүрлийнэ. Иваново - Вознесенскийн хороог галт онгоцонд дуу чимээгүй ачлаа. Дараа нь пугачевчуудыг ачив.

	Гол гатлах ажлыг Фрунзе, Чапаев нар удирджээ. Бүх зүйл нэг ч буудлагагүйгээр болж өнгөрлөө. Михаил Васильевич яг үүрээр их бууны гал нээх тушаал өгчээ. Их бууны галлалтын дараа Ивановчууд Шинэ Турбасль тосгон руу, пугачевчууд өмнө талаар нь тойрч жадан дайралтад орлоо.

	Михаил Васильевич байрандаа тэсэж байж чадсангүй мориороо гол гаталж Кутяковтой хамт эрэг дээр гармагц тулалдааны яг дунд оржээ. Дайсан сумаа шавхсан Ивановчуудыг шахаж, хороо гол руу ухран зайлж байлаа.

	Фрунзе мориноосоо харайн буугаад, дагуулынхаа винтовыг шүүрэн авч:

	— Ивановчууд миний хойноос, дайралтад! гэж хашхираад урагшаа гүйлээ. Түүнийг таньжээ. «Арсений тэргүүнд явааг харлаа!». Тэр ажилчидтай үргэлж хамт, түрүүнд нь явдаг бил ээ. Одоо ч тэдэнтэй хамт тэнд байлаа. Ивановчууд командаар ажиллаж байгаа мэт зогтусаж «Арсений ура!» гэж хашхиралдан эргэж жадат дайралтад орсон явдал дайсанд бүр санамсаргүй хэрэг болжээ. Энэ бол жирийн нэг дайралт биш жад, бууны бөгс, нүцгэн гараар улайран дайрсан жанчилдаа байлаа. Дайсан тэсэж тогтож чадсангүй засмал зам руу харайн гарч Уфа руу зугтлаа.

	Михаил Васильевич гарам дээр хоёр винтовтой ирээд

	— Май, дайны олз гэлээ.

	Гэвч Иван Кутяков баярласангүй. Кутяков хорин хоёрхон нас наслахдаа багагүй их зүйл үзжээ. Дайсны өөдөөс бригадаараа халз тулж үхлийг юман чинээ боддоггүй эрэмгий зориг, авхаалж самбаатай учир түүнийг хайрладаг байлаа. Тэр бусдынхаа гаргасан баатарлаг зоригийг ч үнэлдэг байв. Гэвч одоо Кутяков Михаил Васильевичийн үйлдсэн баатарлаг явдлыг харьцуулж өөрийгөө зэмлэж байлаа. Командлагч жагсаалын цэрэг шиг бөндгөрөө мэхийж урагшаа тэмүүлэх ёсгүй бил ээ. Энэ бол ёстой тохирохгүй зүйлийн нэг мөн! Командлагч хүн тактик, байлдааныхаа санаагаар л зоригтой байх үүрэгтэй. Энд Фрунзийн зоригийг зэмлэх аргагүй байлаа. Гэлээ ч гэсэн толгойгоо суманд тавих хэрэг байна уу даа? Командлагч винтов барьж цагаантныг ухаан жолоогүй хөөж явсан тэр хагас цагийн дотор Куятков хэчнээн сэтгэл хөдөлснийг үгээр илэрхийлэхэд хэцүү ажээ. Кутяков командлагчаа ятгах эрхгүй бил ээ. Алагдсан юм уу шархадсан байвал нэн даруй гарам дээр авчир гэж хамгийн шилдэг дагуул хасгаа явуулсан нь өөрийн хийж чадах бололцоотой бүхнээ хийсэн нь тэр ажээ .

	Иван Кутяков хувьдаа Михаил Васильевичид дассан хүн бил ээ. Кутяков Фрунзийн хүчирхэг бэлтгэлтэйгээр бөөгнөрсөн хүчээр дайрч, хороодоо сарниулахгүйгээр байлдааны аливаа ажиллагаанд, ялангуяа дайсны морин ангийн эсрэг практикт гайхамшигтай амжилт олдог байлдааны тэр үнэнийг нь дуурайдаг байв. Хэрэв нарийн учрыг нь олно гэвэл тун жирийн зөвлөгөө байдаг ажээ. Гэвч тиймэрхүү санаа өдгөө хүртэл хүний тархинд яагаад орсонгүй вэ? Харин Фрунзе ойлгож тактикийн хууль зүйн горимыг дэвшүүлэн гаргажээ. Фрунзе саяхан Иваныг алтан цагаар шагнасан бил ээ. Кутяков тийм тансаг нандин шагнал хүртээд баярлахгүй яахин бил ээ. Командлагчийн гярхай хараанаас юуг ч нууж болохгүй гэдэг өөр зүйл бүр ч их баярлуулжээ. Кутяковын бригад Колчакийн Ижевскийн бригадыг бут цохиход Фрунзе уул газар ирээд улаан цэрэг, дарга нарт одон гардуулж өгөөд:

	— Бригадын дарга хүн цаггүй байх нь бараг дарга биш гэсэн үг. Танд фронтын цэргийн хувьсгалт Зөвлөл өгч байгаа юм! гэж Иванд хэлжээ.

	Тэгээд бүгдийн нүүрэн дээр энэ бүхэн аятай сайхан санагджээ. Гэлээ ч гэсэн Фрунзе дайралтад яах гэж оров оо?..

	Сум, гранат сэлбэн явуулж байлдаан амжилттай өрнөж байлаа. Одоо хамгийн эмзэг газар нь хоёр эргийг холбож байгаа нарийхан утас гарам байв. Улаан цэргүүд усан онгоц, сал, завь, мориороо хэнд юу тааралдсанаараа гарам гаталж байлдааны түшиц газар өргөссөөр байлаа. Манай нөгөө эрэг дээр гарам гатлах ажлыг удирдуулахаар Фрунзе Чапаевыг үлдээсэн юм санжээ. Фрунзе өөрөө их буу, морин цэргээр сул хэсгийг халхалж, хороо бригадуудыг шууд удирдахын тулд түшиц газар байх ёстой байлаа. Хуягт галт тэргийг бараг гар дээрээ өргөх шахам засмал зам дээр гаргаж бөөн ажил удав.

	Василий Ивановичийн чадмаг хуваарилсны үрээр гол гатлалт амжилттай болжээ. Сандарч мэгдсэн дайсан гэнэт санаа авч Красный Яр луу нисэх хүчээ хаяж, онгоц нь маш доогуур нисэж бөмбөг хаян, пулемётоор гармыг буудахад винтовоор хариу буудав.

	Үнэндээ гэхэд Фрунзийн бүх ажиллагаа нь аль болох богино хугацаанд дайсныг хотоос гаргаж Уфагийн орчим ямар ч үнээр хамаагүй эргэлт хийхийг тэсэж ядан хүлээж байлаа. Тиймээс ч Уфаг авах байлдааны ажиллагааг өөрөө явуулахаар шийдээд дөрвөн дивиз гаргаж бүх удирдлагыг гартаа авчээ. Ямар ч болсон ялах гэсэн эрмэлзэл нь хангах баазаасаа таслагдан эцсийнхээ мөчийг хүлээж байгаа Уральскт туслах бодлыг шамдуулжээ. Фрунзе сарын өмнө Уральскийн хамгаалагчдад: «Та нөхдөд тусламж очиж явна... Ойрын долоо хоногт Уральскийн хувьсгалын эсэргүүчүүдэд эцсийн шийдвэрлэх цохилт өгнө» гэсэн цахилгаан явуулжээ. Тэр бүслэгдсэн хотод туслуулахаар Плясунковын отрядыг морин дивиз, буудлагын бригадын хамт явуулжээ. Ингэлээ гээд Уральскийн хувь заяаг шийдэхгүй байлаа. Уфагийн байлдааны ажиллагаа амжилттай дуусмагц Чапаевын дивизийг Уральскийн район руу тавих хэрэгтэй байв... Чапай бүгдийг чадна!

	Уральск руу хэзээ очих вэ? гэж Каменев өдөр өнжихгүй цахилгаан чулуудна. Иймд жаахан хүлээ, Чапаевын дивизийг тийш нь явуулна гэж тайвшруулах хэрэгтэй болжээ. Каменев тээнэгэлзэж: энэ чинь юу өгөх вэ? Яагаад ингэж Чапаевт онцгой итгэнэ вэ? Авксентьевийг Дөрөвдүгээр армийн хамт бүсэлсэн байхад Чапаев юу гавих юм бэ? гэжээ, Гол зүйлээс нь хөндийрүүлэх гэсэнд уурлахдаа Фрунзе ч мөчөөгөө өгсөнгүй: «Чапай бүгдийг чадна!» гэж хариулжээ. Үүний дараа л Сергей Сергеевич чимээгүй болжээ.

	Фрунзе Бүх Холбоотын Төвийн гүйцэтгэх хорооны гишүүн гэсэн хэргэмээ ашиглаж Владимир Ильичид цахилгаан явуулж, бүслэлтэд байгаа Уральскийн гарнизоны сэтгэл санааг дэмжихийг хүсэж: «Та хувиасаа талархсан цахилгаан явуулбал зүйтэй байна. Уул цахилгааныг Өмнөд бүлгийн штабт ирүүлбэл радиогоор дамжуулж болно» гэжээ. Ильичийн талархлыг хүлээж аваад Уральскийнхэн амь хайрлахгүй тулалдах болно гэдгийг Фрунзе мэдэж байжээ.

	Командлагч байлдааны ажиллагааг биеэрээ удирдаж байхдаа уул хэрэгт шууд холбоогүй мэт боловч олон сайхан зүйл болжээ. Тухайлбал нисэх хүчний тухай боджээ. Өмнөд бүлгийн нисэх ангид шатахуун бараг байхгүй байсан учир агаарын тагнуул хийх бололцоогүй байлаа. Москвад шатахуунаар хангах ажлыг Склянский удирддаг байв. Фрунзе Склянскийг адаглаад мянган пүү шатах хольц юм уу эсвэл зуун пүү эфир ч атугай өгөхийг шаардсан цахилгаанаар булав. Зуун пүү эфир... инээдэмтэй хэрэг шүү. Гэвч нисэж чадахгүй байгаа нисэх тэргийг хаана л явна авч явна гэдэг инээдэмтэй биш ээ. Нисэх отрядыг онцгойд үзэж аж ахуйн аливаа ажлаас цэвэр дайчин нэгж болгох хэрэгтэй байлаа. Ийм саналыг Өмнөд бүлгийн нисэх хүчний дарга туршлагатай нисгэгч Никольский санал болгожээ... Фронтын амьдралын хагас жил бол бүхэл бүтэн ертөнцийг үзэх үзэл байлаа. Хүн зөвхөн дайнд л ухаан бодлыг нь бариад байдаг заншил, сүсэг бишрэлээс ангижирдаг ажээ. Дайны үед бөөрөнхийлөх үзэл байх бололцоогүй бөгөөд бөөрөнхийлөх юм бол хэтэрхий чанга шийтгэгдэх ёстой бил ээ. Энд баримт өдөр шиг саруул, тэнгис шиг ширүүн, эцсийнхээ хэмжээнд итгэхээр, харилцаа тун цэвэр, ангийн мөн чанарыг юугаар ч халахааргүй байдаг ажээ... 

	... Агаарын долгио Фрунзийг эмээлээс нь шиджээ. Бөөн ногоон шүрсдэс нүдийг нь цохиж газар дэлбэрэв. Фрунзе ухаан алдаж, хээр морио бөмбөгөнд тасрахыг харсангүй.

	Красный Ярт ирсэн хойноо Фрунзе ухаан оржээ. Боолттой толгой нь хагарах шахна.

	— Чапаев хаана байна вэ?

	— Нөхөр Чапаев нисдэг тэрэгнээс буудсан суманд толгойдоо шархадсан гэж дагуулын нэг нь илтгэв.

	— Амьд уу?

	— Амьд. Ясанд нь сум тогтжээ. Зургаан удаа авсан, бас л дуусаагүй байна. Авдонь руу аваад явсан.

	— Дивизийг командал гэж Кутяковт хэл. Маргааш Уфад уулзана. Хагас цагийн дараа командын цэг дээр байна гэжээ.

	... Үнэхээр ч тэд маргааш нь Уфад уулзжээ. Тэнд Фрунзе, Чапаев, Кутяков, Фурманов нар уулзжээ. Кутяков капеллийнхны сэтгэхүйн дайралтын тухай ярилаа. Тулалдаанд гурван мянга гаруй цагаан гвардич ясаа тавьжээ. Улс төрийн хэлтсийнхэн ухуулах хуудас гаргаж амжив. Түүн дээр бүгдийн сайн мэдэх нэг шүлгийг өөрчлөн байрлуулсан нь:

	 

	Дайсан Колчак байсан сан 

	Дампуураад хаачив аа та минь 

	Англи францчууд байсан сан 

	Аль аль нь алга болжээ 

	Орос орныг мэдэж ав

	Ой ухаандаа санаж яв... 

	 

	«Уфагийн толгод дээр тангарагласан хоёр тангаргийн нэг нь биелж, Сибирийн хаалга цэлийтэл нээгдлээ» гэж Фурманов бичжээ.

	— Эргэлзэж байх шив!.. гэж Фрунзе хэллээ.

	Чапаев Кутяков руу нүд ирмэхэд тэр хэдэн хурам алга болоод омголон толгойтой, ухаалаг бор нүдтэй, ханхар цээжтэй дүүхэлзсэн морь хөтөлсөөр орж иржээ. Чапаевын морь байлаа. Энэ бол Фрунзийн дотроо атаархдаг морины нэг байв. Василий Иванович:

	— Таны морь алагдчихсан, үүнийг ав. Албан ёсоор биш, зүгээр л өгч байгаа юм шүү гэжээ.

	Михаил Васильевич ухасхийн босож:

	— Хэзээ ч авахгүй! Энэ чинь таны дайчин нөхөр шүү дээ гэхэд

	— Нөхөр тусмаа л сайн. Би дайсанд биш анд нөхөртөө өгч байгаа юм. Магадгүй би хайртай морио харамлах сэтгэлгүйдээ тэгж байж болох юм. Энэ чинь миний хонгор үр шиг юм. Хайрлая л гэсэн юм. Өөрийгөө хайрладаггүй хүн чинь морио яаж хайрлах вэ? Хэрэв танд байвал эндэхгүй байх болно. Тэнгэрийн ивээлээр татгалзалгүй аваач гэлээ.

	Гэвч Фрунзе эрс татгалзлаа. Үүнээс хойш хоёр өдрийн дараа Чапаевын дивиз бүслэгдсэн Уральскийг аврахаар явжээ. Михаил Васильевич: «Танд хайрт морио өглөө» гэсэн товч зурвас Чапайгаас авчээ. Зурвасыг авчирсан дагуул Чапаевын мориор давхиж иржээ.

	Фрунзе дагуул цэргийг буцаан явуулах гэвэл:

	— Миний хөл хугарсан, цэргийн эмнэлэгт очих ёстой. Арай ядан хүрч ирлээ. За тэгээд ч Чапаевыг гүйцэхээсээ өнгөрсөн гэжээ.

	Ийнхүү морь үлдэх болжээ.

	
ТУРКМЕНИЙ ОДОД ӨӨД

	Фрунзийн оюун ухаан, чин зориг цэргийн урлагийн түүхэнд байгаагүй тийм тулалдаанд ялжээ. Тэр тулалдаан хэдийгээр далайцтай ч байлаа гэсэн далайцаараа тодорхойлогдохгүй батжилыг олоогүй байсан Зөвлөлт төрийн хувь заяаг тодорхойлсон ач холбогдолтой байлаа. Бас үр дүн нь ч тийм байв. Энэ бол гурван сарын довтолгооныхоо дараа гол фронт байхаа байсан фронтын эцсийн нэг гол ялалт байлаа. Златоуст, Екатеринбург, Челябинск, Ирбит, Троицк, Тюмень... бүх Уралийг эзлэн авчээ. Дорнод фронтын ангиуд үүний дараа Колчакийг Эрхүү хүртэл хөөх л үлдээд байлаа. Тэнд «Дээд захирагч» боссон ажилчдад баригдаж цаазлагдсан бил ээ.

	Энэ хэрэг бүр хожим хориод оны эхэнд болсон ажээ Уфагийн байлдааны ажиллагааг дуусмагц Фрунзийг фронтын штабт гэнэт дуудав. Уральскийн талаар ээлжит зэмлэлээ өгч байсан хамгийн ширүүн үед дуудсан явдалд Михаил Васильевич нэлээд эгдүүцэж байлаа... 

	Гэвч Сергей Сергеевич Каменевын ёсорхуу ярвагар, тэр ч байтугай нэлээд тээнэгэлзсэн, сандарч мэгдсэн мөртөө баяртай байгаа царайг хараад гайхжээ. Ийм царай ч байдаг шүү дээ.

	— Сергей Иванович, юу болоо вэ?

	— Зүгээр маш сайн байна. Тэр ч байтугай зэгсэн сайн байна. Харин хэтэрхий сайн байх явдал муу болох ёсон бий. Танд баяр хүргэе, та ч надад баяр хүргээрэй. Нэгдүгээрт эрхэм дээд шагнал Улаан Тугийн одон хүртсэнд чинь баяр хүргэе. Василий Иванович Чапаевт миний нэрийн өмнөөс баяр хүргээрэй. Таны санал ёсоор түүний хороог Бүх Холбоотын Төвийн Гүйцэтгэх Хорооны - Улаан тугаар, Чапайг өөрийг нь Улаан Тугийн одонгоор шагнасан юм. Хоёрт, хоёрт гэвэл... Дорнод фронтоо хүлээж ав даа. Ильичийн гарын үсэг зурсан Ажилчин Тариачны Батлан Хамгаалах Зөвлөлийн тогтоол энэ байна.

	— Та яах юм бэ?

	— Би юү? Хэлэхэд аймшигтай байна. Бүх зэвсэгт хүчний ерөнхий командлагчаар томилжээ.

	— Энэ чинь маш сайхан байна шүү дээ! Танд чин сэтгэлээсээ баяр хүргэе.

	— Ёстой үлгэрийн баатар шиг л өдрөөр биш цагаар өсөж байгааг харж байгаа биз дээ. Шинэ ерөнхий командлагчаасаа та хувьдаа юу хүсэх вэ? Хүнд сурталтай болоогүй байгаа дээр хүс, шаард гэхэд Фрунзе нүдээ анийлган

	— Амлаж байна уу? гэвэл

	— Баяртай тангараглая гэв.

	— Зуун пүү Эфир өг.

	— Энэ чинь юу вэ? Ёстой л туулайн эвэр шиг ховор зүйл үү?

	— Москвад очоод Склянский гэгчийг дуудаад: Фрунзед зуун пүү эфир өг гэж тушаана уу!

	— Хоёр зуу ч болсон яах вэ!

	— Баярлахдаа амандаа орсныг амлах нь ээ. Зуун пүү, нэг ч грамм илүү хэрэггүй.

	Тэд хэдийгээр тоглоом тохуу хийх завгүй байсан ч гэсэн тохуурхалцан хөхрөлдөж байлаа. Тэгээд халуун сэтгэлээр салалцаж Каменев Москва руу, Фрунзе хээрийн штаб руу явлаа.

	Одоо албан ёсоор бүхэл бүтэн Фронтын эзэн болжээ... Хагасхан жилийн өмнө Фрунзе жанжин гэж хэнд ч нэр цуугүй байсан бол одоо түүний тухай цэргийн тэргүүн зэргийн агуу их дүн гэлцэх болжээ.

	Уул мэдээ түүнийг баярлуулсан бол уу? Тэр онгироо биш, амжилтаа саруул ухаанаар тунгаан дүгнэдэг хүн байлаа. Хэрэв 1905 оноос эхлэн ажилчны армийг хүмүүжүүлж эхлээгүй, тэр асар их армийг Ленин хэдэн арван жилээр хүмүүжүүлээгүй бол ийм амжилт байх бололцоогүй гэдгийг Фрунзе мэдэж байлаа. Гол жүжиглэх хүмүүс нь пролетари, капитал хоёр хэвээр үлджээ.

	Пролетари нар холбоотныхоо хамт одоо дараа дараагаар ялалт хийсээр байлаа. Энэ ч зүй ёсны юм. Өөрөөр ч байж болохгүй байлаа. Фрунзе фронтын командлагч болоод юу өөрчлөгдөв өө? Хажууд нь хуучин хэвээр ахмад гвардичууд Иваново - Вознесенкчууд, Волков, Любимов, Батурин, Фурманов, Новицкий Авксентьевский, Сиротинсиий, Куйбышев, Гусев, Чапаев, Тухачевский нар хамт байлаа. Мянган хүний амжилтыг нэг хүнд нялзааж болохгүй. Түүнд лаврын цэцгийн үнэ цэнэ үргэлж эргэлзээтэй санагддаг байлаа. Тэгээд улс төрийн хэлтсээс гаргасан сонин дээр «Улаан - баатрууд» гэж гарчиглан Чапаев болон өөрийн нь тухай бичсэн байхыг уншаад редакторыг нь дуудаж:

	— Миний тухай ингэж бичиж болохгүй. Энэ чинь та даргаа магтсан болж байна шүү дээ гэж зөөлөн хэлжээ.

	Фрунзе редакторт хамгийн том баатар шиг төсөөлөгдөж байсан тул залуухан редактор нэлээд сандарчээ.

	Харьцангуй биеэ даасан байдал түүнийг баярлуулж байлаа. Одоо байлдааныхаа санааг биелүүлэхэд хялбар болжээ.

	Колчакийн бут цохигдсон ангиуд хоёр чиглэлээр ухарчээ. Эсэргүүцэл үзүүлж чадахаа байсан тэр хэсэг нь Сибирийн төмөр замын дагуу Эрхүү рүү, генерал Беловын өмнөд бүлэг байлдааны чадвараа хадгалан зүүн өмнө зүг Туркмен рүү ухарчээ. Ийнхүү Дорнод фронт задарч мянга, мянган бээр тэлэх занал гарчээ. Наймдугаар сарын 9-нд Уралын нуруунаас алс цаана байдаг Тюменийг эзлэн авахад генерал Белов Орско - Актюбинскийн район руу ухран зайлахад Фрунзе хоёр туулай хөөж яваа анчин шиг л байлаа.

	Урал, Оренбургт генерал Голстовын цагаан хасгийн арми бэхжиж, энэ хоёр бүлэг Туркмен орох замыг хааж байлаа. Тэд одоо гол дайсан болжээ. Тэд Туркменийг эзлэн авч Москва руу аян дайн хийх гэж байгаа Деникинтэй нэгдэж болох байлаа.

	Дорнод фронтоос ялгаруулж Туркмений биеэ даасан армийг зохион байгуулахыг Фрунзе нэг биш удаа санал болгов. Тэгээд үндэслэл бүхий төслөө авч Москва руу явлаа. Одоо ч гэсэн, Дорнод фронт хуучин ач холбогдлоо алдсан энэ үед Фрунзе дэмжлэг үзүүлжээ. Каменевыг явснаас хойш яг сарын дараа Туркмений фронтын командлагчийг томил гэсэн цахилгаан иржээ.

	Бүх юм зүй ёсоороо боллоо. Туркмений чиглэл ч бий болжээ.

	Одоо Фрунзе ямар хүчтэй байна вэ? Үнэндээ Дөрөв, Тавдугаар хоёр армитай байлаа. Тухачевскийгаас салах хэрэгтэй болжээ.

	— Эрт цагийн хаад үхэхдээ гэрэлт хорвоогийн аль талыг байлдан авах тухай хөвгүүддээ гэрээсэлдэг байжээ гэж Михаил Васильевич Куйбышевт хэлээд, — Та бид л ийм өв залгамжлагчид болоод байх шиг байна. Бидэнд Беловын тасалсан Туркменд байгаа армиуд, бас Астраханий цэргийн бүлэг ч захирагдах болж байна. Далимд нь хэлэхэд нөгөөх Тимур буюу Тамерлан чинь манай нутгийн хүн, 1391 онд Самарын орчим Тохтамышийн цэргийг бут цохисон нь Оросын вант улсуудыг татаарын дарлалаас чөлөөлөхөд бодитойгоор нөлөөлжээ. Харин бид Тимурийн эх орныг хаан ширээ булаалдаж байгаа хаант засгийн генерал адмиралуудын дарлалаас чөлөөлөх болж байна. Ёстой түүхийн гаж буруу гэдэг чинь энэ дээ гэв.

	Одоо Валериан Владимирович шинэ фронтын цэргийн хувьсгалт Зөвлөлийн гишүүн байлаа. Тэдний штаб хуучин хэвээр Самарт байв. Фурмановыг фронтын улс төрийн хэлтэст шилжүүлжээ. Түүний оронд Чапаевын комиссараар Павел Степанович Батуринг явуулжээ. Исидор Любимовт армийг бүх хэрэгцээт чухал зүйлээр хангах үүрэг ноогджээ. Федор Федорович Новицкий штабын даргын үүрэг гүйцэтгэж байлаа. Авксентьевский фронтын командлагчийн орлогч болжээ.

	Үнэхээр бүх зүйл ёсоороо болсон ажээ.

	Фрунзе дандаан цовоо сэргэлэн явдаг байлаа. Тэр байлдааны хэзээ ч сонсогдоогүй соргог санаа төлөвлөх ажилд автан дахин сэтгэл шулууджээ. Фрунзе Иваново - Вознесенчүүдтэй уулзахдаа төрөл төрөгсөдтэйгөө учирч байгаа мэт байдаг ажээ. Аргагүй шүү дээ. «Улаан хошууны» аралхны хамгийн гол тулгуур нь тэд байсан шүү дээ. Тэгээд ч тэднийг хамгийн хүнд ажилд явуулж хүмүүжүүлсээр байлаа. Чингээд бүх юм зүй ёсоороо болохоор Фрунзе хорооныхоо хамт Фурманов, Любимов, Батурин, Волков магадгүй өөр хэдэн арван хүн, Чапаев, Кутяков, Плясунковыг аваад «Улаан хошуу» руугаа буцан очиж, Туркмений агуу их хөвөнгийн замыг үүрд нээж бэхжүүлэн бүгд найрамдах улсаа эрээн даавуугаар хувцаслах ажлыг эрчим хүч, их эрмэлзэлтэйгээр хийх болно. Чапай, Кутяков, Плясунковыг цэргийн академид явуулж болох юм. Тэдгээр талын бүргэд цэргийн боловсрол олж аваад капиталтай мөргөлдөх эцсийн шийдвэрлэх тулалдаанд армиа үзэгдэж сонстоогүй техникээр тоноглох ажлыг зохион байгуулах удирдагчид ч болж болох бил ээ... Харин одоогоор Иваново - Вознесенчүүдийг элс, аагим халуун, мөнгөн хөвөнгийн эх оргон руу залж явна.

	Туркмений фронт... Хялгана, цахилдгаас өөр юу ч үгүй, халуун салхи үлээсэн, долоох ус ч үгүй хязгааргүй уудам нутаг бил ээ. Тэгш талаар өргөст шар хамхуул өнхрөн хуйларч хийснэ. Туркмений фронт, энэ бол тодорхой хил хязгааргүй ёстой л уран зөгнөлт тэмүүллийн хязгаар Каспийн тэнгисийн эргээс хятадын хил хүртэлх өргөн уудам нутаг байлаа. Туркмен өмнөд талаараа Перс, Афганистантай хиллэнэ. Энэ бол бүх Дундад Ази гэсэн үг. Энэ нь Туркмений фронт ерөнхийдөө байгаа нь буюу Фрунзийн Туркмений фронт нь практик дээр дорнод фронтын баруун жигүүрийн байнга өөрчлөгдөж байгаа хэсэг, Астраханиас Оренбург хүртэлх газар бил ээ.

	Фрунзе байлдааны шинэ шуурхай төлөвлөгөөг боловсруулахдаа бас л тухайн байдал дээр үндэслэж Колчакийнхны өмнөд армийг Деникинтэй нийлүүлэхгүй байх, Улаан Армийн Өмнөд фронтод туслалцаа үзүүлэх шаардлагатай байлаа.

	Фрунзе генерал Беловын эсрэг Зиновьевын Нэгдүгээр армийг тавив. Цохилт тун санамсаргүй байсан тул Белов Актюбинск руу ухарлаа. Гэвч Туркмений фронт Дундад Азийн нутаг дэвсгэр дээр цэрэгтэй байсан учир тэр цэргээ амдаж байлдах шийдвэрийг Фрунзе командлагч Астраханцевт өгчээ. Белов хоёр талаасаа шахагджээ. Дайсны гүнд аймшиггүйгээр шургалан орсон улс төрийн ажилтан нар Актюбинскт Колчакийн цэргийн дотор бослого дэгдээжээ. Фрунзе Урал, Оренбургийн хасгуудад зэвсгээ хураалгахыг санууллаа. Цагааны армиас нийтээрээ оргох явдал эхэлжээ. Тавин таван мянган хүн зэвсгээ хураалгажээ. Башкирын морин бригад дарга Муртазиныхаа хамт, Оренбургийн буудлагын дивизүүд Фрунзийн талд орж цагааныхны эсрэг тулалдсаны дараа Орск, Актюбинскийг байлдан авчээ. Генерал Белов сураггүй алга боллоо. Туркмений бүгд найрамдах улс ЗСБНХОУ-тай нэгдэв. Энэ бүх байлдааны ажиллагаа сарын дотор болжээ. Дайсныг агшин зуур хурдан шийдэмгий бүслэх ажиллагааг улс төрийн ажилтай хослуулсан нь түргэн амжилтад хүргэжээ. Фрунзе ялалтынхаа тухай Ленинд илтгэлээ.

	Туркмений зам цэвэрлэгдлээ! Өгөөмөр хөвөнгийн зам нээгдлээ... Оренбург - Ташкентыг шууд холбох төмөр замын хөдөлгөөн нээх л үлджээ.

	Бараг арван мянган явган цэрэг, арваад мянган морин цэрэгтэй Голстовын Уралын цагаан хасгийн армийг бут цохих үлдэв.

	Энэ арми маш хөдөлгөөнтэй арми байв. Тэд дайны партизанчлах арга хэрэглэж гэнэт дайраад тал руу орж алга болдог байлаа. Фрунзе түүний эсрэг бүрэлдэхүүнд зөвхөн хоёрхон морин дивизтэй Дөрөвдүгээр армийг тавьж чадах байсан боловч энэ армид одоо Чапаев, Иваново - Вознесенчууд, Батурин байлаа.

	Саяхан Фурманов Чапаевт: «Эрхэм нөхөр Чапаев аа, сайн байна уу. Дивиздээ очъё гэж хэчнээн уйтгарлаж байгаад минь итгэнэ гэж үү дээ. Намайг Туркмений фронтын улс төрийн хэлтсийн даргын туслахаар суулгасан, сууж ажиллана гэдгийг ч үзүүлж байна даа. Чамтай хамт ган бүргэд шиг фронт даяар нисэж, бодож, алжаалгүй ажиллаж, цаг үргэлж хөөрүү байх сэтгэлгээ төрөх цаг ч байх юм» гэж бичжээ.

	Фрунзе Уфаг авсны дараа Чапаевыг бүслэгдсэн Уральскийг авруулахаар явуулжээ. Хорин тавдугаар дивиз генерал Савельевын морин корпусыг бут цохиж хамгаалагчид нь эцсээ хүртэл тулалдаж байсан Уральскт оржээ. Бараг гурван сарын бүслэлт ийнхүү дуусжээ.

	Чапаевынхан орчин үеийнхээ баатрууд болжээ. Орчин тойрны тосгоныхон Василий Иванович руу бөөн бөөнөөрөө ирж:

	— Хонгор минь, хасгууд дахиад ирэх үү, эсвэл чи тэднийг бүрмөсөн хөөчихсөн үү? хэлж өгөөч гэж шална.

	Чапаев Лбищенск хотыг авах тушаал авчээ. Энэ үед Дөрөвдүгээр армийн командлагчаар өөр хүн ажиллаж байлаа. Фрунзе Авксентьевскийг орлогчоороо томилсон байв.

	Чапаевчууд хасгуудыг Лбищенскээс хөөж гаргасан боловч Хорин тавдугаар дивизийн баруун жигүүрийг хангах ёстой зэргэлдээх дивиз хол хоцорсноос гадна байлдааны зэр зэвсэг дуусаж байсан тул мөрдөн мөшгөж чадахгүй байлаа. «Сумгүй бол эзлэн авсан байрлалдаа тогтож болохгүй, дивиз сүйрч болно» гэж Чапаев шинэ командлагчдаа илтгэжээ. Сум явуулахын оронд Калмыковск болон Сахарный руу давш гэсэн тушаал иржээ. Чапаевын байгуулсан байлдааны гурван бүлэг бие биеэсээ бараг хоёр зуун бээр газар салсан учир тэднийг удирдахад ч хэцүү байлаа. Түүнээс гадна армийн штабын ажилтан нар дивизийн даргаар дамжуулалгүйгээр бүлэгт шууд тушаал өгдөг байлаа.

	Чапаевын дивизэд хэд хэдэн удаа амжилтгүй явдал гарчээ. Дивизийн нь дотор хамгийн аюултай дайсан нуугдаж байгааг Василий Иванович мэдсэнгүй. Энэ нь Василий Ивановичийн бүлгийн баруун жигүүрийн дарга болгосон хамгийн их итгэл хүлээлгэсэн Хоёрдугаар бригадын дарга Зубарев байжээ. Энэ гол үндсэн бүлгийн ажиллагаанаас дивиз амжилттай давших явдал олон талаар шалтгаалах байлаа. Нударганы хүү Зубарев аль эртний цагаан хасгуудтай ам хэлээ ололцож, дивизээ сүйрүүлэх бололцоотой бүхнийг хийж байжээ.

	Чапаев ар тал ба жигүүрийн цохилтоор Сахарныйг авах зорилтыг чухамхүү Зубаревт тавьжээ.

	Зубаревийн бүлэг маш удаан шийдэмгий биш ажиллаж байлаа. Тус бүлэг Чапаев, комиссар Батурин нарын байгаа хамгийн үнэнч Тавдугаар дивизийг цохилтод оруулжээ. Василий Иванович, комиссар хоёр жагсаалын цэрэг шиг л гартаа винтов барьж тулалдах болжээ. Бригад маш их хохирол үзэж цагаантнууд бүх тэрэг, Иваново - Вознесенскийн улс төрийн хэлтсийн хоёрдугаар цувааг байлдан авч улс төрийн ажилтны толгойг сэлмээр хяргажээ.

	Чапаев ихэд уурсав. Тэгээд Нэгдүгээр бригадад туслахын тулд Каршины баруун жигүүрээр давших тушаал Зубаревт явууллаа. Гэвч Зубарев гагцхүү жуумалзаж: «Чапай урхинд ороо шив!..» гэжээ.

	Нэгдүгээр бригад маш их хохирол үзэж байж Сахарныйг эзлэн авлаа. Энэ дайралтыг Чапаев, Батурин нар өөрсдөө удирджээ.

	Василий Иванович хэргийн учрыг өдгөө хүртэл тааварлаж мэдээгүй байсан авч Зубаревийг халж, Баруун бүлгийг Иван Кутяковт шилжүүлэв. Зубарев чимээгүй болж, улаан армийнхантай хутгалдаж, аятай цагийг тэвчиж ядан хүлээж байлаа.

	Дивиз задгай жигүүртэйгээр усгүй талд, гучин градусын халуунд давшлаа. Гэдэсний хижиг, шар өвчин гарч эхэлжээ. Чапаевт бэлтгэл хүч байгаагүй болохоор дивизийнхээ ар талыг халхалж чадахгүй байлаа. Бүлгүүдийн хооронд урьдын хэвээр холбоогүй байв.

	Чапаев штабынхаа хамт Лбищенскт байлаа. Василий Иванович үндсэн хүчнээсээ таслагдсаныг мэдэж дивизийг нэгдмэл явуулахыг армийн штабаас шаардав. Гэвч штаб амжилтад нь хэтэрхий их олзуурхаж байлаа.

	— Бүлэг ухарч байгаа дайсныг мөшгөн хөөж л байг! гэхэд нь

	— Тэднийг ганц нэгээр нь бут цохино шүү дээ! гэсэнд

	— Бут цохихгүй. Тэгж сандрах хэрэг юү байна. Тушаал биелүүл. Та чинь улаан баатар шүү дээ, улаан баатар хүн агуу их ялалтын өмнө айх ёсгүй. Деникин Курск рүү шахагджээ. Байгаагүй их баатарлал гаргах хэрэгтэй гэжээ.

	Чапаев Фрунзед хандахаар шийдэв. Шууд утсан дээр Куйбышев иржээ. Михаил Васильевич энэ үед Беловын өмнөд армийн үлдэгдлийг бут цохиж явжээ. Дөнгөж саяхан Атюбинскийг авчээ.

	— Миний дивиз дайсны гавшгай бишээс болоод л бут цохигдоогүй байна. Урьд би өдрөөс өдөр ирэх тутам сүйрэл хүлээж байсан бол одоо цагаар хэмжигдэх болжээ гэж Чапаев хэлэхэд

	— Яагаад ийнхүү хожуу хэлж байгаа юм бэ? Зүйтэй, нөхөр Чапаев учрыг олъё гэжээ.

	Валериан Владимирович Астраханий бүлгийг Арван нэгдүгээр арми болгон өөрчилж зохион байгуулаад Сергей Миронович Кировын хамт Астраханиас иржээ. Киров шинэ армийн цэргийн хувьсгалт зөвлөлийн гишүүн болох ёстой байлаа. Фрунзе Куйбышевыг түр ч гэсэн армийг командлаач гэж санал болгожээ. Арван нэгдүгээр армийн өмнө Деникиний зарим хүчнийг биедээ татаж тэгснээрээ өмнөд фронтод туслах чухал зорилт тулгарч байлаа.

	— Нэн даруй Астраханьдаа буцаж оч, би есдүгээр сарын нэгний орчим тань руу очно. Царицыны чиглэлээр ч гэсэн довтлох болсон байна гэж Фрунзе Валериан Владимировичид хэлжээ.

	Тэгээд Куйбышев Астраханийн ажилдаа дарагдаад байсан авч Дөрөвдүгээр армийн штабтай шууд холбоо барьжээ. Маш яаралтай арга хэмжээ авна, Чапаевын төлөө битгий санаа зов гэж Куйбышевт итгүүлжээ... 

	Гэвч нэгэнт хожигджээ. Василий Ивановичийн нөгөөх их болгоомжлоод байсан явдал яг болов. Лбищенскт штабын мэдэлд дивизийн сургуулийн гурван зуухан сурагч байжээ. Тэд сургуульгүй залуучууд байлаа. Хашир тагнуулчийн зөн бэлгээр сүйрэл тун ойр байжээ. Василий Иванович тал бүр тийш нь хэсүүл, тэр ч байтугай нисдэг тэрэг явуулав. Гэвч дайсны томоохон бөөгнөрөл ойр хавь байхгүй мэт байлаа.

	Фронт хүртэл наян километр ажээ. Заримдаа цагаан хасгуудын хэсүүл үзэгдэх авч тэднийг огтхон ч тоодоггүй байлаа.

	Цагааны ийм хэсүүлийн нэгтэй Зубарев шөнө уулзжээ. Лбищенскийн харуул манаа бие биеэсээ алс хол цөөн тоотой, Чековын дивизийн сургуулийнхан хийж байгааг Зубарев мэдээлжээ. Тэдгээр харуулын хооронд утсан харилцаа байхгүй байв. Штаб Кутяковын бүлэгтэй гагцхүү цахилгаан холбоотой. Хот руу Кушум голын хатсан салааг дагаж очвол дээр, Кудза - Горагийн эдлэн газрын зэгсэн шугуйд нуугдаж болно гэжээ.

	Есдүгээр сарын дөрвөнд Чапаев, Батурин нар машинаар Нэгдүгээр бригадын байрлалаар явав. Улаан цэргүүд энд гурван өдөр талхгүй байжээ. Тэгээд дургүйцэл нь төржээ. Ид дундаа байсан будилааныг эв зүйд нь оруулаад ихэд ядарсан Василий Иванович, комиссар хоёр шөнө дунд Лбищенскт буцаж ирлээ. Энд бүх зүйл тайван байжээ. Гэвч ямар нэг үл мэдэг совин Батуринг зовооход, харуул манаагаа хүчжүүлэхийг Василий Ивановичид зөвлөлөө.

	Цагаан хасгууд шөнийн нэг цаг хагаст хотод орж иржээ. Тэд маш олуулаа, таван мянга, магадгүй илүү ч байсан байж болно. Тэд морьт отряд байлаа.

	Цэргийн сургуулийнхан үүр тэмдгэртэл тулалдаж, дивизийн сургуулийн дарга Чеков, түүний хүү улаан цэрэг амь үрэгдэж штабын комиссар Крайнюковыг сум хяргажээ. Гар, гэдэс, толгойдоо шарх олсон Чапаев сүмийн талбай дээрх тулалдааныг удирдаж байлаа. Батурин дайснаас хоёр пулемёт салгажээ. Павел Степанович цусаа урсгаж байгаа дивизийн даргыг аврахаар шийдэж, түүнийг Урал мөрнийг гатлуулах тушаал өгчээ.

	Чингээд Чапаевыг гол руу авч явах хооронд Батурин дайсныг няцаасаар байлаа. Комиссар луу бүхэл бүтэн морин отряд дайрч тулгаж буудан, сэлмээр толгойг нь авчээ. Дараа нь гэдэс, хоолой руу нь сэлэм, жадаар хатгаж, хөлөөс нь барьж толгойгоор нь хана ороолгож, хувцас хунарыг нь урж тасчин, хэсэг хэсгээр нь хэрчжээ.

	Улаан цэргүүд Чапаевыг гар дээрээ өргөж Урал мөрний хүйтэн усанд орлоо. Дэслэгч Петр Исаев дайрч байгаа хасгуудыг шөргөн галаар тогтоож байв. Василий Иванович сэлэхийг оролдоход хоёр улаан цэрэг дэмжив. Өлөн өвс саглайсан нөгөө талын эрэг хүрэхэд тун бага зай үлдсэн байлаа... 

	Чапаевыг үхсэн гэдэгт хэн ч итгэхгүй байсны адил Фрунзе ч эхний үед итгэхгүй байлаа. Фрунзе Астраханьд байхдаа мэдээ авчээ. Батурин үхсэн гэдэгт ч итгэсэнгүй. Маш их гарз байлаа. Павел Степановичийн үхсэн явдал Фрунзийг өнгөрсөн үетэй холбох нэг ариун утас тасарсан ажээ.

	Тэр гэнэт мэдээ орох мэт болов. Байнгын яарал сандрал, байлдааны шуурхай мэдээ, төлөвлөгөө, хурал, зөвлөгөөн, тасралтгүй тулалдаан, агуу их хариуцлага энэ бүхний цаана анд нөхдийн нь нүүр царай харагдах шиг болно. Тэд үргэлж хажууд нь байж, хүнд хэцүү цагт тэднийг түшиж тулж болох тул гагцхүү хангалуун байдаг байлаа. Дайн байлдааны хүн ч биш ая айзам жирийн харилцааг дарж, сэтгэлээ илэрхийлэх явдлыг харамч, нарийн болгодог байна. Энэ бүхэн чамаас ч шалтгаалахгүй ажээ. Чи үргэлж л бусдыгаа дагуулан урагшаа, урагшаа явж байна. Чиний харц алс тэртээх үед чиглэжээ. Бусад хүмүүст ч бас л удаан жил болох юм шиг санагдана. Ингээд дуусгаж шийдэцгээе.., тэгэхэд л... 

	Гэвч Батурины амьдрал ингээд дуусжээ. Тэр дайны дараах үйл явдлыг үзэхгүй болжээ. Тэр эр хүн шиг амьдарч яваад хүндтэй нас нөгчжээ. «Үйлээр төрсөн тэр хурмаа, өнөөгийн ертөнцөд зориулсан тэр хүн аз жаргалтай ажээ...» Иван Ильич Андреев, Заботин нар амь үрэгдэж, Иван Яковлевич Мякишевыг сэлмээр тас цавчжээ... Уральск, Уфа, Чишмагийн орчим Ивановын олон нэхмэлчин ясаа тавьжээ... 

	Чапаевын хүү Александр гэж байдаг гэлцдэг. Чапаевын хүү... Чапаевын гэр бүл: эхнэр, охин Клавдия, ах дүү нар бий... 

	«Алдарт 25-р дивизийн ар тал руу морин цэргээр дайран орж түүний ангиудыг умар зүг шахсан дайсны өчүүхэн амжилт та бүхнийг бачимдуулахгүй биз ээ. Хорин тавдугаар дивизийн яруу алдарт удирдагч нөхөр Чапаев, түүний цэргийн комиссар нөхөр Батурин нарын үхсэн тухай мэдээ та бүхнийг битгий тэвдүүлээсэй бил ээ.

	Тэд төрөлх ардынхаа түмэн үйлсийг хамгаалж, бололцоотой бүхнийг хийж эцсийнхээ дусал цусыг хүртэл тэмцэж яваад баатарлагаар амь насаа алджээ.

	25-р дивизийн баатар нөхөр Чапаевын яруу алдарт дурсгалыг мөнхжүүлэх зорилгоор Туркмений фронтын цэргийн хувьсгалт Зөвлөлөөс тогтоох нь: 1. 25-р дивизийг «Чапаевын нэрэмжит дивиз» болгон нэрлэсүгэй. 2. Дивизийн дарга Чапаевын төрсөн хот Балаковог Чапаев хот болгосугай.

	Амь үрэгдсэн тэмцэгчдийн мөнхийн алдар бадартугай! Хөдөлмөрчин ардын дайсныг сөнөөн өшөөгөө авагтун!

	Туркмений фронтын командлагч Фрунзе» гэжээ.

	Фрунзе мөрдлөг явуулжээ. Армийн штабын хариуцлагаас айж Чапаевыг «сонор сэргэмж алдсан» мэтээр нотлохыг оролдсон хүмүүсийг Фрунзе жигшин үзэж байлаа.

	Чапаевын дивизийн даргаар Иван Семенович Кутяков болжээ.

	Астраханьд Валериан Владимирович Фрунзийг Кировтой танилцуулав. Михаил Васильевич Кировын тухай юу мэдэж байв аа? гэвэл Сергей Миронович Астраханийн хамгаалалтыг зохион байгуулах үүрэг авсан учир Умарт Кавказын армийг буй болгосон гэдгийг мэдэж байлаа. Киров саяхан Астраханьд гарсан цагаан гвардийн томоохон үймээнийг даржээ. Киров байдлыг биеэ барьж, ширүүвтэрхэн товч танилцуулав. Астрахань стратегийн чухал газар байлаа. Англичууд хотыг өдөр бүр шахам агаараас бөмбөгдөж, Деникин Астраханийг эзлэн, авах үүргийг цэргийнхээ врангелийн бүлэглэлд үүрэг болгожээ. Хэрэв Врангел Урал, Астраханийн цагаан хасгуудтай нэгдэж чадвал Деникин Ижил мөрнөөр дээш давшиж эхлэх байв.

	Хүн тэр дороо танигддаггүй. Михаил Васильевич Кировтой хамт байсан арван өдрийн дотор түүнийг зохих ёсоор нь үнэлж амжжээ. Хүн болгон өөрийн гол онцгой араншинтай байдаг. Кировын тийм чанар нь уужим явдал байлаа. Тэр энэ талаараа Фрунзетэй өрсөлдөж болох ажээ. Наймдугаар сарын тулалдаанд ялагдсан Арван нэгдүгээр арми уг чанартаа байлдааны чадваргүй болжээ. Тэр армийг үхэл, өвчин, өлсгөлөн, түмэн зовлон дайрчээ. Түүний ихэнх хэсэг Черный Ярын районд бүслэгдэж байнга бөмбөгдүүлсээр байлаа. Черный Ярыг хамгаалагчид сум, хүнс тэжээлгүй байв. Астрахань гайхамшгаар тогтож байлаа. Энэ бүхэнд Киров яаж хандаж байв аа?

	— Байдал бидний дур зоригоор болохгүй байна. Бид энд байдлыг өөрчлөхөөр ирсэн улс. Уул явдал Астрахань тогтож чадах уу, үгүй юу? гэдэгт биш, Астрахань тогтоно, харин Царицыны хэсэг дээр давшилтад ороход л хамаг учир байна. Одоохондоо Черный Яр тэсэж байна, дайсан зүүн эрэгт гарч чадахгүй.

	Онийсон жижигхэн нүдтэй, жирийн аятайхан царайтай Киров инээмсэглэхэд завжинд нь тодоос тод үрчлээ гарна. Тэр саравчтай малгайгаа хэлтгий тавьсан нь ажилчин, дархан, нефтьчинтэй төстэй харагдана. Түүний царайд аль эртний танил мөртөө үл мэдэх зүйл байх мэт.

	Армийн командлагч болооч гэж Фрунзийг хэлэхэд л гагцхүү алиалдаг нь мэдэгдлээ.

	— Энэ чинь идеализмын хоосон бодол. Миний бодож байгаагаар бол жанжид хоёр зэрэгт хуваагдаж байна. Жинхэнэ жанжин ялагдал хүлээж болох авч эцсийн дүнд тулалдаанд ялагч болдог байна. Нөгөө нэг хэсэг нь дайнд ялагдашгүй мөртөө тулалдаанд хэзээ ч ялагч болж үзээгүй байдаг юм. Хоёр дахь жанжид авьяасаараа биш дээрээсээ тушаадгаараа жанжин байдаг. Яагаад гэвэл цэргээ хэн нэг хүн удирдах ёстой шүү дээ. Тэд л тулалдаанаас зайлсхийж, мултран гардаг юм гэж Киров хэллээ.

	Тэр хоёр элгээ хөштөл инээлдэж, Фрунзе хөхөрсөндөө болоод амьсгаадаж, — Сергей Миронович ямар зэрэгт нь намайг аваачих гэж байна даа хэмээн мэдэхийг оролдлоо... 

	Киров маш төвөгтэй, хэцүү үед ажиллах болжээ. Хэдхэн өдрийн өмнө түүний эсрэг өдөөн хатгалга зохион байгуулжээ. Өнгөн дээрээ бүх зүйл шог яриа шиг байлаа. Англи - Деникиний сөрөг тагнуулаар явуулсан Рахиль Вассерман гэгч намд шургалан орж хорооны үүрийн дарга болсон байжээ. Тэр эмэгтэй Кировыг хэрцгийлэн дарахаар шийдэж нэртэй хар зуутан санваартан Иллиодорын хөргийг большевикуудын дунд нууцаар тарааж эхэлжээ.

	Астраханийн нэрт большевикуудын нэг:

	— Энэ чинь Киров байна шүү дээ! гэж дуу алджээ.

	Үнэхээр гайхалтай адилхан ажээ.

	— Киров бол ерөөсөө Киров биш, харин намд шургалан орсон санваартан. Түүнийг баривчлан илчилж буудах хэрэгтэй гэж Вассерман хэлжээ.

	Гэвч Кировыг баривчилсангүй. Большевикууд яг цагт нь танин мэдэж Вассерман болон түүний хамсаатан хошууны гүйцэтгэх хорооны нарийн бичгийн даргын нэгийг баривчилж, хоёуланг нь шүүж, буудан алжээ.

	Арван нэгдүгээр армийн ангиуд довтолгоонд орж Деникиний ар талд мэдэгдэхүйц занал учрууллаа. Тэгээд есдүгээр сарын 23-нд Царицынаас зүүнтээгүүр Аравдугаар армийн ангиудтай нэгджээ. Фрунзе Куйбышев нарын хүссэний дагуу Арван нэгдүгээр армийг Зүүн өмнөд фронтын бүрэлдэхүүнд шилжүүлэв. Михаил Васильевич Кировоос саллаа. Тэд дахин учирна гэдгийг Фрунзе мэдэж байлаа. Фрунзе ер нь хүнээс салах дургүй бөгөөд Сергей Мироновичид бүр ч их дассан байлаа.

	Ерөөсөө аравхан өдөр хамт байжээ... Энэ бол фронтод бүхэл бүтэн амьдрал гэсэн үг.

	Фрунзе Туркмен рүү тэмүүлсээр л байв. Гэвч цагаан хасгийн «мухар олгой» хэр барагтай тонгоргонд автахгүй байв. Толстовын хоёр морин корпус талын уудмаар дэлдэж, тэднийг нийтэд тодорхой тэмцлийн хуучин арга хэрэглэж бүслэн авч болохгүй байлаа. Тэд гэнэтийн дайралт хийж нэг тогтсон газраа хэзээ ч удаан байхгүй байв. Ёстой цөхрөнгөө барж болох ажээ. Цагаан хасгуудын эсрэг ганцхан Дөрөвдүгээр арми ажиллаж байлаа. Нэгдүгээр армийн хоёр дивизийг Деникиний эсрэг Өмнөд фронтод явуулж, үлдсэн ангиуд нь ЗСБНХОУ, Туркмений хооронд өгөх харилцааг хангаж байлаа.

	Фрунзийн авхаалжтай сэргэлэн оюун ухаан энд цорын ганц зөв шийдвэр гаргажээ. Юу гэвэл, дайсныг том суурин, гацааг хангах баазаас нь тасалж өвлийн аман дээр юу ч үгүй хоосон тал руу шахах хэрэгтэй байв. Цагаан хасгуудын партизаны аргын эсрэг өөрийн партизаны аргыг хэрэглэж, хүн ам бүхий нутаг дэвсгэр лүү дайсныг оруулахгүй байх партизаны морин отряд зохион байгуулжээ.

	Гэвч байлдааны төлөвлөгөөг хэчнээн ч боловсронгуй болголоо гэсэн уул хэргийн улс төрийн талыг харгалзаагүй бол Фрунзийн хувьд маш өчүүхэн мэт байдаг байв. Фрунзе хэд хэдэн удаа Москва орж, Владимир Ильичтэй уулзжээ. Үүний үр дүнд Ленин гарын үсэг зурсан Ардын Комиссаруудын Зөвлөлийн тогтоол гарчээ. Тэр тогтоолд зааснаар ядуурч хоосорсон мужид материаллаг тусламж үзүүлж, цагаантны талд байлдаж байгаа хасгууд Зөвлөлт засагт сүсэглэн дагахаа нэн даруй илэрхийлбэл урьдын гэмийг нь уучлах байлаа.

	Үүний зэрэгцээгээр Дөрөвдүгээр арми давшилтад оржээ. Энэ бүх арга хэмжээ гайхамшигтай үр дүнд хүрч хасгууд зэвсгээ хураалгалаа. 1920 оны нэгдүгээр сарын эхээр Воскановын Дөрөвдүгээр арми Гурьевийг чөлөөлж Каспийн тэнгисийн эрэг орчмыг эзлэв. Генерал Толстов Перс рүү зугтжээ.

	Уралын фронтыг ийнхүү устгалаа. Зуун тавин их буу, хэдэн сая сум, зургаан зуун пулемёт, зуун мянган винтов, зургаан нисдэг тэрэг, хөнгөн болон ачааны машинууд, хуягт тэрэг, радиостанц зэрэг зүйлсийг жилийн дотор нэг зуун тавин мянган олзлогдогсдын хамт олзлон авчээ!..

	Одоо Туркмен рүү явж болох боллоо. Тийшээ бүр аравдугаар сард Куйбышев, Новицкий болон Туркмений асуудал эрхлэх комиссын ажилтан нар явжээ. Михаил Васильевич Төв хороо, БХТГХ, Ардын комиссаруудын Зөвлөлийн өргөн дэлгэр бүрэн эрхтэй энэ комиссын бүрэлдэхүүнд бас оржээ. Цэрэг, улс төр, дипломатын шинж чанартай олон ээдрээтэй асуудлыг шийдэхийн тулд Фрунзийг нэн даруй ирэхийг шаардсан шургуу шаардлага Ташкентаас ирсээр байлаа.

	Туркмен рүү, Туркмен рүү л явах юм сан!..

	Туркмен Фрунзийн нүдний өмнө цаст оргил, улаан уулс, сэтгэлд таатай цэнхэр хөндий, алимын цэцэрлэг, шаргал тойром, элст манхнаа тэлж зүүд зэрэглээ шиг замхарна... «Зам тавих, нефть зөөх ажлыг дээд хэмжээгээр түргэвчлэхийн тулд Бүгд найрамдах улсын цэргийн хувьсгалт Зөвлөлийн заалтын дагуу хувьсгалт хүчээ хөгжүүлэхийг нөхөр Фрунзе танаас хүсэж байна» гэсэн цахилгаан Владимир Ильичээс авчээ.

	Ямар зам юм бол оо? Нефтийн тухай хаанаас дуулаа вэ?

	Михаил Васильевич Эмбиний нефтийн районыг чөлөөлмөгц Ракушечийн зогсоолын дэргэдэх олзвор дээр хорин сая пүү нефть байгааг илрүүлжээ. Цагаантнууд ухрахдаа олзворыг шатаасан авч унтрааж амжжээ. Бүгд найрамдах улсад нефть шаардагдаж байлаа. Гэвч богино хугацаанд яаж түүнийг зөөх вэ? Каспийн тэнгисийн эргээс Александров - Гай хүртэл төмөр зам тавьж, Александров - Гай - Красный Кутийн хоорондох усгүй эл хуль талаар зургаан зуун бээр газар өргөн цариг зам тавих хэрэгтэй байлаа. Өвлийн тэсгим хүйтэн, цасан шуурга тавина.

	Төлөвлөж байгаа барилга байгуулалтын шугамын дагуу ажилчдын орон сууц, түлээ түлш байхгүйгээс гадна ажилчид ч, дэр мод ч, зам төмөр ч байхгүй байв. Ядахдаа төмөр замын дивизтэй байсан сан бол, гэтэл даанч байхгүй байлаа.

	«Арми хувьсгалт үүргээ биелүүлнэ» гэж Фрунзе Владимир Ильичид хариулжээ.

	Талд жихүүн салхи тачигнаж, Каспийн тэнгисийн усан эрэг мөстөж, алс тэртээх тэнгэрийн хаяанаа хөх саарал долгио долгиотно.

	Фрунзе, орлогч Авксентьевскийнхээ хамт эргийн дагуу явав. Фрунзийн бүх анхаарал төвлөрчээ. Түүний ооч ширүүн, шулуун агаад нүд нь ган болд шиг гялалзана.

	— Төмөр зам байгуулж чадах уу?

	— Чадахгүй.

	— Яасан гайхалтай тохиолдол вэ? Би ч бас чадахгүй. Урьд арми командалж чадахгүй гэж баталж байсныг чинь санаж байна. Итгээгүй маань л сайн болж. Та ч бүхнийг чадах юм аа, тэр ч байтугай фронтын командлагчийн орлогч болж чадах юм байна.

	Зам ч гайгүй зургаан зуухан бээр газар даа!

	— Энэ чинь уран зөгнөл байна. Англи даяар нэвт зам тавина гэсэнтэй адил үг.

	— Үгүй, адил биш ээ. Англи шатахуун элбэгтэй, тэгэхэд бидэнд байхгүй байна. Тэд инженертэй ч, дэр модтой ч, зам төмөртэй ч улс. Харин бидэнд энэ бүгд алга. Тэнд манай эндэх шиг тэсгим хүйтэнгүй, усгүй элсэн цөл байхгүй. Мөн зүйрлэв  ээ! Бид чухам юу хийж байсныг мэдэж байна уу? Уран зөгнөлийн бодитой үндсийг гаргажээ. Одоо бүх юм уран зөгнөл байна. Та бид ямар ч түүхэнд байгаагүй арми командалж байна, энэ чинь уран зөгнөл гэж үү? Товчхон хэлбэл төмөр зам тавина. Инженер шаардаж аваад Ильичийн тушаалыг биелүүлэхийн тул нутгийн иргэний болон цэргийн бүх байгууллагыг цэргийн хувьсгалт Зөвлөлд захируулж, цэргийн хороодыг ажиллуулна. Нефть дамжуулах хоолой болон цамхгуудыг цөмийг хамгаалалтдаа авч, барилга байгуулалтын хэсгийг цэргийн хамгаалалтаар хангах хэрэгтэй. Эмба - Алгайн хоорондох шугамын дагуу хээрийн утсан ба цахилгаан харилцааны барилга байгуулалтад өнөөдрөөс эхлэн орох хэрэгтэй. Бүх ажилчдыг дайчилж цэргийн анги дээр авчир. Барилгачдыг эмнэлгийн үйлчилгээгээр үйлчлэх арга хэмжээ авч, гутал хувцас тавьж өг. Ачааны машин тавь, суудлын машин хорийг хайж ол. Зөвлөлт бүгд найрамдах улсад Эмбагийн төмөр зам онцгой ач холбогдолтой болно. Харин та тэр хувийнхаа сэтгэл зүйн хоригийг даван туулах хэрэгтэй.

	Тэгээд ч бололцоогүй юманд итгүүлж чаддаг Фрунзийн учир утга бүхий шургуу зан, бат хатуу зоригийг Авксентьевский хэдэнтээ амссан ажээ.

	Авксентьевский өнгөрүүлсэн замаар тухай бүр уй гашуутайгаар эргэн хардаг байлаа. Тэр Фрунзетэй уулзахаас өмнө ямар хүн байв аа? Германы дайнаас өмнө тооны багш байлаа. Дайны үед бага дэслэгч болж, дайны дараа дахиад л дуртай тоогоо багшилна гэж мөрөөдөж байжээ. Дараа нь хувьсгал гарч Волгода хотын хошууны гүйцэтгэх хорооны нарийн бичгийн даргаар сонгожээ. Тэгээд комиссар болж Фрунзетэй учирчээ. Ямар нэг хүчирхэг долгио Авксентьевскийг нуруун дээрээ өргөн гаргажээ. Энэ хүн түүнийг өөртэйгөө үүрд холбожээ. Авксентьевский Фрунзийн саналаар Ярославскийн цэргийн тойргийн комиссар, армийн командлагч, фронтын командлагчийн орлогч болж явжээ. Одоо Фрунзе улс төр, дипломат, цэргийн ажлаар Туркменд хувьсгалт дэглэм бий болгохоор явах гэж байлаа. Харин Авксентьевскийд Каспийн тэнгисээс, Самар, Актюбинск хүртэлх хязгааргүй өргөн уудам талын хувь заяаг даатгажээ.

	Фрунзе өдөр тутмын хамгийн ухаалаг үгээр уяруулсаар байв. Түүнтэй хамт байхад хүн төрөлхтний ихэнх нь ердөө юмыг бодож чаддаггүй мэт ажээ.

	— Хавар болохтой зэрэг ихээхэн хэмжээний газар тариа тарина. Үр шимтэй өгөөмөр газрын хишгээр цөмийг хооллоно. Нутгийн хүн амд эвдэж сүйрсэн аж ахуйгаа сэргээхэд тусал. Арьс шир, ноос үс бусад түүхий эд цуглуулж цаашид боловсруулах ажил зохион байгуулаарай. Тариа авчирч тарихаа мартуузай... гэж захилаа.

	Арьс шир, ноос үс..гэж Авксентьевский Михаил Васильевичийг гайхах, шагшрах хослон ширтэж: энэ бүгд хаана нь багтаж байна вэ? гэж бодов. Ээ, бурхан минь, энэ хүний тархи ч онцгой зүйлээс бүтсэн байж таарна шүү!.. Төмөр зам байгуулах нь лавтай бил ээ.

	
СЕМИРЕЧЬЕ НУТГИЙН ХҮҮ

	Хатгалгаа авч толгой нь өвдсөн Авалов чингэлэг тэргэн дотор хэвтэнэ. Халуурч ядарсандаа болоод үе үе ухаан алдана. Цагааны бяцхан отряд хүний хэрээс хэтэрсэн их тэвчээр гаргаж, Колчакийн элч атаман Анненковын нуугдаж байгаа Семиречье нутгийн Копаль хотхонд дам сургаар хүрэлцэн иржээ. Хязгааргүй эл хуль талд хүйтэн жавар, лавшин орох цас бороо холилдон эр зоригийг мохооно.

	Аваловыг ганцаарыг нь тэр талд хаях гэж байгаа мэт болж дэмийрэхдээ:

	— Буудлаа шүү! Би атаманд чухал мэдээ хүргэж яваа, та нар тийм эрх байхгүй... гэж эмгэнэлтэйгээр хашхирна.

	Аягуз голын хөндийгөөр яваад, Семиречийн Алатаугийн мөнх цаст салбар уулс өөд өгслөө. Эндээс хятадын хил нэг нуруу даваад л гар сарвайхад хүрэхээр ажээ. Копалийн модон сүм харагдахад Авалов загалмайлан наманчлаад ухаан алдлаа.

	Гэвч долоо хоногийн дараа Лепсинскаас буцаж ирсэн атаман Анненковтой уулзжээ.

	Атаманы штаб Копал хотын хасгуудын тойргийн даргынд байрлаж байлаа. Анненков Дундад Азийн энэ зэлүүд нутагт өөрийгөө бүрэн эрхт эзэн гэж боддог байв. Түүний морин отряд хилээс аваад Верный хүртэлх асар уудам нутгийг хянаж байлаа. Чинээлэг хасгуудын тосгон, Чолоказах гэж нэрлэгддэг оргодол хоригдол чантуу, киргиз эхнэртэй оросууд суурин хэрэгцээтэй бүхний нь нийлүүлдэг ажээ.

	Анненков нутгийн хүн амтай налигнадаггүй тушааж шаарддаг байлаа. Зөвлөлт засаг бол түр зуурын үзэгдэл гэсэн дүр үзүүлдэг байв. Хүчээ хуримтлуулж, басманы отрядын толгойлогчид болон бухарын эмиртэй л гагцхүү холбоо тогтоох хэрэгтэй байжээ. Атаман хасаг барлагуудтай уулзахдаа загалмай одон, медалиудаа зүүж, алтан погонтой ёслолын хувцастайгаа байдаг байлаа. Байлдааны ямар алдар гавьяа байгуулж тэр одон медалийг авсныг хэн ч мэддэггүй байв.

	Атаманы хувьд Авалов өчүүхэн бага этгээд байв. Гэвч одоо түүнээс үнэтэй юм байхгүй болохоор Анненков бүх загалмай одонгоо зүүж, гоёж гоодон оргодлыг хүлээн авчээ. Атаман сүржин дүртэй сууж, ооч сахлаа илж их л анхааралтай сонсож, бөлцийсөн хөмсөгтэй, бүлтгэр дугуй нүд нь баримлынх шиг үл хөдөлнө.

	— Би Фрунзийн бригад командалж байсан. Фрунзе удахгүй Ташкентад ирэх байх, ёстой ажил ч гарна даа. Тэр юуны өмнө Семиречьег цэвэрлэх байх гэж Аваловыг хэлэхэд

	— Яагаад та тэгж бодож байгаа юм бэ? гэв.

	— Фрунзе Семиречьед төрсөн хүн. Түүний ээж энд байдаг юм. Нээрээ шүү. Верный, Пишпек хоёрын нэгт л байгаа гэвэл Атаман сонирхож:

	— Маш үнэтэй мэдээ байна. Та ямар санал тавимаар байна? гэж асуухад

	— Бидэнд барьцааны хүн хэрэгтэй. Туршуул явуулж Фрунзийн ээжийг хайж олъё. Түүний дараа л болзлыг нь бид хэлж өгнө гэлээ.

	Анненков духаа үрчийлгэн бодлогоширсноо:

	— Ийм юмыг чимээ гаргалгүй хийх хэрэгтэй. Бидний байдалд юу ч цамаархаж болохгүй. Маш сайн мэдээ байна. Эсер та нар балмад болоод л сүйрэлд учирдаг юм байна гэдгийг би одоо л ойлгож байна.

	— Та ямар уу?

	Анненков дахин бодлогоширч ооч сахлаа имрэн инээмсэглэснээ:

	— Ноён Авалов, та хурц ухаантай хүн юм. Эмгэнийг олохыг хичээе. Гэвч уул гөрөөг өөр улс хийнэ. Зуутыг ч өөр хүмүүс командлах болно. Та бол надад улс төрийн, чухамхүү үнэнээр нь хэлбэл дипломат хэрэгт л хэрэгтэй байна. Маргааш бухарын эмиртэй хэлэлцээ хийхээр яв. Туркменд Зөвлөлт засаг гэж юу байгаа юм бэ? Тэр чинь том хотуудад л тогтсон байна. Энэ бол Зөвлөлт засгийн баян бүрд л гэсэн үг. Зөвлөлт засаг сул байна. Түүний байгууллагуудад бидний итгэлтэй хүмүүс сууж байна. Хэрэв Бухарын эмир бидэнтэй холбоо тогтоовол бид хожно. Өөрийн бүх авьяасыг гаргаарай. Яарсны хэрэггүй шүү. Дорно дахиныхан сандруу хүнд дургүй шүү. Бүх ёсоор нь мөргөөрэй, гэхдээ ариун зэргээ мартаж болохгүй шүү. Бидэнтэй холбоотон болохоос татгалзсан хивины хан яаж төгссөнийг аяыг нь олоод эмирт сануулчхаарай. Таны албан айлчлалаас олон зүйл шалтгаална шүү. Энэ хайрцаг дотор тодорхой заавар байгаа. Эмирт өгөх захиаг би бичсэн юм. Бурхан өршөө! гэж хэллээ.

	Атаман Аваловт итгэл төрүүлэхийн тулд байдлаа тодорхой танилцуулав. Туркмен дэх Зөвлөлт засаг эцсийнхээ мөчийг хүлээж байгаа мэт ажээ. Ташкентад байгаа Зөвлөлт засагтай лалын лам нараар дэмжүүлсэн басмачийн толгойлогч Мадамин-бекийн бааз, Ферган тэмцэл явуулж байлаа. Түүний лоозон нь: «большевикуудын бузарлаж байгаа ариун шашнаа хамгаалах», «тусгаар тогтносон мусульманы улс байгуулах явдал» байлаа. Басмачууд Туркментэй хил залгаа орнуудаар дамжуулан англичуудаас тусламж авч байлаа. Гэвч гол хүч нь бухарын эмир байжээ. Эмирийн байнгын арми бараг есөн мянган жад, найман мянган сэлэм, хорин гурван их буутай байлаа. Үүнээс гадна бекүүдийн журамт цэрэг хорин долоон мянган жад, сэлэм, гучин хоёр их буутай байсныг нэмж хэлэх хэрэгтэй. Энэ бүгд нийлж дөчин дөрвөн мянган жад, сэлэм, тавин гурван их буу байлаа. Фрунзед үүний тал хувь нь ч байхгүй ажээ. Англичууд эмирийг тасралтгүй зэвсэглэж байлаа. Фрунзийн арми хувцас хунаргүй болж, алс хол сарниж, үндэсний цэргээр сул байлаа. Фрунзе шилдэг дивизээ Өмнөд фронтод өгчээ. Улаан генерал Семиречийн эсрэг юу тавьж чадах байв аа? Нэг дивизээс илүүгүй хүч тавих байлаа.

	Авалов итгэсэндээ итгэжээ. Ухрах бүх зам нь таслагдсан ажээ. Тэгтэл энд өдрийн од харжээ!..

	Авалов Бухар луу жижиг худалдаачны дүрээр бөс бараа тээж явлаа. Авалов орчуулагч бөгөөд бараа бологч гурван хүний хамт онцын саадгүй Бухар хот руу дөхнө. Авч яваа бөс даавуу нь үнэтэй биш учир басмачаас айх аюулгүй бөгөөд аюул тохиолдсон ч хаяад зугтсан ч болох байлаа. Үнэгэн малгайтай, өргөн бүстэй, майжгий гуталтай өчүүхэн худалдаачныг сонирхох хүн байсангүй. Түүнийг Буль - буль буюу Алтан гургалдай гэж нэрлэж байлаа. Энэ нь түүний нууц нэр ажээ. «Уй сенеке кайда танайх хаана вэ?» гэж асуумагц эрээн даавуугаа чичилж тэртээ зүүн хойшоо заана. Тэр хасаг, киргиз, чантуу хэд хэдэн ойр зуурын үг цээжилжээ.

	Авалов нэгэн өглөө үүрээр эртний Бухарын сүм болон ягаан шаргал ханыг нь харжээ.

	... Самараас Ташкент хүртэл хэчнээн хоног явав аа? Фрунзе, Фурманов, Любимов болон Туркмений фронтын штабын бусад ажилчдыг тээсэн галт тэрэг цасан хунгар, шуургыг бүтэн сарын турш арай ядаж туулан Ташкент руу явж байлаа. Тэд эхнэртэйгээ хамт яваа ажээ. Софья Алексеевна, Анна Никитична том халуун тогоондоо цас чихэж базаах нь өртөөн дээрээс ус ч олох бололцоогүй байгааг гэрчилнэ. Фурманов тэмдэглэлийнхээ дэвтэрт: «Бид Туркмен рүү явж байна. Шинэ санаа, шинэ сэтгэл, шинэ ирээдүй төрнө... Би хэцүү хүнд ажил хийхээрээ шинэ баяр баясгалан олдог, учир нь бидний тулалдах талбай бол тариачны анжис хүрээгүй өргөн уудам талбай бил ээ. Бид Туркмений атар газрын өгөөмөр арвин шимт талбарыг хагалахаар явж байна» гэж бичжээ. Сэтгэл зоригжсон сайхан бодолт хүнд ирээдүй ийнхүү төсөөлөгдөж байлаа. Харин хэт ирээдүйн хувьд гэвэл... Дмитрий Андреевичийг дөнгөж саяхан Туркмений фронтын улс төрийн газрын даргаар томилжээ. Энэ талбарт ч хүчин чармайх юм их бөлгөө.

	Фрунзе энэ бүгдийг өөрөөр харна. Тэр эвдэрч сүйрэн дээврээ хүртэл хунгарт даруулсан өртөөний барилга, түлшинд хэрэглэх болсон хэмхэрсэн вагон, засварын газраа царцсан бух тэргийг харна. Жижиг өртөө бүр дээр «субботник» хийж, улаан цэрэг, дарга, цэргийн мэргэжилтнүүд гучин градусын хүйтэнд вагон, зуухтай вагоноос харайлдан бууж бух тэргээ галлах түлш хайж бэдэрнэ. Михаил Васильевич, Фурманов нар биеэ бүлээцүүлэх ганцхан бололцоо болсон төмөр замын цас цэвэрлэх, мод хөрөөдөх ажилд заавал оролцоно.

	Агуу их хөвөнгийн зам маань ийм ажээ. Энэ зам одоо Жек Лондоны «Агуу их цагаан замтай» адил бөлгөө. Тэд зүгээр нэг аялал хийж байгаа биш адал явдлаар дүүрэн хүнд хэцүү аялал хийж байлаа. Галт тэрэг нь хоёр ч удаа сүйрч нэг удаа цасанд суухад зорчигчид ухаж гаргажээ. Барааны хэд хэдэн вагонд агтаа ачиж яваагийн дотор Чапаевын морь ч байлаа. Ийм замд аж ахуй тайван биш ажээ.

	Заримдаа тэд урлаг, утга зохиол ярилцаж Иваново - Вознесенскийн «Рабочий край» («Ажилчны хязгаар») сонинд хэвлэгдсэн «Пилюгиний тулалдаан», «Уфагийн тулалдаан», «Чөлөөлөгдсөн Уральск», «Нөхөр Чапаев, Батурин нар хэрхэн амь үрэгдсэн нь» гэдэг Фурмановын найрууллуудыг хэлэлцдэг байлаа. Энэ бол он тооллын бичиг, иргэний дайны хуудаснууд, ухамсарт хэлбэрээ хараахан олоогүй байгаа ямар нэгэн маш том зүйлийн бэлтгэл, нүдээрээ үзсэн хүний гэрчилгээ байлаа. Митяй ажилчны сонины байнгын сурвалжлагч байв. Тэр нутаг усныхантайгаа санаа бодол сэтгэгдлээ хуваалцан сурталчилна.

	— Та тайгад байж үзсэн үү? гэж Фрунзе асуугаад, — Манай цөлөгдөгчдийн дунд зураг сонирхон зурдаг хүн байсан юм. Тэр урлагийн хөдөлшгүй бат хуулийн тухай ярих дуртай сан. Шулуун модтой шугуй барилгад сайн гэдэг байлаа. Байгалийн гоо үзэсгэлэнг үнэлэгчдэд хачин маягийн мурий тахир, эв дүйгүй юм бүхэн чухал байдаг. Цэх шулуун сайхан хусыг бодвол салхинд идэгдэж, эвдэрч тахийсан хус дээр харагддаг ажээ. Зураач, зохиолчид ч хүн төрөлхтнийг бас тэгж хардаг бололтой. Хүний бие сэтгэл эмзэг, хугарч мултарсан бол уран зураг нь төдий чинээ сайхан болдог ажээ. «Урт шулуун мод» урлагаас бид олныг олж чадах уу? Цорын ганцыг л олно. Тиймдээ л «Грозный хүүгээ алж», уран зохиолд «Ах дүү Карамазовтон» төрж, зөн билэгчдийн хачин жигтэй бүтээл, Толстойн зөрчилгүйг номлосон тухай эрхэм дээд бүтээл бий болжээ. Урлаг өөрийн хуультай. Та үүнийг юу гэж үзэж байна даа?

	— Бидний «Урт шулуун мод» болсон Горькийн «Эх» романыг уншаагүй байхдаа ч үнэндээ гэхэд би эхлээд ингэж боддог байсан юм. Эмзэг сэтгэл ер бишийн гарамгай юм төрүүлж болох нь магад. Тэгэхдээ өөрийнхөө цаг үеийн эмзэг зүйлийг, зохицолгүй зүйлтэй тусгаж байж л тэр шүү. Тийм зохиолч хүн төрөлхтний шаналлыг ч сонирхож болно. Яагаад гэвэл хүн төрөлхтөн түүний хувьд нэвтэршгүй тайга юм. Гэвч би тэдний нэг биш ээ. Фронтод би урт шулуун ойд дуртай. Энд барилгын материалын зэрэг дугаарт ирээдүйг бүтээлцэж яваа өөрийгөө ч тооцохыг ихэд хүсдэг юм. Зарчмын хувьд шинэ үндэстэй утга зохиол хэрэгтэй байна. Зохиолч — большевик бол урлагийн фронт ба ар тал дахь намын хайгуулч юм. Гэхдээ уран зохиолоо дээдсийг дуурайгчдад өгөхгүй, бид утга зохиолынхоо төлөө энд тулалдаж байгаа шигээ тулалдана. Би хүнийг таньж мэдсэн, түүнийхээ тухай ном бичихээр бодсон.

	— Чапаевын тухай юу?

	— Тийм ээ.

	— Суут зохиолч ч гэсэн бичиж чадахааргүй нэг хүнтэй би саяхан учирсан юм. Аливаа баатарлаг явдал энэ хүний сэтгэл санаанд харш байгаад уул хэрэг байгаа юм биш. Бидний хэн нь ч гэсэн нэг бүхэл бүтэн зүйлийн хэсэг нь болохыг эрмэлзэж байгаа улс, харин төр бүхэл бүтэн ажээ. Наполеон гагцхүү, Наполеон байж баймааж л ялж болно гэж франц Меринг хэлсэн байдаг. Тэгвэл зохиолч хүний ерөнхий мэдлэг, ертөнцийг үзэх үзэл, илүүднэ гэж байдаггүйд л онцлог нь байгаа юм. Зохиолч хүн хамгийн өндөр модон хөл залгалаа ч гэсэн өөрөөсөө илүү ухаантай байж болдоггүй. Толстойн «Дайн ба энх»-д нэг үнэнийг маш сайн илэрхийлсэнд нь л би дуртай байдаг. Юу гэвэл, үндэстний хувь тавилан хаад захирагчдын сонстоогүй тэнэглэл, тэдний сонстоогүй цэцэн мэргэнээр бага тодорхойлогддог явдал юм.

	— Чапаев надтай адил хүн биш ээ. Би хойноос нь бичиж байна. Гэвч яв цав баримт миний анхаарлыг татахгүй байна. Үлгэрт гардаг шиг салхи шуурга хүн болж хувираад, та бидэн шиг болсон юм гэж төсөөлье дээ. Гэвч салхи байгалийн гамшиг гэдгийг би мэднэ. Баатар ийм байхын тулд тэмүүллээ барихыг хичээж, өөрийгөө сахилга баттай байлгаж бүгдийн адил ялгарах юмгүй ажээ. Гэвч түүний төрөлх чанар биш болохоор давна. Түүний бүх юм дотроо буцалж, гадагшаа гарахад бэлэн байна. Магадгүй ийм үедээ тэр хамгийн сонирхолтой, их өвөрмөц байж болох юм. Зохиолч түүхэн хүнийг дүрслэн зурж байна. Тэгээд ёстой хүний жинхэнэ хэлсэн үг санааг орхиж болох нь огт чухал биш ээ, нөгөө талаар зохиолчийн хийж бичиж байгаа шиг тийм маягаар үг, санаа хэзээ ч хэлж яриагүй байж болох юм. Хамгийн гол нь тэр хувь хүнд байгаа зоримог зан, түүхэн хувь хүний үнэнч шударга байдлыг сахисан байна. Нэг хэсэг үгийг хэлсэн байхад нөгөө хэсгийг хэлж болох ажээ. Гагцхүү үйл явдал, хүний жинхэнэ үнэн шударга явдлыг огтхон ч гуйвуулах ёсгүй.

	... Саяхны уулзалт Фрунзийн сэтгэлийг дахин хөдөлгөжээ.

	Лениний өрөө хүнхгэр таазтай, жижигхэн тасалгаа байлаа. Маш олон ном, гурван утас, газрын зураг, дэлхийн зураг, диваны дээр хадсан Маркс, Степан Халтурин нарын хөрөг байлаа. Том ваарт далдуу мод тарьжээ. Фрунзийн Туркмен рүү түргэн очих тухай ярилцаж байлаа.

	— «Улаан хошууг» удирдаж байсныг чинь би мэдэж байна. Колчакийг цохисныг чинь ч мэдэж байна. Харин таны киргиз, татар хэлээр ярьдаг чинь л бүр санамсаргүй хэрэг байна. Бас «Коран» судар лав мэдэх үү? гэхэд нь

	— Мэднэ, Владимир Ильич ээ. Энэ бүхэн хачирхах юмгүй. Би тэр нутагт төрсөн хүн. Ээж минь одоо ч гэсэн Верныйд байгаа гэлээ.

	Ленин сэтгэл хангалуун мишээж:

	— Хэрэв Магомет руу ажлаар явчихгүй бол тэндхийн ажил үйлсийн байдлаа үе үе мэдээлж байгаарай... Бид бүхэн таны хувьсгалт эрчим хүчинд итгэж байна... Туркменд та БХТГХ болон Ардын Комиссаруудын Зөвлөлийг төлөөлөх болно. Туркмен болон түүнтэй хил залгаа улсуудад дээрх байгууллагын нэрийн өмнөөс ажиллаж, Зөвлөлт төрийн үндэсний бодлогыг амьдралд хэрэгжүүлэхэд дөхөм болоорой. Бүрэн эрх бол маш их хариуцлага шүү... гэлээ.

	Фрунзе Ташкент руу явахын өмнө Иваново - Вознесенск руу явж, Шуйд «гэртээ» очлоо. Арсенийг талархаж, бүх үйлдвэр зогсож яндан байдаг чадлаараа хангинаж байсан тэр үеийг давтахгүйн тулд цахилгаан утас явуулж мэдэгдэхгүй нь дээр байлаа.

	— Та манай ажилчны гарнизонд үүрд бүртгэгдсэн гэж Жиделев баяртай хэллээ. Танил байдал, танил нүүр царай, дахиад л ухуулагч — Арсений иржээ. Ажилчдын өмнө үг хэлж, хотын зөвлөл, үйлдвэрийн хороод, үйлдвэрчний эвлэлийн ажилд оролцлоо. «Улаан хошуу» бэхжиж хөл дээрээ бат зогсжээ. Үйлдвэрийн зураачийн хичээнгүйлэн зурсан Улаан тугийн одонтой Фрунзийн том хөрөг нэгэн цехэд гал улаан туузан дээр байлаа. Учран золгохын тулд ингэжээ. Михаил Васильевич зэмлэсэн байдалтай толгой сэгсрэв. Найм хэрийн насны жаал хүү гүйж ирээд: «Ахаа, би таныг танина. Та Арсений байна!» гэлээ. Ул мөрөө үлдээжээ... 

	... Хүн халуун тогооны дэргэд бүлээцэж, дээлээ нөмөрч, хүйтэнд харайж гаран мод хөрөөднө. Митя, Анна Никитична, Софья Алексеевна нартай хамт Эх болсон Ижил мөрнийхөө тухай дуу дуулж, шатар тоглоно. Гэвч тэр ээлжит томилолтоороо яваа зорчигч биш бил ээ. Тэр Каспий, Самараас аваад Хятад, Энэтхэг, Перс, Афганистаны хил хүртэлх асар уудам нутгийг хуучин хэвээр хариуцах ажээ. Тэр бол эзэн. Том өртөө, хотуудад цэргийн үзлэг хийж, цэргийн эмнэлгийг шалган үзэж байлаа. Цэргийн ангиуд ноорч нүцгэрч, эмнэлгүүд хижиг туссан хүмүүсээр дүүрчээ. Өвчтөнүүд гадуур хувцастайгаа хүйтэн байранд сүрлэн дээр ундуй сундуй хэвтэнэ. Эмнэлгийн үзлэг ч, эмч, эм тан, боодол ч байхгүй ажээ. Идэх юм байхгүй. Хүмүүс сүйрч байлаа. Эд бол баатрууд, тэднийг аврах хэрэгтэй.

	Фрунзийг эмнэлгийн дэг журам сахиулсаар явтал галт тэрэг тав арван хоног өртөөн дээр зогсоно.

	Тэгээд урлаг, утга зохиолын тухай ярилцах нь агшин зуурын амралт болж, дараа нь фронт, хэдэн арван мянган хүнс, Туркмен улсын үйл хэргийн тухай бодол өдрийн бодол, шөнийн зүүд болно. Үүнээсээ болоод амарч эс чадна.

	Фрунзе генерал Толстовыг бут цохиж, төмөр зам байгуулж, радио станцаас агшин зуур ч холдолгүй байж, өөрийн нь заалтаар Туркмений бүгд найрамдах улсыг өөрчлөн зохион байгуулж байгаа Куйбышев, Новицкий нарт элч илгээж, английн довтлогчид, цагаан гвардийн бүлгийнхний Каспийн чанадах тулгуур болсон Красноводск руу тэднийг хөдөлгөлөө. Дайчид Кара - Кумийн усгүй элсэн дундуур зуун бээрийн аян хийлээ. Энэхүү баатарлаг аяны түрүүнд Куйбышев явав. Үнэндээ Федор Федорович Новицкийн мэдрэл муудаж, хүнд их буугүйгээр Красноводскийг авч болохгүй гэж радиогоор батлах болжээ. Фрунзе: «Мэдэгдлийг үндэсгүй гэж үзэж байна. Красноводскийг авах хамгийн шийдвэртэй арга хэмжээ авахыг тушааж байна!» гэж хариулахад Федор Федорович хүнд их буу өгөхгүй юм байна гэдгийг ойлгож Красноводскийг эзэлж, Челекений нефтийг авлаа. Гэвч цагааныхны флот тэнгисээс орох замыг хааж арал дээр байсан учир нефтийг одоохондоо тээвэрлэж болохгүй байлаа. Харин Челекений тэр зуун тавин мянган пүү нефть маш хэрэгтэй байв... 

	Тэгтэл бас нэг үйл явдал боллоо. Хивагийн хүн ам босож Улаан армиас тусламж эрэхэд Фрунзе цэргийн отряд явуулав. Жунаидын басманы отрядууд бут цохигдож, Хивиний хааны засаг түлхэн унагаагдаж, Хивад Зөвлөлт засаг тогтлоо.

	Гэвч тэнд, Туркменд шийдэх асуудал олон байлаа... Тэдгээр асуудлаас хамгийн нарийн төвөгтэй нь үндэсний асуудал байв. Семиречьед Анненков, Дутов, Щербаковын дээрэмчид, Бухарт эмир, Ферганд Мадаминбекийн хувьсгалын эсэргүү дээрэмчид орогнож байлаа. Зөвлөлт засаг одоохондоо сул, түүний байгууллагад зүсээ хувиргасан үндэстний үзэлтнүүд дүүрчээ.

	Цаг үргэлж санаа зовж, хүнд бодолд автана.

	Фронтын цэргийн хувьсгалт зөвлөлийн гишүүн Исидор Любимов:

	— Хэрэв Минскт ангижирсан бол энд бүр эрт... гэж ярьтал

	— Ангижруулахдаа биш, харин Зөвлөлт засгийг тогтоох хэрэгтэй... Минск бол их зүйлийн өчүүхэн хэсэг. Би бүх дундад Азийг хариуцаж байгаа шүү дээ. Энэ бол хэд хэдэн том улс шүү гэлээ.

	Ташкентын галт тэрэгний буудал дээр Куйбышев, Новицкий, Туркмений комиссын дарга Шальва Элиава нар байлаа. Цэргийн ангиуд жагсаж «интернационал» эгшиглэн рапорт цуурайтна. Судалтай дээл дээр бүс бүсэлсэн, өндөр нэхий малгайтай, олон ард чихцэлдэнэ. Шинель дээрээ суран бүс бүсэлж, өндөр малгай духдуулсан, хууз сахалтай Фрунзе хажуу руугаа сэлэм унжуулж, шууд шинелийнхээ энгэр дээр Улаан Тугийн одонгоо зүүжээ. Хүн бүр тариачид ба тэдний эхнэрийг хамгаалагч «Кзыл - генерал Пурунзийг» харахыг хүснэ.

	Командлагчийг угтах энэхүү ёслолыг цагаан хурган малгайтай, хөнгөн пальтотой, махлаг бадируун хүн шагшран ажиглана. Фрунзе бол улаан баатар, түүний гавьяаг сонинд бичиж, хөрөг нь гарсан болохоор Фрунзийн тухай сонсож мэдээгүй хүнгүй аж! Нөгөө хүн малгайгаа авахад гялалзсан үс нь салхинаа сэвэлзэв.

	Фрунзе угтагчдын нягт эгнээний дагуу явж нөгөөх гялалзсан үстэй залуугийн нүүр өөд ширтсэнээ гэнэт чанга тэврэн:

	— Костя! Миний дүү... Чи энд байгаа юм уу? Ээж, эгч нар чинь хаана байгаа вэ? Ингэж учирдаг байжээ!.. гэлээ.

	Командлагч болон нутгийн эмч Константин Васильевич Фрунзе бие биетэйгээ хэчнээн адил болохыг цугларсан бүхэн ажиглав.

	Командлагч Пишпек нутагт төрсөн, өөрийн хүн ажээ. «Узун - Кулак» буюу «урт чих», «утасгүй цахилгаан» энэхүү мэдээг агшин зуур хот тосгоноор тараалаа.

	Тэд дүү Константинтайгаа зочид буудалд суув. Софья Алексеевна цай аягална. Михаил Васильевич уйтгарлан бодлогоширно. Тэр Верныйд буй эжий, охин дүүдээ санаа зовжээ. Тэд дээрэмчдийн гарт ямар ч өдөр орж болох байлаа. Верный орох шулуун зам байхгүй, байгаа зам нь эвдэрч цагаантны хяналтад байлаа. Верный хүрэхийн тулд Самараас Ташкент орохоос дутуугүй нарийн төвөгтэй аялал хийх хэрэгтэй байлаа. Ээж нь хүлээх л болж дээ... 

	Хятадын Сибирь, Туркмен, хил нийлсэн төрөлх Семиречье нутаг... Мөнх ягаан цаст Киргизийн Алатау уул. Пишпект байгаа жижигхэн цагаан байшинд Фрунзе бага насаа өнгөрүүлжээ. Яагаад ч юм бэ бага насны нь хамгийн үл ялих зүйл, аргалын хөх утааны үнэр, элсэн нуруу, саглагар агь, даахирсан ширүүн үстэй намхан морин дээр таван настай Мишаг эцэг нь мордуулаад: «хөлөө хавч, хавч!» гэж зөвлөж байсан нь дурсан санагдана. Бас сагсгар мөчир дор нь үргэлж сэрүүн байдаг удган мод, утаатай гэрт дэвссэн хээ угалз ширсэн эсгий ширдэг, тийм ширдэг дээр зөөлхөн таатай байдаг. Мишагийн алсан бодонг хараад өвгөн Тажибай шогширч: «Жаксы анкши! (сайн анчин), том болоод барс агнахаар явна даа» гэж байсан нь санагдана.

	Долоон голынхон хөдөлмөрч улс гэдгийг Фрунзе мэдэж байлаа. Тэдний ихэнх нь Анненков, Дутов, Щербаковынхонд мэхлэгдэж хүчээр дайчлагдсан ажээ. Тэнд нударганчуудаас гадна олон тооны ядуучууд бий, цагааны атамануудтай биш зөвлөлт засагтай явах ганцхан зам бий. Тэр харандаа цаас аваад: «Долоон голынхон!.. Туркмений фронтын хүрээнд байгаа Бүгд Найрамдах Улсуудын бүх зэвсэгт хүчний командлагчийн хувьд, Семиречье нутгийн хүүгийн хувьд Зөвлөлт Социалист Бүгд Найрамдах Холбоот Орос Улсын нэрийн өмнөөс мэдэгдэх нь...» гэж бичиж эхэллээ. Маргааш ухуулагчдаа Семиречьегийн хот тосгод руу явуулна... 

	Анненков түүний байгуулсан отряд онцгой аюулгүй гэдгийг мэдэж байлаа. Харин Туркмений төвд бугшсан бухарын эмир бүр хажууд заналхийлж байв. Эмирийг тойрон хувьсгалын эсэргүүчүүдийн бүх хүч бөөгнөрчээ.

	Чухам юунаас нь эхлэх вэ? Өөрийн нөөц бололцоог тооцохоос уу? Дипломат маягаар уу? Бухарын эмирийг Анненковтой хэлэлцүүлэхгүй байх хэрэгтэй. Афганы эмирийг бухарийн эмиртэй холбоо тогтоохгүйн тулд тусгаарлах хэрэгтэй. Тэгээд улс төрийн бодлогоос, холбоо тогтоохоос л эхлэх хэрэгтэй. Фрунзе афганы эмирийн онцгой элч Муххамед Вали - ханыг хүлээн авч тусгаар тогтсон Афганистаныг зарласны ойг тохиолдуулан баярын бичиг гардууллаа. Тэгээд элчид сайн угсааны агт, алтан цаг бэлэглэжээ. Сэтгэл ихэд хөөрсөн Муххамед Вали - хан уул баярын бичгийг эзэн хаандаа гардуулж өгөхөө амлаад, Афганы засгийн газар улс төрийнхөө бодлогодоо Зөвлөлт Бүгд Найрамдах Улсад найрсгаар харилцах бодлогыг удирдлага болгохоо итгүүлжээ. Англид талтай афганы эмир Зөвлөлүүдийн эсрэг бухарын эмирийг босгох гэж турхирч байгаа нь Фрунзед тодорхой байлаа. Командлагч бухарын эмирт: пянзтай шинэ эгшигт хайрцаг, ширээний том хүрэл цаг, задгай энгэртэй урт дээл, нөмрөг, кавказ дархны хийсэн чинжаал болон эмирийн сайдуудад олон янзын сайхан бэлэг илгээжээ.

	Долоо хоногийн дараа эмирээс урилга ирлээ. Фрунзе жижигхэн отрядын хамт Бухар хот руу явав. Тэр задгай энгэртэй урт дээл өмсөж чинжаал, сэлэм зүүжээ.

	Михаил Васильевичийг эмирийн харшид тэнхээ муутай хүнийг авч яваа мэт гар дээрээ өргөж очжээ. Торгон дээлтэй, толгойн цагаан ороолттой сайдууд хивсэн дээр сууцгаана. Гал цог бадарсан мэлмийтэй урт, хар сахалтай хүн орж ирэх нь Эмир ажээ. Цөм босож, мэндчилэх ёслол хийлээ. Фрунзийг Эмирийн хажууд хүндтэй суудал эзлүүлэн суулгаад хунгийн өдөөр хийсэн эрээн цэцэг атгасан дэр, тохойн ивүүр өглөө. Жаал хүү кумган хэмээх мөнгөн гүцтэй рашаан, төмпөн, алчуур барин зочдын өмнүүр явахад хүн бүр гараа угаана. Бүтээлгэн дээр шаргал гүйлс, ямар нэг гайхамшгаар хадгалагдан үлдсэн асар том амтат ногоон гуа тавилаа. Тойрч суусан олонд эрээн хээтэй хөх аягатай цай барилаа. Ийнхүү «мянга нэгэн шөнийн» үлгэрт гардаг шиг найр эхэлжээ. Бодонгийн махан шорлог, хайрсан дэгдээхэй, чимсэн гэдэс, бүйлс, зөгийн балтай гийдаа, цардуулын бурамтай хуушуур, будаатай хуурга цөм бүрэн байлаа. Энэ бүгдийг алт, мөнгөн дийз, алаг эрээн тавагт өгнө. Цагаан будаатай хуурганы дараа дахиад л цай барилаа. Хүүхдүүд гүйлдэж зочин бүрд гоё сайхан усан гаанс нэрэн тарааж байлаа. Буурал узбек дутар хөгжим тоглож, дуулж, эртний түүх ярина.

	Энэ үеэр харшийн нэгэн тасалгаанд Авалов тарчилж байлаа. Тэр энд ирээд хоёр долоо хоног болжээ. Гэвч эмир түүнийг хүлээж авахыг бас л айлдаагүй байв. Хэлэлцээр сайдуудын нь нэг бахлуур нь цээж рүүгээ унжсан узбектэй хийж байлаа. «Эрхэмсэг эмир сэтгэн тунгааж байна» гэж шадар сайд хэлдэг байлаа. Авалов тэвчиж чадахаа байжээ. Энэ эмир ёстой хашир үнэг ажээ... Алдаа эндэгдэл болохоос айжээ. Авалов аажмаар айлган сүрдүүлэх болж ард түмэн нь түлхэн унагаасан хивиний хааны хувь тавиланг сануулж, бухарын эмирийг ч бас иймэрхүү хувь тавилан хүлээж байгааг сануулжээ. Гэвч бахлуурт шадар сайд огтхон ч эгдүүцсэн шинжгүй бүгдийг сонссоны дараа: «Эрхэмсэг эмир тунгаан бодож байна. Улс төрийн бодлого гэдэг чинь элсэн цөлд ширгэн ордог горхитой адил зүйл. Хүн бүр үйлдсэн үйлстээ бурхан тэнгэрээс ивээл сайшаал хүртдэг!» гэжээ.

	Фрунзе болон түүний бараа бологчдыг хэрхэн ёслол төгөлдөр хүндэтгэн хүлээн авч байгааг хээтэй сараалжин цонхоор Авалов харж байлаа. Атаман Анненковын нэр энд яагаад ч юм баяр баясгалан төрүүлэхгүй байв.

	Эмир үнэхээр тунгаан бодож байжээ. Тэр агуу их «мусульман улсын» тухай мөрөөдөж, цагааны генерал атаманууд эцсээ тултал ялагдал хүлээж байна гэж үзэж байлаа. Адмирал Колчак бут цохигдож Эрхүүгийн шоронд хоногоо хүлээж байв. Хабаровск, Владивостокт цагаан гвардийнхны засаг устаж, түүнийг Япончууд ч аварч чадахаа байжээ. Юденич Петроградаас англичууд руу зугтаж, генерал Деникин Кубаньд саатан бүх төлөвлөгөө нь нуржээ. Туркменд Зөвлөлт засаг сул байгаа нь магадтай боловч тогтсоор байв. Ард түмэн цагааны атаман, адмиралуудад дургүй байлаа. Одоо цаг хожиж дайчилгаа явуулж, английн зэвсэг базааж авах нь чухал байв. Англичууд л Зөвлөлт засгийн эсрэг тэмцэх бодит хүч болж байлаа. Гэтэл эмир шийдвэрлэх тулалдаанд бэлхэн биш байв.

	Фрунзе эмирийн шадар сайдуудтай хэдэн өдрийн турш хэлэлцээ хийлээ. Тэд «за» ч гэсэнгүй, «үгүй» ч гэсэнгүй харилцан бие биеэ хүндэтгэх, найрамдах тухай ерөнхий үгээр л хязгаарлаж байлаа. Фрунзе цөмийг ойлгож байв. Түүнд одоо цаг хожих нь л чухал ажээ. Чухамхүү тиймээс цухалдаж, тэвчээр алдсангүй. Харин эмир Анненковт туслахгүй гэсэн гол зүйлээ мэдэж авлаа.

	Командлагч Ташкент руугаа яарлаа. Фрунзийг явах тэр өдөр нөгөөх бахлууртай шадар сайд Аваловт:

	— Эрхэмсэг эмирийн бие чилээрхэж таныг хүлээн авч чадашгүй. Эрхэмсэг ноён эмир гүнээ хүндэтгэж, найрамдлыг илтгэж байгааг атамандаа дамжуулаарай. Бид аргагүйн эрхэнд тодорхой биш хугацаагаар эрхэмсэг түүнийг бүрэн эдгэртэл хэлэлцээгээ хойшлуулах хэрэгтэй боллоо. Бурхан тэнгэр минь түүнд удаан хугацааны хаанчлалыг ивээх болтугай гэж хэлжээ.

	Авалов бахлууртай шадар сайдыг эгц ширтэж:

	— Их зүйлд харамсаж, өнгөрсөн борооны хойноос эсгий нөмөрнө гэгч болно доо гэж Эмиртээ хэлээрэй. Түүнийг бурхан тэнгэр олон жил хаанчлуулахаар ивээнэ! Гэхдээ би хувьдаа эргэлзэж байна... гэжээ.

	Аваловыг Бухарын зах хүртэл эелдгээр үдлээ.

	Фрунзе Дорнод фронтын командлагчтай тусламжийн тухай радиогоор ярилцаж: Семиречьегийн умраас Сергиополийн гэж нэрлэгддэг хэсэг цэрэг давших ёстой. Ташкентаас Туркмений гуравдугаар дивиз уул давж тойрон орно. Тухайн үед Анненковын эсрэг илгээж болох бүх хүч нь энэ байна гэж мэдэгдлээ.

	Гуравдугаар сард Копалийг бүсэлж, бүслэлт бүтэн долоо хоног үргэлжлэв. Тэгээд эцсийн эцэст цагааны гарнизон буун өглөө. Улаан арми бут цохигдсон дээрэмчдийг мөрдөн мушгиж Хятадын хилд тулжээ. Хятадын нутаг дэвсгэрт орсон хасаг отрядууд гэнэт санаж, кульжийн захирагчаар дамжуулан гэртээ хариулбал зэвсгээ хураалгахад бэлхэн байна! гэж Улаан Армийн штабт мэдэгджээ. Фрунзе өршөөл үзүүлэхээр амлав. Анненков Кульжед ганцаараа үлджээ. Семиречийн фронт ийнхүү уналаа.

	Болж буй байдлын учир шалтгаанаар бол Фрунзе охин дүү, хөгшин эхтэйгээ золгохоор Верный рүү яарах байсан авч командлагч бол командлагч учраас хувийн ажлаар биш төрийн ажлыг урьдал болгох нь зүй. Түүний бүх ажил цаг хугацаатай бөгөөд Туркменд эн тэргүүний чухал зорилт болсон шийдвэрлээгүй олон асуудал байлаа.

	Түүний мэдэлд дөнгөж гуравхан дивиз байв. Тэдгээр дивиз нь Семиречийн цасан дуулгат оргилоос Кушка Красноводск хүртэлх жижиг гарнизон болон таржээ. Чухамдаа гэвэл дивиз зөвхөн одоо л бүрэлдэж байлаа. Туркмений хязгааргүй уудам нутаг дээр хорин мянган улаан цэрэг байв. Хувьсгалын эсэргүүчүүд, бек, эмирийн отрядад дөрвөн зүг найман зовхисоороо хүрээлэгдсэн энэ цэрэг чухам яах нь тодорхойгүй байв. Гарнизон болгонд очиж ангиудыг мэдэх хэрэгтэй байлаа. Туркмен гурван дивизийн байдлаар Семиречье, Ферган, Красноводскийн чиглэл гэж гурван фронт болон хуваагджээ. Хувьсгалын эсэргүүчүүдийн хөдөлгөөн богино хугацааны дотор хагарал гаргаж, басман - нударганы отрядын удирдагчдыг өөрийнхөө талд татах нь чухал байлаа (Ёстой бүтэшгүй хэрэг мэт авч, талдаа татах хэрэгтэйг Фрунзе мэдэж байв... ) Тэгтэл үндэстний асуудал гэж ээдрээтэй нарийн асуудал гарч иржээ. Ашхабадад туркменийн ардын төлөөлөгчдийн их хурал нээгдлээ. Фрунзийг урьсан учир очих ёстой байв. «Туркмений ард түмэнтэй зөв харилцаа тогтоох нь Зөвлөлт Социалист Бүгд Найрамдах Холбоот Орос Улсад асар их, дэлхий дахины түүхэн ач холбогдолтой гэж дэгсдүүлэлгүйгээр илтгэл, цахилгаанууд зөндөө ажээ.

	Фрунзе Ленинээс хэдэн мянган бээрийн тэртээ байгаа боловч Михаил Васильевич үүнээс өмнө хэзээ ч ингэж одоогийнх шигээ Ильичид хандаж байгаагүй ажгуу. Лениний цахилгаанууд, Ленинд явуулсан захиа, итгэл, цахилгаанууд зөндөө ажээ.

	Зөвлөлт Бүгд Найрамдах Улс бүслэлтийн байдалд байв. Үйлдвэрүүдэд нефть, бензин, хөвөн бусад түүхий эд шаардагдаж байлаа. Нефть, хөвөн Ферганд бий. Тэгтэл тэнд басманы дөч гаруй дээрэмчин ажиллаж байлаа. Төмөр зам дээр эмх замбараагүй байгаа болохоор Туркменээс тэр түүхий эдийг явуулах бараг бололцоогүй бөлгөө. Тэгэхээр Туркмений төмөр замыг фронтод Фрунзе өөртөө захируулахын тулд үзэлцэх хэрэгтэй ажээ.

	Туркмений үндэстэн ард түмэнтэй зөв харилцаа тогтоох явдал одоохондоо тийм сайн биш байлаа. Оросын колоничлогч хүнд сурталт аппарат төрийн аппарат болон нэртэй бүх албан тушаал дээр гарч амжжээ. Түшмэд азийн олон янзын овогтныг захирах үүрэгтэй «пролетарийн диктатурын» цорын ганц төлөөлөгчид гэж өөрсдийгөө үзэж байлаа. Михаил Васильевич ийм түшмэдийг «колоничлогч» гэж нэрлэжээ. Баяд, ноёд, феодалууд, хувраг санваартан цөм зэвсэг барин эрх ямбаа хамгаалж, «янги турмыш» шинэ амьдралын төлөөлөгчид рүү тариачдыг турхирч байв. Мусульманы жижиг хөрөнгөтний хэсэг сэхээтнүүд өөрсдийгөө бүх «түрэг» «мусульман үндэстний» бодол мөрөөдлийг илэрхийлэгч гэж «Түрэгийн Бүгд Найрамдах Улсыг» «Оросуудгүйгээр» байгуулахыг шаардаж байлаа. Хэрэв бүх хязгаарын хороонд үндэстний үзэлтний хар хүчтэй тэмцэх болоогүй бол ч энэ бүгд нь тийм их гайтай биш байлаа. Туркмений Төвийн гүйцэтгэх хорооны дарга, хязгаарын намын хорооны дарга хүртэл үндэстний үзэлтний талыг баримталж байв. Туркменд эсер, меньшевик, анархистууд олон байсан нь тэдний шуналыг дэвэргэж, янз бүрийн арга хэлбэрээр саад хийхийг хичээдэг байлаа. Туркмен дэх нам, зөвлөлтийн байгууллагыг цэвэрлэх хэрэгтэй бөлгөө!

	Бүх зорилтыг шууд шийдвэрлэхэд л хамаг бэрхшээл байв.

	Туркмений Гуравдугаар дивизийн ангиуд Анненковыг бүслэхээр уулын жим даган Копал, Лепсинск орох хооронд Фрунзе «басманы асуудалд» дарагдаж, Кушка болон Красноводска хүртэл хамгийн алслагдсан гарнизоноор явахаар бэлтгэв.

	Ферганд зэвсэглэсэн томоохон дээрэмчдийг Мадамин - бек толгойлж байлаа. Михаил Васильевич энэ курбаши - толгойлогчоос эхлэхээр шийдэж Мадамин - бекийг Ташкент руу дуудав. Тэгэхдээ дээрэмчдийн ахлагчийн хувьд биш, «партизаны удирдагч, боссон отрядын даргын» хувьд нь дуудуулж, хэлэлцээ хийж, Зөвлөлт засгийн талд илээр нэр хүндтэйеэ орох санал тавьжээ. Мадамин - бек Туркмений фронтын штабт ирж зүрхэлнэ гэдэгт хэн ч итгэсэнгүй.

	— Эргэлзэж байна гэж Федор Федорович Новицкий хэлээд, — Мадамин - бек басманыхаа дотор хамгийн том хүн нь шүү дээ. Та түүнтэй юу хэлэлцэж базаах юм? Түүнийг манай талд ор гэх гээ юү? Инээдэмтэй хэрэг байна даа... Зөвлөлт засаг, басманы томоохон толгойлогч хоёр шүү! гэхэд Фрунзе үл ойлгогдох инээмсэглэж:

	— Харин би эргэлзэхгүй байна. Мадамин Зөвлөлт засагт хүчин зүтгэнэ. Нутгийн ядуучуудаас би түүний тухай олон юм сонссон, ямар нэг юм ойлгосон бололтой. Мадамин ч түүний тухай бодож байгаатай адил биш шүү. Мадамин яаж гарч ирснийг мэдэж байна уу? Түүнийг тухайн үеийн байдал л бий болгожээ. Ферган дахь Зөвлөлт засгийн анхны зохион байгуулагч, төлөөлөгчид л хөдөлмөрийн хүн амаар өөрсдийгөө тойруулан нягтруулж чадаагүй нь хувьсгалд харамсалтай байна. Яагаад гэвэл тэдгээр төлөөлөгчид ажилчин анги түүний үйл хэргийг огтхон ч мэдэхгүй учраас засгийн удирдах байгууллагыг булингартай усанд загас шүүрдэхийг хүссэн өчигдрийн колоничлогчид, балмад бүлгийнхэн эзэлсэн байна. Тэгээд тэд хөдөлмөрчин хүн амыг Зөвлөлт засгаас аль болохоор хөндийрүүлэх бололцоотой бүхнийг хийжээ. Үйлдвэрлэлийг улсын болгохын оронд хөрөнгөтөн болон дунд давхаргын хүмүүсийг илэн далангүй тонон дээрэмдэж, мусульман ядуучуудыг баяд ноёдоос хамгаалахын оронд бололцоотой бүх доромжлолыг тарьж байлаа. Зарим удирдагчдын гарт үнэхээр орсон улаан цэргийн ангиуд хөдөлмөрчин ард түмэн, хувьсгалыг хамгаалагчдаас тэднийг хүчирхийлэн албадах зэвсэг болон хувирчээ. Энэ суурин дээр л Мадамин бек мэтийн курбашууд бий болсон юм. Басманчуудын гол хүч нь түрүүчийн засаг гомдоож, сэтгэлд нь ямар нэг талаар сэв суулгасан хэдэн зуун, мянган хүнээс бүрдэж байсан бөгөөд тэд хаана ч өмгөөлөн хамгаалах газаргүй байгааг мэдмэгц басманчилан маш нүсэр хүч болжээ. Түүний зэрэгцээгээр тэд мусульман шашинт хүн амын дэмжлэгийг хүлээжээ. Одоо бид урьдын тэр бузар булайг арилгаж байгаа учраас ард түмэн бидэнд татагдаж байна. Тэгвэл Мадамин - бек хүн амын дэмжлэггүй бол юу болох вэ? Зүгээр л дээрэмчид болно. Гэтэл тэр дээрэмчин болохыг хүсэхгүй байгаа учраас өөрийгөө үзэл санааны тэмцэгч гэж үзэж байна. Тэр чинь бидний мэдэж байгаагаар боловсролтой хүн шүү гэж ярив.

	— Хамгийн ээдрээтэй үзэгдлийн мөн чанарыг тайлж чаддаг таны авьяас билигт би үргэлж гайхах юм. Энэ бүхэн бол зөв зүйтэй, зүй ёсны хэрэг байна. Гэвч Мадамин - бек ирнэ гэдэгт эргэлзэж байна!

	— За яах вэ. Та намайг түүнтэй ярилцахыг харах болно. Танд хуучин генерал хувцастайгаа авхуулсан гэрэл зураг байхгүй биз дээ?

	Федор Федорович болгоомжилж:

	— Бас зургаар яах нь вэ?

	— Одоохондоо хэлэхгүй.

	Гуравдугаар сарын долооны өглөө эрт Ташкент хотын оршин суугчдыг;

	— Мадамин - бек!.. гэсэн аймшигт мэдээ сэрээжээ.

	Улаан тоос хадуулсаар морьт отряд хотод орж иржээ. Тэдний түрүүнд хар хүрэн царайтай, хар сахалтай залуу цагаан морьтой явна. Инээмсэглэхэд цагаан шүд нь яралзаж, унжуу зовхитой жирвэгэр нүдэнд нь уур хорсол, баяр баясгалангийн аль нь байгааг мэдэхэд бэрх ажээ. Тэр хөвөнтэй дээл дээрээ хэдэн өнгийн баадан бүсэлж өндөр хар малгай шилэн дээрээ тавьжээ. Харахад бүхий л талаараа эрэмгий дүртэй ажээ. Энэ бол Мадамин - бек бөлгөө. Улаан цэргүүд басманчуудыг «номхон» зогсож өнгөрөөх нь хамгийн жигтэй ажээ. Басманы отряд саад тотгоргүй явсаар Туркмений фронтын штабт хүрээд талбай дээр байраа эзэллээ. Отряд зуугаад хүнтэй ажээ. Тэд түүний бие хамгаалагч бололтой.

	Мадамин - бек мориноосоо бууж хөнгөн шингэн алхалсаар улаан таван хошуутай саравчтай малгайтай хэсэг хүмүүс рүү очлоо.

	Новицкий урагшаа гарч танилцаад:

	— Таныг командлагч хүлээж байна гэлээ.

	Басманы толгойлогч «казыл-генералтай» уулзах энэхүү уулзалтыг ёсорхуу сүржин төсөөлж байсан нь тийм болсонгүй. Зүгээр л том ширээний араас эелдэг хонин бор нүдтэй хүн босож Мадамин - бекийг угтан ирж түүний гарыг нь чангаар атгаж узбекээр:

	— Мадамин - бек, та ийм хүн байсан юм бий! Кокандын эзэн Худояр - хан шив гэлээ.

	Үнэхээр эв түнжин тогтоох сэтгэлгээтэй байсан Мадамин - бек төрөлх хэлээр нь өөрт нь хандаж найрсаг үг хэлэхэд инээмсэглэж:

	— Та чинь манай түүх, хэлийг мэддэг юм шив дээ гэж оросоор хэллээ.

	— Та бид нэг нутгийн улс гэдэгт гайхсаны хэрэггүй. Би Узбек хэл муу мэднэ, гэвч сурч л байна. Харин киргиз хэлэнд дээр шүү. Би Самарканд л орохыг мөрөөдөж байна.

	— Тэнд таны танил байдаг уу?

	— Мэдээжийн хэрэг. Миний бүр эртний их хүндэтгэдэг Тамирлан, түүний хадагтай Биби - хан хоёр бий.

	Мадамин - бек дахиад л инээж бүр өөриймсөг болж Новицкийн зүг толгой дохин:

	— Энэ нүдний шилт юун хүн бэ? Их том дарга байх аа? гэж узбекээр асуулаа.

	— Миний орлогч Новицкий гуай.

	— Би түүний тухай дуулсан юм байна. Ийм хүн гэж бодоогүй шүү... 

	— Ямар хүн гэж?

	Мадамин - бек тэвдэж:

	— Цагаан хааны генерал байсан гэж ярилцдаг юм. Эд цөмөөрөө дайсан гэж би боддог байсан. Үгүй бололтой. Цөмөөрөө ийм. Генерал чинь бүдүүн гэдэстэй байх ёстой гэхэд Фрунзе инээв. Тэгэхдээ Мадамин руу ширтэж бүр тачигнатал хөхрөхөд тэр дагаж хөхөрлөө. Новицкий юу ч ойлгосонгүй.

	— Федор Федорович, таны генерал хувцастайгаа авхуулсан гэрэл зургийг бидний нөхөр курбаши дурсгал болгон авах гэнэ гэвэл

	— Болно. Харин зургаар яах гэсэн юм бол оо?

	Курбаши нүдээ онийлгон гэрэл зургийг ширтсэнээ инээмсэглэж:

	— Та, Пурунзо гуай бас генерал уу? гэж асуув.

	— Аскер (цэрэг) байсан, генерал хүрэх болоогүй л явна.

	— Гэхдээ та чинь одоо казыл - генерал шүү дээ.

	— Тийм нь ч тийм ээ. Би тан шиг л төрсөн эх орондоо хайртай, эх орныхоо дайсантай тэмцэж байсан бөгөөд тэмцэх ч болно. Энэ ариун тэмцэл л намайг командлагч болгосон юм. Харин таны тэмцэл таныг өөр зүг рүү хөтөлжээ.

	Мадамины царай барайж:

	— Би түрэг үндэстний дайсантай тулалдаж байгаа! гэж ширүүн хэлээд бослоо. Фрунзе түүнийг суудалд нь зөөлөн суулгаж, толгой сэгсрээд:

	— Мадамин - бек та нэг асуудалд хариулаач. Та ухаантай, боловсролтой хүн шүү дээ: түрэг үндэстэн гэдэг чинь юү юм бэ?

	— Мусульман.

	— Тийм үндэстэн байдаг юм гэж үү дээ? Узбек, тажик, киргиз, туркмен, казах, уйгар гэж байдаг. Харин түрэг үндэстэн гэж юу вэ? Энд Азербайжан юм уу крым, казанийн татаарыг жишээлэхэд оруулж болох уу? Перс, араб, энэтхэг, хятад, сүсэгтэн ислам, турк, индонезчүүдийг оруулж болох уу, үгүй юү? Хариул даа! Таны тэр «Түрэг улсад хэн орох ёстой болж байна даа? Христиан шүтлэгтэй баян хасгууд орно гэж үү дээ?

	Мадамин - бек мэгджээ. Түүний нөгөөх тэмцээд байсан түрэг үндэстэн нь гэнэт замхарч, гэрэлт хорвоогоор тарж бутарсан баригдашгүй чөтгөр шиг болжээ.

	Харин «казыл генерал» тэгээд зогссонгүй

	— Хэрэв Христос бурхныг шүтэгч бүхнийг хэн нэгэн хүн нэг улсад нэгтгэе гэж бодвол юу болох вэ? Будда, Есүс, Аллахын алиныг ч шүтдэггүй тэр хүмүүс хаачих вэ? Христос шүтлэгтэй япон, эфиопчууд олон байдаг шүү дээ.

	— Түрэг хэлээр ярьдаг мусульманчуудын тухай л би бодож байна. Түрэг үндэстэн гэж байгаа биз дээ? гэж Мадамин - бек биеэ өмөөрөв.

	— Та тувачуудыг хэлж байна уу? Тэд түрэг мөн. Гэвч мусульман биш ээ. Овогтон, ястан, үндэстэн гэдэг чинь өөр зүйл. Тэр ч байтугай монгол - түрэг овогтон гэдэг ойлголт байсан шүү дээ. Эрт цагт түрэг гаралтай уйгарын ард түмэн будда, христос шүтлэгтэй байсан. Мадамин гуай та Аллах тэнгэрээс ч ухаантай ажээ. Яагаад гэвэл «Түрэгийн улсдаа» түрэг хэл мэддэггүй мусульманчуудыг оруулахыг хүсээгүй байна. Аллах тэнгэр энэрэнгүй ажээ.

	Курбашийн нүд тогтворгүй гялалзаж:

	— Лалын санваартнууд, Зөвлөлт засгийг Аллах тэнгэрт заналтай гэх юм гэвэл

	— Аллах тэнгэрт ямар засаг заналтайг мэдэх нь лалын лам нарт дээр нь мэдээж, тэд чинь «узун -кулак» гэгддэг шууд утсаар огторгуйтай харилцдаг шүү дээ. Мадамин гуай та, лал лам нар, баяд ноёд, хуучин хаант засгийн орос түшмэд, түүнчлэн англичууд энэ асуудлаар сэжиглэмээр нэг санаатай байгааг мэдсэнгүй гэж үү? яагаад Аллах тэнгэр аливаа дарлал, колоничлолоос тариачдыг чөлөөлж, тэдэнд газар өгч, төр улсаа баяд ноёдгүйгээр удирдах бололцоо олгосон Зөвлөлт засгийн эсрэг сэтгэлтэй байж, Африк болон бүх Ойрх Дорнодод мусульманчуудыг дарангуйлж байгаа англичуудад яагаад таалалтай байгааг надад тайлбарлаж өгөөч. Яагаад Аллах тэнгэр Сеид - Алимын эмирт английн цэргийн зааварлагчдыг явуулж байна вэ? Мадамин гуай, үндэстэн ястныг нэгтгэхдээ шашны нь шинж чанараар биш, ангийнхаар нь, пролетарийн интернационализмын үндсэн дээр нэгтгэх ёстой юм шиг надад санагдах юм. Ленин тэгж сургаж байна! Самарт мусульман - ваисовчуудаас зөвлөлт засгийг хамгаалахын тулд буучдын хороо байгуулсан Саардар Ваисовыг би мэднэ. Саардарын ах Гайан «Волгын болгар мусульманчуудын буюу «Ваисовын бурхны дайчид» гэгдэгчийн толгойлогч байсан ёстой ариун шударга хүн байлаа. Арван найман онд татаарын хувьсгалын эсэргүүчүүд «Забулакийн хөрөнгөтний бүгд найрамдах улсыг» тунхаглахыг оролдоход Гайан тэдний эсрэг босож өөрийгөө большевик гэхэд тэд түүнийг алжээ. Ингэж Гайан «шамааны цэргээс» Зөвлөлт засгийн төлөө тэмцэгч баатар болсон юм. Та Башкирийн Бүгд найрамдах улсын тухай сонссон байх, улаан цэрэг нь орос болон бусад үндэстний цэргүүдтэй мөр зэрэгцэн тулалдаж дарлагдан талхигдсан хөдөлмөрчдийн эрхийг хамгаалж байна. Башкирийн морин отрядын дарга бригадынхаа хамт өнгөрсөн жилийн зун манай талд орж ирснийг санаж байна. Надад итгээрэй, тэр хүн ёстой барс шиг тулалдсан шүү. Би таныг татар бригадын штабын дарга Тальковтой танилцуулъя. Энэ бол маш сонин хүн шүү! Тэр хуучин армийн хурандаа хаант засгийн генералын хүү, литовын татар хүн. Фронтын даргын хүү хорин дөрөвхөн настай Юсуф Ибрагимов дөнгөж саяхан фронтын цэргийн хувьсгалт Зөвлөлийн гишүүнээр томилогдсон. Тэгэхэд Мадамин гуай та хор долоосон чоно шиг басманчуудын дунд архирч байх хэрэг байна уу? Энэ л над ойлгогдохгүй байна. Та яагаад, цэргийн хувьсгалт зөвлөлийн гишүүн, улаан цэргийн хороо юм уу бригадын дарга байж болдоггүй юм бэ? гэлээ. 

	Мадамин - бек ихэд тавиун инээмсэглэж:

	— Надад ч бас ойлгогдохгүй байна гэж аяархан хэлээд, — Эмир шившигтэй этгээд, би англичууд, баяд ноёд, харгис цагдаа, цагаан казак цөмийг адилхан үзэн яддаг. Ерөөсөө тонон дээрэмдэгчдийг үзэн яддаг. Үнэн юм хаана байна аа? Үнэнийг мэдэхээр тань руу ирсэн... гэхэд нь

	— Нөхөр Мадамин, Туркмен улс, түүний үндэстэн ардыг сэргээн мандуулахын тулд нэгдсэн хүчээр дарлан мөлжигч, колоничлогчидтой тэмцье гэж шийдэх шив дээ. Таныг хорооны дарга болгоно, таны аскерууд казыласкер болно. Танай хороог узбекийн Старо -Маргеланы морин хороо гэж нэрлэнэ. Өнөөдөр улс төрийн хэлтсээ байгуулъя. Хэлэлцээрт гарын үсэг зур. Танд тангаргийн үгийг хэлж өгье гэлээ.

	— Зөвлөлт засаг, хөдөлмөрчин ард түмэндээ эцсийнхээ дусал цусыг хүртэл зүтгэхээ тангараглая!..

	Федор Федорович Новицкий тангараг өргөж байгаа басманы үгийг сонсоод чихэндээ итгэсэнгүй.

	— Би шагшин гайхаж байна гэж миний хэлэх юу ч хэлээгүйтэй адил. Та ч шулам юм аа! «Нөхөр Мадамин гэнэ шүү!» Тэгээд тэр бусад басманыхаа эсрэг, нөгөөх Курширмат буюу Жунаид, анд нөхдийнхөө эсрэг тулалдана гэдэгт итгэж байна уу? Гэвч би итгэж байна... итгэж байна. Та бол хүний сэтгэлийг эзэмдэгч агуу их ангуужин юм аа. Та намайг, Авксентьевский зэрэг бусад олон хүнийг талдаа татсан. Одоо бас нэг нэмэгдлээ... Тэр биднээс хэзээ ч явахгүй, явж чадахгүй, учир нь та хүнийг өөрөөсөө холдуулах дургүй шүү дээ гэж Мадаминыг явсны дараа тасалгаа дундуур сэтгэл хөөрөн холхиж явсан Федор Федорович хэлжээ.

	Верный рүү давшиж яваа цэргийн араас дүү Константин нь явжээ. Семиречье дэх фронтын бүрэн эрхт төлөөлөгчөөр Дмитрий Фурмановыг хэсэг улс төрийн ажилтны хамт явууллаа.

	
ДАВАН ТУУЛАХЫН БАХДАЛ

	Мадамин морин цэргээ авчрах ёстой Наманган руу командлагч галт тэргээр явлаа. Мадамин отрядаа Алайскийн нуруунаас буулгаж хэлсэн үгэндээ хүрэв. Чех Эрнст Кужелогийн командалсан ферганы тусгай морин бригад Наманганд байв. Михаил Васильевич Мадамины морин цэрэг болон бригадыг үзсэний дараа Уч - Курганд очихоор шийдлээ.

	— Танд л бараа болмоор байна даа. Уч - Курган явах аюултай. Тэнд маш хорссон Курширмат дээрэмчидтэйгээ тэнэж яваа. Тэр ард түмнээ бодохгүй, гагцхүү бор гэдсээ бодож, эмир болон англичуудтай найрамдаж байна. Ферганы эмир болгоно гэж амласан юм байх. Итгэж байдаг тэнэг амьтан шүү гэж Мадамин хэлжээ.

	Михаил Васильевич талархаад, дагалдан явахаас татгалзав. Уч - Курган хүртэл ойрхон дөчин бээр ч хүрэхгүй шүү дээ!

	Командлагч ба түүнийг дагалдагсад цэргийн үзлэг хийж, цай ууж, вагонд суух гэсээр байх хооронд Наманганаас нэгэн морьтой хүн Уйчи тосгон руу давхижээ. Тэр хүн ихэд яарах тул морь нь усан хулгана болтлоо хөлөрсөн агаад ард нь бөөн тоос хөшиглөн хоцорно.

	Уйчи тосгоны гудамж хоосон байлаа. Морьтон анхны хорооны дэргэд мориныхоо амыг татаж буун байшинд орлоо. Басманы толгойлогч Курширмат эрээн хээтэй том шаазан ёроолдон эсгий гудсан дээр сууна. Тэр ганц улаан нүдээрээ орж ирсэн хүнийг харж:

	— За яав? гэвэл

	— Пурунзо Уч - Курган руу Юлдаш Ахунбаевтай хамт явах гэж байна! гэв.

	Курширматын модны нүүрс мэт баргар хар царай сэргэж шаазангаа чулуудаад богинохон майга хөл дээрээ шалмаг гэгчийн босон харайж гадаа гүйн гараад

	— Ээ, Курбан - бай хүмүүсээ цуглуул! гэж хашхирав.

	Фронтын командлагч өөрөө гарт нь орж байгаа амжилтдаа Курширмат итгэсэнгүй! Мадаминыг талдаа татсан «кзыл - генералыг» олзлон авна! Морийг нь авна! Харин Мадаминтай дараа нь тооцож болно... гэж боджээ.

	Курширматын төлөвлөгөө жирийн ажээ. Тэр хоёр зуун хүнтэй отрядаа Наманган руу нөгөө дал орчим морьтноо Уч - Курган руу явуулжээ.

	Сыр Дарья мөрний хөндийд хаврын бүлээн илч ээнэ. Галт тэрэг шавар цохиж хийсэн өндөр ханатай эвдэрхий хашаа хороо, хот тосгон, дэргэдүүр сувгийн дагуу ургасан шовх өндөр улиангар, хайлаасны хажуугаар явна. Галт тэрэгний өмнөөс хар толгойтой хөл нүцгэн хүүхдүүд гүйлдэнэ. Мөнгөн цагаан сахалтай аксакалууд саравчиндаа хөдөлгөөнгүй завилан сууна. Тэдний толгой дээр, хулууны хальсаар хийсэн торонд бөднө шувуу харайлдана. Ферганы хөндийн тэртээ, алс өмнөд зүгт Алайн нурууны мөнх цаст оргил цайран харагдана.

	Фрунзе Юлдаш Ахунбаев болон Туркмений хувьсгалчидтай хамт задгай цонхны дэргэд зогсон ярилцана. Тэд Михаил Васильевичийн бичсэн, басманчуудад хандах ухуулах хуудасны үгийг шүүн хэлэлцэнэ.

	— Тэдний толгойлогчид Ферганыг автономит болгохыг шаардаж байна гэж Фрунзийг хэлэхэд

	— Тэд тэр автономио бухарын эмирийн болон Кокандын хаанчлалын адилаар төсөөлж байгаа юм. Английн алтаар худалдагдсан баяд ноёдын хөлсний этгээдүүд байгаа юм. Тэднийг галзуу чоно шиг хядах хэрэгтэй... Тэгснээрээ бид тэдний торонд хууртаж орсон тариачдын нүдийг нээж өгнө. Сампо, Чемпоны нефть олзворлолыг түргэн сэргээх юм сан гэж Ахунбаев уйтгартайяа хариуллаа.

	— Төвөөс тоног төхөөрөмж шаардаж авна.

	— Мод байхгүй загаа цөлмөчихвөл бүх газар удахгүй цөл болчихно. Одоохондоо аж ахуйгаа муухан л эрхэлж байна даа. Ферганд сайхан нефтитэй юм сан. Ай даа нефть. нефть!.. Нефть, хөвөн. 3а тэгээд Бухарын тухай ярих юм бол тариачид тэсэж тэвчиж чадахаа байж удахгүй бослого гаргана. Улаан Арми туслах ёстой.

	— Тусална. Бухарын эмир намайг дөнгөжээ. Тодруулж үзвэл намайг шадар сайдуудынхаа нэгний харшид хүлээн авсан байна. Тэр ч байтугай эмир өөрөө байсан эсэхэд эргэлзэх болж байна. Шинэ Бухарт миний вагонд хэлэлцээр хийсэн юм. Тэр өөр төвийг сахиж байгаадаа надаас дөрвөн үхэр буу шаардаж бил ээ.

	— Тэгээд та өгсөн үү?

	— Өгсөн. Үхэр буу гуйж байгаа болохоор зэр зэвсэггүй ажээ. Тэгээд зэр зэвсгийн тухай сануулахад нь эхний бололцоо гармагц явуулахаар амласан юм гэвэл Ахунбаев жуумалзан:

	— Эмир таныг мэхлээгүй байна. Эндхийн заншлаар өөр сүсэгтэн Эмирийн харшид орж болохгүй. Харин Сеид - Алим л английн дарга нарт онцгой ивээл үзүүлдэг юм гэж тайлбарлав.

	Галт тэрэг хурдаа саасаар зогслоо. Михаил Васильевич юу болсныг мэдүүлэхээр туслахаа явуулав.

	— Басманчууд төмөр замыг эвдэж, Уч Курган орох замгүй болжээ.

	Фрунзе Ахунбаев нар пулемёт, их буу зоолттой байгаа хуягтын талбай дээр очлоо.

	— Отолтод орж дээ. Наманган руугаа буцацгаая!

	— Цөмөөрөө тулалдаанд бэлтгэцгээ! гэв.

	— Галт тэрэг ухарч гарлаа. Түдэлгүй туслагч ирж:

	— Наманган орох замыг бас эвдчихэж, бид урхинд оржээ... гэв

	— Ингэдэг байжээ. Ахлах хамгаалагчийг над руу дууд. Ахлах хамгаалагчийг ирэхэд:

	— Агтаа вагоноос гаргаад цөм далангийн ард хэвт. Хамгаалагчдаас гурван хүн Наманган руу явуул. Харин Басманы гарт орчхолгүй Наманган руу хар хурдаараа давхиг. Галт тэрэг хамгаалах ажлыг би даая гэж Михаил Васильевич хэллээ.

	Курширматын отряд хэсэгхэн хайлаасны цаанаас хашхирсаар гарч ирээд давхилт дундаа винтов, карабинаар буудав. Хариуд нь хуягтын талбайгаас пулемёт тачигнаж, их буу нижигнэлээ.

	Михаил Васильевич бух тэрэгний дэргэд зогсож байлдааны байдлыг ажиглав. Дагуул цэрэг Чапаевын бэлэглэсэн морийг хөтөлж ирлээ. Англо араб үүлдрийн тэр морь командлагчтай хамт гарнизоноос гарнизон руу цуваагаар явж нутгийн агтын хорхойтон болон дарга нарын шохоорхлыг татдаг байжээ. Кзыл генералын морины тухай мэдээ тосгоноос тосгон дамжин таржээ. Уул мэдээ яван явсаар Курширматын чихэнд хүрчээ.

	— Тэр морийг би авна, Морь руу буудаж болохгүй шүү. «Кзыл - генералыг» амьдаар нь барих юм шүү. Би зүгээр нэг дээрэмчин биш гэдгээ харуулж Пурунзог олон түмэн ардын өмнө шүүн дүүжилнэ гэж Курширмат хэлж байлаа.

	Курбашууд ялалтдаа эргэлзсэнгүй. Пурунзог суут жанжин гэлцдэг байлаа. Гэлээ гээд юу гавих вэ? Наманган, Уч - Курганаас таслагдсан хэсэгхэн хүн удаан тэсэж чадна гэж үү? Курширмат тийш нь халхавч цэргээ явуулж, гол хүчээрээ цувааг бүсэлнэ. Тэгэхэд суут жанжин ялагчаас өршөөл гуйж, бууж өгнө. Чингээд «кзыл генералыг» барьж авсан хамгийн суут жанжин нь Курширмат гэж бүгдээрээ мэдэх болно.

	Фрунзе ерөөсөө хорьхон морьтонтой байлаа. Хамгаалалтын үлдсэн дайчид далан налан буудна. Басманчууд хоёр бүлэг болон хуваагдаж цувааг бүсэлж эхлэхэд Фрунзе «мориндоо!» гэсэн команд өгөөд үсрэн мордлоо. Морьтнууд тушаал өгөхийг хүлээлгүй сэлмээрээ даллан урагш дайрч, Фрунзе басманчуудын гүнд зүсэн орлоо. Хажууд нь Юлдаш Ахунбаевын морь янцгаан цойлно.

	Командлагч ихэд зэвүүцжээ. Курбашууд улааны анги руу илээр ийнхүү дайрч байсан үе байгаагүй бил ээ. Тэд хүн амыг алан хядаж, тонон дээрэмдэж, малыг цөлмөн, эхнэр хүүхдийг нь булаан авч, зөвлөлтийн албан хаагчдыг алж, нефть олзворыг цөлмөж байлаа. Гэвч Улаан Армитай мөргөлдөн тулалдахаас зайлсхийдэг байлаа. Зөвлөлтийн цэрэг хот тосгоныг саад бэрхшээлгүй чөлөөлж, курбашууд «тайван замаар» шахагдан уулнаа гардаг байлаа. Басманы дунд эхлээд нэгдэх хэрэгтэй, кзыл - аскертай мөргөлдөж болохгүй гэсэн нууц хориг байдаг мэт байжээ. Курширмат энэ хоригийг хамгийн түрүүнд зөрчжээ. Түүний үйлдсэн гэмт хэрэг жирийн дээрмийн хүрээнээс хальж, тэр төв засгийн төлөөлөгч, фронтын командлагчийн өөдөөс гар сарвайж ингэснээрээ, ухаангүй алхмаараа улс төрийн шинж чанартай болжээ. Энэ алхмыг хуучин Бухараас, эмирийн харшаас турхирсан бололтой.

	Курширмат хорь гаруй хүнээ алуулж шархдуулаад отрядаа авч хайлаас руу оржээ. Хэдхэн хүн ингэж хатуу эсэргүүцнэ гэж тэр бодоогүй аж. Тэд хоёр талаасаа таслагдсан шүү дээ! Курширмат «кзыл - генералын» оронд байсан бол агтгүй байгаагийнхаа хувь тавиланг зөнд нь орхиж, өөрөө мориор Наманган руу сэтэлж гарахыг оролдох биз ээ. Гэвч Пурунзо иймэрхүү зүйл огтхон ч санаагүй бололтой. Курбашууд цаашид яахаа мэдэхгүй, хүчээ сарниулсандаа харамсаж байлаа.

	— «Кзыл - генералыг» буудаж болно! гэж тэр тушаалаа.

	Басманчууд дахин дайрлаа. Цувааг хамгаалагчдын хүч барагдсаар ажээ. Хуягласан талбайгаас сумаа дуусаж байна, пулемётын хоёрхон тууз үлдлээ гэж илтгэлээ.

	Ахлах харуул хэдийгээр одоо цувааг хамгаалах үүргийг хариуцаагүй ч гэсэн сэтгэл нь зовж, одоо цувааг биш командлагчийг хүчээр авч хамгаалах хэрэгтэй мэтээр зөвлөнө. Фрунзе энэ дэмий яриагаа зогсоо гэж тушаалаа. Дахиад жаахан барих хэрэгтэй гэдгийг тэр мэдэж байв. Тэр ч байтугай Наманган руу явуулсан улаан цэрэг басманчуудад баригдсан байлаа ч гэсэн тусламж удахгүй ирэх байлаа. Фронтын командлагч талд гээсэн зүү шиг дөчхөн бээрийн замд сураггүй алга болох ёсгүй байв. Уч - Курганд цувааг хүлээж байгаа бөгөөд галт тэрэг болзсон газраа өдий болтол очих газраа очоогүй байгаад Наманган эргэлзэх ажээ. Хэрэв тэгээд Курбаши цахилгаан шугам тасалсан бол тэдэнд л бүр муу юм болж Наманган, Уч - Курганд байлдааны түгшүүр зарлаж цэргүүд хөдөлнө. Хэрвээ тэгээд Курширматын замыг хаахаа мэдвэл ч,.. Курширмат өөртөө алах ял заалаа гэсэн үг. Тэр ерөөсөө алсын хараагүй хүн бил ээ.

	Командлагч сандарч тэвдэж, уухайлсан ч үгүй. Курширматын тэнэглэлээс бусдыг цөмийг урьдчилан боджээ. Тэнэг дайсан бол хамгийн аюултай дайсан. Тийм дайсан «толгойдоо орсныг л» ямар ч бодол уялдаагүй хийж байдаг ажээ. Ихэнх курбаш тиймэрхүү ажээ. Тэдэнтэй хийх тэмцэл мөн л тийм энгийн байх ёстой. Тухайлбал дээрэмчин бүрийн хойноос хөөцөлдөхгүй, харин тэдний түшиг болж байгаа газрыг эзлэн авч тосгоноос шахан гаргаж шуурхай морин отрядаар бүслэх хэрэгтэй ажээ. Цагаан хасгийн дээрэмчин Толстовын эсрэг ажилласан шигээ л ажиллах хэрэгтэй байв. Үүнээс өмнө басман нарыг «тэвчиж» байсан бол одоо хайр найргүй дайн зарлах хэрэгтэй бөлгөө. Энэ бол цэрэг байлдааны талын асуудал бол, улс төрийн хувьд гэвэл курбашийг нутаг дэвсгэр дээрээ байж суухын аргагүй болтол бүх хүн амыг босгох хэрэгтэй бөлгөө. Ферган нутаг үгүйрэн хоосорч аж ахуй нь сүйрэн, тариагаа ч тариагүй ажээ... 

	Баруун зүгт бүгтхэн толбо бий болсноо аажим аажмаар томорч элсэн шуурга ойртож байгаа мэт ажээ.

	— Кужело айсуй!

	Буудалцаан намдаж басманчууд хөндийгөөр нэг тарж, Андижаны тал руу зайллаа. Тэднийг үдэш болтол мөрдөн мөшгөлөө, Курширмат ууланд нуугджээ.

	— Сохор чөтгөр тонилжээ. Мадамин харамсаад, — Би түүний занг мэднэ. Бид түүнийг уулнаас л олно. Андижаны ойролцоо миний анд Курбаш Ахунжан суудаг юм. Улаан Армийн талд ор гэж захиа явуулсан. Хэрэв цөмөөрөө кзыл - аскер болбол басман нар сүйрнэ гэв.

	— Нөхөр Мадамин гялайлаа Энэ жирийн нэг цагийг та болгоож авна уу, даанч алтан цаг алга даа. Командлагчийн бэлэг юм шүү. Та зоригтой шийдэмгий ажиллажээ.

	Бүдүүн оосортой зангидсан гарын чинээ том цаг байлаа. Мадамин их баярлаж

	— Хэрэв хүний дух руу нь буулгавал... гэж алиалав. Тэр алиалж хошигнох дуртай ажээ.

	— Мадамин танд нэг сайн зөвлөгөө өгье... 

	— Миний жинхэнэ нэр Мохаммад - Амин гэдэг.

	— Мохаммад - Амин минь, Курширматыг Зөвлөлт засгийн талд татах гэж хэзээ ч оролдсоны хэрэггүй. Тэр чинь бидний хувьд өнгөрсөн хүн. Түүнээс болгоомжлоорой.

	— Нөхөр командлагч, би таны зөвлөгөөг анхааръя. Сохор Ширмат бол могой л гэсэн үг гэдгийг би мэднэ гэлээ.

	За байз, хэрэв сохор чөтгөрийг талдаа татах гээд үзвэл яадаг бол оо? «Кзыл - генералд» маш том бэлэг болно доо!» гэж Мадамин боджээ. Тэгээд могойг сургаж болдог шүү дээ гэсэн маш зальжин төлөвлөгөө түүнд төрөв... 

	Хэрвээ Фрунзе түүний бодлыг мэддэг сэн бол:

	— Дарга нартаа хэзээ ч бэлэг өгч болохгүй! гэж хатуу хэлэх байжээ.

	Ижил орчмын татаарын Нэгдүгээр буудлагын бригад Андижаныг хамгаалж байлаа. Уул бригадыг байлдааны их туршлагатай, эрэмгий чадалтай залуухан дарга Юсуф Ибрагимов командалж байв. Тэр түүний зэрэгцээ Москвад мусульманы Төв комиссариатад ажилладаг байжээ. Одоо Фрунзийн шахалтаар Ибрагимовыг фронтын цэргийн хувьсгалт зөвлөлийн гишүүнээр баталжээ. Тэр бригадад Александр Тальковт орхиж, Ташкентад очих хэрэгтэй болжээ.

	Бригад Ижил мөрний эргээс аваад Уралыг давж, Туркмений тал хүртэл байлдаан хийхдээ цагааны генерал Акутиныг олзлон авч, Илецкийн корпусын штабыг эзэлж, одоо Ферганы дорнод уулсын хошуунд тулж иржээ.

	Андижанчууд кзыл баатрыг нарийн бүрээний жингэнэсэн дуунд их л ёсорхог угтлаа. Хуучин хотын талбай дээр бүх хүн гарчээ. Эрэгтэйчүүд энэхүү баярын өдөр хөвөнтэй давхар дээл өмсөж, хамгийн сайхан өнгөтэй бүсээ бүсэлж, эмэгтэйчүүд гивлүүртэй хар хувцас өмсжээ. Хүүхдүүдийн толгой дээр алтан саа хатгаж урласан тоорцог ч тод харагдана. Шавар байшингийн үүдэн дээр сууж байсан цагаан, ногоон ороолтоор толгойгоо боосон аксакалууд кзыл - баатрыг талбай дээр гарч ирэхэд босож гараа цээжин дээрээ зөрүүлэн наманчилж тонголзон мөргөнө. Фрунзе тэдэн дээр очиж хүн бүртэй мусульман заншлаар мэндлэхэд бүгдийн анхаарал татаж цугларсан олны дотор сайшаасан анир чимээ гарав,

	Цуглаан хийж, Фрунзийг үг хэлсний дараа нутгийн жигит (морьтон) нар өндөр дээд зочиндоо зориулан улак - ямаа булаацалдах, морь уралдах наадам наадаж үзүүлэв. Михаил Васильевич спортын энэ наадмыг аль эртний мэдэх бөлгөө.

	Морьтон давхилдан дундаа нэг нэгнээсээ ямааг булаан авна. Ямаа өрөвдмөөр майлахад бүгдээрээ инээдэм ханиадам болно. Командлагч ч бас инээнэ. Тэгээд наадмын эцэст ямааг авч чадсан хүн нутгийнхаа тэргүүн жигит болдог бил ээ.

	Хорьхон настай Суннатула ялжээ. Фрунзе тэр залууг унадаг дугуйгаар шагнав. Жигит дугуйгаа унах гээд газар унаад улайчихсан босож ирлээ. Суннатулаг даажигнаж, дээлийн нь хормойноос шүүрэн авч, хөгжөөнтэй байлаа.

	Фрунзе засгийн төлөөлөгчийн хувьд маргааш нь андижанчуудыг хүлээн авч санал гомдлыг нь сонсжээ. Улаан цэрэгт гомдсон зүйлгүй байлаа. Курбаши Ахунжаныг залхаахыг хүсжээ. «Түүний талаар Мадамины ярьж байсныг» Михаил Васильевич саналаа. Ахунжан цэвэр цусны, сайн угсааны агтыг нарийн шилж ялган хөөдөг ажээ. Тэгэхдээ цэвэр цусны агтын төлөө бусад курбашууд ч хөөцөлддөг нь тодорхой бил ээ. Ялангуяа крабиар болон текин угсааг өндөр үнэлдэг ажээ. Тийм агтыг эмир авч цааш нь англичуудад дамлана. Хулгайлсан агтын наймаа хөгжиж сүрэг сүргээр нь Афганистан, Перс рүү туудаг болжээ. Улсын морин завод сүйрэх даваан дээрээ байлаа. Чингэхлээр тусгай хууль гаргаж, агтын комисс байгуулж морины үнэ тогтоож улсын агтын газар байгуулах хэрэгтэй байлаа. Энэ нь ялихгүй хоёрдугаар зэргийн асуудал мэт байсан авч командлагчийн сэтгэлийг маажсан асуудал байв. Туркмений нөхцөлд «адууны асуудал» эн тэргүүний ач холбогдолтой байлаа.

	...Фрунзе ууланд дуртай бил ээ.

	— Энэ чинь бараг миний төрөлхийн сэтгэл байгаа юм гэж тэр Куйбышевт хэлжээ. Тэд арцат ойн дундуур Сулейманы уул өөд өгсөж, үе үе зогсон орчин тойрноо харна. Морин цэргийн шуурхай отрядоо нэгэн хавцалд орхижээ. Тэд элдвийг санан бодохгүй хоёулхнаа явж, шүлэг уншиж цэц булаацалдахыг хүсжээ. Чулуун дээр зогсоод өндөрт халин нисэх шувуудыг харж тэдний дэвэлтийг сонсох юутай сайхан... 

	Тэд дэлхийн хоёр том уул Тянь - Шань Памирын бэлчрийн оргил дээр зогсоно. Тээр дор хөндийд Дундад Азийн эртний хот Ош налайж, алсад хөхөлбөр саарал утаа униартана. Зүүн хойд зүгт Ферганы нуруу цайран гялалзаж, өмнө зүгт Кичик Алайн шовх оргил сүндэрлэнэ.

	Фрунзе бөхийж чулуун доогуур гараа шургуулаад ямар нэгэн хөвсгөр хар хүрэн юм гаргаж ирлээ.

	— Юу вэ?

	— Үр. Би багадаа ургамлын судлал сонирхдог байсан юм шүү.

	— Тэгээд энэ чинь юугаараа гайхалтай вэ?

	—— Энэ үр олон жил энд хэвтэж цагаа хүлээж байна. Тэгээд аятайхан нөхцөл бүрдмэгц цэцэглэж эхэлнэ. Зарим хүмүүс ч бас тийм байдаг шиг надад санагддаг юм.

	— Ганцхан ялгаа нь гэвэл «тэр аятайхан нөхцөлийг хүмүүс өөрсдөө бий болгодог юм. Та бол «кзыл баатар» их сайхан байна. Харин би бол эрдэм номд биеэ зориулъя гэж мөрөөддөг юм. Тэгээд «цэцэглэж» чадахгүй л байна. Нэг бол миний эрдэм ухааны нөхцөл нь бүрдээгүй байгаа юм уу, эсвэл нөхцөл байдал нь намайг эрдэм номд оруулахгүй байгаа юм уу, бүү мэд... 

	— Таны зөв өө. Харин хүн яахын тулд төрсөн гэдгийг та мэдэж байна уу?

	— Тааварлаж л байна. Та сонс л доо гээд:

	 

	Их салхи дахин босож

	Исгэрэх шуурга дошгирсон ч... 

	Шаналж, инээж, амьдрах л болно. 

	Сэтгэж, дуулж, дурлах л болно.

	Ахан дүү түмэн олон минь 

	Амьдрал тэмцлээ алдаршуулъя!

	 

	гэж уншив.

	— Таны шүлэг үү?

	— Минийх Хүмүүс өөрийгөө даван тулахын бахдалаар хүмүүжүүлэх ёстой гэж би боддог. Даван туулахын бахдал гамшиг, анархи, бодгаль үзлийн эсрэг үргэлж зогсох ёстой. Тийм бахдал пролетари нарт хүчин зүтгэж, тодорхой ангийн шинж чанарыг хурцаар илрүүлсэн цагт л гагцхүү үнэтэй болдог. Хар аминыхаа сайн сайхны төлөө, засгийн эрх авч баяжихын төлөө даван туулахын бахдал бол ерөөсөө бахдал биш ээ. Бас өөрийгөө хамгаалах гэсэн хар зөнгөөр ч үзсэн, хэрэв дарлагч ангийн тухай бүхэлд нь ярьсан ч бахдал биш.

	Тэр хоёр чимээгүй болж, тус тусдаа юм бодно. Куйбышев өнгөрсөн оны эцсээр Кзыл - Аравтын отрядтай, цагаанд эзлэгдсэн Айдин өртөөг хэрхэн тойрон явж байснаа дурсан саналаа. Копет - Дага уулын хормой хүртэл зуун арван бээр ажээ. Алхам бүрий элсэнд шигдэж, кара - кумийн элсэн цөл дундуур бараг таван хоног тэнэжээ. Хүйтэн салхи үлээж, шаргал элсэн тэнгис нүүж, морьд шавар тойром дээр шилэн дээр яваа мэт халтирна. Хэн ч зам мэдэхгүй болохоор отряд төөрч, сүйрч болох ажээ. Бас гэнэтийн довтолгоо гарна, дараа нь шургуу ширүүн тулалдаан болно. «Генерал Корнилов» гэдэг хуягт галт тэргийг эзэлж, цагааны дивизийн штабыг авчээ. Гэтэл олзлогдогсод маш олон учир харж хандах хүнгүй байлаа... Тэгээд цагаантныг бут цохисны дараа Куйбышев Айдан өртөөний орчин тойронд хүрз барьж элсэн манхан дунд дөрвөн хоног тэнэж, английн довтлогчдын буудаж алсан бакины хорин зургаан комиссарын цогцсыг хайжээ. Тэгээд ч олжээ.

	Фрунзе хайр дурлалынхаа тухай бодож байлаа. Софья Алексеевна фронтын штабт ажилладаг авч тэд уулзах нь ховорхон. Учрах бүрий бөөн баяр болно. Тэр шинэ байгууллын нүүдэлч шиг л Туркмений уудам нутаг, Ижил мөрний чанадах хязгааргүй талаар тасралтгүй нүүдэллэнэ. Ажил үйлс, албан үүрэг, анхаарал халамж түүнийг алс хол хөөж, амьдрал нь хутганы ирэн дээр байх үе олон байлаа. Гэвч энэ тухай хэзээ ч ярьдаггүй яриад ч хэрэггүй байлаа...

	Заримдаа тэр Софьягийн номыг нууцгайхан уншиж инээмсэглэнэ. Эдгээр ном нь санамсаргүй дурсан санахад хүрдэг. Мечниковын «оптимизмийн судалбар найруулал», Флоберийн «Саламбо», Блокийн шүлгийн түүвэр, Короленкогийн зохиолууд, Байроны жүжгүүд, Мансиккийн «Александр Невскийн өгүүлэл» «Светоний, Плутарх, тэр ч байтугай гойеровын «Байлдааны урлагийн түүх» хүртэл байдаг байлаа. Фрунзе Софьягийн халуун амьсгал, амьдралын бүх зүйлд дуурайх дуурайлал нь болдог учир Софья түүнийг мэдэж, түүний санаа бодлоор бодож, түүний хайр халамжаар амьдрахыг хичээдэг байлаа. Фрунзе нэг сэтгүүл уншиж байснаа Софьягийн улаан харандаагаар тэмдэглэсэн зүйлийг оллоо. Песталоциас бэрдээ бичсэн захианы: «Хэдийгээр би хамгийн эелдэг нөхөр ч гэсэн иргэнийхээ үүргийг биелүүлэх гэсэн надад саад болох гэсэн эхнэрийнхээ нулимсыг харвал хайхрахгүй л байна даа» гэсэн үгийн доогуур ердийнхөө заншлаар тахирлан зурсан байлаа. Энэ нь: «Би чамайг ойлгож байна. Чи хэдийгээр сүржин үгэнд дургүй боловч чиний төрөлх чанар миний хараанаас гарахгүй» гэж хэлж байгаа мэт ажээ. Софьягийн жирийн бач энэ дээ. Тэр ийм үгийг чанга хэлэхгүй.

	Фрунзийг ферган руу явахын өмнө «Би жирэмсэн болжээ» гэж София хэлжээ. «Тэгээд хэдийд яах юм бэ?» гэвэл инээмсэглэж: «Ямар ч л байсан чи одоохондоо санаа зовсны хэрэггүй» гэсэн аз жаргалын халуун хайр түүнийг эзэмджээ. Эцэг болжээ!..

	— Эцэг болжээ! гэж Фрунзе чанга хэллээ.

	Куйбышев учрыг эс ойлгов. Фрунзе ингэж хөхрөн хүрэн элгэн хадан дээр шалмаг авиран гарч гараа амандаа бариад

	— Шувуу халин нисэх тавилантай төрсөн бол хүн аз жаргалтай байхын тулд төржээ. Ого-го-го-го... ялан да-ва-хын бахдал!.. гэж хашхирлаа,

	Тэгээд бууж ирээд:

	— Хашхирснаас болоод сахал минь салчихаа дөхлөө. Таныг сахал тавихыг зөвлөе гэхэд нь

	— Гучин хоёрхон настайдаа юу? гэлээ.

	— Мусульман хүнд сахал ухаантай мэргэн хүний тэмдэг болдог.

	Сахалтай хүнийг илүү хүндэтгэж, итгэдэг юм.

	— Таныг ийм бачтай гэж би хэзээ ч анзаараагүй юм байна. Би ч инээсэндээ болоод элэг минь хөших нь дээ. Үгүй, үгүй. Энд ч миний ялан давахын бахдал өнгөрчээ. Миний толгойн «ургамал» ихэдчихээд байгаа юм. Сахлаар биш толгойгоор минь хүндлэг. Энд амьсгалахад яасан сайхан юм бэ... 

	Үсэн хиазтай дугуй оройтой хавчиг малгайтай хүн хадан хавцлын цаанаас анхааралтай дурандаж байна гэж тэд сэжиглэсэнгүй. Тэр хүн уранхай хар дээл дээрээ зэс товруутай өргөн суран бүс бүсэлж, хутгаа гутлынхаа түрийнд нуужээ. Хэрэв тэр таны өмнө дурангүй гарч ирээд хулчгар дүр үзүүлбэл малчин гэж бодож болохоор байлаа.

	Курбаши Хал Хажи дугуй малгайтай хүн рүү очоод:

	— Би бол тэднийг хоёрхон л буудчихна гэсэнд

	— Хал - Хажи та тэнэг байна. Ухаан чинь ухна ишигнээс дор ажээ. Алах хэрэг юу байгаа юм бэ? Үүнийг чинь хядлага гэдэг юм. Та сонин уншдаг уу? Цагаан хядлагыг большевикууд яаж хариулдгийг мэдэх үү? гэв

	— Мэдэхгүй.

	— Тэгвэл би мэднэ. Яагаад гэвэл би номтой хүн. Чи Пурунзо гуай, Койбаши гуай хоёрыг албал маргааш Ферган руу бүх цэргээ татна, бас тэгээд Оросоос цэрэг ирнэ. Хаачих вэ, чи? Афганистан орох уу? Тэнд чамаар яах юм бэ? Би Пурунзо гуай шиг агуу их жанжинд алба хаамаар байна. Та ч гэсэн жаахан ухаантай байвал таармаар байна шүү.

	— Намайг шууд буудчих нь. Хэрэв сохор Ширмат тэдэнд өртвөл бас л буудчихна.

	— Харин намайг буудахгүй. Би бол сохор Ширмат та хоёр шиг тийм тэнэг биш.

	— Мангуу, тэнэг минь учрыг нь ол оо юу... аятайхан тайлбарлаадхаач.

	— Урвагч Мадамин бидний гарт бараг орсон гэж сохор Ширматад хэлээрэй. Хонь гаргаж Мадаминг хэлэлцээнд урь гээрэй. Харин одоо тонил, надад битгий саад болоод бай. «Кзыл - генералыг» хэзээ ч мэхэлж амжина. Аллага биш, ариун дайн хэрэгтэй байна!

	Фрунзе Куйбышев хоёр Магомат Алийн хамтран зүтгэгч мөргөж хурууныхаа хээг үлдээсэн мэт ариун хавтанг хүртэл өгслөө. Тэнд тэднийг даяанч - сахиул угтлаа. Сахиул сандарч айжээ. Энэ ариун газар өөд нэг ч орос хүн өгсөж ирээгүй байхад улаан таван хошуу малгайтай, хажуу руугаа сэлэм, гар буу зүүсэн хоёр дарга иржээ.

	Михаил Васильевич даяанчийг тайвшруулахын тулд өвдөг дээрээ сөхөрч, гар, толгойгоо хавтан дээр лав тавьж сунаж мөргөсөн дүртэй хэдэн минут боллоо. Тэгээд босож өвгөн дээр очоод үл мэдэг бөхөлзөн узбекээр хэдэн үг хэлснээ өргөл барилаа.

	Валериан Владимирович энэ бүгдийг сонирхон ажиглаж байснаа,

	— Таныг Туркменд төрсөн хүн гэдгийг би дандаа мартах юм. Энэ бүгдийг мэдэхийн тулд энд л төрөх хэрэгтэй байж дээ... Яагаад эндэхийн үндэстэн ийм олон горимтой байдаг юм бол оо? Заримдаа тэр ёс горим нь хамгийн чухал зүйлийг хүний сэтгэлээс салган авч байх шиг надад санагдах юм. Тэгээд тэр ёс горим энэ чухал зүйлийг орлож чадахгүй. Аливаа ёс горим гол нь биш, харин өнгөц зүйл юм гэсэнд,

	— Ёс горим нь хамгийн түрүүнд хүн төрөлхтнийг сахилга батад сургадаг. Аливаа ёслол хатуу сахилга бат шаарддаг гэв.

	Хар дээлтэй, үстэй дугуй малгайтай хүн жимээр гарч ирлээ. Фрунзе Куйбышев хоёр луу ирээд гараа гэдэс дээрээ тавьж нүдээ хагас анин бөхөлзөж:

	— Кзыл - баатар Пурунзо гуай гэдэг чинь та биш биз дээ гэж Михаил Васильевичаас асуувал

	— Та намайг яаж мэдээ вэ? гэсэнд үстэй дугуй малгайтай хүн өвдөг дээрээ сөхөрч:

	— Эрхэм дээд генерал минь, эрс ширүүн үг хэллээ гэж битгий уурлаарай! Би дураараа яваа биш, намайг таны талд ороход бэлэн байна гэж хэл хэмээн Курбаши Ахунжан явуулсан бил ээ гэхэд нь

	— Ахунжан одоо хаана байна? гэж асуув.

	— Андижанаас холгүй байгаа гэхэд

	— Би маргааш Андижанд очно. Ахунжан бригадын штабт очиг гэлээ.

	Гэвч Ахунжан штабт ирсэнгүй. Тусгай элч илгээж штабт очихоос айж байна. «Кзыл - генералыг» хотын захад хүлээж байна гэж хэлүүлжээ. Курбаши дал орчим хүнтэй отрядтай ирсэн гэдгийг тагнуулчид мэдээлжээ.

	— Тэднийг бүслэх хэрэгтэй. Нөхөр командлагч, та тийшээ очсоны хэрэггүй. Тэд чинь басманчууд, ямар ч өдөөн хатгалга хийж мэднэ гэж бригадын дарга санал гаргасанд

	— Гэлээ ч гэсэн би бараа бологчгүйгээр явна! Курбашид намайг барих бололцоо байсан ч бололцоогоо ашиглаагүй юм. Тэгэхээр хэлэлцээрт үнэхээр гарын үсэг зурах гэсэн бололтой. Туслахаа явъя гэв.

	Ахунжаны ногоон асар хоёр толгойн хооронд байлаа. Басманчууд Михаил Васильевич, туслах хоёрыг тойрч мориноос нь буухад тусаллаа. Үстэй дугуй малгайтай хүн л бусдаас илүү хөл хөөр болж байв. Тэр өнөөдөр шинэ, сайхан өнгөтэй дээл өмсжээ.

	— Ахунжан хаана байна вэ? гэж асуусанд үстэй дугуй малгайтай хүн цагаан шүдээ яралзуулан:

	— Эрхэм дээд генералаа, Ахунжан чинь би байна. Өчигдөр заль зохиосон юм. Ингэхэд ийм чухал ажлыг хүнд итгэж болох уу даа? Тэгээд өөрөө явсан юм. Миний бүх аскер цөм тангараг өргөхөд бэлэн байна гэжээ. командлагчийг сугадан асартаа оруулж хивсэн дээр суулгалаа. Цагаан будаатай хуурга идэж, цай уулаа. Ахунжан «аллах тэнгэрт харагдахгүйн тулд» алгаараа аягаа таглаж үзмийн архи уув. Курбаши ямар нэг нэмэлт болзолгүйгээр хэлэлцээрт гарын үсэг зурлаа. Түүний отрядыг Улаан Армийн Узбекийн морин хороо гэж нэрлэх болжээ.

	Ахунжан Зөвлөлт засгийн талд ийм амархан орсон явдал сэрэмжлэхэд хүргэлээ.

	— Хэрвээ тэр аллах тэнгэрээ мэхэлж байгаагаас цааш биднийг бүр эрт мэхэлж эхэлжээ. Ахунжан дээр хяналт тавих хэрэгтэй гэж Михаил Васильевич бригадын даргад хэлээд, — Түүний байдал сүү долоосон гөлөг шиг, нэг л биш дээ. Нүд нь онилзоод дотроо инээмсэглээд цаанаа нэг шуналтай байгаа юм. Ийм хүнд итгэж болохгүй гэлээ.

	— Командлагч Ашхабад руу явлаа. Ахунжан Наманган руу хуучин найз Мадаминыд айлчлахаар явжээ.

	— За харж байгаа биз дээ, Мадамин чи намайг талдаа татчихлаа. Мадаминдаа чи бичиг номтой, бидний Курбаши дотроо хамгийн ухаантай яв. Одоо чи бид хоёр хороо командалж, цалин пүнлүү авч байна. Хэн нэгэн хүнээс айж, санаа зовох хэрэггүй болжээ. Сохор Ширмат, Хал Хажи хоёр л харамсалтай байна. Тэд бидний анд нөхөд шүү дээ. Харин одоо бид л мах цусны нь дайсан шиг болжээ. Буруу л юм болж байна даа. Би хоёулыг нь ятгалаа айж байна гэнэ ээ. Ялангуяа сохор Ширмат л мугуйдлаад байна. Тэр чиний үгэнд орох юм биш биз дээ.

	— Түүнийг ятгахаар би очихгүй. Өөрөө Наманганд ирнэ биз гэхэд Ахунжан толгой сэгсэрч:

	— Сохор Ширмат ч илжиг шиг зөрүүд амьтан. Тэнэг, харанхуй хүн. Түүнийг итгүүлэх хэрэгтэй. Хэрэв чи бид хоёр, Хал Хажи, Ширмат дөрвүүлээ цугларвал сайн сан. Пурунзо гуай маш сэтгэл хангалуун байх болно доо гэв.

	— Тэр Ширматад итгэхгүй.

	— Ширмат том хүүхэд шиг хүн гэдгийг командлагч яаж мэдэх вэ.Тэр өнгөн дээрээ догшин мэт боловч толгой нь эргэж гүйцчихээд байгаа бололтой. Англичууд арай л эмир болгохоор амлах дөхсөн юм байх. Харин англичууд чинь хаана байна вэ? Хивинскийн хаан болон Жунаидын эсрэг ард түмэн босож байхад тэд байсан гэж үү? Энэ бүгдийг Ширматад тайлбарлаж чадах ганц хүн нь л чи, өөр хэн ч чадахгүй.

	Мадаминын сэтгэл хөөрчээ. «Нээрээ Ширмат руу очих хэрэгтэй байж ч магадгүй юм уу? Ширмат зочилж хүндлэх хуулийг эвдэж зүрхлэхгүй байх...» гэж бодлоо.

	Ахунжан маргааш нь Сохор Ширматтай уулзаж:

	— Мадаминд захиа бичиж, талд нь орохыг бодож байгаагаа илэрхийлэн уриад энэ буруу замаар орсон нохойг ал! гэж хэлжээ.

	... Тэр энэ орныг идэр залуудаа бүхэлд нь нээж амжаагүй ажээ. Тэгэхэд тэр Хан - Тэнгэрийн цаст оргилыг харж, Иссык - Кулийн орчин тойронд байгаа газрыг шинжилжээ. Харин алс умардад Аму - Дарья мөрний хөндийн балар шугуй, Кызыл - Кум, Кара - Кумын элс, Копет - Дагагийн тэг дөрвөлжин уулс эртний балгас байдаг бил ээ.

	Тэр одоо энэ бүгдийг үзжээ. Хөндийн шугуй, зэгсэнд Фламинго хэмээх гоё шувуу ягааран, хун, халбаган хошуутай колпиц буюу ибис хэмээх шувуу сэлж, Кара - кулак хэмээх зэгсний шилүүс гургуул руу мяраан гэтэж байлаа. Энэ орон зэрлэг гахайн орон. Шөнийн цагаар гахай тарвас, ногооны тариалан жугарын үрийг сүйтгэн талхична. Цахиур буу, киргизийн хоточ ноход гахайн эсрэг нутгийн хүн амд бага тус болно. Улаан цэргээс ангийн баг гаргаж, нохойтойгоор гахай авлаж, залуугийн явдлыг санан дурсах нь муугүй ажээ. Анчдын баг болгон цөөн хэдэн сайн нохойтой бол сайхан сан! Ёстой л мөрөөдөл дөө... 

	Ашхабадын дэргэдэх ногоон дэнж дээр алтан зул цэцэг эрээлж, хонин гөрвөл, хавч мөлхөнө. Михаил Васильевич-д талын хот таалагджээ. Гэвч энд өмнө талд нь сүндэрлэн байх Копет - Дагагийн нуруу дур булаана. Фрунзе их хурлын дараа Фирюз рүү аялал хийжээ. Үзэх юмгүй нүцгэн боловч гоо үзэсгэлэнт, нар салхинд гандсан элгэн улаан уулс, агир зандан мод, оюу номин тэнгэр энэ бүгд гайхалтай ажээ. Газар сайгүй тэнгэр адилхан байдаг мэт нь худал бөлгөө.

	«Би энд байнга сууж, бөднө шувуу, аргал гөрөөс намнаж, Фирюз голын хөвөөн дээр ном уншиж суух юм сан» гэж бодлоо.

	Гэвч энд амьдран суухгүй гэдгийг тэр мэдэж байлаа. Энд сууна гэдэг чинь амарна гэсэн үг. Нэг хэсэг нь амрахын тулд төрсөн юм шиг байхад нөгөө хэсэг нь ажиллахын тулд төрсөн мэт ажээ. Фирюзинка голын хөвөөн дээр хэчнээн суух вэ дээ, тэр? Чапаевын морь хажууд нь байлаа. Тэр морь шүнгэнэх сум, нижигнэх буун дуунд дасаж хэрэгтэй цагтаа хэвтэж, хэрэгтэй үедээ босож салхинд хөөгдөх мэт давхина. Морь нугад идээшилж явахдаа соргогоор чихээ солбилзуулан чимээ чагнана.

	Дараа нь тэд Зөвлөлт улсын хамгийн өмнөд цэг Кушкад очлоо. Жагсаал боллоо. Михаил Васильевич тээр нэгэн цагт Александр Македонскийн буудаллаж байсан цайзын балгасыг үзлээ. Чухам юу ч болоогүй мэт улиран өнгөрчээ... Фрунзе Владимир Ильичид: «Ташкентаас аваад Красноводск, Кушка хүртэлх фронтын цэргийн анги нэгтгэлийн байдалтай биеэрээ танилцвал баярлахаар юмгүй, цэргийн тоо маш цөөн, хувцас хунар байхгүйгээс ангиудын санаа сэтгэл хангалтгүй, бүх анги эрээвэр хураавар, энэ талаар бичихэд бэрх байна. Хилийн харуул хамгаалалтгүй, хилийн бүх зааг афган, персчүүдээр дүүрчээ. Цэргийн зэвсэг есөн шидийн, дөрөвний нэг хувь нь бярдаан, дөрөвний нэг нь англи винтовоор зэвсэглэжээ. Ийнхүү бид одоо цэрэг байлдааны талаар тун ялихгүй байна. Улс төрийн талаар бол Каспийн чанад дахь бидний байдал тухайн үед нэлээд аятайхан байна. Депутатуудын тойрон аялсны дараа туркмен овогтон санал хураагаад муу болно гэж болгоомжлох явдал арилсан хэмээн үзэж болно... Хил орчмын перс овогтны сэтгэл санаа ч манай талд байна. Англичууд Хоросанд уурсан цөхрөнгөө барж байна...» гэж бичжээ.

	Зэвсэг маш муу байлаа. Ойрын үед Бакуд Сергей Миронович Кировт арван пулемёт, мянга таван зуун винтов явуулах хэрэгтэй боллоо.

	Чухам яаж тогтож байна вэ? Одоохондоо тогтож л байна, яарах хэрэгтэй. Командлагч армиа өөрчлөн зохион байгуулах өргөн төлөвлөгөөтэйгөөр Ташкентад буцаж иржээ. Тухайлбал Ташкентаас баруун өмнөдөд стратегийн түшиц газар цэргийн коммунист хотхоныг өлсгөлөн тал Сыр - Дарья мөрний хөндийд сүндэрлэх өндөрлөг дээр байгуулахаар шийджээ. Түүнчлэн Англичуудын Термез руу шахах шахалтад тэсэж чадах дайчин хүчирхэг усан флот Аму - Дарья дээр байгуулахаар төлөвлөжээ.

	Фрунзе цэргийн ажлын хажуугаар аж ахуйн ажлыг мартсангүй. Самарт нефть, бензин ачсан хоёр цуваа, Иваново - Вознесенскт хөвөнгийн хоёр цуваа тус тус явуулжээ.

	
БУХАРЫН ЭМИРИЙН ДЭЭЛ ИВАНОВО – ВОЗНЕСЕНСКТ ХЭРХЭН ОЧСОН НЬ

	Хиртэж даг болсон, аргалын утаа үнэртсэн цэнхэр дээлтэй түмэн үрчлээ болсон царайтай, буурал сахалтай хоёр киргизийн нэгийг Халпибай, нөгөөг Гедибай гэдэг ажээ. Тэр хоёр Ферганаас Ташкент хүртэл хэрхэн яаж явж ирснийг хэн ч эс мэднэ.

	Тэднийг командлагчийн тасалгаанд оруулахад шалан дээр сөгдөж:

	— Ээ, эрхэмсэг генерал минь! Бид киргиз болж төрсөнд хэн буруутай байх бил ээ? Яагаад бидний гэр орныг тонож дээрэмдэж бидний нүүдэлчдийг хоосруулж байна вэ? гэхэд нь Михаил Васильевич тэднийг зөөлөвчтэй жавдан сандалнаа суулгаж, дагуул цай авчирлаа.

	— Хэн та нарыг тэгж гомдоогоо вэ?

	— Улааны дарга болж бачилсан шаарны муу Ахунжан л байхгүй юу. Түүний цэргүүд тосгодыг дээрэмдэж, агт морьдыг маань хөөж байна.

	— Ахунжан цөмийг нь эргүүлж өгнө, түүнийг залхаан цээрлүүлнэ.

	Киргизүүдийг явмагц Фрунзийн уур хилэн шатжээ. Ахунжаны тарьж байгаа балгийг эцэс болгох ганц арга бол түүний хороог Ташкентад татаж өөрчлөн байгуулах хэрэгтэй байлаа. Командлагч тушаал гаргалаа. Түдэлгүй Ахунжанаас тушаал биелүүлэхээс татгалзсан хариу иржээ. Тэгтэл басман Курширмат хороон дарга Мадаминг байрандаа хууран аваачиж тасчин алсан онцгой явдал болов.

	Уул явдал Ахунжаны оролцоогүйгээр болоогүй бололтой. Тэгэхээр Ахунжан л үймээн дэгдээжээ... 

	Командлагч отрядын хамт Андижанд очлоо. Үймээн дэгдээсэн курбашийг баривчилж хорооны зэвсгийг нэн даруй хураан авах хэрэгтэй байлаа. Гэвч энэ бүхэн маш ярвигтай асуудал байв. Ахунжантай Сохор Ширмат нийлж болох авч Андижанд зөвлөлтийн гарнизон сул байсан учир цус асгаруулж ч болох байлаа. Гэвч цус асгаруулах ёсгүй бил ээ.

	Гагцхүү овжин залиар үймээн дэгдээгчдийг буулган авч болно.

	Командлагч төлөвлөгөөгөө татаарын бригадын дарга, нутгийн хувьсгалт хороодтой нарийн шүүн хэлэлцлээ.

	Командлагчийг ирсэнтэй холбогдуулан бүх гарнизоны жагсаал хийхээр тогтжээ. Тэгээд талбай дээр Ахунжаны цэргүүд, Татарын бригадын дайчдын дунд бүслэгдсэн маягтай жагсаж, талбайгаас гарах замыг тэрэг машин таглажээ.

	Чингээд Ахунжаныг клубт хувьсгалт хорооны хуралдаанд дуудуулжээ. Курбаши ирсэн боловч ганцаараа биш, маузертай арван дөрвөн (өөрийнхөө талын) хүнтэй хамт иржээ. Тэд Фрунзийг тойрон зогслоо. Гэвч Фрунзе огтхон ч ажиглаагүй мэт дүр үзүүлэв. Тэгээд Ахунжаныг яагаад тушаал биелүүлээгүй вэ? гэж асуув.

	— Би Тройцкийн зуслан руу явахгүй! Үгүй, миний хороо ч явахгүй гэж Курбаши хашхирав.

	Ахунжан сандал дээрээс ухасхийн босож маузерынхаа гохноос барихыг нь ч Фрунзе анхаарсангүй:

	— Фронтын цэргийн хувьсгалт зөвлөл чиний хороог Ташкентад авчрахаар тогтсон. Зөвлөлт засагт ингэх нь хэрэгтэй байгаа юм гэлээ.

	— Яагаад Татар бригадыг үлдээж намайг хөөгөөд байгаа юм бэ? Эсвэл Татаарууд өөр Зөвлөлт засагтай юм уу? Манай мал хөрөнгө, гэр бүлийг хэн хамгаалах юм бэ? Би буцна.

	— Танай улаан цэргээс!

	— Гэвч манай улаан цэрэг агт морь хулгайлж, хэнийг ч тонож дээрэмддэггүй шүү дээ. Чиний жигитүүд агт морь хулгайлсан байна. Цөмийг нь тариачдад эргүүлж өг! Дээрэм хийсэнд чинь шүүх болно. Мадаминг хэн алсан бэ? Хэлээдэх!

	— Би яаж мэдэх юм бэ? Сохор Ширмат л алсан гэлцэх юм. Мадамин түүн дээр зочлон очиж тэд үзмийн архи ууцгааж, муудалцсан юм байх.

	— Мадаминг ятгаж байгаад Курширмат руу чамайг хамт явсан гэж надад хэлсэн. Энэ бол яг үнэн байсан.

	Ахунжаны хүрэн бор царай цонхийн цайж, уур хорсол нь илэрлээ.

	Басманчууд босож, Ахунжан маузер буугаа Фрунзийн цээжинд тулгаад:

	— Хэн чамд хэлсэн? Хэн хэлээ вэ? Кзыл - генерал, чи намайг биш, би чамайг шүүх болно доо! гэв.

	— Буугаа ав. Ахунжан, эндүүрлийг уучилж болно, харин урвалтыг хэзээ ч уучилж болохгүй. Зэвсгээ хураалга! Та баривчлагдсан...

	Нэгэн хүн Ахунжаны гар луу цохиход буу нь уналаа. Тасалгаанд винтовтой улаан цэргүүд дүүрэв. Басманчууд маузераа хаяцгаав.

	Фрунзе, Ахунжан болон түүний нэг санаат нөхдийн гарыг хэрхэн мушгиж байгааг харан сандал дээр тайван сууж байлаа.

	— Талбай дээрхийн цөмийнх нь зэвсгийг хураасан уу?

	— Тэгсэн, нөхөр командлагч аа.

	— За тэгвэл болох нь тэр Басманчуудтай дахиад ямар ч хэлэлцээ хийхгүй. Басманыхны шархыг улайсгасан төмрөөр хайрч анагаах цаг болжээ. Ферганаас зүсэн бүрийн тонон дээрэмдэгчдийг төмөр шүүрээр хөөн цэвэрлэх цаг болжээ. Ахунжан, Хал Хажи Бахрамов, Курширмат мэтийн есөн шидийн хүчирхийлэгчид, танхайрагчдад духанд нь сум зоохоос өөр хариу зөвлөлт засагт байхгүй. Наадуулыгаа аваад яв!... 

	Наран хэмээх өртөөн дээр, баяр ёслолын байдлаар гоёж гоодсон хүмүүс командлагч руу ирж будаатай хуурга зооглохыг урихад Михаил Васильевич:

	— Та нар юун улс вэ? гэж асуувал

	— Эндэхийн тариачид, эрхэм дарга минь. Таны яруу алдарт үйлсийг сонсож, «Ферганы хөндийн мусульман олон түмэнд» гаргасан илгээлтийг чинь уншиж, Та басманчуудыг устгахаар амласан болохоор баяр хөөр болж байна! Тэгээд бид баярлахдаа «Зөвлөлт засаг мандтугай» гэж мөргөл шигээ л уншиж явдаг юм. Таны галт тэрэг үүгээр өнгөрнө гэж мэдээд бүр сандарцгаалаа гэхэд нь

	— Урьсанд чинь гялайлаа. Очно, очно... гэв.

	— Энэ бүгд танд ямар санагдаж байна даа? гэж Фрунзе Сиротинскийгээс асуувал

	— Нэг л таатай биш байна гэв.

	— Яагаад тэр бил ээ?

	— Миний бодож байгаагаар бол эд цөмөөрөө басманчууд байна. Таныг урхидах гэж байгаа бололтой. Эднийг баривчлах хэрэгтэй.

	— Хэрэв тэд тариачид байвал яах вэ? 

	— Их л мэдэмхий тариачид байна. Галт тэрэг явж өнгөрөхийг мэдэж, уриалгыг уншиж амжиж, түүний чинь маргааш л нисдэг тэргээр хаяна шүү дээ. Бас лоозонг цээжилжээ.

	— Зүйтэй, хэрэв яг мэдье гэж бодож байгаа бол эд чинь Бахрамовын дээрэмчид байна. Эдний бүх голомт манай зураг дээр тэмдэглээтэй байна аа. Харин өөрсдөө бол баригдашгүй чөтгөр гэж бодож байгаа байх. Басманчуудтай явуулах тэмцэл сунжрах болно. Курбаши болон тэдний тагнуулыг бага барьж байна. Басманчуудад хэн хүнс тэжээл залгуулж буйг тогтоож тийм хүмүүсийг буудах хэрэгтэй. Өнөөдөр бид Бахрамовыг барина. Өртөөг бүсэл! Андижанаас хуягт тэрэг, хоёр морин эскадрон дууд. Ямар нэг ёслол идээ будааны хэрэггүй!...

	Энэ ажиллагааны үеэр хоёр мянган басман олзлогджээ. Тэднийг хүч нэмэгдүүлсэн хуягтайгаар Андижан руу гянданд хийхээр явуулав.

	Командлагч Ферганд фронтын галт тэрэгний багаа хүртэл ихэнх хүчээ хаяжээ. Фрунзе Ферганы басманчуудыг бүрэн дарж амжаагүй байтал Семиречьед үймээн дэгдээсэн мэдээ авав.

	Фурмановын очсон Верныйд байгаа буудлагын хорин долоодугаар дивиз зургаадугаар сарын арван есний шөнө бослого дэгдээжээ. Фрунзе Ташкентад уул үймээний тухай мэдээг авчээ.

	Фурманов бүлгийнхээ хамт бүр дөрвөн сарын 5-нд Верныйд ирж «Белоусовын дугаар» гэдэг зочид буудалд буудаллажээ. Ажил үйлс сайн байх шиг байлаа. Фурманов армид коммунистуудыг дайчилж, тариа тариулж, хоосорсон районд туслах хөрөнгө цуглуулж байжээ. Дадаж заншсан ажил байлаа. Түүний ажлын өрөөнд: «Товч ярьж, түргэн гар» гэсэн бичиг өлгөөтэй байдаг ажээ Тэр үе үе Семиречьегийн «Правда»-д бичдэг байлаа. Туркмений Гуравдугаар ангийн зарим дивиз Зөвлөлт засаг болон түүний үндэстний бодлогод дайсагнасан нударганчууд ихтэй, дан Семиречийн чинээлэг тариачдаас бүрдсэн явдалд сэтгэл зовж байжээ. Нударганчууд Зөвлөлт засгаас газар олгосон киргизийн ядуучуудыг хошуундаа хуучин хэвээр барьж байхыг хүсжээ.

	Аваловыг Верныйд ирснийг хэн ч анзаарсангүй. Авалов Хуучин Бухараас гараад Семиречье хүртэл удаан явжээ. Тэгээд ирмэгцээ Анненков, Шербаков, Дутов нар бут цохигдож, Хятад руу дутаасныг мэджээ. Авалов чинээлэг хасгуудын хашаанд таваараа хадгалуулаад, атаман Анненковтой холбоотой байсныг мэдэх цэргийн комиссарын туслах Мирзоев дээр очжээ. Мирзоев ч зочныг хараад баярлажээ. Хуйхаа хөхөртөл үсээ хусуулсан Мирзоев Аваловын шанаанд толгойгоо нааж:

	— Батальон байгуулж хороо болгоё. Гярхай байх хэрэгтэй! Хэнийг авахыгаа өөрөө мэд. Гэхдээ бага багаар огт мэдэгдэхгүй байх хэрэгтэй. Чи бол хувьсгалын эсэргүү гэдгээ санаж яв! Семирек юунаас айж байгааг мэдэж байна уу? гэж шивнэхэд

	— Үгүй, мэдэхгүй байна гэв.

	Мирзоевын онигор нүд дүрэлзэж:

	— Талх тарианы бүрэн эрх тогтоохоос айж байна. Тэгэхээр цуурхал тараах хэрэгтэй. Фрунзе юу бодож байна вэ? гэвэл Семиречьегийн хороонд олон тооны нударган байгаа учир тэдгээр хороодыг Ташкент руу татаж тэнд цэвэрлэх гэнэ гэлцэх юм. Их үймээн дэгдээх хэрэгтэй! Баттай эздээ хамгаалах хэрэгтэй. Манай агт морьдыг хамгаалах хэрэгтэй. Танай атаманыг ч аврах хэрэгтэй байна гэжээ.

	Авалов «их үймээнд» ширүүхэн бэлтгэж гарлаа. «Харь төрлийнхөнд» үүний өмнө сэжиглэгдэж байсан Авалов одоо Мирзоев мэтийн хүмүүсийн ихэмсгээр хүндэлж байгаа байдлыг анзаарч байлаа. Гэвч тэр нь тийм бат бэх биш ажээ. Хуйвалдагчид үндэсний болон шашны дайсагналыг ашиглахыг хичээж, цэргийн ангиудад торхтой спирт зөөн аваачиж дарга чаргуудыг нь дайлав.

	Дмитрий Фурмановын цэргийн ангиудыг Семиречээс Ташкент болон Ферган руу татах тухай тушаал гаргахад үймээн дэгдээгчид хотын ба цайзын комендант, Туркмений Гуравдугаар дивизийн дарга морин хорооны дарга, Масанчи болон мужийн хувьсгалт хорооны ажилчдыг баривчилжээ. Тэд дивизийн байлдааны бараг бүх зэр зэвсэг байсан цайзыг бэрхшээлгүй эзлэн авчээ. Верныйд байсан гарнизон босогчдыг даган орж, хот орчмын суурины нударганчууд бөөнөөрөө ирж отрядтай нийлжээ Мирзоев «Семиречьегийн түр засгийн газрын» байдалтай «байлдааны зөвлөл» гэгчийг байгуулж, Авалов, цагаан гвардийн дарга нар, нутгийн эсер, меньшевик, анархистуудыг оруулжээ.

	Фрунзе аргагүйн эрхэнд уул явдлыг нөхөр Ленинд хүртэл мэдэгдэхээр тийм их далайцтай болжээ,

	Фурманов болон бас арван таван улс төрийн ажилтан цайзад үлджээ. Тэднийг одоохондоо яагаад ч юм бэ хөндөөгүй боловч үймээн дэгдээгчдийн гарт байлаа. «Хэрэв үйлс эргэсэн бол хийж чадах бүрийгээ дээд цэгт нь хүртэл хийгээд үхэх явдал мөн..» гэж Фурманов тэмдэглэсэн байлаа. Фрунзе арга хэмжээ авч, хуягт отряд, пулемётын суман байгуулж байгааг тэр мэдэж байв. Гэвч тусламж хэт хожимдож магадгүй ажээ.

	Иймэрхүү халуун нөхцөлд Михаил Васильевич яах байсан бол оо? Сайхан үхэл хүлээж суухгүй байсан нь лав. Ажиллах хэрэгтэй! Босогчдын толгойлогчдыг тусгаарлаж,, үймэгч олон түмнийг гартаа авах хэрэгтэй. «Үймэгч олныг яаж гартаа авах вэ? Юуны өмнө боссон олны хурал дээр золгүй ганцаардмал амьтан ирж байна гэж бодсон ч бодоогүй зоригтойгоор хүчтэний адилаар гарах хэрэгтэй...»

	Тэгээд ч Фурманов олны өмнө гарч, та бүгд цагаан гвардичуудад мэхлэгдээд байна. Хождоогүй байгаа дээрээ сайн бод. Семипалатинск, Ташкентаас цэрэг ирж яваа. Зөвлөлт засаг үүрд мөнх тогтсон шүү. Юуны тулд, яах гэж цус урсгах хэрэгтэй болж байна? гэдгийг итгэлтэй тайлбарлажээ.

	Энэ үед тэдний явуулсан тагнуулчид Дөрөвдүгээр морин хорооны комиссар Иван Долженковтой холбоо барьжээ. Долженков үймээн дэгдээгчидтэй нийлэхээр яарч явсан нударганчуудын отрядыг тогтоож чаджээ.

	Фурманов шөнө болмогц цайзаас гарч, шөнийн хоёр цагт Дөрөвдүгээр морин хороотой Верныйн ойролцоо уулзжээ. Хороо хотод орж үймээн дэгдээгчдийн харуул манааг халж, хуйвалдагчдыг баривчиллаа. Маргааш нь Зургаадугаар сарын хорины өглөө Дмитрий Фурманов Ташкентад үймээнийг устгасан тухай илтгэлээ. Авалов болон түүнийг дагалдан яваа чолоказакууд хотоос амжиж гарчээ. Тэдний мөр сураг Семиречьегийн уул, элсэн цөлд замхарчээ

	Командлагч энэ үед зөвхөн Верныйд болж байгаа байдалд анхаарал тавиад зогссонгүй Бухарт болж байгаа явдлыг ч анхаарч байлаа. Перс, Афганистаны хилээр Бухар луу зэвсэг тасралтгүй зөөсөөр байлаа. Хуучин Бухарт цагааны дарга нараас аваад басманчууд хүртэл «сайн дурынхан» цутган очсоор байлаа. Цагаан гвардийнхан болон английн сургагчид эмирийн армийг сургаж байв. Эмир залуучуудыг хоёр удаа дайчилжээ. Одоо эмир болон түүний бекүүд бараг дөчин мянган хүнтэй армитай болжээ. Фрунзе хуучин хэвээр дөнгөж аравхан мянган цэрэг гаргаж чадах байлаа. Термезийн районд англичууд хөдөлж эхэлжээ. Хилийн чандаас арван мянган хүнтэй арми Термез рүү ирж яваа гэсэн цуурхал таржээ.

	Бухар ямар шуу байв аа? гэвэл 1868 оноос эхлэн Орос улсаас хараат болж, эмирийн нутаг дэвсгэр дээгүүр оросын төмөр зам өнгөрдөг байлаа. Эмирийн эзэмшил хоёр зуун хорин мянган хавтгай дөрвөлжин бээр газар эзлэн байлаа.

	Учир нь Туркмен ЗСБНХОУ-ын бүрэлдэхүүнд автономит эрхтэйгээр орж байсан болохоор социалист улсын биед феодалын улс анд хавчуулсан бясаа шиг байх нь огтхон ч утгагүй ажээ. Энэ нь Туркмений зүрхэнд хутга шаагаатай адил бөлгөө. Эмир үндсэндээ дорно дахины оронтой Аму - Дарья мөрнөөр холбоо барьж байлаа. Фрунзе Аму - Дарья мөрөн дээр цэргийн флот байгуулснаараа эмирийг гол түшиц газраас нь гаргажээ. Энэ ямар флот байв аа? гэвэл хуучин хөнгөн хөлөг онгоц дээр суурилсан найман 75 миллиметрийн, найман 57 миллиметрийн, арван 37 миллиметрийн их буутай байлаа. Арал далай дээр долоон галт онгоц, гурван чиргүүлт онгоц, Аму - Дарья дээр есөн галт онгоц, нэг хөнгөн хөлөг, хоёр илчит хөлөг, хорин чиргүүлт онгоц, дөрвөн том завь байснаас гадна Самараас зургаан хөнгөн хөлөг, усан отряд дуудуулжээ. Флот гэдэг нь энэ л байв.

	Өндөр зузаан ханатай, хамгаалалтын өргөн бүстэй, арван нэгэн хаалган дээрээ өндөр цамхагтай Хуучин Бухарыг дайрч эзлэхэд амаргүй байлаа. Бас шөнө хаалгаа түгжинэ.

	Гэвч тэр зузаан хананы цаана юу болж байгааг Фрунзе Куйбышев нарт тодорхой мэдээлж байв. Саяхан маш нууцаар Бухарын коммунист нам байгуулагдаж бослогод бэлтгэж байгаа ажээ. Коммунист нам таван мянган гишүүнтэй байв. Наймдугаар сарын арван хоёронд Фрунзе: «Бухарын ард түмэн Эмир болон түүний засгийн газартай ил тэмцэх замд орох гэж байгаатай холбогдуулан тушаах нь...» гэсэн шийдвэрт гарын үсэг зурлаа.

	Улаан арми ямар ч цаг мөчид боссон ард түмэнд туслахад бэлхэн байх ёстой байлаа.

	Командлагч юуны өмнө Перс, Афганистантай залгаа хилийг ажиглах хамгаалалт, бас төмөр замын хамгаалалтыг хүчтэй болгож, Шинэ Бухарт хоёр нисэх отряд тавьжээ. Аму - Дарьягийн усан флотод дайсныг Керкагаас Термез хүртэл буюу хамгийн өмнөд хил хүртэлх хэсгээр гол гатлуулахгүй байх зорилт тавьжээ.

	Бухарыг басманы отряд, бекүүдийн цэргээс тусгаарлахын тулд Чаржуй, Самарканд - Бухар, Катта - Курган, Каганскийн хэд хэдэн хүчтэй гавшгай бүлгийг байгуулжээ. Эмирийн эзэмшил бүслэгджээ. Уул ажиллагаанд бухарын улаан цэргийн отряд татагдан оров.

	Фрунзийг сүрдүүлж эмир тав дахин илүү хүчтэй гэхэд

	— Тэр дөчин таван мянгыг чинь хэн тоолсон юм бэ? Тухайлбал Хуучин Бухарт далан таван мянган хүн ам суудгийн ихэнх хэсэг нь бидний талд байгааг би яг мэдэж байна. Бидний хувьд хамгийн гол нь бэлтгэлээ битүүхэн хийхэд байна. Бут цохигдоогүй байгаа басманы эсрэг биднийг шинэ аян дайнд бэлтгэж байна гэж эмир бодож л байг гэж ширүүхэн хариулжээ.

	Бослого 1920 оны наймдугаар сарын эцсээр намын бага хурлын дараа эхэллээ. Бага хурал дээр байгуулсан цэргийн хувьсгалт хороо Туркмений комисс, ЗСБНА Туркмен Улсын засгийн газар, нөхөр Фрунзед хандаж тусламж эржээ.

	Эмирийн эзэмшлийн томоохон хот Хуучин Чаржуй, Сахар - Базар, Хатырчи, Керка босжээ.

	Михаил Васильевич хээрийн штабтай хамт Самаркандад байлаа.

	Самарканд... хүүхэд ахуй цагт энэ нэр дорно дахины үлгэр мэт дуулддаг байжээ. Харин одоо гучин таван насандаа Фрунзе Регистаны лалын сүмийн цамхаг, бунхан, оршуулгын цамхгийг үзжээ. Тимурийн нийслэл, Александр Македоны байр гээд л... энд эрт дивангарын зүйлс их бий. Халуунд шататлаа төөнөсөн толгод, шаргал тэнгэр баганадсан паалангаар гоёж чимсэн өндөр өндөр цамхгууд, сүм хийдийн чулуун хашаа, араб үсэг... энэ бүхэн уран зөгнөлийг төрүүлж, мөнхийг хүсэж, мөнх бусыг санагдуулна.

	Энэ бодол цамхаг, хүнхэр хийдийн дээр од мичид яралзан анивчих шөнийн цагт бүр ч хурц болно.

	Учир нь Хуучин Бухарын хаалга өдөржин хүн бүхэнд чөлөөтэй нээлттэй байх тул Михаил Васильевич тагнуулч эмэгтэй Хулькарийг тийш нь явуулахаар шийдлээ. Түүнд английн дарга нарын байгаа байрыг мэдэх төвөгтэй биш боловч маш чухал даалгавар өгчээ. Үс гэзгээ олон салаалж сүлжсэн Хулькарийг харвал хүүхдэрхүү, эмзэг булбарай хүрэн бор царайтай, жирвэгэр нарийхан хөмсөгтэй, хүзүүндээ хүнд чимэг зүүсэн, арван дөрөвхөн настай, хүүхдээрээ бөлгөө.

	— Хулькар айж байна уу? гэхэд нүд нь бардам гялалзаж:

	— Үгүй, айгаагүй. Би Хуучин Бухарыг сайн мэднэ. Ээж түрэг эмэгтэй байсан учир би түрэг хэл мэднэ. Тэгэхээр түрэг эмэгтэй болно гэжээ.

	Английн дарга нарын байшин лалын шашны эрэгтэйчүүдийн нэг сургуулиас холгүй хотын зэлүүд хэсэгт байгааг Хулькар тодруулав. Тэднийг туркийн цэргүүд хамгаалж байлаа.

	Фрунзе улс төрийн ажилтны зөвлөгөөн хийж, оросын Иван Шишкин, унгар Фазекаш, Киш нарыг оролцуулсан тусгай бүлэг байгуулав.

	— Адаглаад л нэг англи зааварлагч барьж авах хэрэгтэй гэж Михаил Васильевич хэлжээ.

	Хуучин Бухарт дэлхийн нэгдүгээр дайны үеэс олзлогдсон олон чех, унгар сууж байлаа. Хувцсаа сольж, зүсээ хувилгасан Фазекаш, Киш хоёрыг «өөрийн» хүн гэж болох байв.

	Тусгай бүлэг бүрхүүлтэй чийчаанаар хотын хаалгаар саадгүй орлоо. Английн дарга нарын сууж байгаа байшингийн дэргэд Киш машинаа тооромсолж, харайн бууж урьд хавхгаа сөхөөд унгараар хараав.

	Алчуураар толгойгоо ороосон харуул Киш дээр ирж байшингийн дэргэд зогсож болохгүй гэж дохиогоор тайлбарлахад Киш харуулыг хуруугаараа дохин дуудаад бөхиймөгц нь шургийн түлхүүрээр хүзүүн дундуур нь цохив.

	Тэр гурвуул байшинд үсрэн орвол согтуу байсан англичууд урилгагүй зочдыг ширтэн маанагтав. Чингээд маузерын ам чиглэмэгц толгой сэгсрэн, нэг юм гонгинон гараа өргөжээ. Англичуудыг гаргаж машинд суулгав. Тэд чукам юу болсныг ухаарахгүй байлаа.

	Энэ гурван албархаг амьтныг та нар барьж ирснээрээ эднийг олон муу юмнаас ангижруулжээ. Бид эднийг байцаагаад л тавина. Хуучин Бухар луу тэд эргэж очихгүй, чингэхээр эд бүслэгдсэн хотод сууж байхгүй гэж Фрунзе хэллээ.

	Англичуудын нэг нь ёжтойгоор инээх нь оросоор ойлгодог бололтой ажээ.

	Хуучин Бухарт бослого дэгдсэний дараа байлдааны ажиллагаа эхлэхийг Фрунзе тушаалаа. Байлдааны бүлгүүдийг радиогоор удирдав.

	Бухар бол цул элсэн тал бил ээ. Эмир Улаан армийн отрядуудыг элсний гүн рүү хууран аваачиж бүслэн бут цохихоор төлөвлөж, ус түгээх гол усан сувгийг хаах шийдвэр өгчээ. Дөчин градусын шатам халуунд суваг агшин зуур хатаж, цэргүүд улайссан халуун шороо залгина.

	Гэвч эмирийн ямар ч ов мэх тус болсонгүй. Тариачид улаан цэргийг угтаж туламтай ус, хүйтэн хоормог, амтат гуа, тарвасаар дайлжээ. Наймдугаар сарын хорин есөнд зөвлөлтийн цэрэг Хуучин Бухарын хананд тулав. Цайзын дайралтыг Фрунзе өөрөө удирджээ. Хотын зуун гучин цамхгаас дайсан пулемёт, их буугаар галлав. Арван нэгэн хаалгыг цөмийг нь эмирийн торгон цэргүүд хамгааллаа. Бүх сүм хийд, шашны сургуулийг хамгаалалт болгон өөрчилжээ. Найман метрийн зузаан цул шавар ханыг улааны ямар ч сум нэвтэлж чадахгүй ажээ. Фрунзе Ташкент руу Куйбышевт: «Бид асар их хохирол үзэж байна, лав 500-д хүрсэн байх... Эцсийнхээ бэлтгэл хүчийг туслуулахаар тавилаа. Сум, зэр зэвсэг маш дутагдалтай байна. Дарга нарын бүрэлдэхүүнд болон хүнээр хүч сэлбэх нь чухал байна. Хүч сэлбэх цуваа зохион байгуулах бүхий л арга хэмжээ авна уу...» гэсэн цахилгаан явуулжээ. Фрунзе дэслэгчид явуулж хананд тэсрэх бодис зоожээ. Эртний хана чичрэн донсоллоо. Улаан цэргүүд сэтэрхийгээр цөмрөн оров. Хотын нарийхан махир гудамжинд тулалдаж эхлэв. Эмир хөвөнгийн агуулахыг шатаахыг тушаажээ. Хорт утаа бүх хотыг бүрхлээ. Улаан цэрэг хотын төв дэх толгой дээр байдаг эмирийн харштай олон цамхагт Арка руу алхам алхмаар ахисаар байлаа.

	Тэгтэл Аркагийн хаалга нээгдэж, эмирийн аскерууд винтовоо хаялаа. Эмир Сеид - Селим хаана байна вэ? Эмир дутаажээ. Аль хаалгаар дутаагаа вэ? Каршин, Каракульск, Мазар - и - Шериф эсвэл Шахын хаалгаар уу?.. Хэн хэлж чадах вэ?

	Фрунзе: 

	 

	«Өнөөдөр дайралтаар Хуучин Бухарын цайзыг авлаа... 

	Регистаны дээр ДЭЛХИЙН ХУВЬСГАЛЫН УЛААН ТУГ ялгуулан намирч байна...» 

	 

	гэсэн цахилгаан Ильичид явууллаа.

	Бухарын чөлөөлөгдсөн тариачид Михаил Васильевичид: «Бухарын хувьсгалд идэвхтэй оролцсоны тул Туркмений фронтын командлагч нөхөр М. В. Фрунзед Бухарын хувьсгалт ард түмний нэрийн өмнөөс талархсаны тэмдэг болгон барилаа. 1920 оны есдүгээр сарын 5» гэсэн үгтэй сэлэм бэлэглэжээ.

	Эмир баялгаа авч чадалгүй дутаажээ. Улаан цэргүүд тулам, хайрцагт алтан сав суулга, шүр сувд, үнэт эрдэнэс чулуу хийж лацдан Самаркандын улсын банк руу явууллаа. Эмирийн эзэмшлийн өөр нэг хот Шахризябсаас асар их хэмжээний алт олжээ.

	Михаил Васильевичид эмирийн алт, сувдаар хийсэн дээл, малгай, буу, дөрөөг авчирч өгөхөд:

	— Дээлээ ч өмсөж амжаагүй байна шүү! Энэ бүгдийг Иваново - Вознесенскийн орон нутгийн музейд бэлэг болгон явуулъя. Ивановчууд Бухарын хувьсгалын төлөө зоригтой тулалдсан юм. Тэдний удам угсаанд дурсгал болог гэлээ.

	Эмир унаж, басманчууд бут цохигдов. Семирекийн хувьсгалын эсэргүү бослого бут ниргэгджээ. Байлдааны бүх чиглэл устав.

	Туркмений фронт гэдэг ганцхан нэр л үлджээ. Харин фронт нь... 

	Командлагчийн вагонд туслагч нь гүйж ирээд:

	— Таныг нөхөр Куйбышев утсаар нэн даруй ярихыг шаардаж байна!.. гэхэд

	— Бас юу болчихоо юм бол оо? гэв.

	Цахилгааны тууз хөвөрч, цахилгаанч үг дуугүй, нэг л жигтэйхэн нүдээ анивчиж, баяр баясгалангаа барьж ядан байх шиг ажээ.

	— Уншигтун!

	— «Охинтой болжээ. Чин сэтгэлээсээ баяр хүргэе...»

	— Татьяна гэж Михаил Васильевич хэлэхэд

	— Ямар Татьяна? гэж туслах учрыг эс ойлголоо.

	— Миний охин. Охин төржээ... Цааш нь уншаач гэхэд

	— «Таныг Москва руу дуудаж байна. Давтъя: дуудаж байна» гэж уншлаа.

	Уриагүй дуудаж байгаа болохоор бүрмөсөн шилжих нь дээ. Гэвч яагаад ингэж яарсан юм бол оо? Хэн дуудаж байдаг бил ээ?..

	... Ташкентад Фрунзийн байранд настай авгай өлгий даавуу угааж байлаа. Михаил Васильевич маш чимээгүй орж иржээ. Тэр тоорой шиг том шаргал ногоон амтат гуа сугавчилжээ. Авгай тэвшнээс тэргүүнээ өргөж:

	— Та хэнтэй уулзах нь вэ? гэж асуутал

	— Ээж! гэж дуун алдаад, амтат гуа нь шалан дээр унаж хагарлаа.

	Эмэгтэйн уруул татваганаж, гараа алдалж

	— Мишенька!.. Арай гэж нэг ирэв үү... гэхэд

	— Ээж! Ээж ээ! Ээж!.. гэлээ.

	
ШУЛУУН ЗАМ» - ШИНЭ ФРОНТОД

	Фрунзе Колчак, цагаан хасаг, басманыг бут ниргэж, Бухарыг дайрч байх хооронд бусад фронтод том үйл явдал болж Улаан Армийн нийт ялалтын сан сар сараар арвижиж, авьяаслаг дарга, жанжид тодорсоор байлаа.

	Нэг нь Юденичийг, нөгөө нь Деникинийг бут цохиж, нэг нь Петлюр Мамонтов, Шкуротой дайтаж, нэг нь цагаан польшчуудыг бараг Варшав хүртэл хөөж байжээ. Хэн нэг нь бүх дайны түүхэнд анх удаа дан морин арми байгуулж байлдсанаараа дайны урлагийн нэг чухал зүйлийг шийдэж, фронтын байрлалыг сэтэлж маш алс гүнд орж чаджээ. Морин арми бол зөвхөн байлдааны төдий биш, стратегийн зорилтыг биеэ даан шийдэх чадвартай ажээ. Ийм зүйл хэзээ, хаана байлаа даа?

	Сонин болон мэдээнд: Бубнов, Постышев, Буденный, Тухачевский зэрэг танил нэр зөндөө тааралдана. Постышев Сибирь болон Алс Дорнодод партизаныг удирдаж байв. Тэр л Колчакийг цохиход тусалжээ. Андрей Бубнов Украины Зөвлөлт засгийн бүрэлдэхүүнд орж фронтын цэргийн хувьсгалт зөвлөлийн гишүүн болжээ. Харин Буденный нөгөөх л Нэгдүгээр морин армиа командалж байв. Энэ армийн цэргийн хувьсгалт зөвлөлийн гишүүн нь Михаил Васильевичийн үл таних Ворошилов гэдэг хүн байлаа. Тэр юун хүн бэ?

	Урьд Энгельс дайныг явуулах пролетарийн арга гэж тодорхойлж байсан байлдааны шинэ урлаг Фрунзийн харсаар байтал төрж гарчээ.

	Иргэний дайн нь, Лениний хэлснээр эдийн засаг, улс төрийн тулалдаан, хэд хэдэн мөргөлдөөн давтагдаж хуримтлагдаж, өргөсөн хурцдаж нэг анги нөгөө ангийнхаа эсрэг зэвсэг барин тэмцэх мөргөлдөөн болон хувирдаг ангийн тэмцлийн хамгийн хурц хэлбэр байлаа. Энэ урьд өмнө үзэгдээгүй асар их далайцтай тэмцлийг хувьсгалын агуу их стратегич Ленин удирдаж байлаа. Түүн дээр бүх фронтын үзүүр зангилагдаж, түүний гярхай хурц хараанаас нэг ч үзэгдэл гардаггүй байв. Аль зүгээс үхлийн аюул заналхийлж байгааг Ленин заахад хүчээ бөөгнөрүүлэн дайчлах асар их ажил нам төрийн бүх аппаратад эхэлдэг бөлгөө. Эцсийн дүнд бүх Зөвлөлт төрийн хувь тавиланг шийдэх тийм шийдвэрийг Владимир Ильич гаргадаг байлаа. Шийдвэрлэх үед гол цохилтын чигээ ямар ч эндэгдэлгүй тодорхойлдог удирдагчийнхаа авьяас чадварыг Фрунзе шагширдаг байв. Оюун бодлын ийм ажил гагцхүү суут хүмүүст л байдаг аж. Тэр бусдын харж чаддаггүй зүйлийг яг харж, гуйван дайвагчдын бүхий л эргэлзээг бат тэмдэглэдэг байлаа. Гэвч Ильич ерөнхий удирдлагаар хязгаарладаггүй, алив нэг байлдааны ажиллагааны тодорхой нарийн зүйл бүрийг нарийвчлан хянаж, Кавказын фронт, польшийн фронт дээр юу болж байгаа. Туркмен дэх Фрунзийн алхам бүрийг ажиж амждаг ажээ. Кавказын фронтын цэргийн хувьсгалт зөвлөлд: «Польшчууд бидэнтэй дайн хийх нь зайлшгүй бололтой. Иймээс одоогийн гол зорилт Кавтрударии биш ихээхэн тооны цэргийг Баруун фронтод илгээх бэлтгэлийг түргэн хийх явдал мөн» гэж Ильич заажээ. «Бензин, нефть ачсан шулуун замын хоёр галт тэрэг нэн даруй бий болгож ямар ч ээлж дугааргүй Москва руу яаралтай явуулах хамгийн эрчимтэй арга хэмжээ ав! Яагаад хөвөн ачуулах ажил саатаж байна вэ?..» гэж Фрунзээс шаардаж байжээ.

	Михаил Васильевич жанжны хувьд Лениний бодол санаанд онцгой байр эзлэхгүй гэж өөрийгөө боддог байсан авч Владимир Ильич чухамхүү энэ талаар нь л үе үе боддог бөлгөө. «Цэргийн онцгой авьяастай... маш ховор стратегийн чадвартай нөхөр...» гэж Фрунзийн талаар Сергей Иванович Гусев хэлжээ. Онол практикийн бат бэх большевик, хатуужилтай хүн юм... Энэ бол үнэн. Иргэний дайнд Фрунзээс илүү том хүнийг нэрлэхэд бэрх бөлгөө.

	Деникиний гол хүчийг бут цохих Өмнөд фронтын сөрөх дайралтын бүхий л зүйлийг нарийн харгалзсан төлөвлөгөөг өнгөрсөн жил ерөнхий командлагч Сергей Сергеевич Каменев боловсруулжээ. Гэвч Троцкий довтолгооны бэлтгэлийг удаашруулах бололцоотой бүхнийг хийж, тодорхой байдлыг тусгасан төлөвлөгөө хуучирснаас гадна уул төлөвлөгөөг яагаад ч юм бэ цагаан гвардийн командлал мэдсэн байлаа. Сөрөх давшилт нурж, байлдаан сунжирч деникинчүүд Украиныг эзлэн авч Москва руу хийх довтолгоогоо сэргээсэн учир шинэ төлөвлөгөө боловсруулах хэрэгтэй болжээ. Яагаад Фрунзетэй иймэрхүү юм хэзээ ч тохиолдож байсангүй вэ? Өмнөд бүлгийн Дорнод фронт дээрх түүний сөрөг довтолгоо Колчакт огтхон ч санамсаргүй байсан учраас тулалдааны төгсгөлийг шийдвэрлэсэн бил ээ. Харин Бухарыг авсан Туркмен дэх явдал нарийн төвөгтэй байв уу?

	Тэндээс Москвад өдөр бүр нефть, бензин, хөвөн ачсан цуваа очдог байлаа... Энэ бүгдийг маш хязгаарлагдмал хөрөнгөөр хагас жилийн дотор л гүйцэтгэжээ. Фрунзе бодит байдлыг үгүйсгэсэн мэт халдашгүй байдлыг боловсруулдаг байв. Тэр тэдгээр шалтгааныг тооцон хүнд хэцүү үнэн байдлыг дүрсэлж: «Цэргийн хувьсгалт зөвлөл хувьсгалын өмнө хүлээсэн үүргээ биелүүлсэн ба биелүүлж байгаад итгэнэ үү? гэх буюу «Арми хувьсгалт үүргээ биелүүлнэ» хэмээн заавал ч үгүй нэмж хэлдэг ажээ. Фрунзед хүч хүрэхгүй ажил үйлс гэж байдаг болов уу?..

	1920 оны есдүгээр сарын 6-нд Владимир Ильич Бүгд Найрамдах улсын цэргийн хувьсгалт зөвлөлд: Врангелийн эсрэг фронтын командлагчаар Фрунзийг томилж даруй илгээвэл яасан юм бэ... Фрунзе Врангелийн фронтыг судалж, фронтоо үүнд бэлтгэж, казакуудтай тэмцэх тэмцлийн арга барилыг мэддэг гэж ярьж байна» хэмээн санал болгожээ.

	Врангель хаанаас гарч ирээ вэ?

	Тэр өнгөрсөн жилийн хоёрдугаар сард Деникиний кубанийн сайн дурын армийн нэг цувааг командалж байсан нь тодорхой бил ээ. Энэ арми Арван нэгдүгээр Улаан армид хүчтэй цохилт өгч, түүнийг хүнд хэцүү замыг туулан Астрахан руу очих болгож Каспи орчмын элсэн цөл рүү шахсан бил ээ.

	Врангель их санаархалтай хүн байсныг бага мэддэг байжээ. Тэр Деникинийг огтхон ч авьяас билиггүй гэж тооцон, Орос орны дээд эзэн болохыг санаархжээ. Балтийн орчмын барон Врангель Петр Николаевичид идэр залуу насанд байдаг зальхай явдал дөчин хоёр насанд нь ч хэвээр байжээ. Тэр Деникиний тухай өөрийнхнийхөө дунд ийн ярьсан нь:

	— Антон Иванович сайн зарц, тэр эзэн хаанд үнэнчээр алба хаасан боловч хаан ширээний санаархал нь инээдтэй юм. Тэр үхсэнээ эзэн захирагч болох вэ дээ? Их санаархал, бүдүүлэг явдлаараа францчуудыг түлхэж, англичууд ч тэр цацагт хяруулд чинь хүйтэн харьцдаг юм. Жанжны авьяасын нь хувьд гэвэл Деникин цэргийн урлагийн хувьд нүдэнд нь цагаа унасан амьтан. Орос оронд Столыпин шиг эрчимтэй эзэн захирагч хэрэгтэй.

	Түүний энэ сүүлчийн үг Орос оронд хатуу бат хаант засгийг гагцхүү тэр л авчирч чадна гэсэн ойлголт бүгдэд нь өгчээ. Тэгээд Деникиний аливаа амжилтгүй явдал бүрийд баярлаж өөртөө аятай цагийг тэвчин хүлээж байлаа.

	1920 оны гуравдугаар сарын хуучаар Деникиний арми бут цохигдлоо. Врангель өөрийгөө өргөмжлөх цаг болсныг ойлгожээ. Деникин антантынхан болон генералуудынхаа шахалтаар засгийн эрхнээс аргагүйн эрхэнд татгалзаж, бүрэн эрхээ Врангельд шилжүүллээ. Деникин хилийн чанадад дутааж, харин Врангель «Орос орны өмнөдийн эзэн» цагаан гвардийн бүх зэвсэгт хүчний ерөнхий командлагч болжээ. Деникиний бут ниргэгдсэн армийн үлдэгдлийг Крым рүү татаж, «эзний ширээнд» санаархаж байсан генералуудтай тооцоо хийж, ахлах ба доод тушаалын командлах бүрэлдэхүүнийг нарийн сайн шилж аван, анги нэгтгэлд ул үндэстэй сайн цэвэрлэгээ хийж, зэгсэн тагнуулын хэсэг бий болгов. Үүнд нь дургүйцсэн дарга, түшмэд цэргүүдийг мөрдлөг, шүүхгүйгээр дүүжилж байлаа.

	Врангель гучин мянган жад сэлэмтэй армийг эвлүүлж Зургаадугаар сарын 7-нд давшилтад орж Арван гуравдугаар Улаан Армийн эсрэг танк, хуягт тэрэг, галт тэргээ тавилаа. Түдэлгүй бүх Умарт Таврийг эзлэн авч Улаан Армийн Баруун өмнөд фронтын ар тал, Донецкийн сав газарт заналхийлж эхэлжээ. Врангелийн амжилт их байсан учир Франц улс түүний «засгийн газар» гэгчийг хүлээн зөвшөөрөв. Врангель их буу, танк, нисэх онгоц, пулемёт, цэргийн хувцас хунар, Чонгар, Перекопийн хүзүүвчийн бэхлэлтийг хийх францын инженерүүдийг хүртэл авлаа.

	Хорин дөрөвхөн настай Уборевичийн командалсан Баруун Өмнөд фронтын Арван гуравдугаар арми ганцаараа Врангелийн эсрэг зогсож байлаа. Бүгд найрамдах улсын цэргийн хувьсгалт зөвлөл, яагаад ч юм бэ, Крымийн чиглэлд бага анхаарч байсан нь Лениний эгдүүцлийг хүргэв. Шинэ аюул занал ойртож байгааг тэр харж байлаа. Донецкийн сав, Дон, Кубань нь нүүрс, талх тариа, нефтийн орон... Гэвч Троцкий Арван гуравдугаар армид туслах янзгүй бололтой байлаа. 

	Өмнөдийн шинэ фронтын командлагчаар Фрунзийн нэрийг дэвшүүлэхэд Троцкий «няцаашгүй» нотолгоо гаргаж:

	— Фрунзийг Врангелийн фронтыг судалсан гэлцэх юм. Түүнийг хаана судлаа вэ? Ташкентад сууж байгаад тэр үү? Врангелийн Перекоп, Чонгарын бэхлэлтийг францын инженерүүд босгосон болохоор халдашгүй бэхлэлт. Тэр бол нисдэг тэрэг, танк, Севастополоос татсан цайзын их буу, бэхлэлтийн пулемёт, бетондсон бэхлэлт. Тэнд Фрунзийн хувьсгалт урам зориг юу ч болохгүй, энэ чинь Бухарын шавар шан биш шүү дээ. Врангель дэлхий дээр хамгийн шилдэг «хуягласан» морин армитай. Фрунзийн амжилт бол огт санамсаргүй, ёстой л азаар болсон зүйл. Тэр перекопийн бэхлэлтэд ямар гавьтай амжилт олох вэ? Дахиад л хувьсгалт сэтгэлгээ юү? Бардам ам, ид шид. Врангелийг Крымд ямар ч байсан орхих хэрэгтэй болж байна. Хэрэв бүр орхихгүй юм аа гэхэд Польштой хийх дайныг дуустал л орхимоор байна гэжээ.

	Михаил Васильевич Намын Төв Хороо, нөхөр Владимир Ильичийн яаралтай дуудсан ёсоор Москва руу явав. Хэрэв өвлийн цагт Самараас Ташкент хүртэл бараг сар явдаг байсан бол одоо Фрунзе нийслэл хүртэл тавхан хоног явж 17-00 цагт очсон байх ёстой ажээ. Энэ цагт Лениний удирдлагаар Хөдөлмөр ба Батлан хамгаалах Зөвлөлийн хуралдаан хийхээр товложээ. Командлагчийн галт тэргийг өнгөрүүлэхийн тулд нефть, хөвөн ачсан цуваанууд зогсож байлаа. Галт тэрэгний бригадууд агшин зуур солигдож Москва руу байдаг чадлаараа хурдална!..

	Цонхны цаана казахын хялганат хязгааргүй тал үргэлжлэх авч Михаил Васильевич байгалийн тэр зургийг сонирхохгүй, галт тэрэгний нүргээнт чимээг ч сонсохгүй, галт тэрэг ямар өртөөн дээр зогсож байгааг ч мэдэхгүй, ер нь явж байгааг нь ч анзаарахгүй байжээ.

	Саяхан Москвагаас ирсэн хүсэлтийн хариуд Врангелийн фронтыг судалж, бэлтгэж байна гэж хариулсан ажээ. Үнэхээр ч тэгж байлаа. Хэрэв Колчакийн хувьд Фрунзийн сонирхлыг хэзээ ч татаж байгаагүй бол Врангелийн талаар огт өөр харилцаа боловсрох байжээ. Дээд засагт санаархагч бүгдийн дотроос барон Врангель хамгийн ухаалаг, зүтгэлтэй нь байлаа. Түүний алхам бүрд эрхэм зэргээ ойлгох сэтгэл тааварлагдаж байжээ. Англичууд дур зоригоо тулгах гэхэд Врангель тэдэнтэй түнжин хагарч, английн засгийн газрын таагүй таамаглалын эсрэг эх газар луугаа шийдэмгий довтолгоонд оржээ. «Цаг үеэ мэдрэх» нь жанжин хүний чухал чанар мөн. Врангель энэ талаар гарцаагүй сайн сэтгэхүйтэй ажээ. Тэр довтлох хамгийн аятай үеийг сонгон авчээ. Түүний стратегийн бүх төлөвлөгөө, Михаил Васильевичийн тааж байгаагаар, дөнгөж саяхан байгуулагдсан улааны Өмнөд фронтод Умраас тусламж мөд ирэхгүй гэдэгт тулгуурлажээ. Чингэхлээр Өмнөд фронтын армийг хэсэг хэсгээр нь бут цохиж, ирсэн сэлбэг хүчийг нь ч бут ниргэх зорилготой ажээ. Врангелийн «хуягласан» морин цэргийн эсрэг юу байв? Сургууль муутай, хувцас хунар нь ноорсон, баронд саяхан бут цохигдсон явган цэрэг байгааг Фрунзе мэдэж байлаа. Тэдэнд хуягт тэрэг, танк, нисдэг тэрэгний аль ч байхгүйгээс гадна винтов ч хүрэлцээгүй байв. Үүнийг Врангель ч тагнуулаасаа мэджээ.

	— Гэлээ ч гэсэн манай талд зөн билэг нь байгаа юм гэж Михаил Васильевич туслах Сиротинскийдээ ярьж байлаа.

	Зөн билэг... гэдэг энэ үгийг Фрунзе янз бүрийн утга агуулгаар үздэг байв. Тухайн нөхцөлд Фрунзе Врангелийн стратегийн сул талыг урьдчилан харах явдал дээр үндэслэжээ. Колчак, Деникин, Юденичийн үе өнгөрчээ. Гагцхүү балмад этгээд л «түүхээс гаднах» ямар нэг гайхамшигт итгэж болно. Бароны стратегийн төлөвлөгөө маш эмзэг үндэстэй ажээ. Юу гэвэл шинэ байгууллын амьдрах чадвартайд үл итгэх, өөрийн нь «хуягласан» морин цэргийн эсрэг большевикууд зогсож чадах чадварт үл итгэх явдал дээр тулгуурлаж байлаа. Тэднийг бүр гадагш нь хөөж гаргах хүртэл итгэхгүй хэвээр байж... 

	Троцкийн ямар ч нотолгоо тус болсонгүй. Фрунзийг Өмнөд фронтын командлагчаар томилжээ. Гэвч Троцкий гараа хумхиж суусангүй. Фрунзе Врангелийг бут цохино гэдгийг тэр мэдэж байлаа. Фрунзийг Төв Хорооны гишүүд, Ленин, Хөдөлмөр ба Батлан Хамгаалах Зөвлөлийн өмнө нэрийг нь гутааж унагах хэрэгтэй байжээ. Нууц явуулгын агуу их эзэн Троцкий ёстой л чөтгөр шиг төлөвлөгөө бодож олжээ. Тэр төлөвлөгөө хүний сэтгэл санааны хамгийн доод талыг харгалзжээ. Троцкий өөрийгөө сэтгэл зүйн муу талаар мэргэжсэн хүн хэмээн үзэж «Хэрэв би ийм авьяастай бол бусад хүн ч бас тийм байх ёстой» гэж өөртөө хэлдэг байжээ. Харин тэр олон авьяастай байв.

	Түүнийг тойрон ямар нэг дуу шуугүй урвагар амьтад үргэлж хөшилдөнө. Тэд их ажилч дүртэй цүнхээ сугавчилсаар өрөөнд нь орж гарахдаа ямар ч ул мөр үлдээлгүй уусаад алга болчихсон мэт болдог ажээ. Тэд улс төрийн бодлогын нэргүй дагалдан тоглогчид бөгөөд Троцкийн аливаа төлөвлөгөөг үг дуугүй биелүүлдэг итгэлт хүмүүс нь байлаа. Тэд өчүүхэн юм шигээрээ, өвөрмөц шинжгүй байдлаараа хүчтэй байлаа.

	— Тийм «дагалдан тоглогчдынхоо» нэгэнд Троцкий:

	— Өнөөдөр Казанийн галт тэрэгний буудал дээр Фрунзийн галт тэрэг ирнэ. Фрунзе саяхан Иваново - Вознесенскийн орон нутаг судлах музейд бухарын эмирийн алт сувдаар хийсэн дээлийг бэлэглэснийг та нар мэдэж байна уу? Их үнэтэй бэлэг шүү. Ийм бэлгийг агуу их баячууд л өгдөг юм. Фрунзе эмирийн авдар авдар алт, үнэт эрдэнэсийн бүх баялгийг авчээ. Ташкентаас Фрунзетэй хамт ирж байгаа хүмүүсийн халаасан дахь тэр баялгаас ямар нэг зүйл олж болох уу? Та онцгой комисст ажиллаж байгаа хүн байна хэлж өгөөч. Үгүй, үгүй Фрунзийг сангийн юм хулгайллаа гэж би сэрдэж болохгүй. Тэр бол цэвэр тунгалаг большевик, баатар хүн. Гэвч түүнийг болон тэнд байгаа бүх штабынхныг бүслэх ажлыг даан авч болох уу? гэжээ.

	— Одоо үед чинь ямар нэг юм даан авахад хэцүү л болж. Алт хамгийн цэвэр гарыг ч татаж чаддаг зүйл. Бид Фрунзийн галт тэргийг бүсэлж цөмийг нь нэгжье хэмээн «дагалдан тоглогч» бэлхнээ хариулав.

	— Та нарын хэрэг надад хамаагүй. Би зөвхөн саналаа л хэлсэн юм. Хувьсгалд мөнгө маш хэрэгтэй байгаа боловч хулгай зэлгийг бид тэвчиж болохгүй. Фрунзе болон зорчигчдыг хэдэн цаг саатуулж чадах уу? Фрунзийн галт тэрэгтэй болсон явдал бусад хүмүүст сургаал болох ёстой. Энэ бол урьдчилан сэргийлэх арга хэмжээ.

	— Мэдээж хэрэг. Би цөмийг мэдлээ.

	— Танд итгэж байна. Нэгжилтийн дүнгийн тухай итгэхгүй ч байсан болно. Тэртэй тэргүй надад ажил их байна. Дзержинскийг дэмий түгшүүлсний хэрэггүй. Нэгжлэг ямар ч үр дүнгүй болж ч магадгүй. Гэвч хувьсгалын хууль цөмд нь адил шүү дээ! Та Фрунзийг биш галт тэргийг нь нэгжээрэй... 

	«Дагалдан тоглогч» сураггүй алга болов.

	Фрунзийн штабын ажилтан нар юм уу галт тэргийг хамгаалж байгаа багийнхны хэн нэгээс алт олно гэдэгт Троцкий эргэлзсэнгүй. Фрунзийг өөрийг нь нэгжихгүй нь мэдээж, тэр ч халаасаа ухуулж байхгүй, харин хардалт сэрдэлт ямар ч байсан түүн дээр тусна. Хамгийн гол нь сэжиглэлт төрүүлээд л орхих нь чухал. Тэгээд нөгөөх хувьсгалт санаачилга чинь энэ дээ гэнэ! Бид Фрунзийг нэгжихгүй, гэвч хождохгүй... Ямар ч байсан Хөдөлмөр ба Батлан Хамгаалах Зөвлөлийн хуралдаан дээр Фрунзе очиж чадахгүй саатна. Одоо нэг өдөр ч гэсэн хэрэгтэй байна... Зэвүү нь хүрсэн Фрунзе «хаалгаа чанга хааж» фронтод явахаас татгалзаж, Дзержинскийг дур зоригоороо загнасан явдалд зэмлэж, уул хэргийг нарийн мөрдөн шүүхийг шаардаж ч болох юм. (Энэ хоёр «мундгийг нь» маргалдуулж халз мөргөлдүүлэх нь маш чухал байлаа). Галт тэрэгний хамгаалалт, онцгойхны хооронд зэвсэгт мөргөлдөөн гаргахыг хэн байг гэх вэ. Ямар ч л байсан явуулга маань үр дүнгээ өгөөсэй.

	Гэрэлт хорвоо дээр Троцкийн үзэн яддаг хүний нэг нь Фрунзе байлаа. Фрунзийн аймшиггүй хатуу байдал Троцкийн хорыг маажна. Фрунзе шууд ажил тасалдуулдаг, цэргийн хэргийг мэддэггүйг нь илчилж, хаа л явсан газар хамаг үйлсийг нь баллаж, бүх төлөвлөгөөг нь эвдэж байлаа. Лениний талыг баригчийн шившгийг ядахдаа нэг удаа ч тарих юм сан! гэж Троцкий бодно.

	Троцкий өрөөндөө ганцаараа үлдээд «төрийн зүтгэлтнийхээ» багийг хуулж хувийнхаа дайсныг залхаан цээрлүүлэхийг шунасан хорсолт өчүүхэн бага бэртэгчин болон хувирчээ. Өөрийнхөө үгэнд бүгдийг оруулж алж талж устгаж ялзруулахыг шаардах ажээ... 

	Таван цагт Хөдөлмөр ба Батлан Хамгаалах Зөвлөлийн хуралдаантайг нарийн бичгийн дарга сануулсанд

	— Би очихгүй. Таван цагт би өөрийн хуралдаантай. Цэргийн хувьсгалт зөвлөлийн хуралдаантай гэв.

	Троцкий хэзээ ч ийм хөхиүн байхыг хараагүй нарийн бичгийн дарга аргагүй сэмээрхэн ухарлаа... 

	Галт тэрэг Казанийн буудлын тавцан дээр ирлээ. Михаил Васильевич цонхны дэргэд зогсов. Тавцан дээгүүр зэвсэглэсэн хүмүүс гүйлдэж харагдлаа.

	— Бүх Оросын онцгой Комиссын отряд галт тэрэг бүсэлжээ гэж туслах нь илтгэв.

	— Ямар нэгэн юм болоо юу? гэсэнд

	— Одоохон тодруулаадахъя гэв.

	Тодруулахын ч хэрэггүй болжээ. Өрөөнд нь улаан савхин цамцтай нүдний хавчаар шилтэй хүн орж ирлээ.

	— Би Бүх Оросын онцгой Комиссоос явж байна. Нэр Прошкин. Галт тэргэнд алт байгаа мэдээ бид авсан юм. Би нэгжлэг хийх ёстой болоод байна.

	— Ийм мэдээ та хаанаас авсан юм бэ? Нэгжлэг хийх эрхийг танд хэн олгоо вэ?

	— Би таны асуултад хариулах ёсгүй.

	— Нэгжлэг хийх эрхийн бичгээ гаргаад ир! Түргэл... 

	Прошкин инээмсэглэж:

	— Нөхөр Фрунзе, бүх юм ёсоороо, эрхийн бичиг энэ байна.

	Дзержинскийн гарын үсэг алга байна.

	— Нөхөр Дзержинский Хөдөлмөр ба Батлан Хамгаалах Зөвлөлийн хуралдаан дээр байгаа. Нөгөөтээгүүр эрхийн бичиг болгон дээр гарынхаа үсгийг зурах ёсгүй шүү дээ.

	— Энэ бичиг дээр бол зурах л ёстой доо.

	— Уучлаарай, энэ бол миний эрх хэмжээний асуудал биш. Би тушаал л биелүүлэх үүрэгтэй. Таны өрөөг мэдээж, бид нэгжихгүй.

	Амьдралдаа янз бүрийн юм үзсэн боловч ийм юм үзсэнгүй. Фрунзе Урал, Уфад тулалдаж, Туркменд Зөвлөлт засаг тогтоох гэж амь хайргүй зүтгэсэн тэр хүмүүсийг бүдүүлгээр хардаж сэжиглэн доромжилж байгаа энэ хүнийг тэнд нь буудчихмаар байсан боловч Прошкин хэн нэгэн хүний гарт наадагдаж байгааг ойлголоо. Чухам хэний гарт вэ?.. Одоо бол тэвчих л хэрэгтэй. Өдөөн хатгалга, яриагүй өдөөн хатгалга. Бас газар нь хаана байна вэ? гэвэл Москвад, Кремлиэс хэдхэн минут яваад хүрэх газар шүү... Дзержинский энэ өдөөн хатгалгыг мэдэж байгаа бол уу? Үгүй л байх аа... 

	— За яах вэ. Та нарын ажиллагааг улаан цэргийн нэр төрийг доромжилсон хууль бус ажиллагаа гэж би үзэж байна. Бид тантай маргалдах гээгүй байна? Бид протокол хөтөлж та нарын бүх ажиллагааг бичнэ. Та нар тэр протоколд гарынхаа үсгийг зурцгаа! гэж Фрунзе хэлэв.

	— Хэрэв бид гарынхаа үсгийг зурахгүй бол яах вэ!

	— Тэгвэл нөхөр Дзержинскийг өөрийг нь иртэл нэгжлэг хийхийг зөвшөөрөхгүй.

	— Та яаж тэгж чадах юм бэ?

	Фрунзийн царай цайж, шүдээ зууснаа:

	— Би та нарын ажиллагааг командлагчийн галт тэрэг рүү дайрсан зэвсэгт дайралт гэж үзэн, өдөөн хатгагчид гэж та нарыг баривчлахыг хамгаалалтын цэргүүддээ тушаана. Та нар эрхийн хуурамч бичиг үйлдсэн байна. Бусад зүйлийг хэрүүл цуугиангүй хийнэ гэж бодож байна. Иймэрхүү зүйлд бид туршлагатай улс шүү гэв.

	Одоо Прошкины царай цонхийлоо. Хамгаалалтын дайчин унгарчууд түүний хоёр хажуугаас аяархан түшлээ.

	— Гэвч би тушаал биелүүлэх ёстой!.. Би протоколд гарын үсэг зурахыг зөвшөөрье. Бид бүгдээрээ гарын үсэг зуръя... Нөхөр Фрунзе, та миний байдалд байна гэж бод л доо. Ямар ч алт олохгүй гэдэгт би итгэж байна. Гэвч нэгтэй мэдээ авсан болохоор бид таны сонирхлын тулд хэнийг ч басамжлан доромжлолгүйгээр бүгдийг шалгах ёстой гэхэд нь

	— Тэгвэл удаашруулахын хэрэггүй. Гэвч юуны өмнө би уг байдлыг ажилтан нартаа тайлбарлая. Тэднийг гүтгэжээ, гэхдээ гүтгэлгийг гагцхүү баримт л няцаана... Таны зөв гэв.

	Михаил Васильевич хуралдаан бараг төгсөх гэж байхад Кремльд иржээ. Дзержинский түүний гарыг чанга атгаж мэндлэн Лениний зурвасыг өглөө. «Цэргийн хүн цаг баримтлах нь дээд хууль! Яагаад хожимдов?» гэсэн ганцхан, мөр байлаа. Михаил Васильевич Дзержинскийн чихэнд:

	— Миний галт тэргийг Бүх Оросын онцгой Комиссын отряд нэгжлэг хийж саатууллаа хэмээн шивгэнэв.

	Феликс Эдмундовичийн шанааны булчин зангирч:

	— Хэн тэгж зориглодог бил ээ? гэв.

	Одоо энэ тухай ярих нь утгагүй байлаа. Михаил Васильевич Владимир Ильичийн үгийг чагнав.

	— ... Бид богино хугацаанд Врангелийг дарах хэрэгтэй байна... Хамгийн гол нь өвлийн явуулгыг гаргахгүй байхад оршино. Бид бас нэг өвлийн кампаниар ард түмнээ шаналган тарчилгах эрх байхгүй... 

	Танхимд Сталин, Сергей Иванович Гусев, Сергей Сергеевич Каменев нар байхыг Михаил Васильевич харлаа. Троцкий болон Цэргийн хувьсгалт зөвлөлийнхнөөс хэн ч байхгүй байлаа. Хачнаа... Гэхдээ... 

	Өмнөд фронтын цэргийн хувьсгалт зөвлөлийн гишүүнээр Сергей Иванович Гусевийг томилсныг мэдээд яагаад ч юм бэ сэтгэлд таатай байлаа. Дахиад л хамт ажиллах болжээ.

	Хуралдааны дараа Кремлийн хашаан дотор гарахад Владимир Ильич Фрунзийг сугадаж:

	— Хэн нэг хүн таны нэрийг гутаах гэсэн нь эргэлзээгүй байна. Ёстой шившиг! Галт тэрэгний буудал дээр болсон явдлыг бид Улс Төрийн товчоогоор хэлэлцэнэ. Төв Хорооны тусгай тогтоолоор тантай хамт ирсэн ажилтнуудад итгэл хүлээлгэснээ илэрхийлэх нь чухал байна гэж Ильич хэлжээ.

	Тэр хоёр хашаан дотуур аажуухан алхалж, дахиад л Өмнөд фронтын тухай ярилцлаа.

	— Тийм ээ, тийм, өвөл болохоос өмнө Крымийг эгүүлэн авахын тулд Врангелийн эсрэг довтолгоогоо түргэвчлэх хэрэгтэй байна. Бут ниргэх ажиллагаагаа та хэдийд дуусгана гэж бодож байна? гэж Владимир Ильич асуухад

	— Арван хоёрдугаар сар гэхэд цөмийг дуусгасан байна, Владимир Ильич ээ! Дуусгах л хэрэгтэй байна... гэв.

	Ленин дуугарсангүй зогсож Фрунзийн нүдийг ширтэнэ. Дэнгийн бөгт гэрэлд Ильичийн царай ер бишийн ширүүн дүртэй ажээ. Олон түмний дассан тэр царай биш байлаа. Анивчихад нь ч үл нуугдах энэ хүчирхэг харцыг Фрунзе нэгэн удаа амссан бил ээ. Тэгэхэд Петербургт байжээ... «Тэр маш зоригтой царайтай, ширүүн амтай юм байна, яагаад үүнийг анзаарсангүй вэ. Нөхөд нь анзаардаггүй ажээ. Харин дайснууд анзаараад л айдаг байна шүү» гэж Михаил Васильевич боджээ.

	— Дуусгах хэрэгтэй... гэж Ленин давтан хэлээд, — Таныг хэт их урам зоригтой байхаас болгоомжлох гэсэн юм. Одоо есдүгээр сар дуусаж байна. Хоёрхон сар... багагүй биз?.. гэв.

	— Бага нь ч бага байна. Гэлээ гээд яах вэ? Ерөнхий довтолгоонд ороход Буденныйн морин армийг цагийг нь олж тавихаас л их зүйл шалтгаална гэдэг л надад ганцхан тодорхой байна.

	Фрунзе есдүгээр сарын 26-нд Харьковт очлоо. Есдүгээр сарын 28-нд: «Хоёр өдрийн дотор фронтын штабыг үндсэнд нь бүрдүүлэв... Фронт дээр дайсан шургуу эсэргүүцсэн байдалтай байна. Лав манай төлөвлөгөөг сайн мэдсэн бололтой... Ангиудын сэтгэл санаа нэлээд шантрангуй байна...» гэж Ленинд илтгэжээ. Бас: «Энэ байдал ар талын замбараагүй байдалд нэмээс болж байна. Харьковт одоо надад итгэлтэй нэг ч анги алга байна. Бараг бүхэлдээ нүцгэрч ноорсон, муу хоол хүнстэй бэлтгэл ангийнхны санаа сэтгэл базаахгүй байна. Фронтын штабтай байхдаа ч дайсанд бүслэгдсэн юм шиг санагдах юм... Гэлээ ч гэсэн эцсийн амжилтад эргэлзэхгүй байна» гэж Фрунзе Владимир Ильичид мэдэгджээ.

	Есдүгээр сарын 29-нд Врангелийн Донын корпус Волновах болон Мариуполийг эзлэн авч Донбассын районы Гришинск, Юзовск, Таганрогт ноцтой заналхийллээ. Харин долоохон хоногийн дараа Фрунзе: «Донбассын заналыг устгасан гэж үзэж болно» гэсэн цахилгаан Ленинд явуулжээ.

	Энэ үед Буденныйн Нэгдүгээр морин арми тулалдааны талбараас алс хол Польшийн фронт дээр байлаа. Гэтэл Фрунзе энэ армид голлон найдаж байжээ.

	Гэхдээ Фрунзийн яаралтай дуудсанаар нэгдүгээр морин армийн цэргийн хувьсгалт зөвлөлийн гишүүн есдүгээр сарын 29-нд Харьковт иржээ. Тэгээд вагонд болж байсан хуралдаан дээр шууд очлоо. Энд Фрунзетэй уулзах ёстой байлаа. Нэгдүгээр морин армийн төлөөлөгч сэтгэл ихэд догдолж байв. Яагаад гэвэл бухарын эмир, цагааны өдий төдий цолтой генерал, Колчакийг бут цохисон домогт хүнийг харах гэж байгаа бил ээ. Яагаад Буденный өөрөө ирсэнгүй вэ? Яагаад Нэгдүгээр морин арми өдий болтол Баруун - Өмнөд фронт дээр байж, аяллаа түргэвчлэх тушаалыг биелүүлэхгүй байна аа? Нарийн учир байгаа авч цэргийн товч тодорхой хэлээр тайлбарлахад хэцүү бөлгөө. Тэгэхээр нэлээд тодорхой илтгэл хийх хэрэгтэй байлаа.

	Вагонд фронтын армийн командлагчид болон цэргийн хувьсгалт зөвлөлийн гишүүд, дээд дарга нар цугларчээ. Аль нь Фрунзе бол оо? Ширээний ард ерөнхий командлагч Каменев, Гусев, штабын дарга Лебедев бас нэг танихгүй хүн сууна. Үгүй, маш танил хүн ажээ!

	— Арсений!

	Арсений нэгдүгээр морин армийн цэргийн хувьсгалт зөвлөлийн гишүүнийг нүдээ бүлтийлгэн ширтэнэ.

	— Володя! Чи юу?.. Ямар хувь тавилангаар энэ нутагт ирээ вэ?..

	— Нөхөр Фрунзийн дуудлагаар ирлээ. Би түүнд өөрийгөө танилцуулах гэсэн юм.

	— Өө, тэр Фрунзе чинь би байна. Харин хэн бэ?..

	— Фрунзе гэдэг чинь та юу? Би Ворошилов байна.

	— Ворошилов! Би бүр таныг хүлээж ядаад байсан юм... Семен Михайлович ямар байна даа? Яагаад ирсэнгүй вэ!

	— Та нар танил юм уу?

	— Танилаар барах уу!

	— Тэр чинь Фрунзийг танихгүй, танилцахын мөрөөдөл болж байна гэж ярьж байсан шүү дээ.

	— За мөрөөдөл болж байгаа бол армиа л түргэн шилжүүлэг.

	Тэд хэдэн жил уулзсангүй вэ? Стокгольмын үеэс хойш учирсангүй.

	Тэгэхэд «Володя» - Климент Ефремович Ворошилов хорин тавтай, догшин Арсений хорь гаруйхан настай байжээ. Тэгээд бие биеэ шууд танилаа. Энэ арван дөрвөн жилийн дотор хэчнээн хүнтэй уулзаж учрав даа! Хэчнээн байсан болоо... 

	«Регина» хэмээх зочид буудал, гүн цэнхэр тэнгэр баганадсан ариун Кларын сүмийн шовх орой, байшингийн нүүрэн талыг чимсэн улаан шаргал ороонго өвс... энэ бүхэн ой тойнд үүрд үлджээ. Тэгэхэд хоёулаа асар их амьдрал туулсан мэт байсан боловч үнэн хэрэг дээрээ дөнгөж эхэлж байсан нь хачнаа... 

	Тэгтэл ингэж учирчээ. Гэхдээ шал өөр үед учирчээ. Гэхдээ гол хүмүүс нь Ворошилов, Буденный, Бубнов, Постышев, Федор Петров, Игнатий Волков, Любимов, Фрунзе... цөм хэвээр ажээ.

	Энд, Өмнөд фронтод бас л сайн танил хүмүүс, тухайлбал Авксентьевский байна! Одоо тэр Зургаадугаар армийг командлах ажээ. Бас Валериан Владимировичийн отгон дүү Николай Куйбышев есдүгээр буудлагын дивизийг командалж байлаа. Валериан Владимировичийг ЗБНХОУ-ын анхны бүрэн эрхт төлөөлөгчөөр Бухарын Ардын Бүгд Найрамдах Зөвлөлт улс Туркменд түр үлджээ. Туркменд Федор Федорович Новицкий, Исидор Любимов нар бас үлдсэн бөлгөө. Дмитрий Фурмановыг Кавказын фронтын Есдүгээр армийн улс төрийн хэлтсийн даргаар томилжээ. Хуучин танилуудаас Дмитрий Михайлович Карбышев одоо Өмнөд фронтын инженерийн албаны даргын туслахаар ажиллаж байлаа. Дорнод фронтын хуучин танил Василий Блюхер маш авьяаслаг даргын нэг болох нь гарцаагүй ажээ. Михаил Васильевичид цэвэр хүнлэг, асар их сонирхол төрүүлж байгаа хоёр хүний нэг дөлгөөн, туранхай, нүдний шилтэй, сахалгүй жаал, Арван гуравдугаар армийн командлагч Иероним Уборевич, нөгөө нь Өмнөд фронтын цэргийн хувьсгалт зөвлөлийн гишүүн унгар Бела Кун байлаа.

	Литовын ядуу тариачин гаралтай, арван есөн настай, залуу Пятраса Уборявичюс Иероним цэргийн сургууль төгсөөд империалист дайны үед батарей командалж байгаад олзлогдож, хувьсгалт Петроград руу зугтан гарч Кронштадад бас батарей командалж байжээ. Хорин хоёр насандаа Умард Двинад цэрэг командалж харийн халдан довтлогчидтой тулалдаж Улаан Тугийн одон хүртжээ. Лондоны «Таймс» сонин Иеронимийн тухай: «Хаант засгийн армийн дэслэгч байсан Уборевичийг командлагчаар томилсон гэж ярилцаж байна. Түүнийг ажил үйлсээ мэддэг гэдгийг үгүйсгэх английн цэргийн дарга нар цөөн бил ээ. Түүний гал чиглэсэн байгаа гайхалтай онох нь их бууны сайн зааварлагчидтайг харуулж байна» хэмээн бичжээ. Дараа нь өөр фронтод арми командалж байхдаа Деникиний генерал Кутеповыг Москвагаас эргүүлж, Орел, Курск, Крома, Конотоп Сума, Одесс, Екатеринодар, Новороссискийг чөлөөлжээ. Бүх Холбоотын Төвийн Гүйцэтгэх хороо Хүндэт алтан зэвсгээр шагнажээ. Бас цагаан польшчуудтай үзэлцэж явжээ. Владимир Ильич бүр долоодугаар сард Уборевичийг нааш нь Врангелийн фронтод явуулжээ... 

	Фрунзе Иероним Уборевичийг хүндэтгэн харна. Үгүй, хүүхэд биш, харин байлдааны урлагийн нууцыг мэдсэн ухаан санаа төгс боловсорсон дарга ажээ.

	Бела Кум бол олон улсын хэмжээний хүн. Тэр Зөвлөлт Бүгд Найрамдах Унгар улсын удирдагч, Унгарын коммунист намыг үндэслэгчдийн нэг байв. Унгарт пролетарийн диктатур удаан тогтсонгүй, дөнгөж дөрвөн сар хагас болжээ. Гэхдээ л оршин тогтнож ажиллаж байлаа.

	Бела Кун уйтгартай сөлөрдүү нүдтэй бил ээ. Унгарт Зөвлөлт засаг ялагдсаны дараа Кунийг баривчлан австрийн гянданд хорьжээ. Тэр одоо эрх чөлөөтэй болжээ. Гэвч эх орон нь боолчлолын гинжинд дахин орсон болохоор ямар эрх чөлөө байх вэ?.. Эрх чөлөөг нь Улаан Оросыг нухчин дарахыг мөрөөдсөн нөгөөх генерал Франше д’Эсперэ даржээ. ЗСБНХОУ-д хамгийн хүнд үед олон улсын хувьсгалын эсэргүү хүчийг унгарын пролетарийн хувьсгал өөртөө татсан явдалд л ганцхан тайвширч болох байлаа. Гэвч энэ бүх явдлын дараа төрөлх эх оронд нь мөдхөн үүр цайдаг болов уу?.. Бела Кунийн бодол санаа, сэтгэлийн хөдөлгөөн Михаил Васильевичид дотно бөгөөд ойлгомжтой ажээ. Фрунзе Унгарын пролетарийн хувьсгалын тухай Будапештын радио мэдээлсэн тэр баярт өдрийг дурсан санав. Энэ бол өнгөрсөн жилийн хавар бил ээ. Тэгэхэд Фрунзе Өмнөд бүлгийн дайчдад тусгай тушаал гаргаж баяр хүргэхэд унгарчууд, улаан цэрэг, дарга нар тэврэлдэж, уйлалдаж, баяр хүргэлцэж байжээ. Өмнөд бүлэгт олон тооны унгар бүхэл бүтэн хороо байлаа. Унгар дахь үйл явдлыг Бела Кун удирдаж байгааг тэгэхэд Фрунзе хараахан мэдэхгүй байлаа. Гэвч бодитойгоор авч үзвэл Бела Кун Дорнод фронтод, Фрунзед Колчак, Самар, Москва руу тэмүүлж байсан хамгийн эгзэгтэй үед тусалжээ. Тийм ээ, Кун Фрунзед ч маш тодорхой байсан тэмцлийн баяр баясгалан, тулалдааны бараг найдваргүй, цөхрөнгөө барсан зовлон болон ялагдлын хязгааргүй уй гашууг амсаж байжээ... 

	Врангелийг бут цохих байлдааны ажиллагааг арван хоёрдугаар сард дуусгана гэж Фрунзе Владимир Ильичид хэлэхдээ өөрийнхөө санал дээр ч, жанжныхаа авьяас дээр ч үндэслээгүй, зайлшгүй чухал байснаас тэгж хэлжээ. Өвлийн кампанид хүргэхгүй байх нь тодорхой хугацаанд ургацаа хураах юм уу тариа тариалахтай адил бөлгөө. Тухайн байдал л тийм байлаа. Михаил Васильевич өөрийнхөө жанжны авьяас билгийг хуучин хэвээр ёгтлон шоолдог байлаа. Хэрэв Врангель бүх ард түмнийг ниргэчихвэл авьяас билиг ямар хэрэгтэй юм бэ? Гол нь аливаа их үйлст бэлтгэдгийн адил ялалтад бэлтгэж ард түмнийг зохион байгуулж чадах хэрэгтэй. Харин тэнд Ленин, нам, бас Фрунзийн чадварыг бууруулж болохгүй. Пролетарийн хувьсгалд бэлтгэж чадсан болохоор «хар бароныг» устгах байлдааны ажиллагааг богино хугацаанд бэлтгэж чадалгүй яах вэ. Намын Төв Хороо, Владимир Ильич Ленин их төрийн бүх нөөц бололцоог ажиллагаанд оруулсныг Фрунзе мэдэж байлаа. «Эрвийхээрээ хөдөлье!» гэсэн уриа цуурайтлаа. Өмнөд фронтод илгээх морьт эскадрон яаралтай байгуулж, агт морь, эмээл хазаар, хувцас хунар, зэр зэвсэг цуглуулж, коммунистуудыг дайчилж байлаа. Иргэний дайны гурван жилд тамтгаа барсан улс орон бас л ийм их л хүч гаргах чадалтай ажээ. Михаил Васильевич дахиад «Улаан хошууны» коммунистуудад хандаж: бүгдийг фронтод! гэж уриаллаа. Иваново - Вознесенчууд нэн даруй хөдөлцгөөж отряд байгуулцгаалаа. Тэнд Иваново - Вознесенскт Арсенийг санан дурсдаг хэдэн мянган ажилчид Жиделев, Зайцев, Варенцова нар хуучин хэвээр ажиллаж байжээ.

	Зохион байгуулалт... зохион байгуулалтгүйгээр хэзээ ч хэнийг ч дарж чадахгүйг Фрунзе баттай мэдэж байлаа. Зохион байгуулалт олон янз байдаг. Украины ядуу тариачдыг дайчлах, хувцас хунаргүй ноорхой улаан цэргийн дунд улс төрийн ажил явуулах, Днепр мөрнийг гатлах шинэ гарам байгуулах, армийг хувьсгалын эсэргүү хэсгээс цэвэрлэх, Миллер, Юденич, Деникин, Колчакийн цагааны армид алба хааж байсан хүмүүсийг дахин бүртгэх, Арван гуравдугаар армийн долоон хуягт отряд цөмөөрөө засварт байхад дайсан хуягт машинаараа эрчимтэй дайран цохиж байгаа жигшүүртэй баримтыг нэн даруй мөрдөн байцаах зэрэг олон хэлбэрийн зохион байгуулалтын ажил байлаа. Ажил санаатайгаар саатуулж хорлон сүйтгэгчдийг хувьсгалт цэргийн шүүхэд шилжүүлж, хувьсгалт хэв журам тогтоох хэрэгтэй байлаа. Энэ бүгд байлдааны санаа бодол, стратегиас ангид хоёрдугаар зэргийн хэрэг мэт боловч асар их цаг шаардаж, үнэн хэрэг дээрээ стратегийн санаа бодлын гол тулгуурлах үндэс суурь нь болж байлаа. Тэгэхээр штабын аппаратыг бий болгох, явцдаа зохион байгуулалтын ажлын мөн чанарыг бүрдүүлж байгаа том жижиг хэдэн мянган ажлыг хийх хэрэгтэй байлаа.

	«Цэвэр» жанжин гэж дайны хувь тавиланг улаан харандаагаар зурж суудаг дүнхгэр духтай сэтгэгчид хэмээн түүхчдийн боддог сайхан сайхан бодлыг Фрунзе мэднэ. Командлагч бол түмэн зүйлийн аар саар зүйлд дарагдаж, сарын дотор ч уншиж барахааргүй өдөр тутмын мэдээнд булагдсан байлдааны хар ажилчин, асар их зохион байгуулалтгүй театр - байлдааны газрын гол жүжигчин, найруулагч болж хожим түүхчдийн «гайхамшиг» гэж нэрлэх тэр ажиллагааг махран бэлтгэгч юм. Хэрэв анхааралтай харвал нөгөөх «гайхамшиг» нь цэвэр байлдааны санааны гайхамшиг биш харин зохион байгуулах ажлын гайхамшиг байлаа. Байлдааны санаа нь зөвхөн араг яс нь байв. Түүнийг махтай болгож булгилах зүрх суулгаж судсаар нь цус жирэлзүүлэн гүйлгэх хэрэгтэй байлаа. Тэгсэн цагт биет байдлаа олж бодит хүчин болж чадна.

	Гэвч командлагч тэр аар саар зүйлээс хөндийрч байлдааны урлагийн өндөрлөг өөд бодол санаатайгаа нисэж чаддаг байх ёстой. Хэрэв тэгэхгүй бол командлагч биш хүнс тэжээлийн албаны дарга, ханган нийлүүлэгч болно. Командлагч Бердянск, Александровск, Никополиос аваад Херсон хүртэлх цүнхэл, Азовын тэнгисийн умард эргээс Хар далайн умард эрэг хүртэлх бүх фронтоо харцаараа тойруулан харна. Түүний мэдэлд одоохондоо гуравхан арми байгаагийн нэг нь морин арми, дөчин таван онгоцтой хоёр агаарын бүлэг байгаа бил ээ. Польшийн фронтоос Нэгдүгээр морин арми, Кавказ, Сибирь зэрэг бусад газраас цэргийн анги нэгтгэлүүд ирмэгц бас нэг арми байгуулна. Гэвч хэзээ ч юм бил ээ дээ?

	«Хар бароны» цэргийг хоёр талын шахах хүчээр Крымийн хүзүүвчээс тасалж бие биеэс нь салангид хоёр хэсэг болгон устгах байлдааны үндсэн санаа бүр Харьков орох замд бий болжээ. Крымд, Врангелийн ар талд Мокроусовын партизанууд ажиллаж байсан бөгөөд тэдэнтэй холбоо тогтоожээ.

	Харин өөрийн ар тал маш муу байлаа. Энд шинэ маягийн басман Нестор Махногийнхон тэнэж түйвээж байв. Тэр бүр арван найман онд нударган, анархист, эсер, цагаан гвардийнхнаар бүрдсэн «босогчдын арми» гэгчийг Украины өмнөдөд байгуулжээ. Бусад дээрэмчдийн толгойлогчдыг бодвол Нестор Махно улс төрийн хөтөлбөртэй байснаараа онцгой байжээ. Тэр хөтөлбөр нь улс төрийн биеэ даасан хүчин болон түүхийн тавцан дээр гарах гэсэн Украины нударганчуудын эрмэлзлийг илэрхийлсэн бөгөөд «Коммунистуудгүй чөлөөт зөвлөл» гэсэн анархист лоозон дэвшүүлжээ. Нударган дээд ангийн сонирхлыг илэрхийлэгч аман дээрээ бүх тариачны хамгаалагч гэж өөрийгөө өргөмжилдөг байлаа. Арван есөн оны эхэнд түүний арми арван мянган цэрэгтэй байв. Тэр ядуу тариачдын шахалтаар аргагүйн эрхэнд зөвлөлт засгийг хүлээн зөвшөөрч, Украины улаан армийн бүрэлдэхүүнд орж Украин, Донбассын хил дээр Деникиний сайн дурын цагаан армитай тэмцэх болжээ. Гэвч Зөвлөлт засгийн талд удаан байсангүй. Улаан Армид хамгийн хэцүү үед фронтоос зайлж одсоноороо Деникинд зам нээжээ. Энэ оны Зургаадугаар сар хүртэл Махно Гулай - Полегийн районд чилтлээ суужээ. Дараа нь Улаан Армийн ар талд халдах болжээ. Врангель Махног талдаа татах гэсэн оролдлого талаар өнгөрөв. Яагаад гэвэл Махно тариачдаасаа шууд салчихвал үхлийн аюулд учрах ажээ. Ийнхүү «босогчдын арми» хаданд хавчуулсан сонгино мэт болж нэг талаас врангельчууд, нөгөө талаас Улаан Армийн ангиудын хооронд шахагджээ. Махногийн дээрэмчдийн эсрэг ажиллаж байсан гурав дахь хүч нь Украин дахь зөвлөлт засгийг бэхжүүлж нударганы дээрэмчдийг устгахад Улаан Армид дэмжлэг үзүүлж байгаа ядуу тариачдын отрядууд байлаа. Дээрэмчдийн эзлэн авсан нутаг газар, Зөвлөлт засгийн байгууллагууд, нударганчуудын дундаас «хариуцагчид» хэмээх хүмүүсийг томилон ажиллуулж байлаа. Тэдгээр нь дээрэмчдийн бэлтгэж байгаа халдлагын тухай цагийг нь олж урьдчилан мэдэгдэх үүрэгтэй ажээ. Мөн тэд нууцгай ажиллаж төмөр зам, цахилгаан шугамын бүрэн бүтэн байдлыг анхаардаг байлаа.

	Врангелийн эсрэг шийдвэрлэх тулалдааныг бэлтгэхдээ ар талаа бэхжүүлэх бүхий л арга хэмжээ авч, Махног түр зуур ч гэсэн хөнөөлгүй болгохын чухлыг Михаил Васильевич ойлгож байлаа. Махно Фрунзед ямар ч таавар төрүүлэх юмгүй байлаа. Хэрэв Мадамин бек болон бусад басманы курбашиуд «Түрэгийн оросгүй бүгд найрамдах улс» гэгчээр тонон дээрэмдэх үйл ажиллагаагаа халхалж байсан бол Махно «биеэ даасан Украин» гэсэн хуурамч лоозон дэвшүүлжээ. Гэхдээ ангийн мөн чанар нь адил байлаа. Байдал ийм болохоор Махно Мадамины адилаар Зөвлөлт засгийн талд орох ёстой. Тэгэхдээ адаглаад л «босогчдын арми», тариачдынхаа нэр төрийг бодох хэрэгтэй.

	Фрунзе Улаан Армийн талд Махног татах гэж байгааг хэрэв Федор Федорович Новицкий мэдсэн бол юу гэх байсан болоо...

	Фрунзе Харьковт ирсэн тэр өдрөө Өмнөд фронтын штабт цэргийн хувьсгалт зөвлөлийн хуралдаан дээр ирэхийг тушаасан бичиг Гулай - Поле руу тусгай илчээр «босогчдын дарга нөхөр Махнод» явуулжээ. Энэ бол мэдээж зүйл байлаа. Врангелийг эцэс болгох цаг болжээ. Уул алхмыг бүр эрт Төв Хороотой зөвшөөрөлцсөн нь мэдээж. Махно эхлээд учрыг ололгүй мэгджээ. Харин дөрвөн өдрийн дараа бие муу байгаа тул очиж чадахгүй нь харамсалтай байна. Гэвч босогчдын армийн командлал Өмнөд фронтын захиргаанд шилжиж Зөвлөлт засгийг хүлээж, улаан армийн ангиудын эсрэг цэрэг байлдааны аливаа үйл ажиллагаагаа зогсооход бэлхэн байгаагаа Өмнөд фронтын цэргийн хувьсгалт зөвлөлд хандаж илэрхийлжээ. Түүнчлэн босогчдын арми Врангелийн цэрэгтэй явуулах тэмцэлд нэн даруй ороход бэлхэн байгаа ажээ.

	— Найдваргүй л холбоотон доо. Гэвч энэ довон толгойтоос чинь өөр юуг нь шахах вэ дээ гэж Михаил Васильевич жуумалзан хэлэв.

	«Махнотой хэлэлцэж учраа ололцсон, түүнийг аравдугаар сарын 12-ноос фронтод явуулж болно... Түүний төлөөлөгч Харьковт ирлээ» гэж Владимир Ильичид илтгэжээ.

	
ХУГАРХАЙ ХАВИРГАТАЙ ХОВДОС

	Врангель Деникиний боол байсан цагт нүүр царай нь танигдахгүй байлаа. Гэвч Орос орны дарангуйлан захирагчийн байранд өрсөлдмөгцөө «түүхэн» хувь хүн болох бүх шинж тэмдэг нь илэрчээ. Тухайлбал францын цэргийн албаны төлөөлөгчийн гишүүн Лерис баронд зусардахдаа эртний Боспорын эзэн хаан Митридаттай түүнийг зэрэгцүүлж байжээ. Лерис түүх сайн мэддэг аж. Врангель ч түүхийг бас сайн мэднэ. Тал зассан үг хэтэрхий эргэлзээтэй байсан тул Врангель ярвайжээ Эзэн хаан бол эзэн хаан, гэлээ гэх нь ээ Митрадит Помпейд бут цохигдон тэр үеийн Пантикапей буюу Керчьд аргагүйдэн нуугдаж байсныг сурагч болгон бараг мэднэ. Тэгээд Митрадитын эсрэг боспорын хотууд босож, боолдоо хутгалуулсан ажээ.

	Энэ нутгийн түүхийг сонсож мэдсэн Английн цэргийн төлөөлөгч Уинклер Врангелийг Крымийг байлдан эзлэгч фельдмаршал Ласситай зэрэгцүүлэн хэлэхэд барон ёжтойгоор:

	— Фельдмаршал Ласси миний л мэдэж байгаагаар хэзээ ч юу ч эзлэн авч байгаагүй. Тэр Перекопийг дэлбэлээд л ухарсан юм. Надад ийм явдал тохиолдохгүй гэдэгт итгэж байна гэж хариулжээ.

	Үүний дараа Уинклер хэлээ хазсан мэт болж түүхэн явдал ярихаа больжээ.

	Францчууд, ялангуяа англичууд Врангелийг цухалдуулах авч тэр тэдэнгүйгээр яахин болох бил ээ. Тухайлбал англичууд хэзээ, хаашаа довтлохыг түүнд заахыг оролдоно. Үүнээс болоод зэгсэн сайн зөрөлдөөн үүсжээ.

	— Холбоотон бол холбоотон л байх ёстой, ямар золигт гаргах биш гэж барон мэдэгджээ.

	Францчууд өөрсдийгөө Крымийн бүрэн эзэн гэж үзэн бүхий л фронтоор нэн даруй довтлохыг шаардаж, ихээхэн зээл амлаж байгаа боловч мөнгөө өгөөгүй ажээ. Барон өөрийн ухуулах хуудас, тушаалдаа Чонгар болон Перекопийн бэхлэлт нэвтэршгүй болох тухай төсөөлөл өгөхийг хичээж байлаа. Францын сонинууд ам дагаж Перекопийг «бараг Верден» гэж нэрлэж байлаа. Харин энэ «бараг» гэдэг нь Врангелийг баллажээ. Яагаад «бараг» байдаг бил ээ. Вердений хамгаалалтын хөөрхийлөлтэй дөрвөн байрлалыг нөгөөх францын инженерүүдийн хүчирхгээрээ хаана ч байхгүй цайз байгуулсан Перекоптой зэрэгцүүлж болно гэж үү дээ? Энд чинь хиймэл болон байгалийн саадаар хүчжүүлсэн алхам бүрд пулемёт, хүнд хөнгөн их буутай нэгэн ерөнхий байрлал - бетон бэхлэлт байлаа. Бэхэлсэн хэсэг дайсны явган ба морин цэрэг огтхон ч хүршгүй ажээ. Перекоп дээр арван метр хүртэл өндөр Туркийн даваа байх бөгөөд түүний өмнүүр өргөн гүн суваг татаж ёроолд нь төмөр утсан саад хийжээ. Давааны ам далан их буу, зуун далан пулемётын галаар халхлагдаж, даваан дээрээ газар гэр, холбооны яам, пулемётын талбай байлаа. Шүршин буудахгүй хэсэг гэж ер байхгүй. Туркийн давааны цаана хамгаалалтын барилгын зургаан шугамаас бүрдсэн Юшуньскийн хүчирхэг байрлал бий. Арабатын сум, Чонгарын хүзүүвч нь «Генерал Алексеев» гэдэг хуягт хөлөг онгоц. «Алмаз», «Георгий» «Генерал Корнилов» гэдэг хэрэх онгоцны хараа овооны дор байдаг байлаа. Севастопольд францын хуягт хөлөг онгоц «Мальборо», английн «Рамилье» хөлөг онгоц байлаа.

	Врангелийн бахархал бол английн бүхэл бүтэн танкны отряд байлаа. Барон танк болгонд «Ховдос», «Генерал Корнилов», «Ариун Оросын төлөө», «Талын хүн», «Генерал Скобелев», «Кутузов», «Ермак»... гэх мэтийн нэр өгчээ. Туршлагатай морин цэргийн генералуудын командалсан төрөлхийн моринд авьяастай казах цэрэгтэй морин армитай, арван дөрвөн хуягт галт тэрэгтэй морин армитай, арван дөрвөн хуягт галт тэрэгтэй, хамгийн шинэ бүтцийн дөчин хоёр онгоцтой, дээрээ пулемёт зоолттой хэдэн зуун машинтай, дөчин таван танк, хуягт машинтай тийм арми хэзээ, хаана байлаа даа? Врангель цэргээ хурдан явуулах, уян хатан маневрлах хамгийн бодит цохих хүчийг бий болгожээ гэж цэргийн урлагийн аль ч мэргэжилтэн цамаархалгүй хэлж болох ажээ. Тийм цэрэгтэйдээ бахархаж, ялагдашгүй хэмээн сэтгэж болно.

	Түүх - эжий Врангелийг ивээжээ. Түүх хуучин Орос орны хамаг сул талыг тусгасан Деникин, Колчак, Юденичийн зулбадсыг таягдан хаяж эзэн хаант гүрний яндаж баршгүй хүнийг хаан ширээнээ өргөмжлөв. Тэр хүчийг гагцхүү зохион байгуулж, сахилга журам тогтоож, хатуу гарт барих хэрэгтэй байлаа. Энэ үзэгдээгүй их хэмжээтэй ажлыг Врангель маш ахар богино хугацаанд хийж амжжээ.

	Врангель заяасан заяагаа ухамсарч аугаа хүчирхэг байраа эзэмшжээ. Түүний урт горзгор биед алтан саатай черкас малгай их зохижээ. Ивээлт холбоотнууд нь энгэрт нь одон зүүж, «ивээлт франц» нь алтан сэлэм барьжээ. Бялдуучлагчдын нэг нь: барон Врангель Нэгдүгээр Павелийг өвччихсөн царайтай юм гэжээ. Барон үүний дараа өрөөндөө орж түгжээд царайгаа толины өмнө судалдаг байжээ. Ёстой тэнэг ээ. Нэгдүгээр Павел нь Оросын эзэн хаадын дотроос, хэрэв Хоёрдугаар Николайг эс тооцвол хамгийн хязгаарлагдмал хаан байжээ. Врангелийн царайд умардын арьсны цог золбооны аятайхан ул мөр байх ажгуу. Германы түүхчин Генрих Трейчкад итгэсэн ч итгээгүй ч хамгийн эгзэгтэй үед түүхийн тавцнаа Врангель мэтийн мөнхийн төрөлхийн авьяастай тийм хүмүүс хувь тавиланг шийдвэрлэгч болон үргэлж гарч ирдэг байна.

	Барон өөрийнхөө хүчийг ухамсарлаж ядан байжээ. Түүний эсрэг хэн зогсох юм бэ? Үймээн дэгдээсэн тариачин эрсийн шаарнууд Колчак, Деникин, Юденич болон бусад генерал, адмиралуудыг бут цохижээ. Яагаад гэвэл энэ нэр дурдсан хэсэг хүн бол дээд дарангуйлан захирагчийн албан тушаалд тэнцэж тохирохгүй байжээ. Тэд хуучин дагширсан маягаараа ажиллаж, дэлхийн нэгдүгээр дайны үед германы армийн ерөнхий командлагч байсан Молькегийн барилд автаж, дайн явуулах аргын талаар аль дивангарын тамтаг болсон төсөөлөлтэй, орчин үеийн байлдаанд техникийн ролийг ойлгодоггүй улс байжээ. Ер нь тэгээд тэд олон зүйлийн учрыг мэддэггүй байсан учраас түүх тэднийг замаасаа авч хаяжээ. Врангель техникт дуртай бөгөөд гайхамшигт машин бүтээсэн суут хүмүүсийг биширдэг байлаа. Морин цэрэг сайн боловч Дария, Александрийн үеэс манай үе хүртэл сунжирсан үеэ өнгөрөөж байгаа бүдүүлэг зүйл байлаа. Мендлеевийн хүү анхны танкийг бодож гаргасан гэлцэнэ. Орос хүн сайн сайхан эхэлдэг боловч эцэст нь хүргэдэггүй ажээ. Оросын хаад маш ховор тохиолдлыг эс тооцвол алсын хараагаараа хэзээ ч тодорч байсангүй.

	Врангелийн үндсэн штаб Севастопольд, хээрийн штаб Жанкойд байдаг бөлгөө. Тэр Жанкойгоос хуягласан үй түмэн цэргээ эх газар явуулна. Улааныхан Фрунзээр толгойлуулсан Өмнөд фронтыг байгуулсан мэдээг Врангель ажралгүй хүлээн авчээ. Тэр Фрунзе Колчакийг бут цохиж Деникинтэй нийлүүлээгүй бөгөөд Уралын цагаан хасгуудын армийг бут ниргэж, Бухарын эмирийг хөөжээ. Тэглээ гээд юу болдог юм бэ? Энэ бүгдээс үзэхэд Фрунзе гарамгай жанжин нь гарцаагүй боловч хэрэв түүний фронтын умард хэсэг бүр нүцгэрч Донбасс, Таганрогийг түрүүчийн дайнд ялагдаж туйлдсан, уг чанартаа замбараагүй болсон Уборевичийн Арван гуравдугаар арми хамгаалж, Зургаадугаар арми гэгч нь дөнгөж эмх замбараагүй байдлаас урган гарч, эцсийн тулалдаанд шийдэмгий биш тулалдсан таван мянган цэрэгтэй Хоёрдугаар морин арми нь зориг гаргаагүй болохоор Фрунзе хэчнээн ч авьяас билигтэй байлаа гэсэн юу гавих бил ээ.

	Фрунзийн бүх тооцоо польшийн Буденный Нэгдүгээр морин армийг түргэн татаж авахад тулгуурласан бололтой. Энэ тухай одоо Ригад хамаг яриа болж байлаа. Ригад зөвлөлтийн тал Польштой найрамдах хэлэлцээр хийж байв. Тэгээд уул байдал тодорхой болтол Зөвлөлүүд польшийн фронтоос Буденный морин цэргийг татаж чадахгүй. Тэгэхээр хэлэлцээрийг таслах хэрэгтэй ажээ. Украины баруун эргээр шийдэмгий довтолгоо хийснээр л тэр хэлэлцээрийг тасалж болох ажээ. Польшийн нутаг дэвсгэр дээр бүрэлдэж байгаа Оросын Гуравдугаар цагаан арми, Петлюра, Пилсудскийн армитай нэгдэхээр явах хэрэгтэй бөлгөө. Украины Баруун эрэг рүү онцгой хохиролгүй нэвтэрч гарахын тулд Фрунзийн хүчийг хоёр дахь чиглэл рүү татаж Донбасс, Таганрог руу өргөн хүрээтэй довтлох гэж буй дүр үзүүлж, армиа сэлбэж Дон, Кубаньд бослого дэгдээж хасаг түмэнтэй нэгдэхийн тулд Терек, Кубань, Донд нэвтрэх гэж байгаа тухай дам цуурхал тараах хэрэгтэй байлаа. Фрунзе энэ бүхэнд амархан итгэх учиртай, яагаад гэвэл Врангель энэ оны зун хурандаа Назаровоор толгойлуулсан цэргийг Азовын тэнгисийн эрэгт Таганрогийн районд, генерал Улагайн удирдлагаар Кубанийн эрэг дээр хоёр хэсэг буулгасан ажээ. Үнэндээ энэ оролдлого амжилтгүй байсан ч Врангель хуучнаа давтахаар шийджээ гэж Фрунзе бодог л доо. Хэрэв анхаарал татах ажиллагаа амжилт олбол гол хүчээ баруун хойд чиглэлд Украины Баруун эрэг рүү хаяж болох ажээ.

	Врангель бодлынхоо амжилтад бараг эргэлзсэнгүй, яагаад гэвэл суут жанжин ч уг учрыг нь тааж мэдэхгүйгээр тийм утгатай төлөвлөгөөтэй байсан юм санжээ.

	Төлөвлөгөөгөө биелүүлэх явдал Фрунзийг Харьковт ирэхээс өмнө эхэлжээ. Буденныйн морин цэргийг ирэхээс өмнө улаан цэргийн ангиудыг хэсэг хэсгээр нь устгаж, хүчээ сарниулахгүй байхын тулд хэсэг бусаг байлдааны идэвхтэй ажиллагаа явуулах шийдвэрийг Врангель гаргажээ. Эхлээд Врангель улааны фронтын умард хэсгийг туршиж Александровск (Запорожье), Синельниковог эзлэн авчээ. Умардад дайсны цэрэг байхгүй байгаа учир саад тотгоргүй явж болох ажээ. Гэвч Врангель шургуу эсэргүүцэлтэй тулгарч бүслэгдэхээс болгоомжилсон дүр үзүүлж дорно зүг Донбасс руу огцом эргэжээ.

	Яг энэ үеэр Фрунзе фронт дээр иржээ. Барон амжилтдаа баяр хүргэж болох байлаа. Учир нь Фрунзе түүний бодож байснаар шинэ ангиудаа Волновахаас хойгуурх районд татаж эхэлснийг тагнуулчид мэдээлжээ. Ээ дээ, энэ оросуудын шулуун зан уу! Волновахагийн ойролцоо Николай Куйбышев гэгчээр даргалуулсан шинэ Есдүгээр дивиз бий болжээ. Тэгээд дараа нь бусад дивизүүд ирнэ, тэр ч байтугай Фрунзе Каховын талбарыг хоосолж ч болох юм. Прекопоос Каховка хүртэл жараадхан бээр газар танк, цагт гучин километрийн хурдтайгаар явахад, бас хуягт автомашин ч энэ зайг ахар богино хугацаанд туулна.

	Нүсэр бодолд дарагдсан барон штабын вагоныхоо дагуу холхиход хөл дор нь цагаан дун шажигнана. Сивашийн зүгээс ялзарсан гэхүүн үнэр ханхална. Холбоочин гүйн ирж цэх зогсон мэдээ барив. Гэвч дээд захирагч бүх юм ёсоор байгааг мэдэж байлаа. Английн генерал Хольман Врангельд одон гардуулж өгөхдөө:

	— «Олл райт, уг үндэс нь сайн байна!» гэж хэлсэн шүү дээ.

	Бароныг унтах нойр, идэх хоолноос нь салгасан нэг жижиг явдал тав алдуулна. Юу гэвэл английн засгийн газар Врангелийн амжилтад нэг их сайн итгэхгүй байгаа цуурхал тарж түүний үйлсийг нуран унах тавилантай гэж үзэж, чухам бодит байдалтай тохирч байгаа үгүйг мэдэхгүй, английн бодлого Зөвлөлт оростой хэлэлцээ хийхээр төлөвлөж байгаа бололтой ажээ. Энэ бүхэн итгэлгүй байдал төрүүлж, болгоомжлоход хүргэжээ. Ээ, хар санаатай жилбин дайрмарууд аа.

	Тэгээд барон Уинклерт шууд асуудал тавихад мөрөө хавчиж:

	— Тодорхой хэлэх юм алга. Польш хүчээ барсан гэдэг л ганцхан эргэлзээгүй байна. Польш найрамдал тогтоох гэж шунаж таныг сэжиглэж, ер нь тэгээд шинэ оросын хааны ивээл дор эргэж орохыг хүсэхгүй байна. Таны хэсэг бусаг амжилт бий болж байгаа явдалд бүхэлд нь нөлөөлж чадахгүй байна. Түүхийн дотоод зүй тогтол шүү дээ. Далимд хэлэхэд манай засгийн газар таны армиас манай цэргийн төлөөлөгчдийг дуудаж байгааг танд мэдэгдэхийг надад хэлсэн. Гуд баяртай! гэжээ.

	Барон хэдэн хурам хөшин гөлөрснөө сэхээ авч:

	— За тэгээд чөтгөр шулмаараа тонил! Харин би танкнуудаа эргүүлж өгөхгүй шүү... Яасан ч өгөхгүй гэж ууртай ширүүн хэлжээ.

	... Фрунзе өмнөд фронт дээр ирснээсээ хойш хэдхэн өдрийн дараа Донбасс руу хийж байгаа заналхийлэл устсан гэж үзэж болно хэмээн Москвад мэдээлэхэд нийслэлийнхэн тэр даруй итгэсэнгүй. Фрунзе хэчнээн ч авьяаслаг жанжин байлаа ч гэсэн ялалт байгуулж байдаг ид шидтэй хүн биш ээ! Ирмэгцээ л Врангель бүгд найрамдах улсыг өвөл нүүрсгүй болгох гэсэн алсын зорилттойгоор Донбасс руу тэмүүлж байгаа мэт бүгдэд санагдаж байжээ. Тулалдаан нүцгэрч ноорсон Арван гуравдугаар арми, түүний «хуягласан» морин цэргийн эсрэг зогсох хүчгүй байгааг тэр мэдэж шилдэг ангиудаа тулалдаанд оруулахыг хичээж байлаа.

	Гэвч Фрунзе тухайн байдлыг суутаар шүүрэн авах авьяас билигтэй ажээ. Врангель Фрунзийн хувьд хамгийн хар санаатай зальжин дайсан байсан учир шууд довтлох гээгүй нь мэдээж бил ээ. Дайнд яг тодорхой .зүйлд шууд итгэх хэрэггүй үе ч байдаг. Хэрэв Врангель Донбасс, Таганрог руу зоримог тэмүүлж дэлхий даяар өөрийн бодлыг чалчиж байгаа болохоор нэлээд зэгсэн сайн бодох хэрэгтэй бөлгөө.

	Михаил Васильевич бароны санаж байгааг бараг мэдэж байжээ. Гэвч таавар бол таавар шүү дээ. Чухамхүү үнэхээр асар их өдөөн хатгалт төлөвлөж байна гэж үү? Үүнийг гагцхүү тагнуулчдын туслалцаатайгаар шалгаж болно.

	Түдэлгүй Врангель улаан цэргийг айлган сүрдүүлэхийг хичээж байсан английн танкнууд Донбассын чиглэлд биш, бүр өөр зүгт Каховын түшиц газар луу явж байгаа, эхлээд харахад хачин жигтэй, баримтыг тагнуулчид илрүүлэн тогтоожээ.

	Фрунзе есдүгээр дивизийн дарга Николай Куйбышевийг гэртээ дуудлаа. Энэ дивиз фронтын нөөц болж байв.

	Михаил Васильевич Николай Куйбышевийг хармагцаа тасалгаанд Валерий Куйбышев орж ирэх шиг санагджээ. Ах дүү хоёр маш адилхан ажээ. Тэгтэл Николай саравчтай малгайгаа авмагц уул байдал огт өөр болжээ. Николай гөлчийтөл хусуулсан овон товон толгойтой бөлгөө. Командлагчийн гэргий Софья Алексеевна дивизийн даргын нойтон шинелийг өөриймсөг авч ширээнээ суулгахад тэр нэлээд тэвдэв. Дүүжин өлгийд нялх хүүхэд чарлав. Адарт зүүлттэй «цахилгаан» хурцаар гийгүүлнэ. Цагаан ханан дээр улаан хивс гялалзаж, эздийн айвуу байдал, гэрийн тохилог байдал нүд булаана... Зочид цугларч эхэлжээ. Туслагч Сиротинский, Михаил Васильевичтэй хуучин хамт алба хааж байсан Аркадий Осинкин хоёр гэргийтэйгээ ирлээ. Ташкентийн ногоон цай, хатаасан гүйлс, үзэм, газрын самраар гэрийн эзэгтэй дайллаа. Цагаан будаатай хуурганы дараа нийтийн яриа дэлгэв.

	— Танд ахаас чинь захиа, юм авчирсан гэж Михаил Васильевич Николай Куйбышевт хэллээ.

	Дараа нь Валериан Владимировичийн Туркмен дэх ажил үйлсийн тухай ярилаа.

	— Ахыг чинь нааш нь авчирмаар л байна. Түүнийг манай фронтод шилжүүлж өгөөч гэж гуйсан цахилгаан Владимир Ильичид зориуд явуулсан. Далимд нь хэлэхэд таныг халамжилж байгаарай гэж Валериан Владимирович надад даалгасан гэлээ.

	Николай Куйбышев бүр ч мэгдлээ. Тэр империалист дайны үед гурван жил байлдаж ахмад болсон бөгөөд гурвантаа шархдаж ямар ч байсан асрамжаас аль эрт гарсан дайчин дарга байсан бөгөөд Улаан тугийн одон, нэртэй алтан цагаар шагнуулсан хүн бил ээ. Тэгтэл ах нь дүүгээ багад бодож байдаг. Эвгүй л хэрэг байна даа... 

	Фрунзе хөхөрч:

	— Нээрээ шүү, нээрээ намайг үдэж өгөхдөө Николайг халамжилж байгаарай гэсэн юм. Маш даруу залуу байгаа юм, тэгээд биеэ товойлгохыг боддоггүй хүн. Их үйлст өөрийгөө бүрэн зориулахад нь туслаарай. Армийн дарга, тайж язгууртай Владимир Яковлевич Куйбышевынх зургаан хүүтэй байсан нь зургуулаа большевик болсон юм. Тэгэхээр бид нэг нэгнийхээ нэр хүндийг дэмжих ёстой гэсэн бил ээ гэхэд

	— Надад юу ч хэрэггүй гэж минчийтлээ улайсан Николай шийдэмгий хэлээд, — Ах маань юугаа бодоо юм бол оо?.. гэлээ.

	— Танд хэрэггүй байж, харин надад хэрэгтэй байна гэснээ их л ажилсаг байдалд шилжиж, — Врангель яагаад Донбасст тэмүүлээд байгааг та юу гэж бодож байна вэ? гэж асуув.

	— Тодорхой зүйл шүү дээ.

	— Тэр чухамхүү Донбасс руу тэмүүлж байгаад та итгэж байна уу?

	— Мэдээж хэрэг.

	— Тэгвэл би итгэхгүй байна. Тэр ч байтугай Врангель Донбасс руу тийм ч их тэмүүлэхгүй байгаа бололтой. Донбасс руу хийж байгаа Врангелийн довтолгоог тогтооход нэг л дивиз хүрэлцэнэ гэж би бодож байна. Таны Есдүгээр дивиз цагааныхныг Донбасст нэвтрүүлэхгүй байх хэрэгтэй. Ясаа амраах хэрэгтэй... Үүнийг би танд тушааж байна! Есдүгээр дивиз Донбассын төлөө тулалдахад ч, Курскийн ойролцоо үзэлцэхэд ч үргэлж эхний цохих үүргийг гүйцэтгэж байсныг би мэдэж байна. Анапийг, Новороссийскийг хэрхэн авсан Константиновкийн орчим хурандаа Назаровтой, Кубаньд генерал Улагайтай хэрхэн үзэлцэж байсныг сонссон. Харин одоо... ингэх хэрэгтэй болж дээ.

	Есдүгээр дивизийн дарга дивизээ Волновахагийн районд бөөгнөрүүлэв. Дайсан чухамхүү энд л санаанд оршгүй шуугиан дэгдээж, өргөн хүрээтэй довтолгоонд бэлтгэж байгаа дүр үзүүлэхийг хичээж байлаа. Гэлээ ч гэсэн Врангелийн дорнод бүлэглэл хүчтэй байв. Фрунзе энэ газрын шахалтыг ганцхан дивиз тогтоож болно гэж ярихдаа гагцхүү Куйбышевийг л зоригжуулах гэсэн ажээ. Үнэн хэрэг дээрээ командлагч фронтын бусад хэсгээс татаж авах юу ч байгаагүй бөлгөө. Фрунзе Нэгдүгээр морин армийг тэсэж ядан хүлээж байсан бөгөөд тэр нь яагаад ч юм польшийн фронтоос хөдлөхгүй саатаж байлаа. Морин цэрэг олон зуун километр газрыг жагсаалаар туулж чадна шүү дээ. Михаил Васильевич «Буденныйн морин цэрэг хожимдож ирэх нь хамгийн шившигтэй гэж үзэж байна» гэсэн цахилгаан Ленинд явуулж Буденныйн морин цэргийг яаралтай ирүүлэх арга хэмжээ авахыг хүсжээ.

	Куйбышевийн есдүгээр дивиз Врангелийг Донбасст нэвтрүүлэхгүй байх бүлгийн гол хүч болж байлаа. Дивизийн гол хүч нь хамгийн хатуужилтай, бат бэх 77-р хороо байв. Тулалдаан эхлээд нэлээд цаахна Агтын хэрүүл гэдэг газар болж байснаа дараа нь цагааныхан Донын корпусын бүхий л хүчээр есдүгээр дивиз рүү дайрчээ. Есдүгээр дивиз тогтсоор л байв. Түүний 77-р хороо бараг устжээ. Гэлээ ч гэсэн цагааныхан тооцоо алджээ. Николай Куйбышев тэднийг санаандгүй байтал сөрөг довтолгоонд оржээ. Врангельчууд бүслэлтэд орж тэдэнд хуягт автомашин, нисдэг тэрэг нь тус болсонгүй. Тулалдаан хоёр өдөр үргэлжилсний эцэст цагаантан сэтэлж тачир улиангартай байрлал руу зугтжээ.

	Энэ нь Донбассыг хамгаалж, дайсанд ноцтой хохирол учруулж, шийдвэрлэх том ялалт хийжээ. Буучийн 9-р дивиз БХТГХ-ны шилжин явах туг авч, Николай Куйбышев энэ онд хоёр дахь удаагаа дээд шагнал Улаан тугийн одон хүртжээ.

	Фрунзе Украины Баруун эрэг рүү Врангелийн гэнэт дайрахыг сэтгэл түгшин хүлээж байлаа. «Дайсан Днепр мөрнийг гаталж Александровкийн районы хаа нэг газраар манай хэсгийн баруун эргээр цохилт өгөхийг хичээж байгаа нь гарцаагүй байна. Одоохондоо бэлэн биш байгаа баруун эрэг дээр байлгахгүйгээр ямар ч байсан Донбассыг халхалж, зүүн эрэг дээр тогтох л манай зорилт байна. Дайчдын сэтгэлгээ шантарсан болохоор энэ нь маш хэцүү зорилт юм...» гэж Владимир Ильичид мэдэгджээ.

	Днеприйн баруун эрэг дээр каховын түшиц газар гэж улааныхны эзэлж байгаа сөөм газар байлаа. Түүнийг дөрвөн дивиз хамгаалж байв. Каховын түшиц газар өөрийн түүхтэй билээ. Энэ түшиц газар Уборевич баруун эргийн бүлгийн командлагч Роберт Эйдеманд Днепр мөрнийг тулалдаж гатлахыг тушаасны дараа саяхан наймдугаар сард бий болсон ажээ. Эйдеман дайсны ширүүн галын дор түшиц газрыг эзэлжээ. Энэ бол үнэхээр маш зоригтой хүн байлаа. Иймэрхүү хүмүүсийг Фрунзе байнга сонирхдог байлаа.

	— Эйдеман хаачив аа? гэж тэр Уборевичаас асуухад

	— Түүнийг Баруун Өмнөд фронтод шилжүүлсэн. Цэргийн дотоод албаны даргаар томилсон гэжээ.

	— Маш харамсалтай байна. Тэр уг нь одоо энд л байх хүн юм сан. Тэр хэдэн настай, аль нутгийн хүн бэ?

	— Өө, Роберт чинь ахмад хүн, надаас нэг ах, хорин тавтай хүн.

	— Нээрээ л хижээлдүү нас байна.

	— Роберт ухаалаг хүн дээ. Латви нутгийн багшийн хүү. Шүлэг сайн бичдэг, яруу найрагч.

	— Та шүлэг бичдэг үү?

	— Үгүй дээ. Зав алга. Бас тэгээд бичиж чаддаггүй. Ертөнцийг үзэх үзлээ шүлгээр тодорхойлж чаддаг улсыг хараад атаархах юм. Роберт түшиц газрыг аваад утсаар: «Иероним, би шинэ шүлэг зохиолоо, сонсооч гээд: «Булгилах улаан зүрхээ, байлдааны эцсийн тулалдаанд дэлбэлсэн баатар цэрэг л ялна» гэж уншаад — За болж уу?» гэж бил ээ. Би ууртаа дэлбэрэх шахаж бил ээ. Тэгээд ажил төрлөө илтгэ гэлээ! Тэгтэл тэр: «Шүлэг ажил биш гэж үү? Яагаад яруу найрагч ширүүн байдаг вэ? Хөдөлмөр шиг ширүүн догшин зүйл байхгүй. Чи Маяковскийд дуртай юу?» гэж асуусан сан. Ер нь Маяковский гэж хэн, түүнд би яагаад дурлах ёстой болов оо?

	Фрунзе каховын түшиц газрыг их ач холбогдолтой гэж үзэж байлаа. Чухамхүү энд л Врангель болон түүний үндсэн бүлэглэлийн ар тал, жигүүрт шийдвэрлэх цохилт өгөх Нэгдүгээр морин армийг бөөгнөрүүлэх санаатай байгаа билээ. Хэрэв Врангель энэ жаахан газрын гүнд арван таван бээр орж эзлэн авбал Фрунзийн стратегийн бүх санаа бодол нуран унах ажээ.

	Фрунзе Карбышевыг нааш нь зүүн эрэг рүү явуулахдаа хамгийн богино хугацаанд түшиц газраа танкны эсрэг хамгаалалт хийж, тарчиг улиангарын замыг минажуулах тушаал өгчээ.

	Каховка, Днепр мөрөн... 

	— Гол мөрөн л санаа зовоогоод байх юм. Би гүүр барилгын инженер нэг унгар танилтай юм сан. Тэр Кичкассын гүүрээр түүнийг техникийн санааны гайхамшиг гэж үзэн тэнэж явжээ. Тэгсэн чинь тэр гүүрийг үзэхээр дэлхийн өнцөг булан бүрээс оюутан, инженерүүд ирдэг юм байна. Цагаантнууд Кичкассын гүүрийг дэлбэлэн зэмдэглэжээ. Манай гурил, будаа, хувцас хунар, малтай хоёр цуваа живжээ. Нэг л гунжин үнээ амьд гарсныг дурсгалтай зүйл болгон үзүүлж байв. Тийм ээ... Врангель Каховка мөрнийг тойрон гарч манай дивизүүдийн ухрах замыг таслахыг хичээж байна. Хэрэв би түүний оронд байсан бол ямар ч гэсэн тэгэх л байсан. Тэгээд би, дайснаа бодох өөрийгөө бодохоос цаг үргэлжид хэцүү байдаг гэсэн дүгнэлт хийхэд хүрлээ. Гэвч чухал зүйл. Дайснаа боддоггүй дарга бол балмад этгээд мөн. Врангель бидний тухай бодож байдаг болов уу? Мэдэх юм сан гэж Бела Кун нэг удаа хэлжээ.

	Намрын Днепр мөрөн суунаглан уур савсуулна. Гантиг чулуун шатаар гүйж явсан Ненасытнад Днепр буцалж байгаа устай тогоо шиг санагдана. Харин Каховка - Александровскийн хэсэг дээр Днепр ер бишийн зөөлөн дөлгөөнөөрөө гайхуулна. Энд голын өргөн хоёр зуун сажинаас хэтрэхгүй авч улааныхны байрлаж байгаа баруун эрэг халдашгүй дархан мэт бэхлэгдсэн ажээ. Фронтын хамгийн эмзэг газар нь эсрэг талын эрэг дээрх Каховскийн түшиц газар гэж үзэж байлаа.

	Гэвч Фрунзийн урьдчилан таамаглаж байснаар Врангельчууд Каховын түшиц газар луу эгц дайрсангүй, тойрон явж ар талаас нь бүслэн дивизийг устгах зорилготой байжээ.

	Тэд Хортиц олтиргийн хажуугаар гол гаталж эхэлжээ. Врангельчууд баруун эргийн улааны хамгийн сул хамгаалалттай хэсгийг шинжилж мэдсэн учир гатлах газраа аятайхан сонгон авчээ. Врангелийн шилдэг дивизүүд болох Дроздов Корнилов, Марковын дивизүүд генерал Бабиевын Кубанийн морин цэргийн дэмжлэгтэйгээр дайчин давшиж, Днеприйн баруун эрэг дээр өргөн их түшиц газар эзлэн авч, Фрунзийн хээрийн штаб байгаа Никополь, Апостолово руу довтолж эхэлжээ.

	Энэ өдрүүдэд Өмнөд фронтын хувь тавилан шийдэгджээ. Фрунзийн хээрийн штаб дайснаас хэдхэн арван бээрийн зайтай байв. Штабт үймээн дэгдэж, тулалдаанд ялагдсан мэт бүгдэд санагдаж байжээ. Ухарч, аварч болох зүйлийг аврах хэрэгтэй байлаа. Дайсан цагийн дараа ниргэчхэж болох Апостоловод байх нь солиорсон хэрэг ажээ.

	Ганцхан Фрунзе л байдгаараа тайван, ажилласаар байв. Фрунзе байлдааны гайхамшгийг харуулах хэрэгтэй ажээ. Юуны өмнө Александровскаас хойгуур гавшгай бүлэг :байгуулж Сибириэс ирсэн буучийн 30-р дивиз, Петербургээс ирсэн цэргийн сургуулийн сонсогчдын бригад, тусгай бригадуудыг оруулжээ. Дайсны санааг тааварласан Фрунзе Каховын түшиц газраас Латвийн болон буудлагын Тавин хоёрдугаар дивизийг ямар ч эргэлзээгүйгээр татан авч Апостополо - Никополийн хэсэг дээр тавьжээ. Тэгээд ч бага санагдахаар нь бас хоёр бригадыг түшиц газраас авчээ.

	Түшиц газар Блюхерийн буучийн 51-р дивиз, бригадын 15-р дивиз үлджээ. Энэ бол асар их аюултай байлаа. Гэвч командлагчийн тооцоо зөв байв. Авксентьевскийн Зургаадугаар арми, Мироновын Хоёрдугаар морин арми Арван гуравдугаар армийн баруун жигүүрийн дэмжлэгтэйгээр Цагаантны довтолгоог зогсоолоо. Тэгээд хэдэн өдрийн дараа сөрөх довтолгоонд оров. Цагаан гвардийн корпусыг бут цохиж эхэллээ. Кубанийн морин цэргийн командлагч генерал Бабиев алагджээ.

	Хэдийгээр гол аюул өмнө нь байгаа боловч Михаил Васильевич сэтгэл хөнгөрч амьсгаа авлаа. Тэр бүтэн долоо хоног штабын вагоноос гарсангүй. Энэ өдрүүдэд цаг бусын ажил, их ажлын бодол санаа нийлжээ. Болж байгаа үйл явдалд дарагдан, туслахаа тавагтай шөл авчирч өгөхийг ч анзаарахгүй, ойрхон дуугарах их бууны дууг ч дуулахгүй ер нь бүх анхаарал төвлөрсөн тэр зүйлээс нь ямар ч хүч салгаж чадахгүй байв. Фрунзийн дотоод хараанд байлдааны бүх зураг бүрэн ил байлаа. Өөрийн хороо, дивиз, бригадыг харж, хаана, хэзээ бэлтгэл хүчээ гаргаж тавихаа мэдэж байв. Фрунзе Каховын түшиц газар, Днеприйн усан флотыг цаг үргэлж санаж байлаа. Тэр дайсны морин дивизийг харж, түүний зэрэгцээ хүмүүс ялагдлаа гэж үзэж байхад Фрунзе сөрөх цохилтод бэлтгэж байлаа. Энд л түүний яруу найраг, уран бүтээл оршиж байв.

	Фрунзе вагоноос гарч, хэт ядарсандаа болоод өдрийн хурц гэрэл, нар салхинд толгой нь эргэлээ. Туйлгүй их ядарчээ. Тэгээд унахгүйн тулд вагоноо наллаа. Гэвч ядрах цаг биш байлаа. Туслагч нь ирж:

	— Тантай Авксентьевский шууд утсаар ярья гэж байна гэлээ.

	— Генерал Виковскийн цэргийн корпус Каховын түшиц газар луу довтолж эхэллээ. Дорнодоос түшиц газар луу генерал Череповын бүлэг ирж явна. Дайсан байлдаанд танк, нисдэг тэрэг оруулж байна гэж Авксентьевский мэдээлжээ.

	Фрунзийн ядраа агшин зуур арилж, бүх эрчим хүч, санаа бодлоо хөвчилжээ. Тэр түшиц газраас авсан дивиз, бригадыг хурдасгасан маршаар Каховка руу очихыг тушаалаа.

	Энэ үед Каховын түшиц газрын зам дээр үүний өмнөх бүхий л дайны түүхэнд болоогүй явдал болж байлаа. Врангель нааш нь бүхэл бүтэн танкны цуваа, английн хорин танк явуулжээ. Мөлхөж яваа аварга матрыг санагдуулах нүсэр том төмөр танкнууд төмөр утсан саадыг тасалж улаан цэргийн хоргодож байсан окопыг нураан дарж байлаа. 51-р дивизийн байлдагчдын хэн нь ч үүний өмнө танк хараагүй бил ээ. Танкны араас хуягт тэрэг, түүний хойноос явган цэрэг дайрч байлаа.

	Блюхер Врангелийн танкны эсрэг юу тавих вэ? Тэр их буу, гал шидүүр, мина харвуул, галт бөмбөг, галын гавшгай бригадаа тавина. Блюхерийн их буучид онцгой бил ээ. Түүний дивизийн нэгийг Леонид Алексеевич Говоров командалж байлаа.

	Гэвч хүч хэтэрхий тэнцвэргүй ажээ. Ганцхан дивиз бүхэл орчин үеийн байлдааны техникээр зэвсэглэсэн бүтэн корпусын шахалтыг хэрхэн удаан барьж чадах бил ээ.

	Тулалдаан дөрвөн өдөр үргэлжиллээ. Тэгтэл олон жилийн дараа Врангель гадаадад дүрвэж гараад байхдаа ч тайлбарлаж чадахгүй болсон тийм явдал болжээ. «Манай ангиуд төмөр утсан саад хүрээд цааш хөдөлж чадахгүй, их бууны ширүүн буудалтад хүнд хохирол үзлээ. Каховкад сэтэлж орсон танкны отряд бүхэлдээ сүйрэв» гэжээ. Тийм ээ, сүйрсэн юм. Врангель танкаа алдсандаа уйлжээ. Харин энэ бол Витковын корпусын бут цохигдохын эхэн байлаа.

	Фрунзе утсаар Авксентьевскийг дуудуулж:

	— Хэрэв миний зөн билэг намайг хуураагүй бол Каховкагийн орчим дайсан дайралтдаа хахаж байна. Одоо манай талаас сөрөх довтолгоог эрчимтэй хийх нь чухал байна. Ойролцоо байгаа бүх бэлтгэл хүчээ татаж шийдэмгий сөрөх цохилт хийх хэрэгтэй! Блюхер болон түүний алдарт дайчдад мэнд хүргээрэй. Тэд одоо манай бүх нэгдсэн ажлын хувь тавиланг шийдвэрлэх болно гэлээ.

	Авксентьевский бэлтгэл хүчээ татлаа. Блюхер бэлтгэл нөөцдөө ганцхан хороо үлдээж дивизээ сөрөх довтолгоонд оруулав. Дивизийн жигүүрт морин бүлэг ажиллаж байлаа.

	Довтолгоо амжилттай болж, цагаантнууд өмнө зүг ухарч эхэллээ. Дараа нь тэд зэр зэвсэг, хуягт тэрэг, ачаа бараагаа орхиж зугтлаа. Ялалтдаа бахархсан Блюхер врангельчуудад сөхөө өгсөнгүй. Түүний хороод Каховын түшиц газраас Умард Таврийн уудам тал руу гарлаа

	— Бүр Перекоп хүртэл нь мөшгөн хөөх хэрэгтэй!

	Түүний дивиз бүх нийтийн довтолгооны эхлэлтийг тавьж, Зургаадугаар армийн бусад дивиз, Хоёрдугаар морин арми, Уборевичийн Арван гуравдугаар арми тэр амжилтыг хөгжөөж, Врангелийн бүлэглэлийг бүслэх юм уу, эсвэл бүрмөсөн бут цохиход бэрхшээлгүй болох Крым рүү хөөж байгаа мэт дивизийн даргад санагджээ. Хэрэв хүзүүвчээр л гарвал дайсны дээрээс буух байлаа.

	Тэгтэл:

	— Довтолгоогоо зогсоо! Эгж Каховкийн түшиц газраа оч! гэсэн Авксентьевскийн тушаал гэнэт очжээ.

	Уул тушаал гайхалтай, итгэмээргүй байсанд Блюхер лавлан асуувал

	— Зогсоо! Фронтын командлагчийн тушаал. Биелүүл... гэжээ.

	— Үгүй, энэ чинь... Тулалдаанаа дуусгахыг зөвшөөрнө үү? гэвэл зовуурьтайгаар нэлээд удсаны эцэст «Зөвшөөрье» гэв.

	Гурван зуун хүн, хоёр их буу, ачаа хөсөг олзлон авчээ. Каховкийн орчим английн есөн танк, хуягт үлджээ. Блюхер Каховкийн түшиц газраа дуртай дургүй эгж ирлээ. Энэ чинь юу гэсэн үг вэ? Цагаан гвардиуд фронт даяар аргагүйн эрхэнд хамгаалалтад орж, тэдний нэг корпус бут ниргэгдэж, хамгийн шилдэг морин цэрэг нь устаж, генерал Драценко, Кутеповын арми ухарч, тулалдсан хэдхэн өдрийн дотор хорин мянган цагаантан олзлогджээ... 

	Каховкад Блюхерийг Фрунзе угтаж

	— Таны улаан цэргүүдийн тэсвэр хатуужилд гайхаж байна. Василий Константинович, та юунд дургүйцээ вэ? Яагаад ийм гутарсан дүртэй байх юм бэ? гэж асуув.

	Блюхер үнэхээр өтгөн хөмсгөө зангидаж, командлагч руу эгц харахгүй уйтгартай байлаа.

	— Нөхөр командлагч, би цөмд нь урамтай байна. Харин энэ бүгдийг чинь байлдагчдадаа яаж тайлбарлах вэ?.. Давшаад, мөрдөн хөөж байтал зогсоочихлоо!

	— Одоохондоо тайлбарласны хэрэг огтхон ч алга. Мөдхөн цөм тайлагдана. Цэргийн нууцыг хадгалъя даа. Танд би нэг л зүйл хэлье: Танай дивизийн амжилт бол тохиолдлын юм. Байгуулсан ялалт бол тохиолдлын ялалт. Бидний хүч сул байна. Хүчээ тараан цацаж болохгүй. Харин нэгдүгээр морин армийг ирэхээр үү! Бас тэгээд Дөрөвдүгээр армийг бий болгоно. За тэгээд Буденный ч ирэг... Харин армийн командлагч Авксентьевский надтай золтой л муудалцаагүй шүү. Ялагдагсдын толгой дээгүүр явж Крым орно гэж байхгүй юу! тэгж болохгүй. Эрт байна.

	Бүх нийтийн довтолгоонд бэлтгэж байгааг Блюхер тааварлав.

	— Василий Константинович, бут цохигдсон танкнуудаа үзүүлээч «Ховдос гэл үү!» «Ховдос» хавиргаа хугалжээ... 

	Саяны энэ ялалтыг Врангелийн стратегийн уналтын эхлэлт гэж Фрунзе үзэж байлаа. «Хэт өөдрөг байхаас айж байна. Ямар ч байсан Крымд дайсны дээрээс буух хэрэгтэй гэдгийг санаж байгаарай. Ултай сайн бэлтгэж, Крымийг авах голын олмоо бүрэн сайн судалж шалгаарай» гэж Ленин болгоомжлуулжээ.

	Владимир Ильич хэзээ нэгэн цагт Крымд очиж байсан болов уу? Харин Крымд очиж байгаагүй бол алс холын тэр Москвад байж байгаад голын олом гатлах тактикийн ийм нарийн, ёстой онцгой зүйлийг харгалзан үзэж байдаг нь маш гайхамшигтай яа... Энэ бол Фрунзийн стратегийн бодолд хамгийн эмзэг газар нь байжээ. Тэр энэ гайтай олмыг судалж хэчнээн шөнө нойргүй хонов! Перекоп, Чонгар луу тагнуулчид явуулжээ... Ямар ч олом шаардлагагүй байж ч магадгүй яа?..

	
ВРАНГЕЛЬД РАДИО УТАС ЯВУУЛСАН НЬ

	Буденныйтай уулзсан уулзалт нижгэр боллоо. Түүний морин арми Бериславт тулж иржээ. Бүгдийн сэтгэл сэргэв. Михаил Васильевич залуугийн цог залиар гялалзсан нүдээр хүдэр хүрэн царайтай сахалт эрийг сэтгэл хангалуун ширтэнэ. Тэр нэгэн цагт Семен Михайловичийн алба хааж байсан Кавказын морин дивиз Корниловчуудынхан, Баруун фронт, Минск зэрэг хуучин цагаа дурсан саналаа. Дөрөвхөн жилийн дотор хэчнээн үйл явдал болов доо.

	Николай Куйбышев, Гусев, Уборевич нартай Буденный сайн танил юм санжээ. Өнгөрсөн жил Деникинтэй тулалдаж байхад Буденный морин корпусын багтаж байсан гавшгай бүлгийн цэргийн хувьсгалт зөвлөлийн гишүүн нь Сергей Иванович Гусев байжээ. Энэ бүлгийг Василий Шорин командалж байлаа. Царицын хотын төлөө тулалдаж байхад гарнизоны дарга барон Врангель шинэ техник - танк, бас химийн сум хэрэглэжээ. Буденный морин корпус Воронеж - Касторнын байлдааны ажиллагаанд орж, Воронеж, Касторныг авах тушаал Буденный авчээ. Семен Михайлович шийдвэр гаргахаасаа өмнө цагааныхны эзэлж байгаа Воронеж руу Олеко Дундичийг явуулжээ. Хасаг цэргийн даргын дүрэмт хувцастай Дундич улаан цэргийн отрядын хамт Воронежид шурган орж дайсны галын систем бүрэлдэхүүн, бүлэглэлийг газар дээр нь илрүүлжээ. Воронеж, Касторн хоёрыг ч дайтан авчээ. Тэгээд морин корпусын суурин дээр Нэгдүгээр морин армийг байгуулав. Нэгдүгээр морин арми Ростовыг чөлөөлж, Ар Кавказыг цагаантнаас цэвэрлэжээ. Дараа нь Ар Кавказаас зөвлөлт - польшийн фронт руу мянган бээрийн аян хийж, Житомир, Бердичевыг авч, Львов руу давшжээ... 

	— Уборевич армийнхаа хамтаар манай морин армийн зүүн жигүүрийг халхалж байсан юм. Тэгэхэд л бид танилцсан юм гэж Семен Михайлович хэллээ.

	Үгүй, амьдралын ийм учралд Михаил Васильевич гайхсангүй. Одоо иргэний дайны үед үнэн хэрэг дээрээ цорын ганцхан Өмнөд фронт үлдэж, түүнд бүгд найрамдах улс бүх дэлхийн анхаарал тэр аяараа хадагджээ. Энд Буденный, Ворошилов, БОТГХ-ны дарга Калинин, гэгээрлийн ардын комиссар Луначарский, алдар цуут большевик, яруу найрагч Демьян Бедный нар ирсэн нь огтхон ч гайхах юм алга. Штабын вагонд цугларагсад аль эртний танил улс байжээ. Ер нь аль олон танилыг тэр гэх вэ. Тухайлбал Бубнов, Шорин, Сталин, Дзержинский, Тухачевский, Киров, Азин, Постышев, Гай, Восканов, Баранов, Валериан Куйбышев, Элиава... гээд тоолж баршгүй.

	Эдэнтэй тус бүртэй нь Михаил Васильевич харилцдаг бөгөөд харилцаа амьдралын гол нь болдог ажээ. Хэрэв Фрунзе Чита, Минск, Шуй Иваново - Вознесенскийн хэдэн зуун мянган ажилчин, Урал, Повольжийн хэдэн зуун мянган тариачин, Дундад Азийн тариачин, удирдлаганд нь байсан фронтын бүх дарга, байлдагч, намын хэдэн мянган нөхөдтэй ийм харьцаа бий болоогүй байсан сан бол одоогийнх шигээ ийм Фрунзе байхгүй байсан бил ээ. Учир нь тэр өөрийн орчин, урсгал олон түмнээс салшгүй бил ээ. Тэр энэ харилцаагаараа л амьдарч байлаа.

	... Умард Тварийн тал үлгэр домог, дайн байлдаанд зориулан бий болсон мэт. Хүний гар хүрээгүй балар эртний тал анир чимээгүй ажээ. Эрт дивангарын таашгүй инээмсэглэлтэй, талын ховдос, гонзгой царайтай, бүдүүлэгдүү сийлсэн саарал чулуун эмгэн товцог дээр сүндэрлэнэ. Митрадат Помпейтэй дайтаж байх тэр цагт булагдсан хүнд хүнд алтан бугуйвч, алт мөнгөн гүц, скиф хаадын ширгэшгүй эрдэнэс. сөнөж арилсан скиф овогтноор энэ тал дүүрэн ажээ.

	Энэ товцог дээр улаан таван хошуутай, шовгор дуулгатай морьтныг харахад хачин ажээ. Энэ бол Буденныйн тагнуулчид бөлгөө.

	... Одоо Буденныйн нэгдүгээр морин дивизийг ирэхэд Дөрөвдүгээр армийг бүрэлдүүлэх ажил дуусаж довтолгоогоо эхлэх цаг болжээ. Фронтын командлагчийн мэдэлд гучин гурван мянган жад, сэлэм байсан бөгөөд тэр байлдааны хүчтэй бэлтгэлээ гаргажээ. Тэгээд хэдийгээр түүнийг фронтод ирсэн анхны өдрөөс аваад тасралтгүй хүнд тулалдаан болж байсан авч дайснаас бараг дөрөв дахин давуу хүчийг бий болгожээ. Тэр ч байтугай их буу, онгоц, хуягт машинаараа Врангелиас илүү гарчээ. Бүгд найрамдах улс нааш нь бүхнээ өгч байлаа.

	Фрунзе эцсийн тулалдаанд шургуу, тэвчээртэй бэлтгэлээ.

	Нэг шийдвэртэй довтолгоогоор иргэний дайныг дуусгах явдал түүний стратегийн гол санаа байжээ. Тэр бүгдийг тооцож үзсэн мэт байв. Түүхийн бүхэл бүтэн үеийг дуусгах тухай яригдаж байгаа болохоор санамсаргүй зүйл байх ёсгүй бил ээ. Хэрэв Врангель зальхай этгээд байгаагүй сэн бол болж байгаа ажиллагааны гарцаагүйг саадгүй дүгнэн цэгнэж, одоо субьектив хучин зүйл ба техникийн аль нь ч ямар ч тус болохгүйг ойлгох байсан биз ээ.

	Гэвч Врангель үүнийг хэзээ ч ойлгохгүй бил ээ. Тэр тушаалдаа, цаазынхаа хүчинд, Чонгар, Перекопийн бэхлэлтийн халдашгүйд, холбоотныхоо тусламжид, онцгой авьяасдаа, өдрийн одонд итгэж байжээ. Тэр тоглоомч ажээ. Гэвч тоглоомд хожигдож байгаадаа ямар ч байсан итгэхгүй байлаа. Түүний холбоотнууд эцсийн жанжин цохигдлоо гэдгийг ойлгож, Англичууд цэргийнхээ төлөөлөгчийг татаж, гурван жилийн дотор Антантын бүх төлөөний хүмүүсийг бут ниргэсэн агуу их гүрний эсрэг «хар бароны» хийж байгаа дайн шиг эргэлзээтэй үйлдвэрт францчууд дахиад хөрөнгө оруулахыг хүсэхгүй болж, хаан ширээнд санаархсан Врангель хэрэггүй болсон польш тоглоомоос гарч, Врангель хэзээ ч байгаагүй ганцаардалд оржээ. Гэвч тэр үүнийг ойлгохыг бодсонгүй, эцсийнхээ бололцоог шавхаж, хэрэв ухрахад хүрвэл Крымд бөгж хавар болохтой хамт дахин довтолж эхэлнэ. Врангель өөрийгөө болон бусдыг мэхлэхийг хичээж байв. Тэр ганцаараа тогтоож чадахгүй нь гэж дэлхий даяар хашхирахдаа холбоотныг айлган сүрдүүлэх гэсэн ажээ. Харин цаадуул нь ч Врангель үнэхээр тогтоож чадахгүй гэдгийг мэдэж байлаа.

	Эхлээд Фрунзе «хар барон» хулчийж, Улаан Армийн ажиллагааг эхлэхээс өмнө «Крымийн хоолойд» орчих бий гэж айж байв. Гэвч дайсан Умард Таврийд Серогозын район болон тачир улиангарын байрлалд бэхэжсээр байгаа тагнуулчдын мэдээг дуулаад санаа амарчээ.

	Фрунзийн төлөвлөгөө нь бүх армийнхаа төвлөрсөн давшилтаар хүзүүвчээс зүүн хойгуур болон хойгуур байгаа Врангелийн гол хүчийг устгаж, Крым рүү ухрах замыг нь таслахад оршиж байлаа. Тийм ээ түүнийг Умард Таврьт зүйл дуусгаж, Крым рүү нэвтрүүлэхгүй байх хэрэгтэй!.. Хэрэв энэ төлөвлөгөө ямар нэг шалтгаанаар биелэхгүйд хүрвэл хүзүүвчийг гартаа авч зугтаж буй дайсны улаан мөрөөр Крымд буух хэрэгтэй байлаа. Энэ санаа нь Фрунзийн жанжны өндөр авьяас, бүрэн боловсролтойг гэрчилж байна. Хуучин жанжин штабынхан байлдааны урлагийн тухай хуучин төсөөллөө орхиж шинээр суралцах болжээ хэмээн гараа дэлгэхээс өөр аргагүй болж... Зарчмын хувьд өөр шийдвэр байж болохгүй байсан учраас Фрунзе жанжин штабынхны яриаг чин сэтгэлээсээ гайхан сонсдог байлаа. Уул шийдвэр фронтын шугамын хүрээг оролцуулан бүхий л байдлыг харгалзсан ажээ.

	Болж байгаа нөхцөл байдалд хэдэн арван янзын мулгуу шийдвэр гаргаж болох ба уран бүтээлийн нууц орохгүй байж болох авч аливаа дагширсан арга барилыг олигтой шүүрдэж, хамгийн чухал салбарыг олж сонгон баяжуулахад л жанжны авьяас чадвар оршдог аж. Дайн эцэстээ хүрч байгаа боловч Фрунзе эдүгээ хүртэл өөрийн онцгой авьяас билигт итгээгүй бөгөөд энэ бүгдийг түргэн зүйл дуусгаж өөрийг нь хүлээж ядан буй Иваново - Вознесенсктаа л эгж очихыг бодож байлаа. Тэднээс төлөөлөгчид ирж, улаан цэрэгт нь дулаан хувцас явуулна. Түүний зэрэгцээгээр байлдааны ажиллагааг боловсруулж, дайсныг төөрөгдөлд оруулж, тэдний хамгийн эмзэг газрыг олж армиа хөдөлгөх шунал тэмүүлэлгүй бол амьдрал өгөрсөн мэт асар их доройтно гэдгийг мэдэж байлаа. Чухамхүү тиймээс л түүний байр тэнд байжээ. Тэр ёстой л хийх ажлаа олжээ. Энэ бол түүнийг бүхлээр залгилж байгаа хамгийн хүчирхэг шунал тэмүүлэл учир түүнээс хэзээ ч ангижрахгүй ажээ... Яруу найраг, байгаль судлал, улс төрийн эдийн засгийн ухаан нь дашрамын зүйл мэт болж, өөрийгөө яруу найрагч гэж үзэн, яагаад ч юм бэ, заавал хөх хавтастай хувьсгалт шүлгийн нимгэн номын тухай мөрөөдөж байснаа санахад хачин ажээ. Демьян Бедныйн шүлгийг магтахад, яруу найрагч гунигтайгаар инээмсэглэж:

	— Дуулж байна. Гэхдээ би дуулж байна гэж үү?.. Миний хоолой тулалдаанд баргилджээ... гэжээ.

	«Энэ ч яг хэлж байна шүү!» гэж Фрунзе тэгэхэд боджээ. Харин шүлэгт нь амь тавин дурладаг Демьян Бедныйтэй өөр үед учирсан бол чухал үйл явдал болох сон бил ээ. Гэвч энд, фронтод их хүлээлтийн нөхцөлд богино хугацаанд жирийн байдалтай болж өнгөрлөө. Яруу найрагч командлагчийг завгүй байгааг ойлгож хороо руу явлаа.

	Хэрэв чандлан нууцлаагүй бол хамгийн сайхан стратегийн санаа ч амжилтад хүрэхгүй, хэрэгцээгүй их хохиролд учирч болно.

	Фрунзе олон, маш олон дайсан байгааг мэдэж байлаа. Магадгүй тэд энд, Өмнөд фронт дээр ч байж болох бил ээ. Тэгээд ангийн ширүүн тулалдааны тухай яриа болоход тулалдаан нь хийсвэр дайсантай биш тодорхой дайсантай болдог. Врангель маш сайн тагнуулчидтай байсан нь мэдээж. Тэгээд тагнуулчдаа Өмнөд фронтын бүх арми руу явуулахыг хичээж байгаа нь лав учир Фрунзе ч өөрийн тагнуулчдыг «хар бароны» арми руу явуулжээ. Өмнөд фронтын сөрөх тагнуулчид врангелийн тагнуулчдыг илрүүлэхийн тулд цуцалтгүй ажиллажээ. Тэд арван найман онд Москвад эсерүүдийн гаргасан балмад явдлын үеэр тэдэнтэй нэгдсэн урвагч, бүх оросын онцгой комиссын дарга байсан Попов гэгчийн фронтын штабт байгаа Махногийн төлөөлөгчид, түүнчлэн Сибирьд улаан цэргийн талд орж ирсэн Колчакууд олонтой 30-р дивиз дээр чармайлтаа чиглүүлжээ.

	Гэвч дайсан өөр газар — Хоёрдугаар морин дивизийн штабт байлаа. Энэ бол Михаил Васильевичийг долоон онд Шуйд, арван зургаан оны төгсгөлөөр Минскт хоёр удаа цагдаа, харгис цагдаагийн газар зааж өгсөн Фрунзийн хувийн дайсан, өдөөн хатгагч нөгөөх Романов байлаа. Романовыг хоёрдугаар морин дивиз рүү Москвагаас явуулжээ. Түүнийг нэг их анхаарсан ч юмгүй байлаа. Романов янз бүрийн фронтод байлдаж явсан агаад Зөвлөлт засгийн дайсан гэж хэн ч сэжиглэсэнгүй. Романов шижин болсон тул жагсаалын цэрэгт тэнцэхгүй байжээ. Бичгийн машинаар алдаагүй, түргэн цохидог учраас штабт ажиллаж, мэдээний учрыг олдог тул таниулах далимдаа хамгийн чухлыг нь мэдэж авдаг ажээ. Нэг үгээр хэлбэл хамгийн дуулгавартай сайн ажилтан гэгддэг байлаа.

	Романов өргөн хүрээтэй, цагаан сэтгэлтэй мэт гадаад төрхөөрөө бүгдийг татжээ. Түмэн нугачаа гартлаа таргалсан, хурц бяцхан нүдтэй, цайлган бүдүүн эр байлаа. Чалчаа, бас тэгээд үмх юм хаанаас илүү олдох бол гэж энд тэндгүй өнгөлзөж явдаг, галч тогооч, ханган нийлүүлэхийнхэнтэй нөхөрлөж тамхины ноцоогуураа тариачидтай хэрчим гахайн өөхөөр сольж цөмд нь харамгүй хувааж өөртөө хамгийн багыг үлдээнэ. Тэгэхдээ 

	— Одоо эвгүй юм, харин би пан байсан бол гахайн өөх ёстой л зулж, сүрлэн дээр унтаж, шаахайдаа давирхай түрхэх байсан даа. Пан Пилсудский юу иддэгийг мэдвэл сонин оо? Керзон түүнийг тэжээж байна. Би чинь урьд «Прага» зоогийн газар тогооч байсан хүн шүү дээ. Итгэхгүй байна уу? Та нар ч мөн бүрэг улс юм аа. Би юу ч үлдээхгүй идэх дуртайгаа нуух юм алга. «Матильда» гэдэг бялуу яаж хийдгийг мэдэх үү? Дөрвөн өндөгний шар уургийг хагас фунт ёотонтой хольж нухаад дөрөвний нэг фунт халаасан тос хийх хэрэгтэй... Гэхдээ миний хийсэн зүйлийг сайхныг хэн ч дүгнэж чадахгүй. Туулайн бөөрөөр ч шөл хийнэ!.. Дайн дуусахтай хамт дахиад л зоогийн газраа очиж пролетариудыг хооллоно доо. Туранхай морь худалдаж аваад л пролетариудыг хооллоно... гэж ярьдаг байлаа.

	Түүнд уурлаж уцаарлах хүнгүй, тэр итгэл олж ч чаддаг байлаа.

	Довтолгоо эхлэхээс хэдэн хоногийн өмнө нэг шөнө Романов Махновтон Поповтой уулзжээ. Уулзалт маш богино болжээ. Харин энд Романов ширүүн, түрэмгий, шал өөр болсон байв.

	Тэр Поповыг гялалзсан нүдээр харж

	— За танайхан юу гэж бодож байна? Нестор юу ярьж байна? гэж шивнэн асуулаа.

	— Тэр Врангельд итгэхгүй, түүнтэй холбогдохыг хүсэхгүй байна.

	— Тэгээд тэр хэнд итгэж байгаа юм бэ?

	— Хэнд ч итгэхгүй байна.

	— Хэрэв танай арми Фрунзийн довтолгооны үеэр ар талаас нь цохивол уу... Чухам яагаад тэгж байгаагийн учрыг дараа олъё.

	— Би таны үзэл санааг бүрэн хуваалцаж байна, харин Махно зөвшөөрөхгүй.

	— Тэр юугаа хүлээж, юунд итгээд байгаа юм бэ? Эсвэл Зөвлөлт засаг уучилна гэж та бодож байна уу? Хамгийн түрүүнд л таныг буудна. Та бол эх орноосоо урвагч! Фрунзе эхлээд Врангелийг нухаж аваад, дараа нь Махног оролдоно. Миний үгийг санаж яваарай. Энэнээс өөр аятайхан үе олдохгүй шүү.

	— Бүрэн зөвшөөрч байна. Гэвч би яах билээ? Би итгүүлж нотолж ярилаа.

	— Тэгээд тэр юу гэж байна?

	— Өөрийн армигүйгээр Врангельд хэрэггүй гэж байна л ээ. Гэтэл тариачдаас бүрдсэн түүний арми Врангельд хэрэггүй. Хөдөөгийнхөн баронд дургүй учир туслахгүй, тал тал тийшээ зугтан тарна.

	Попов бүгдийг хэлсэнгүй, гэвч нударган газрын эздээс булааж авсан газраа алдчих вий гэж айж буй тул газрын эзэд болон Врангельд дургүй байгааг Романов ойлгожээ.

	— Маш харамсалтай байна. Баяртай. Ямар нэгэн юм болбол өвөө намайг зочлохоос татгалзахгүй байх гэж бодож байна.

	— Үүнд эргэлзэх хэрэггүй.

	Романов ууртай байлаа. Амиа тавьж байсан гол зүйл нь тасарчээ. Чухал даалгаврыг нь биелүүлэлгүйгээр бароны нүдэнд яаж өртөх бил ээ? Гэтэл бароны нүдэнд өртөхийн хэрэггүй ажээ. Өөрийнхөндөө улаан армийн ерөнхий довтолгооны бэлтгэлийн тухай, Буденныйн Нэгдүгээр морин армийн ирж байгаа тухай урьдчилан сануулах нь одоо илүү чухал ч байж магадгүй.

	Романов гэнэт алга байжээ. Янз бүрийн таавар гарсан боловч алин дээр нь ч тогтсонгүй.

	Врангельчууд Буденныйн морин армийн тухай, ерөнхий довтолгоо өнөө маргаашгүй эхлэх гэж байгаа тухай Романовоос дуулаад тэдний цэргийн хүрээнд сандрал үймээн дэгджээ. Улааныхны ерөнхий довтолгоонд өмнө нь итгэдэггүй байсан бол одоо итгэжээ. Цагаан армийн эцсийн мөч болсонд ч итгэжээ. Ийнхүү итгэмэгцээ байрлалдаа зөвхөн арын сэргийлэхийг үлдээж Крым рүү яаран сандран зайлж эхлэв. Танк, хуягт, хүнд их буугаа Армяны Базарт татлаа.

	Ингэж гэнэт довтлох гэсэн хүчин зүйл алга болжээ. Фрунзед энэ нь хүчтэй цохилт болов. Түүний бүх санаа нурлаа. Буденныйн морин арми бүр ойртон ирж Бериславын районд бөөгнөрч байсан болохоор яаж ч чадсангүй.

	Нэгдүгээр морин арми аравдугаар сарын 27-ны орой ирэхэд Фрунзе 28-ны өглөө довтолгоонд орох тушаал өгчээ.

	— «Врангелийн» эцсийн амьсгал тасарч эхэллээ гэж Фрунзе тодорхойлжээ.

	Эхлээд аймшигтай юу ч болоогүй мэт байлаа. Нэгдүгээр морин арми Днепр мөрнийг гаталж, Перекоп, Чонгар луу шуурхай давшжээ. Баатрын хуягтай, Буденныйн шовгор малгайтай мянга мянган морьтон Умард Таврийн талыг бүрхжээ. Тэд бараг байлдаангүйгээр хүзүүвч орчмыг эзлэн авч дайсны Крым рүү ухрах замыг хаалаа. Буденный хоёр дивизээ Чонгарын хойг руу, бас хоёрыг Врангелийн гол бүлэглэл байгаа Сергозын чиглэлд давшуулжээ.

	Гэвч болбол зохих юм л болжээ. Врангелийнхан өөрсдийг нь бараг тойрон бүсэлж дуусаж байгааг ойлгомогц Арван гурав, Дөрөв, Хоёрдугаар морин армиудын эсрэг шургуу эсэргүүцэл үзүүлэхийн оронд Крым рүү амь тавин зугтжээ. Фрунзе ингэнэ гэж бодоогүй юм санжээ. Ухаан алдталаа айсан тэд ачаа хөсөг, их буу, засаагүй хуягт, шархадсан агтаа хаяж, үр тариатай цуваануудыг шатаажээ. Улаан арми тэднийг хөөж амжсангүй. Энэ удаа «хуягласан» морин цэрэг хэт хөдөлгөөнтэй ажээ.

	Врангелийн бүх цэрэг тэр аяараа Нэгдүгээр морин арми дээр буулаа. Буденныйчууд баатарлагаар тулалдав. Тэд цагаан гвардийнхны шахалтыг дөрвөн өдөр тэслээ. Дивизийн дарга Морозов, цэргийн комиссар Банчуров, бригадын дарга Колпаков нар алагджээ. Ворошилов ч золтой л амь алдсангүй. Цээжинд нь шаасан жадны хурц үзүүр хэвнэгт нь торжээ. Тимошенко, Городовиков хоёр хүнд шархаджээ. Тэднийг хөнгөн тэвштэй тэргээр галын шугамаас гаргажээ.

	Тал тэр аяараа агт морины сэгэнд дарагдаж, хорин мянган врангельчууд олзлогдон бууж өглөө. Штабынхан байлдааны олзоо тоолж үзвэл: хувцас хунар, хүнс тэжээлтэй бараг нэг бух тэрэг, зуу гаруй их буу, хэдэн арван мянган их бууны сум, хэдэн сая сум, зуун бух тэрэг, хоёр мянган вагон гээд тоолж баршгүй байв. Врангель бараг устжээ.

	Гэвч дайн «бараг» устана гэж байдаггүй.

	Врангелийн бүлэглэлийн гол хэсэг Чонгарын хагас арал, Арабатын хошуугаар дамжин Крым рүү сэм зайлж амжжээ. Гэвч Врангельд хорин найман мянган жад, сэлэм, хоёр зуун их буу, таван хуягт галт тэрэг, хориод хуягт, гурван танкнаас гадна гадаадын халдан довтлогчдын дайчин усан хөлөг онгоц байлаа.

	Фрунзе Перекопийн чиглэлд Зургаадугаар арми, Чонгарын чиглэлд Дөрөвдүгээр армийг эгүүлэн тавилаа. Одоо морин арми хоёрдугаар цуваанд явж амжилтыг нь хөгжөөх ёстой байлаа. Арван гуравдугаар армийг өөрийнхөө бэлтгэлд Мелитопольд үлдээжээ.

	Михаил Васильевич урам хугарсан байдалтай байлаа. Эцсийн ялалт маш ойр бөлгөө. Тоолшгүй их хохирол учрах тул бэхлэлт рүү дайрах явдал бараг бололцоогүй болжээ. Хамгийн сэтгэл түгшээсэн зүйл нь хариуцлага байлаа. Тэр ямар нэгэн чухал зүйлийг бодолгүй тооцоо эндүүрсэн байж болохоо доо? Фрунзе өөрийн ажиллагаа, армийнхаа ажиллагааг алхам алхмаар шинжлэв. Чухамхүү Өмнөд фронтын гол хөдөлгөгч хүч болсон тэр санаа бодлоосоо хол байсан нь лав. Байлдааны ажиллагааг хэдэн арав, зуун хүн бэлтгэжээ. Тэнд штабт бүх цэргийн жанжин Каменев төлөвлөгөөний нарийн зүйл болгонтой танилцаж армийн командлагчид, цэргийн хувьсгалт зөвлөлийн гишүүд байсан хүмүүс, олон тооны штабын туршлагатай дарга нар оролцжээ. Цэргийн ангиудад тоо томшгүй олон комиссар, улс төрийн ажилтнууд эцсийн шийдвэрлэх тулалдаанд дайчдыг бэлтгэн нойр хоолгүй ажиллаж байлаа. Намын илч төлөөлөгчидгүйгээр тэр ялалт ерөөсөө санашгүй байв. Дайчин сэтгэлгээ бол хийсвэр ойлголт биш ээ. Энэ л гол хөдөлгөх хүчин байлаа. Ухуулагчид комиссаруудын шургуу ажлын дүнд дайчдын дунд төлөвлөгөөтэйгөөр бий болдог зүйл... Тэгээд ч Михаил Иванович Калинин, ардын комиссар Луначарский, яруу найрагч Демьян Бедный, Иосиф Виссарионович Сталин гэх мэтийн ухуулагчид Төв Хорооны даалгавраар бүр есдүгээр сард энд ирсэн нь маш сайн байв.

	Хэн нэг хүний хайнга байдлаас болж Геническийн хоолой дээрх гүүрийг дэлбэлээгүйд хамаг хэрэг байгаа юм шиг эхлээд Фрунзед санагджээ. Хэрэв гүүр цагаа олж дэлбэрсэн бол доо... Гэвч бүх юмыг эрүүл ухаанаар цэгнэн үзэж, гүүр ч юу ч биш гэдгийг ойлголоо. Гүүрийг дэлбэллээ ч гэсэн цагаантнууд ямар ч байсан Крым рүү хохирол үзэхийг эс тооцон бүхий л хүчээрээ нэвтрэх байжээ.

	Төлөвлөгөөг үргэлж тодорхой байдлыг харгалзан хийдэг боловч жанжны эрмэлзлийн хүслэн тусгагддаг байв. Харин амьдрал зохих засварыг зайлшгүй оруулдаг. Тэгэхээр ямар нэг эндэгдэл гарсан юм ч алга, өөрийгөө шүүх ч хэрэггүй ажээ. Врангель цэргээ ер нь татаж болох байсан авч Умард Таврьт саатан байсны учир гэвэл францчуудаас зээллэг авна гэж итгэж байжээ.

	Одоо Врангель тушаалдаа: «Крым эдүгээ халдашгүй ажээ. Би Перекопийн бэхлэлтийг үзээд Крымийг хамгаалахын тул хүн төрөлхтний хийж чадах бүхнийг хийжээ гэж үзлээ» хэмээн мэдэгджээ. Харцгаая л даа.

	Фрунзе командын цэгээ Сиваш голын хойд эрэг дээр Строгоновкаар шилжүүлэв. Командлагч англи араб үүлдрийн хонгор мориороо магнайн ангиудаар явж улаан цэргүүдтэй ярилцах бүрийдээ: эцсийн чармайлт гаргавал иргэний дайн дуусна. Гагцхүү биеэ хайрлахгүй байх хэрэгтэй. Дайснаа жигших нь айн үхэхээс дээр байх ёстой. Пролетари, тариачин ариун цэвэр зүрх цохилж байгаа хүн бүхэн чаддаг бүхнээ, эрчим хүч, хүсэл зоригоо гаргах ёстой. Дайсны далд хөнөөл бүхий л талаар байгаа боловч хөдөлмөрийн армийн ялалт зайлшгүй! гэж байлаа.

	Өдөр нь хар ногоон байдаг Сиваша голын долгио үдэш болоход дүрэлзэнэ. Шингэх нарны улаан дэвсгэр дээр морьтон үе үе харагдана. Энэ бол Фрунзе ажээ. Тэр задгай тэнгэрийн дор байрласан цэргээ харна. Улаан цэргүүд уранхай шинелиэ нөмрөн явган сууцгаана. Зарим нэг нь аян замд шаахай нь урагдаж өмсөхийн эрхгүй болсон учир хөлөө янз бүрийн даавуугаар ороож, ихэнх хороод хөл нүцгэрчээ. Цай чанаж, бие бүлээцүүлэх түлш ч, цэвэр ус ч байхгүй байлаа. Хангамж маш муу байв... Бүх гүүр дэлбэрсэн учраас хүнд их буу найдваргүй үлдэх болжээ. Гэлээ ч гэсэн бүгдийн сэтгэл санаа сэргэлэн, золбоотой байв.

	Чиний шийдвэрийн цаана хэдэн арван мянган хүний амьдрал байгааг ухамсарлахад уран бүтээлийн зовлон онцгой хүнд бөлгөө. Энэ зовлон л Фрунзийн дотрыг маажна. Энэ зовлон нь Фрунзийг Дорнод, Туркмений фронтод тарчлааж, одоо бүр ч дааж давшгүй болжээ. Тийм ээ, тийм, командлагч жирийн л нэг хүн, гэхдээ маш их эрх мэдэлтэй, хариуцлага нь жирийн хүний хариуцлагын хэмжээнээс хол давсан хүн ажээ.

	Түүний өмнө Перекоп, Сальковский, Чонгарын гүүр, Арабатын хошуу байна. Энэ бол Крымийг эх газартай холбож байгаа гурван гол утас, гурван байлдааны чиглэл бил ээ. Ёстой л нөгөөх үлгэрт гардаг шиг баруун тийшээ явбал өөрийнхөө үхлээр, зүүн тийшээ явбал... гэгч байв.

	Крым орох дөрөв дэх зам байхгүй.

	Чонгар, Сальковскийн гүүрнүүд наймхан метр өргөн далан дээр сүндэрлэх бөгөөд далан нь таван бээр газар үргэлжилнэ. Сальковскийн төмөр замын гүүрийг дэлбэлж, Чонгарынхыг шатаажээ. Хэрэв тийшээ нэвтрэх юм бол хороо цэрэг хаашаа ч эргэх газаргүй нэг нэгээрээ сумын зоог болно. Могой шиг нарийнхан Арабатын хошуунд ч эргэх газар бас байхгүй. Перекопийн талаар бол ярих юмгүй. Тэнд хүзүүвчээрээ наймаас арван хоёр бээр өргөн тул эргэж болох авч өмнө нь нөгөөх л гэтэлшгүй бэхлэлт байлаа.

	Эхлээд Арабатын хошууг сонгон авч Азовын тэнгисийн усан цэрэг далайн зүгээс дэмжинэ гэж итгэж байлаа. Гэвч гэнэт хүйтэрчээ. Усан флот байсан Таганрогийн булан хөлдөв. Тэгээд Чонгарын гарам, Арабатын хошуу руу хөлөг онгоцтой цагаантны их буу тасралтгүй ирсээр байлаа. Энэ чинь л сонголт байна даа... 

	Ингэхээр Перекоп руу гол цохилтоо хийх хэрэгтэй ажээ. Хэчнээн ч хүнд байсан ганцхан л энд цохилт хийх хэрэгтэй болжээ... 

	Фрунзе Врангелийг «шалжээ». Гэвч одоо удахгүй «мад» тавина. Барон сайн тагнуулчтай боловч Фрунзийнх түүнээс дутахгүй. Гэнэт дайрах хүчин зүйл ч бас холбогдлоо алдаагүй байв. Аюулгүй гэж бүрэн итгэсэн Врангель өөрийн шилдэг Нэгдүгээр армийн корпусын бүрэлдэхүүнээс Корниловынхан, Марковынхан, Дроздовынхнаар Умарт Таврьт хүчтэй бут цохигдсон Хоёрдугаар армийнхаа корпусыг Перекопийн чиглэлд сольж цэргийнхээ өөрчлөгдөн бүлэглэлийг нууж байлаа.

	Чингэхээр Перекопийг ямар ч саадгүйгээр дайрах хэрэгтэй ажээ. Ямар ч л байсан цагаантныг хүчээ өөрчлөн бүлэглүүлэхгүй байх ёстой ажгуу. Хоцорсон их буугаа яах вэ? Тэр ч дүүрчээ. Нэн даруй дайсныг гэнэдүүлэн дайрах хэрэгтэй... Гэнэтийн хүчин зүйл одоо л хэрэгтэй... 

	Шийдвэрийг нь баталсны дараа л Фрунзе сэтгэл хөнгөрөн сэргэжээ.

	Бас улс төрийн хүчин зүйлийг ч харгалзлаа. Октябрийн хувьсгалын гурав дахь жил Арван нэгдүгээр сарын 7-ноос 8-нд шилжих шөнө довтолгоог эхлэх ёстой бөлгөө.

	Тэгтэл дахиад л зэрэгцүүлэлт боллоо. Гэвч зэрэгцүүлэх юм юу ч байсангүй. Иргэний дайны түүхэнд анх удаа л дайсны хүчирхэг гүнзгий цуваа хамгаалалтыг сэтлэх хэрэгтэй болжээ. Зүүн, баруун талд нь тэнгис, Перекопийн эсрэг Зургаадугаар арми, Туркийн давааны эсрэг Блюхерийн Тавин нэгдүгээр дивиз байлаа. Бусад дивизүүд Сиваш голоор гатлан Перекопийн байрлалын ар талд Литовын хойг руу гартал Туркийн давааны магнайд байгаа болохоор хамгийн хүнд үүрэг ноогдлоо.

	... Туркийн давааны дээгүүр хар үүл нүүж, нарийн ширхэгтэй цас хаялна. Ядарч, өлсөж, хорссон улаан цэргүүд хүйтэн чулуун өрхөнд, окоп дотроо хэвтэн, сүүмэлзэн байгаа алсыг ширтэнэ. Даваан дээгүүр гэрэлтүүлэгчийн нүд гялбам хурц гэрэл үе үе зүсэн сүлжилдэнэ.

	Дөрвөн зуун тавин тавдугаар хорооны комиссар Безбородов Туркийн давааг ямар ч байсан авах хэрэгтэй гэж бодож байлаа. Тэгээд ч одоо окоп дотор сууж байгаа хүмүүсийн нэлээд олон нь дайралт эхлэхэд талийгаач болж ч болох аж. Яагаад гэвэл толь шиг толигор газраар гүйж, дараа нь сувгийг гэтэлж, эгц элгэн хадан өөд авирах хэрэгтэй шүү дээ. Безбородов буурал хөмсгөө зангидаж, бээрсэн гараа үлээж, бусдын адил сэтгэл таатай биш байлаа. Дотор тал дүрэлзэн шатаж ам цангахын зовлон туйлгүй боловч ус байсангүй. Гэвч комиссар хүн сул талаа харуулах эрх байхгүй. Комиссар заримдаа өөрийг нь шууд үүргээс нэлээд хөндий хол ажил ч хийх үе тохиолдоно. Тухайлбал Безбородов өнөөдөр цэргүүдтэй сургууль хийжээ. Үнэндээ хичээлийг сумангийн залуухан дарга Забалуев хийлгэжээ. Өндөрлөг рүү «дайрчээ». Безбородов Забалуевын чадамгай биш ажиллагааг нэг үе ажиглаж байснаа тэсэж чадсангүй:

	— Ингэж дайралтад ордог юм уу? гэж хашхираад винтов шүүрэн авч улаан цэргүүдийг өндөр өөд залж гаргалаа. Ингэж хорин удаа давтжээ. Төмрийн хайчаар өргөст торыг хайчилж, тэсрэх бодис булж, сургуулийн гранат шиджээ. Ингээд тараахдаа:

	— Нөхөр Арсений биднийг дайралтад ингэж л оруулж сургасан юм гэжээ.

	Улаан цэргүүд сонирхож:

	— Арсений гэж хэн бэ? гэлцэв.

	— Өө, энэ чинь нэрт хувьсгалч, Шуй, Иваново - Вознесенскийн ажилчдын удирдагч. Би чинь Иваново - Вознесенскийн хүн шүү дээ. Жирийн нэхмэлч ажилчин. Нөхөр Арсений бол бүх большевикуудын большевик хүн. Хаант засаг түүнийг хоёр ч удаа цаазлан алах ял заасан юм гэхэд нь

	— Тэгээд тэр чинь яаж аврагдсан юм бэ? гэж асууцгаав.

	Безбородов аймшиггүй зоригт Арсенийн амьдралын гайхамшигт түүхийг эхнээс нь аваад ярих хэрэгтэй болжээ. Иваново - Вознесенскийн ажил хаялтын тухай, Арсенийн Стокгольмд Ленинтэй уулзсан тухай, цагдаа, хасгууд Арсенийн хөлийг хэрхэн мулталсан тухай, цаазлуулагчдын өрөөний тухай, Николаевын төв гяндангийн тухай, Арсенийн Сибириэс оргосон тухай зэрэг олон олон сонин зүйлийг ярьжээ. Арсенийн хувьсгалын төлөө байгуулсан гавьяанд сэтгэл хөөрсөн дайчид учрыг нарийн мэдэхийг хичээж:

	— Харин тэр тэгээд яасан бэ? Одоо хаана байгаа вэ? Амьд байх ёстой, тэгэхээр хорооныхоо нэрийн өмнөөс тийм хүнд захиа бичих юм сан гэхэд нь

	— Арсений энд байгаа. Маргааш та нарыг Перескоп руу дайрах дайралтыг удирдана гэв.

	— Хаана байгаа юм бэ?

	— Энэ бол манай фронтын командлагч Михаил Васильевич Фрунзе. Арсений гэдэг нь түүний намын нэр гэлээ.

	Гайхамшигтай үр дүн үзүүлжээ. Цөмөөрөө шууд сэргэж, ам өрсөлдөн ярьж гарлаа. Фронтын командлагч Каховын түшиц газар бут цохигдсон «ховдос» танк дээр улаан цэрэг дарга нартай хамт гарч байхыг харсан нэг нь дурсан ярив.

	— Хэрэв бид Туркийн давааг авахгүй бол бүгдийн өмнө ичимшиг болно гэж Безбородов хэлбэл

	— Хэрэв нөхөр Фрунзе өөрөө удирдвал зайлшгүй эзлэн авна... Ер нь авахгүй гэж санашгүй. Тэгж ч аймхайчуудыг баярлуулах нь санашгүй хэрэг гэлээ.

	Улаан цэргүүд энэ «санашгүй» гэсэн аятайхан үгийг ам амандаа давтав. Тэр нүдэндээ бяцхан үрчлээтэй, сахалтай намхан хүн байлаа. Рудаков бололтой.

	— Нөхөр комиссар, санахгүй шүү. Би бас намын гишүүн, ойлгож байна. Тэр даваа чинь хэчнээн ч төвөгтэй гэсэн авна. Крымд ч дайран орно. Тэгээд энэ дайныг цэглэнэ. Би эхнэр хүүхэддээ захиа бичсэн. Ямар ч байсан ингэх нь зүйтэй. Хувьсгалт ухамсар өсөж л байг.

	— Нөхөр комиссар, бид та нартай хамт! Юу гэж л хэлнэ түүнийг чинь гүйцэтгэнэ. Хана өөд авир гэсэн ч авирна.

	— Яагаад «гэсэн ч» байдаг бил ээ? Туркийн даваа чинь өөрөө хана шүү дээ. Врангель түүнийг «үхлийн хана» гэж нэрлэсэн. Харин хэний хувьд «үхлийн хана» болохыг л хэлээгүй байна.

	Инээлдэх сонсогдлоо. Ойлгоцгоожээ.

	Гэлээ ч гэсэн одоо Безбородовын сэтгэл тааруухан байлаа. Рудаков эхнэртээ бичжээ. Харин комиссар Безбородов бичсэнгүй. Тэр үхнэ гэж санашгүй бөгөөд үхэж ч болохгүй. Энэ бол ганцхан бусдынхаа өмнө хүлээсэн хариуцлага биш, өөрийн өмнө хүлээсэн үүрэг. Тэр Иваново - Вознесенскийн ажилчдад бичив. Цөмд нь бичжээ. Тэгэхдээ улаан цэрэгт дулаан хувцас явуулахыг гуйжээ. Арван тав, түүнээс ч илүү градус хүйтэн байлаа. Хөлдсөн хүн ч байсан боловч явуулж амжсангүй. Урьд хаант засгийн үед ажилчин хүний бахархлын тухай ярьдаг байсан авч хүн бүрд хэрэглэж болохооргүй ерөнхий ярьдаг байжээ. Тэгээд зарим нэг хэсэг нь бахархах юмтай, нөгөө хэсэгт нь байхгүй байв. Чингээд бахархах юм ихтэй хүмүүст удаан ярьж хөөрөх юм гарна. Безбородовын ажилчны бахархал шууд бий болоогүй ажээ. Бусдын адил өлмөн зэлмэн амьдарч хааяа нэг будаалбал инээн хөгжиж залилахыг мэддэг байлаа. Ажлынхаа хөлсийг аваад анд нөхөдтэйгөө уучхаад шалан палан болчихсон, улаан зоосгүй гэртээ ирдэг байжээ. Тэгтэл Арсений ирж намд оруулж, ажилчны санаа сэтгэл, пролетарийн ухамсар, ажилчин хүний бахархал, нэр төрийг бий болгожээ. Безбородов чулуу мэт хатуу болж аливаа нэгэн шалиг зан нь арилжээ. Одоо тэр тохижиж бүх зүйлд зохих горимыг даган сахиж, итгэлд нь эсрэг эмх замбараагүй байдал гаргах ёсгүй байлаа. Арсенийтай хамт бүх фронтын турш явахдаа хорооны комиссар болж олон түмнийг холбож буй намын гагнуур болжээ. Улаан цэргүүд түүнийг хайрлаж, итгэж бахархаж байдгийг мэднэ. Харанхуй бүдүүлэг байдлаасаа ангижрахын тулд их зүйл уншжээ. Бичиг үсэг мэддэггүй бусад хүмүүст уншсан зүйлээ нялзаахыг хичээнэ. Дорнод фронтын хооронд байхад Фрунзе нэг удаа ирж Безбородовыг ном унш гэжээ. Михаил Васильевич «Сээтэгнүүр бүсгүй» гэсэн номыг нь авч энд тэндээс нь харснаа инээмсэглэжээ. Тэгээд явахдаа ч юу ч хэлсэнгүй. Харин долоо хоногийн дараа Безбородов командлагчаас зориуд өөрт нь явуулсан илгээлт авчээ. Задалж үзвэл хайрцаг ном байв. Түүн дотор: Чернышевскийн «Яах вэ?», Войничийн «Овод», Жованьолийн «Спартак» болон Беранжегийн шүлгийн жижиг ном зэрэг байжээ. Уул номыг маш их бодолтой түүвэрлэж Безбородовт зориуд зав гаргажээ... Үүнээс хойш Безбородов тодорхойгүй хаягтай нэг хүнээс үе үе ном авдаг боллоо. Гэвч Михаил Васильевич явуулж байгааг мэдэж байлаа. Гэвч нэг л эвгүй байв. Хамгийн бага ажилтныг хүртэл санаж, халамжилж байдаг Фрунзийн авьяас билиг, шургуу зан гайхалтай бөлгөө... 

	Врангельчууд галлалтаа хүчтэй болгоход тал бүрд туссан сумны шороо тоос, тэнгэр баганадаж, тольдуурын туяа сүлжилдэнэ. Жаахан бүлээцэж, ус ууж, мохоор тамхиа нэрэх юм сан гэж бодогдоно... 

	Саарал хиазтай богино дээлтэй, савхин гуталтай, хамгаалах оройтой саарал малгайтай нэг хүн жаахан доголсоор окопт орж ирэв... Фрунзе! гэж Безбородов дуун алдав. Түүнд армийн командлагч Август Иванович Корк бараа болжээ. Тэд окопт харайн орж ирлээ. Фрунзе Безбородовын гарыг атгаж:

	— Танай бүх зүйл бэлэн үү? Дайчдын сэтгэл ямар байна? гэхэд

	— Маш сайн байна гэлээ.

	Фрунзе их буурьтай ажээ. Тэр уулзахдаа ерийн заншлаараа инээсэн ч үгүй, сэтгэл сэргээх үг ч ярьсангүй. Безбородов түүний дүнхгэр хүрэн бор дух, нэлээд хүнхэр сүртэй нүд, ууртай маягтай хөмсгийг хараад командлагч наашаа комиссарын урмыг сэргээх гэж ирээгүй байдлыг тодруулах гэж иржээ гэдгийг ойлгов.

	— Туркийн даваан дээр очсон хүн байна уу?

	Бий. Дөрвөн зуун тавин Зургаадугаар сумангийн дарга Петр Иванов очсон.

	— Яриадхаач.

	— Би сумангийнхаа хамт гурван давхар төмөр утсан саадыг өнгөрч давааны дээр гарсан юм. Гранатаар зам гаргаж байсан, харин буцахдаа галын дор ухрах хэрэгтэй болсон.

	— Тэгвэл ер нь бололцоотой юм шив дээ! Бололцоотой юм. Хэрэв түрүүлүүлээд дэслэгчид, утас таслагчид, гранатчидыг явуулбал болох юм... Гялайлаа. Удахгүй уулзацгаая.

	Фрунзе машиндаа суугаад явлаа. Харин Безбородов: «Яагаад намайг эрж олов оо? Эсвэл санамсаргүй ирээ юм болов уу? Удахгүй уулзана гэнэ...» гэж бодлогошров. Тэгээд сэтгэл амарч баяраар бялхлаа. Фронтын командлагч Чаплинкад дивизийн штабт, тэр ч байтугай тэргүүний шугам дээр очиж бүх суман, хороотой ярилцжээ. Олон хүн командлагчаа харж чадаагүйдээ харамсаж байлаа. Учир нь тэр зөвхөн фронтын командлагч төдийгүй, бас нөхөр Лениний дотнын хүн Арсений бил ээ.

	Улаан армийн дарга, цэрэг нар дээд цэгтээ хүртэл зоригжиж, дайсны онилох гал, гялалзах хурц гэрлийн дор 51-р дивиз Перекоп руу дайрч эхэлжээ.

	Безбородов дайчдаа шигүү төмөр утсан ханан дундуур зам гарган удирдлаа. Улих суман дунд хашхирах, ёолох, хараах дуу сонстоно. Гэвч зогсож болохгүй байлаа. Агаарт цусны үнэр ханхалж, дарийн гашуун утаа хөшиглөж, их бууны тасралтгүй буудах нүргэлээнд тэнгэр хага бутарч байгаа мэт болно.

	Чин шийдэмгий болсон Безбородов цэх шулуун явна. Түүнийг бүх дайчид нь одоо харж байх ёстой.

	— Крымийг авцгаана! Урагшаа... 

	Тэд Туркийн давааны халтиргаат орой өөд жад буугаараа нанчилдан авирсаар байлаа. Хэрэв хүн бүрд үхэлгүй мөнхийг амласан ч ялалтын тэр хурмын төлөө алтан амиа өгөхөд бэлэн байлаа.

	Безбородов ханцуйн дээрх алдуурсан улаан туузаа засах гэтэл гэнэт хөл нь сулрав.

	— Урагшаа, урагшаа!.. гэсэн авч өөрөө алхаж ч чадсангүй, үхэл дайрчээ. Нэг хүн түшиж авахаар гүйж ирсэн нь батальоны дарга Слизков байхыг танилаа.

	— Битгий зогсоорой! Би одоохон... гээд нүсэр биеэрээ газар саван ойчлоо. Пулемётын угсраа гал түүнийг тас хяргажээ. Тусгасан хурц гэрэл ч унтарлаа.

	Хэдхэн өдрийн өмнө Туркийн даваан дээр хамгийн түрүүн гарсан Зургаадугаар сумангийн дарга Петр Иванов энэ удаа ч гэсэн хорин байлдагчийнхаа хамт хамгийн түрүүн гарчээ. Иванов дарга нарын блиндаж руу гранатаа шидээд өврөөсөө хэрчим улаан даавуу гаргаж нэг рүү нь дохиод улаан даавуугаа модонд уяж бөөн чулуун дунд хатгалаа. Туркийн даваан дээр улаан дарцаг салхинд хөгжөөнтэйеэ намирна. Туркийн даваа манайх, манайх болжээ!.. «Прохор хардаг сан ч болоосой...» гэж Петр Иванов сэтгэл хангалуун бодлоо.

	Петрийн дүү Прохор Иванов 53-р хороонд байсан бөгөөд Фрунзийн санаагаар бусад хороодын адил Азовын тэнгисийн булан болон Сиваш голыг тулалдан авах ёстой байжээ. Ингэж Туркийн давааны бэхлэлтийг Литовын хойгийн зүгээс ар талаар нь тойрч эзлэх учиртай байжээ.

	Сиваш голыг тулалдан гатлах энэ санааг голын гармуудыг нарийн сайн судлах Владимир Ильичийн заалтыг авсан тэр үеэс хойш Фрунзед төржээ. Үнэндээ тэр үед гармын хэрэгцээгүй мэт байв. Харин одоо Лениний алс хэтийн харааг гагцхүү гайхан шагшрах бөлгөө.

	Строготовкаас Литовын хагас арал хүртэл найман бээр газар бил ээ. Эсрэг талын эрэг мананд умбана. Тэнд интоорын улаан гялбаа дайсны их буу галлаж тасралтгүй улалзана. Мөс шиг хүйтэн усан дотор найман бээр газар галын дор пулемёт, их буу ачаа хөсгөө авч явах хэрэгтэй ажээ... Энэ нь хэрэв Врангельд улааныхан Сиваш голын гармаар гарахаар бэлтгэж байна гэж илтгэвэл ямар ч байсан итгэхгүй байх тийм зоригтой ер бишийн явдал байлаа. Энэ бол ер бусын, итгэлгүй явдал байлаа. Сиваш голыг гаталшгүй гэж үздэг ажээ.

	Гэвч Фрунзе өөрөөр боджээ. Нутгийн тариачин давсчин Оленчук, малчин Ткаченко нартай ярилцсаны эцэст Сиваш голын хачин жигтэй нэг онцлогийг илрүүлжээ. Юу гэвэл өрнийн салхи салхилахад бүх ус нь тэнгисийн булан руу туугдаж нүцгэн ёроол нь үлдэж амархан хатаж хатуурдаг ажээ. Гэвч салхи тун олон зантай учир гэнэт чиглэлээ өөрчилбөл тэнгисийн булингартай их давлагаа эгж Сивашид орж голдирлоо эзэлнэ. Галын дор найман бээр газар явах ч тийм амаргүй бил ээ. Оленчук, Ткаченко нар тэднийг замчлахаар зөвшөөрчээ. Түүнчлэн Литовын хойг Врангелийн хамгаалалтын хамгийн эмзэг газар гэдгийг Михаил Васильевич мэджээ. Тийш нь шөнө улааны тагнуулын цэргийн завийг салаар буулгажээ. Уул хойгийг саяхан байгуулагдсан буудалцаж ч үзээгүй генерал Фостиковын кубанийн бригад хамгаалж байлаа.

	Сиваш голыг Зургаадугаар армийн бригадууд болон дивизүүд тулалдан гарах үүрэг авчээ.

	Бүх зүйл санаснаар болж өрнийн салхи Сивашийн усыг хөөж саарал ёроол гарчээ. Намагтай газар нь сүлжмэл сүрэл дэвсэж бэхэллээ.

	Өөрийн үзэл санаанд зоригжиж, түргэн ялах хүсэлд автсан Фрунзе Сиваш голыг гатлахад дайчдаа өөрөө удирдах гэсэн авч Гусев, Бела болон штабынхан ятгаж болиулжээ.

	Дахиад л улааран туяарсан үдэш боллоо. Хүйтэн салхи амьсгал бачимдуулна. Бүрий болмогц хороод гарам руу ойртож очлоо. Тэргүүний отрядын дайчид ялзарсан тэнгисийн шорвог шавар дотор орлоо. Хороод нэг нэгээрээ шөнийн гүн харанхуйд далд орно.

	Фрунзе эрэг дээр зогсож байлаа. Дайчдад «намгийн лаг» хаана тааралдаж, хаанаас зэгс эхэлж, хаана нь хамгийн хэцүү газар тааралдахыг мэдэж байлаа. Дайсан шуурган гал нээж нээж намжихад намагт шигдсэн бололтой хашхиралдах улаан цэргийн дуу адууны янцгаах сонстов. Тэнд шорвог давс багаж зэвсэг дээр нь шавж, ус хөлийг нь хайрч, олон хүн нөгөө талын эрэг дээр хүрч чадахгүй гэдгийг ч мэдэж байв. Их бууны галлалт, пуужин, тольдуурын үхмэл цэнхэр гэрэлд гийгүүлэгдсэн энэ шөнө хүмүүст байдаггүй ер бишийн сүрлэг ажээ.

	Шөнийн хоёр цагт анхны отрядууд Литовын хойгт хүрчээ. Ийнхүү гар тулалдаан эхэллээ. Хороо нь маш удаан урагшилж байгаа мэт Прохор Ивановт санагджээ. Уул хороо бараг бүхлээрээ Донецкийн уурхайчдаас бүрдсэн бөгөөд фронтын командлагч ч тэдэнд бүхэлд нь найдаж байжээ. 53-р хороог гол гатлахаас хэдхэн минутын өмнө Фрунзе энд ирлээ.

	— Та чинь тэр Ивановын дүү биш биз?

	— Яг тийм, нөхөр командлагч.

	— Ивановынханд итгэж болно. Би бас нэг Ивановын тухай сонссон юм. Тэр Иванов Ильич дээр очжээ. Тэгтэл Ленин галгүй хүйтэн тасалгаанд суугаад ажиллаж байв. Замбараагүй хэрэг шүү. Иванов Владимир мужид байдаг тосгондоо эгж ирээд үзсэн харснаа ярьжээ. Хошууны гүйцэтгэх хороо: «Гүйцэтгэх хорооны зардлаар нөхөр Ленинд вагон түлээ явуулж, хэрэгцээтэй гэж үзвэл өөрийн дархны гараар төмөр пийшин хийн тавьж өгөх» шийдвэр гаргажээ. Тэр Иванов танай садны хүн биш биз?

	— Үгүй, миний хамаатан биш. Би өөр мужийн хүн.

	— Ингэхэд ахтайгаа маш адилхан юм аа. Туркийн даваан дээр уулзаарай.

	«Ар талд гармагц Петртэйгээ учирна» гэж одоо Прохор бодож байж ч болох юм... 

	Ингэж учрах нь түүдэг галын дэргэд хавтагатай мохоороо гараас гар дамжуулан ярилцаж суух дуртай эрэг хүртэл ч явж чадахгүй тавилантай байжээ. Арван «цэрэг эрсийн гайхамшиг» байх сан бил ээ.

	Гэвч Улаан цэрэг Прохор Иванов Литовын хойгийн эрэг хүртэл ч явж чадахгүй тавилантай байжээ. Арван пүүний том сум Сиваш голд унаж ус шаврыг хөөргөхдөө Прохорыг хамт авч оджээ. Сум цаг ямагт хажууханд бууна. Хөлийн ороолт усанд нэвтэрч, хөл хага ташна. «Эрэг дээр л гарах юм сан. Тэгвэл тэнд амьсгаа авах сан...» гэж бодно.

	Тархин дээр нь сум дэлбэрлээ. Өвдсөнгүй. Прохор ахдаа бэлэг болгох гэж авч явсан жинхэнэ крым тамхитай хавтгаа дахин саналаа. «Өгч чадахгүй нь харамсалтай...»

	(Түүхийн үнэнийг авч үзвэл: «Улаан хойг» хэмээх хамтралын дархан Иван Павлов ус нь татарсан Сиваш голд галт сум түүж яваад 1920 онд Перекопийн орчим болсон тулалдаанд цагаан гвардичуудад алагдсан улаан цэргийн цогцос олжээ. Улаан армийн дайчны цогцсыг Армянск хотод аваачжээ. Арван таван жилийн өмнө тулалдаанд амь үрэгдсэн улаан цэрэг Прохор Ивановыг их л хүндэтгэлтэйгээр оршуулах болно» гэж 1935 оны наймдугаар сарын 25-ны «Правда» сонинд бичжээ).

	— Салхины чиг өөрчлөгдөж Сиваш гол ус түрж байна гэж Михаил Васильевичид илтгэлээ.

	— Ямар ч байсан энэ шөнө Туркийн давааг эзлэн ав!.. гэж дамжуул гэлээ.

	Сивашийн ус ихэссээр байлаа... Юуны өмнө Литовын хойг дээр үзэлцэж байгаа ангиудад гол хүчнээс нь таслахгүйн тулд сэлбэг хүч буулгах, хоёрдугаарт, гарам дээр далан байгуулахаар орчны бүх оршин суугчдыг нэн даруй цуглуулах хэрэгтэй байлаа... 

	Фрунзе гол цохилтынхоо үнэн чиглэлийг дайснаас нуухын тулд Арабатын хошуу Чонгарын чиглэлд давшихыг тушаажээ.

	Арабатын хошуу руу Николай Куйбышевын 9-р дивиз давшлаа. Арабатын бэхлэлт Перекопийнхоос муугүй ажээ. Гагцхүү бачуу зурваст дивиз эргэж чадахгүй байлаа. Дивизийг Цагааны усан хөлгийн их бууны гал мялаав. Гэлээ ч гэсэн Есдүгээр дивиз сэтэлж цагаантнууд хамгаалах заагаа орхиж сандан мэндэн дутаав.

	Гучдугаар дивизийн цохилтод Чонгарын бахим бэхлэлт уналаа. Генерал Фостиковын бригад бүхлээрээ буун өгч олзлогдов. Туркийн даваа, Юшуньскийн байрлал, Жонкойг авлаа. Врангель нүүхийн тулд үлдсэн цэргээ усан боомт руу ухрах тушаал өгчээ. Тэгтэл боомтын зүгээс цагаантан руу Мокроусовын партизанууд хөдөллөө.

	Михаил Васильевич ашиггүй цус асгаруулахыг хүсээгүй учир Врангель болон түүний дайчдад зэвсгээ хураалган бууж өгвөл өршөөл үзүүлнэ гэж радиогоор амлажээ. Врангель радиограммыг авсан боловч хариулсангүй.

	— Та бид хоёрыг ч өршөөхгүй байх аа гэж баронд Романовыг хэлэхэд Врангель ой гутмаар үрчигнэж:

	— Та үүнд ямар хамаатай юм бэ? Жилбэн дайрсан золиг чи ер нь хэн юм бэ! Миний өмнө юунд сүүтгэнээд байгаа юм? гэжээ.

	— За, за барон гуай, муудалцахаа больё. Магадгүй Константинопольд би танд хэрэг болж ч болох оо доо. Бие биеэ доромжилж цаг алдаж байхын хэрэг байна уу даа? Дутаах л хэрэгтэй. Зугтаая! Хар амиа л аваръя гэхэд

	— Ичгүүргүй шаар минь дуугүй байгаач. За бич, миний эцсийн тушаал: «Бидэнд сан хөрөнгө ч, мөнгө ч, эх орон ч алга. Улааныхны өмнө өөрийгөө гэм буруугүй гэж сэтгэж байгаа тэр хүмүүс сайхан цагийг иртэл үлдэцгээ... Зүйл дууссан» гэжээ.

	Врангель армиа орхиж «Генерал Корнилов» гэдэг усан хөлгөөр Константинополь руу зугтжээ.

	— Хөгийн балмад этгээд. Би арай дээр хүн байх гэж бодож байсан юм... Хуурамч амьтан... гэж Фрунзе хэлэв.

	Ийнхүү Өмнөд фронт устлаа. Дахиад Өмнөд фронт гэж байхгүй. Керчь Феодосия, Симферополь, Севастополь Крым чөлөөлөгдлөө! Энэ үеэс эхлэн энэ нь үүрд зөвлөлтийн нутаг болжээ. Хувьсгалын эсэргүүчүүдэд эцсийн үхлийн цохилт өгөхдөө тариачид, ажилчин анги өөрийн шилдэг арван мянган хөвгүүний цусыг урсгажээ. Гэвч хувьсгалт тэмүүлэл дайсны үхлийн гал, техник, байгалийн нэгдсэн чармайлтаас хүчтэй ажээ... 

	Симферопольд оюутны төлөөлөгчид Фрунзе дээр иржээ. Элэгдсэн цэнхэр цамцныхаа энгэр дээр улаан тууз хадсан, ширвэгэр сахалтай, хижээлдүү хүн урагшаа гарч ханиалган хоолойгоо засаад чихэнд чимэгтэй хөгжөөнтэй дуугаар:

	— Крымийн их сургуулийн багш оюутан нарын хүсэлтээр Крымийг чөлөөлөгч Михиал Васильевич Фрунзийн нэрээр тус сургуулийг нэрлэхээр шийдлээ гэж мэдэгдэв.

	Энэ бол профессор Байков байлаа. Михиал Васильевич түүнийг тэр дор нь таньжээ. Байков ч таньсан нь лавтай, танхигүй байж ч чадахгүй ажээ. Харин албан ёсны цөөн хурам тэвчээр шалгажээ. Тэгтэл суут жанжин маань профессорыг тэвэрч үнсэлдэн шууд л шинжлэх ухааны хэлээр ярилцахад оюутнууд гайхав.

	— Зохих мэдлэг гэж байдаг шүү дээ.

	— Байдаг, байдаг Михиал Васильевич минь.

	— Та госсены ажлыг юу гэж дүгнэж байна?

	Профессор нулимсаа арчиж:

	— Одоо би эдийн засгийн хууль сэтгэхүйн чанартай биш ангийн чанартай байдаг гэж үзэж байна гэхэд нь

	— За ингээд бидний маргаан дуусжээ. Танд их баярлалаа. Бас амийг минь аварсанд гялайлаа... Миний амь надад маш хэрэг болсон байгаа биз дээ гэв.

	Оюутны бүлгийн дотор арван найман настай нэг залуу байв. Тэр хүү аль эртний анд нөхдийн энэхүү уулзалтыг сэтгэл догдлон сонирхон ажиглаж байлаа. Тэр бол ирээдүйн агуу их физикч Игорь Васильевич Курчатов байжээ.

	 

	ТЭМЦЛИЙН ШУУРГАН ДУНД - 4 (e-nom.mn)

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

